
	АДАГ ЧУУЛГАНЫ МАНАНЦАР

	 

	“УЛСЫН ХЭВЛЭЛИЙН ГАЗАР” 1990 онд Улаанбаатар хотноо эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хүн сансрын огторгуйд дүүлэн гарахын тулах босгон дээр бичиж дуусгасан «Адаг чуулганы мананцар» романдаа Ефремов Дэлхий даянд ялсан өндөр хөгжингүй эв хамтын нийгмийн шинж төрхийг үндэслэлтэй дүрслэхийн хамтад шинжлэх ухааны мундаг их давшилтын ач үрээр хүн төрөлхтөн сансар дахь оюун билигтний бусад ертөнцтэй ах дүүсийн барилдаа тогтоосныг өгүүлжээ. Зохиолч явцуу мэргэжил ба ашиг эрмэлзлэгийн цухалхан хүрээнээс бүрэн ангижирсан, оюуны баялаг болон зоримог сэтгэмж, ёс суртахуун, бие бялдрын төгөлдөр хөгжилтэй өвтэгш хүмүүсийн хоорондын харилцаа хийгээд хувийн аж төрлийн олон талыг тод харуулжээ.

	 

	Орчуулагч С. Авирмэд



	
НЭГДҮГЭЭР БҮЛЭГ : ТӨМӨР ОД

	 

	Босоо эгнэсэн олон зүйл нарийн багаж адраас тусах зөөлөн гэрэлд хөрөг зургийн үзэсгэлэн мэт ярайж, дув дугуй нэг нь овжирхон залирхаг, хөндлөн зуувгар нөгөө нь сайрхан бардаж гүйлдэх, дөв дөрвөлжин зарим нь давилуун ихэмсэглэж хөшсөн мэт ажээ. Тэдгээрийн дотор цэнхэр, хөх, улбар шар, ногоон гэрэл анивалзан онцгой сэтгэгдэл төрүүлнэ.

	Удирдлага, хяналтын гүдгэр ширээний тэг дунд улаан гэрэлтэй нарийн хэмжүүр гоц ялгарна. Идэрхэн бүсгүй дэргэдэх сэнтий дээр суухаа умартаж орхиод, мөнөөх хэмжүүр лүү тонгойж, эвгүйрхэн зогсжээ. Хэмжүүрийн ялтаснаас ойсон улаан туяанаас бүсгүйн булбарай царайнд оворжуу, ууртай дүр орж, памбагардуу уруулыг нь тойрон огцом сүүдэр тусаж, үл мэдэг шантгар хамар нь шонтойж харагдана. Зангидсан өтгөн хөмсөг нь пад харлаж, харцанд нь муу ёрын совин татсан шинж оруулжээ.

	Төмөрлөгийн сулхан хяхнах чимээ олон тоолуурын урьхан ая анирыг тасалдуулав. Бүсгүй давхийн боссоноо турьхан гараа нугалан гэдийж, нурууныхаа чилээг гаргалаа.

	Ар талд нь хаалга сэвхийж, том сүүдэр туссанаа огцом боловч яв цав хөдөлгөөнтэй хүн орж ирээд, алтлаг гэрлийг гялсхийлгэн асаасанд бүсгүйн өтгөн хүрэн шаргал гэзэгнээс оч үсчих мэт гялтганав. Идэр хүүхний нүд баясгалантай гялсхийн түгшүүр, хайр хоёр зэрэгцсэн харцаар орж ирсэн хүнд хандаж:

	— Та унтаагүй юм уу? Нойргүй зуун цаг байх гэж дээ!.. гэв.

	— Муу дуурайл гэж үү? хэмээн саях хүн мишилзээгүй боловч хөхиүн баясалтай асуулаа. Түүний хоолойд үг бүрээ нааж авцалдуулах мэт авхаалжтай ая цухалзав.

	— Цөм нойрсож байна, тэгэхээр... юугаа ч мэдэх вэ дээ гэж бүсгүй сулхан зориггүй өгүүлэв.

	— Айлгүй ярь л даа. Нөхөд маань нойрсож, одоо сансарт зөвхөн та бид хоёр л сэрүүн байна шүү дээ. Бас Дэлхий хүртэл таван их наяд (1012) километр буюу бүтэн хагас парсек1 байна!

	— Дөнгөж нэг удаа л хурдны хүч авах анамезон2 байна! гэж хүүхний цохон хэлсэн үгийн өнгөнд айдас, бахдас хоёр давхацжээ.

	Одонд аялагч гучин долоодугаар экспедицийн дарга Эрг Ноор шалмаг хоёрхон алхаад, нарийн хуваарьтай улаан багажийн дэргэд очингоо:

	— Тав дахь тойрог! гэв.

	— Тийм ээ тав дахидаа ороод байна, гэхдээ... гайгүй биз гэснээ бүсгүй хүлээн авагч автоматын дуу чангаруулагч тийш учиртай хяламхийв.

	— За тэр шүү, унтаж болохгүй ээ. Арга, боломж бүхнийг тунгааж бодох хэрэгтэй боллоо. Тав дахь тойрог төгсөх хэрд яахыг шийдэх ёстой.

	— Тэр болтол бас зуун арван цаг байна...

	— Тийм дээ, би өчигдөр спорамин3 хэрэглэсэн юм. Түүний үйлчилгээг дуусмагц энд сэнтий дээр унтъя.

	Бүсгүй ямар нэгийг хичээнгүйлэн бодолхийлснээ:

	— Ер нь тойргийн радиусыг багасгавал яадаг бол? Тэдний дамжуулагч нь гэмтсэн ч байж магадгүй биз дээ? гэв.

	— Болохгүй ээ! Хурдыг саалгүй радиусыг багасгавал хөлөг хоромхон зуур сүйднэ. Хурдыг саах, тэгээд... дараа нь анамезонгүй болж... эрт цагт саранд аялдаг байсан пуужин шиг хурдтайгаар бүтэн хагас парсекийг туулах гэж үү? Тэгвэл бид буман жилийн хойно өөрийн нарны аймагтаа дөхнө гэсэн үг.

	— Ойлгож байна... Гэвч тэд арай л...

	— Тийм ээ. Гэвч эрт дивангарын хүмүүс хааш яаш цалгардах, нэг нь нөгөөгөө ч, өөрийгөө ч хуурах явдал байжээ. Харин одоо үгүй!

	— Би тэгж бодсон юм биш, «Альграб» хөлөг бас чиг замаасаа хэлбийгээд биднийг хайгаад байж магадгүй гэж хэлэх гэсэн юм гэж бүсгүй эрс хариулахад гомдсон ая сонстов.

	— «Альграб» тийм сүрхий даялах учиргүй. Тооцоолж, товлосон цагтаа гараагүй байх ч ёсгүй. Хэрэв санаанд ороогүй юм тохиолдсоноос болж дамжуулагч нь хоёулаа эвдэрсэн бол одонд аялагч хөлөг эргэлзэх юмгүй тойргийн голчоор хөндлөн огтолж гарах сан билээ. Тэгэхэд бид гараг хоорондын хүлээн авагчаар түүнийг эрхбиш сонсоно шүү дээ. За тэр, бидний уулзах болзоот гараг энэ байна. Андуурах аргагүй мөн!

	Эрг Ноор жолоодлогын байрны дөрвөн ханын гүн хүнхгэр доторх тольдогч дэлгэцүүд рүү заалаа. Пад харанхуй дунд тоо томшгүй од гялалзаж байв. Солгой талын нүүрэн дэлгэцнээ Б— 7336— С + 87— А системийн хаяанаас цаглашгүй алсад, өөрийнхөө нарны туяанд чуу чаа гялайх бяцхан саарал зээрэнцэг хурдан нисэж өнгөрөв.

	— Бие даасан4 дөрвөн жилийн өмнө бидний буулгасан манай дохионы бөмбөг5 гойд сайн ажиллаж байна гээд Эрг Ноор солгой талын хананд байгаа урт шилний дагуу дурайх гэрлийн судлыг зааж, «Альграб» бүр гурван сарын урьд энд ирчихсэн байх учиртай. Гэтэл энэ бол... «Альграб» хөлөг сөнөжээ гэсэн үг! гэж Эрг Ноор ялын шийдвэр сонсгох гэж байгаа юм шиг зүрхшин түгдэрснээ хэлэв.

	— Сөнөөгүй, харин солироос гэмтээд хурдаа нэмж чадахгүй байвал яана?.. хэмээн хонгор гэзэгт хүүхэн мэтгэв.

	— Хурдаа нэмж чадахгүй гэнэ ээ! Хэрэв «Альграб» хөлөг, түүний зорьсон гараг хоёрын хоорондох зай нь олон мянган жил нисэхэд хүрвэл яах билээ? Бүр ч муу юм болно. Шууд амь алдахын оронд гарцаагүй сөнөх тавилан олон жилээр сунжирч, улам л их тарчилна шүү дээ. Тэд биднийг дуудсаар байж болох л юм. Тийм бол... зургаан жилийн дараа... Дэлхий дээр л... бид учрыг нь олж мэдэх болно.

	Эрг Ноор эрэмгий ухасхийж, тооцооны цахим машины ширээн доороос эвхмэл сандал татаж гаргав. Энэ бол МНУ— 11 машины авсаар загвар байлаа. Удирдах төв болох ИТУ маягийн цахим машины хэмжээ том, эмзэг танхи учир бүх төрлийн үйлдэл хийлгэх болон жолоодлогыг гүйцэтгүүлэх зорилгоор түүнийг ямар ч одонд аялагч хөлөгт тавиагүй билээ. Ялангуяа маш алсын зайд хөлгийн чиг замыг яг баримжаалах боломжгүй дээрээс жолоодлогын байранд нислэгийн мэргэжилтэн жижүүр ажиллах шаардлагатай байв.

	Экспедицийн даргын гарын царвуу нь төгөлдөр хуурчны хуруу шиг тооцоолох машины оньс, товчлуур дээр шалмаг жирэлзэв. Түүний эрдүү төрхийн цонхигор царай нь чулуу мэт хөдөлгөөнгүй дүнсийж, хяналтын ширээ рүү эгцлэн тонгойсон өргөн магнай нь огторгуйн халдашгүй онгон гүнд цөмрөн орсон амьд бяцхан ертөнцөд заналхийлэх аян дөлийн гүжир хүчтэй халз үзэлцэх гэсэн мэт аж.

	Одонд аялагч экспедицэд анх явж буй нислэгийн мэргэжилтэн идэрхэн Низа Крит хүүхэн бясалган байх Эрг Ноорыг амьсгаа даран нам гүм ажиглана. Энэ хайрт хүн нь яасан ч амгалан уужуу, ид хав, оюун билэг нь бялхсан хүн бэ дээ гэж бахадна. Таван жилийн турш амраг сэтгэлээ өвөрлөж явна. Хайртайгаа энэ хүнээс нуугаад ч хэрэггүй... Сэтгэлтэйг нь ч Эрг Ноор ойлгож байна... Золгүй явдал тохиолдсон энэхэн үед түүнтэй цуг жижүүрлэх завшаан бүсгүйд олджээ. Одонд аялагч хөлгийн бусад гишүүд ховслогдон тавлаг бат нойрсож ахуй гурван сард хоёулхнаа байлаа. Одоо бас арван гурван хоног хамт байна. Дараа нь нислэгийн мэргэжилтнүүд, од судлагч, механикчдын жижүүрлэх хоёр ээлж өнгөртөл тэр хоёр хагас жил нойрсох болно. Зорьсондоо хүрч очоод ажиллаж эхлэх учиртай биологичид, геологичид унтсаар байж болох атал харин од судлагчид мөн ч чамгүй хөдөлмөрлөх болно доо! Низа бодож байтал Эрг Ноор босож Низагийн бодол тасалдав.

	— Би одны зураглалын тасалгаанд очъё гээд Ноор хараат цагийн6 заалтыг харснаа, — Та есөн цагийн дараа амарна. Танаас халаа авах болтол би нойр авч амжина гэв.

	— Би ядраагүй. Та л олигтойхон амарвал, би эндээ хэчнээн ч байж чадна!

	Эрг Ноор татгалзах санаатай хөмсөг зангидсан авч бүсгүйн ялдамхан үг, алтлаг бор нүднийх нь итгэсэн харцанд автаж, дуугүй мишилзэн гарч одлоо.

	Низа сэнтийд сууж, багажуудыг дадмагаар нүд гүйлгэн хараад гүн бодолд автлаа.

	Бүсгүйн дээгүүр харлан байх тольдон тусгагч дэлгэцнээ хөлгийн гаднах оломгүй огторгуйг жолоодлогын төв байр тоймлон ажигладаг. Оддын өнгө өнгийн гэрэл нь нүдийг нэвт сүлбэх зүү шиг санагдана.

	Одонд аялагч хөлөг нэгэн гарагийг гүйцэж түрүүлэхэд, түүний таталт нь таталцлын орны8 хувьсамхай хүчдэлийн дагуу хөлгийг өөрийн эрхгүй далбилзууллаа. Тольдон тусгагч дэлгэцнээ өлзий бус лут лут одод омголон аагтай дүүлэлдэж харагдана. Одны ордын дүрс төрх ухаанд тогтомгүй хурдан хурдан солигдож байв.

	Нарнаасаа алс аглаг орчдог хүйтэн, амьдралгүй К2-2Н— 88 гэдэг гараг одонд аялагч хөлгүүд уулзахад тохиромжтой гэдэг нь угаас тодорхой атал... болзоо ёсоор уулзсангүй, тав дахь тойргоо хийж байдаг... Низа, өөрийнхөө хөлгийг тэрбум километрийн голчтой хэмгүй мундаг тойрогт сааруулсан хурдтайгаар харван, яст мэлхий мөлхөх мэт яваа гарагийг байн байн гүйцэн түрүүлж буйгаар дүрслэн төсөөлж байв. Зуун арван цагийн дараа хөлөг тав дахь тойргоо гүйцнэ... Тэгээд яадаг бол? Энэ байдлаас гарах шилдэг аргыг олохоор одоо Эрг Ноорын саруул ухаан бүхий л чадлаа хөвчлөн зангидаад байгаа бий. Экспедицийн дарга, хөлгийн захирагч алдах ёсгүй. Алдах л юм бол шилмэл эрдэмтдийг авч яваа одонд аялагч тэргүүн зэргийн «Тантра» хөлөг энгүй огторгуйгаас хэзээ ч буцаж харихгүй! Гэвч Эрг Ноор алдахгүй...

	Ийн бодож суутал, одонд аялагч хөлөг гагцхүү сааруулсан хурдны үед л болох өчүүхэн хувиар хэлбэсхийхэд Низа Критагийн толгой цочмог муухай манарав. Үүнээс хэтэрсэн бол хөлөг доторх эмзэг амьд ачаанаас нэг нь ч амь бүтэн үлдэхгүй сүйдэх сэн билээ. Бүсгүйн нүднээс зэгэл манан дөнгөж замхарч эхэлтэл хөлөг чиг замдаа эгэн орж дахиад л дотор нь муухайрчээ. Энэ бол одонд аялагч хөлөгт гол аюул болдог солир нүдгүй харанхуй дунд харваж явсныг ер бусын мэдрэмтгий локатор мэдэрч олсных байв. Хөлгийг жолоодон буй цахим машин секундийг сая хуваасны нэг агшин төдийд «Тантра» хөлгийг чиг замаас нь хэлбийсхийгээд аюул өнгөрмөгц мөн тэрхэн зуур зохих замд нь оруулсан юм байжээ (сансрын хурдны үед хүний мэдрэл дийлэхгүй аливаа ярвигтай нарийн үйлдлийг гагцхүү цахим машин л нэн хурдан гүйцэтгэж чаддаг билээ).

	Низа сэргэж, «Ийм цахим машин «Альграб» хөлгийг аварч чадахгүй нь юу билээ? «Альграб» солиртой мөргөлдөж гэмтсэн нь лавтай. Эрг Ноор ярихдаа жижиг биесийг зайлуулж шиддэг хамгаалалтын эрчим хүчний бүрхэвч болон Волл Ходын бүтээсэн багаж шиг маш мэдрэмтгий локаторыг урлан бүтээсэн хэдий боловч эдүгээ ч гэсэн одонд аялагч арван хөлөг тутмын нэг нь солиртой мөргөлдөн сөнөж байна гэж байсан» хэмээн бодов. Бүхнийг сайтар тунгаан бодож нягтлан боловсруулсан гэмээр атал «Альграб» сүйдсэн явдал эднийг ч бас хэцүү байдалд оруулжээ. Низа ниссэнээсээ хойш тохиолдсон бүхнийг нэхэн саналаа.

	Одонд аялагч гучин долоодугаар экспедиц бол Тэнгэрийн Мөрөн одны ордод байдаг саахалт одны гарагийн систем рүү аялж яваа агаад түүний дотроос амьдралтай цорын ганц Зирда гараг манай дэлхийтэй болон Их Цагаригийн бусад ертөнц лүгээ эртнээс ярилцдаг болсон байв. Гэтэл Зирда гэнэт дуугүй болоод дал гаруй жил ганц ч мэдээ өгсөнгүй. Их Цагаригийн хэмжээгээр Зирдад хамгийн ойрын гараг болох Дэлхий л тэнд чухам юу болсныг тодруулах ёстой болжээ. Тийм учраас экспедицийн хөлөг нь ихээхэн багаж хэрэгсэл, өдий төдий шалгалт сорилтоор үзэхэд олон жилийн туршид одонд аялагч хөлөг дотор амьдарч тэсвэрлэх сэтгэлийн тэнхээтэй хэд хэдэн гарамгай эрдэмтэн авч явжээ. Хөдөлгүүрийн түлш болдог анамезон хэмээх цөмийн задармал мезоны холбоо бүхий гэрлийн хурдтайгаар урсах бодисыг илүү дутуугүй яг тааруулж авсан байв. Чингэсэн нь анамезоны жин хүндийнх биш, зөвхөн агуулах чингэлэг нүсэрдэхээс тэр билээ. Тэгээд ч Зирда дээрээс анамезон нөөцлөн сэлбэх ёстой байв. Хэрэв Зирда гараг дээр ноцтой явдал тохиолдсон бол одонд аялагч хоёрдугаар зэргийн «Альграб» хөлөг К2-2Н— 88 гарагийн тойрог замд «Тантра» лугаа учрах ёстой байлаа.

	Низа зохиомол татах хүчний талбайн зохилдлын хөг өөрчлөгдөж буйг соргог олж сонслоо. Ич талын гурван дугуй багаж жигдгүй анивчиж, бас тэр талын хананы цахилгаан тэмтрүүл ажиллаж эхлэв. Гэрэлтэх дэлгэцнээ өнцгөр нэгэн түүрхий гялтганан гарч ирээд, шууд л «Тантра»-г чиглэж сум мэт харван айсуйг харахад нэн алсын нэгэн эрхэс аж. Тэр бол сансрын огторгуйд маш ховор дайралдах асар том бодисын түүрхий байв. Низа түүний эзлэхүүн, жин, хурд, чигийг яаравчлан тодорхойлов. Ажиглалт тэмдэглэлийн ороолт сая шурдхийн зогсмогц Низа өөрийн дуртгалыг залгаж бодов.

	Хамгийн гоц гойд нь гэхэд аяллын дөрөв дэх жилийн сүүлчийн саруудад дэлгэцнээ гарч ирсэн ёозгүй цусан улаан нар байлаа. Гэрлийн хурд болох үнэмлэхүй нэгжийн зургааны тавтай тэнцэх хурдаар дүүлэн яваа хөлгийнхний хувьд л дөрөв дэх жил юм. Харин дэлхий дээр бол бие даасан гэж нэрлэдэг долоон жил орчим өнгөрчээ. (Зураг 1)

	Дэлгэцийн шүүлтүүр нь ямарваа нарны туяаны өнгө, хүчийг өөрчилж, хүний нүдийг хамгаална. Озон болон усан хамгаалалт бүхий дэлхийн зузаан агаар мандлын цаанаас нар харагддаг шиг адилхан харагдана. Ихээхэн халуун нарны өгүүлшгүй хурц мэлгэнэх хөх ягаан туяа нь цэнхэр гэхээр юм уу цагаарч, дүнсгэр саарал ягаан одных нь манай нарныхтай төстэй бадрангуй алтлаг шаргал харагдана. Дэлгэцнээ гал улаанаар бадран улалзах нар бол Дэлхийн хүний харж дассан М5 спектрийн ангилалд7 багтах оддыг санагдуулам цусан улаан болж үзэгдэнэ. Манай Дэлхийг бодвол түүний гараг нь нарандаа нэлээд ойр орчдог байна. Зирдад дөхөх тусам түүний нар ихээхэн илчтэй туяа цацруулах лут аранзал улаан зээрэнцэг болж ирлээ.

	«Тантра» хөлөг Зирдад хүрэхээс хоёр сарын өмнө түүний гадаад станцтай холбоо барихыг оролдож эхлэв. Дэлхий, сар хоёрын хоорондын зайг бодвол Зирдад ойр орчдог, заяаны нь дагуул болох агаар мандалгүй саран дээр зөвхөн ганц станц байдаг байжээ.

	Зирда хүртэл гурван живээ километр үлдэж, «Тантра» хөлөг учир тоймгүй их хурдаа секундэд гурван мянган километр болтол сааруулсан хойноо ч тэр станцыг цөхрөлтгүй дуудсаар байв. Низа жижүүрлэж байгаа боловч багийнхан цөм сэрүүн байж, юу болохыг хүлээн жолоодлогын төв байрны дэлгэцийн өмнө сууцгаана.

	Низа дамжуулагчийн хүчийг ихэсгэн, дэвүүр туяа илгээж дуудсаар байв.

	Ингэсээр байтал тэд өчүүхэн цэг төдий гялтганах сарыг олж үзжээ. Одонд аялагч хөлөг ороонго тойролтоор гарагт зугуухан дөхсөөр түүний тойрог замд орж, өөрийн хурдыг сарны хурдтай жигдрүүлэв. «Тантра» хөлөг, сар хоёрыг үл үзэгдэх аргамжаар холбосон мэт болж, тойрог замаараа хурдан явах бяцхан гараг дээр одонд аялагч хөлгийг дүүжилсэн юм шиг боллоо. Хөлгийн цахим стерео томруулагч нь дагуулын гадаргууг магадлан ажиж эхлэв. Тэгтэл «Тантра» хөлгийн багийнханд мартагдашгүй хачин зүйл гэнэт харагдлаа.

	Маш том навтгар шилэн барилга цусан улаан нарнаас сацрах туяанд шарагдан улалзах мэт үзэгдэв. Түүний дээвэр доор цуглааны том танхим гэлтэй байр байв. Тэнд Дэлхийн хүнтэй төсгүй боловч эргэлзээгүй хүн гэмээр олон амьтан хөдөлгөөнгүй хөшжээ. Нисэхийн өмнөхөн туршлагатай ажилтны оронд ирж, сансарт анх аялж яваа, экспедицийн од судлаач Пүр Хиос сэтгэл догдлон багажийнхаа нарийн харааг лавшруулан тодотгосоор байв. Шилэн доор сүүдийж харагдах олон эгнээ хүмүүс огт хөдөлгөөнгүй аж. Пүр Хисс дүрсийг улам томсгов. Сонсогчдын өмнө, жолоодлого хяналтын ширээ тойруулан тавьсан тавцан дээрх урт ширээний дэргэд айдас тогтсон, амьгүй нүд нь алс тийш гөлийсөн хүн хөлөө солбиж суужээ.

	— Үхэж, хөлдөцгөөжээ! гэж Эрг Ноор дуу алдав.

	Одонд аялагч хөлөг Зирдагийн сартай зуузай холбосон хэвээр нисэж, арван дөрвөн хос мэлмий шилэн бунхнаас хараа салгахгүй ширтэнэ. Үнэхээр л бунхан байлаа. Эдгээр үхдэл хэчнээн жил ийм янзтай байгаа бол? Гараг далан жилийн урд таг дуугүй болчихсон хөлөг гэрлийн хурдтай ниссэн зургаан жилийг нэмбэл далан зургаан жил болжээ...

	Бүгдээр даргынхаа зүг харцгаав. Эрг Ноор цонхийсхийж, гарагийн агаар мандлын хул шаргал суунагийг ажиглан ширтэнэ. Суунагийн цаанаас бүдэг бадаг уул нуруу зурайсхийх, далай тэнгис гялайх төдийхөн боловч энд юу болсныг мэдэхээр ирсэн хүмүүст ойлгогдох юм даанч алга байв.

	— Станц сөнөөд далан таван жил болоход сэргээн босгосонгүй! Энэ бол гараг дээр сүйрэл болсны гэрч юм. Доошилж агаар мандалд нэвтрэх хэрэгтэй, бууж ч болох байна. Цөм энд байгаа учир би Зөвлөлийн саналыг сонсъё... гэж дарга хэлэв.

	— Энэ гараг дээр сүйрэл болсон л бол эндээс анамезон авах ямар ч горьдлого алга. Гарагт ойрхон нисэх, тэр тусмаа бууна гэдэг манай гараг нислэгийн шатахууны8 нөөцийг бүр ч багасгана. Үүнээс гадна энд чухам юу болсон нь мэдэгдэхгүй байна. Биднийг хөнөөх хүчтэй цацраг туяа ч байж болно гэж од судлаач Пүр Хисс ганцаараа татгалзав. Низа түүний бүргэдийн хошуу шиг хамар, ёозгүй унжуу чихийг эгдүүцэн харав.

	Экспедицийн бусад гишүүн даргыг дэмжлээ.

	— Сансрын хамгаалалттай хөлөгт гарагийн ямар ч цацраг туяа аюулгүй. Юу болсныг тодруулахаар биднийг явуулаа биз дээ? Энэ тухай Дэлхий маань Их Цагаригт юугаа хэлэх юм бэ? Баримт сэлтийг тогтоох нь чамлалтай, харин түүний шалтгааныг тайлбарлах хэрэгтэй юм. Ингэж сурагч мэт бодсоныг минь уучлаарай! Бид өөрийн шууд үүргээс булзаж хараахан болохгүй байх аа... гэж Эрг Ноор өгүүлэхэд түүний угийн цангинасан дуунд дооглонгуй ая цухалзав.

	— Агаар мандлын дээд давхаргын температур хэвийн байна! гэж Низа баяртай хэлэв.

	Эрг Ноор мишилзээд гарагт ойртон байх хөлгийн ороонго нислэгийг сааруулж, болгоомжтойхон эргэц эргэцээр уруудуулж байв. Зирда Дэлхийгээс арай бага тул доогуур тойроглон нисэхэд онцын их хурд шаардагдахгүй. Од судлаачид, геологичид «Тантра» хөлгийн дурангийн багажаар ажигласан зүйлийг гарагийн зурагтай тулган шалгав. Эх газрын хэлбэр дүрс хэвээр бөгөөд улаан нарны туяанд далай тэнгис дөлгөөн гялалзаж байв. Урьд өмнө гэрэл зурагт буулгасан уул нуруудын хэлбэр өөрчлөгдөөгүй мөртөө гараг таг дуугүй л байна.

	Хүмүүс гучин таван цагийн турш хянах байраас гарсангүй.

	Агаар мандлын бүтэц, улаан нарны цацраг нь Зирдагийн тухай урьдын мэдээ сэлт лүгээ цөм тохирч байв. Эрг Ноор Зирдагийн талаарх лавлахыг нээж, түүний агаар мандлын дээд давхаргын мэдээ сэлтийн тухай олж үзвэл ерөнхийдөө илүү ионжсон байлаа. Ноорын ухаан бодолд бүрэг бараг түгшүүртэй таамаг ягуухан тодорч эхлэв.

	Уруудах ороонго нислэгийн зургаа дахь эргэцийн үед том том хотын бараа харагдав. Одонд аялагч хөлгийн хүлээн авагчид нэг ч дохио чимээ сонстохгүй хэвээр л байлаа.

	Низа Крит хооллохоор ээлж халалцсаны дараад зүүрмэглэсэн бололтой. Хэдхэн минут дугхийсэн юм шиг өөрт нь санагдав. Хөлөг дэлхийн жирийн спиро онгоцноос илүүгүй хурдтайгаар Зирдагийн сүүдэр талаар нисэж явлаа. Энэ талд олон хот, аж үйлдвэр, усан буудал үргэлжилсэн байх ёстой. Гэтэл хүчтэй туяаны стереотелесмоп хэчнээн шимтэн хайвч пад харанхуй дүнд ганц ч оч гялавхийсэнгүй. Одонд аялагч хөлгийн аянга нүргэлэх мэт тачигнах дуун агаар мандлыг нэвт зүсэн олон арван километрийн тэртээд сонстох учиртай байлаа.

	Бүтэн цаг өнгөрөв. Нэг ч гэрэл гялсхийсэнгүй. Шаналан хүлээхэд тэсэшгүй болов. Ноор урьдчилан мэдэгдэх яндан дуугаргав. Нүдгүй харанхуйд сүрдэм нижигнэх дуу агаарын нүргээнтэй нийлж, Зирдагийн учир битүүлгээр таг чиг байх оршин суугчдад эрхбиш сонстох болно гэж дэлхийн хүмүүс найджээ.

	Бадрах гэрлийн жигүүр ёрын харанхуйг үлдэн хөөв. «Тантра» хөлөг гарагийн өдөр талд орлоо. Тэртээ доор хар хилэн дэвссэн мэт харласаар л байна. Түргэн томруулсан гэрэл зургийг үзвэл Дэлхийн хилэн хар намуу цэцэг лүгээ төсөөтэй хар цэцэг битүү ургажээ. Ой мод, бут сөөг, хулс зэгс, цэцэг навч, ер нь бүхий л ургамлыг орлож эзэлсэн хар намуу цэцгийн ширэнгэ олон мянган километрт битүү үргэлжилжээ. Хар хивсэн дунд үзэгдэх хотуудын гудамж нь асар том араг ясны хавирга шиг, улаан зэвд идэгдсэн төмөр хийцүүд нь цустай шарх шиг харагдана. Хаана ч ганц ч амьд амьтан, өнчин мод байхгүй, дан ганц хар намуу цэцэг болжээ!

	«Тантра» ажиглалтын бөмбөгөн станц буулгаад, дахин харанхуй талд оров. Зургаан цагийн дараа робот-станцаас гарагийн агаарын бүтэц, температур, даралт, өнгөн хөрсний нөхцөлийг мэдээлэв. Үзвэл гарагийн хувьд цөм хэвийн зохистой байх агаад харин радио идэвхжил ихэссэн байлаа.

	— Мөн ч аймшигтай гамшиг аа! Эднүүс өөрийгөө ч, гарагаа ч сөнөөжээ! гэж экспедицийн биологич Эон Тал станцын мэдээний төгсгөлийг бичих зуураа урамгүй бувтнав.

	— Нээрээ юу? Ямар аймаар юм! Ионжилт нь тийм ч хүчтэй биш л байна даа гэж Низа гүйлгэнэх нулимсаа нууж лавлав.

	Биологич хэдий залуу боловч монхор хамартай эрэлхэг черкэс царай нь сүртэй болж, 

	— Нэлээд он жил өнгөрч дээ. Ийм радио идэвхжилийн унац нь мэдэгдэмгүй хуримталдаг учраас туйлын аюултай. Бид цацрагийн био тун9 гэж нэрлэдэг цацраг туяаны нийт хэмжээ нь зуу зуун жил кор короор10 өсөн нэмэгдсээр байгаад дараа нь шууд чанарын үсрэлтэд орж болно! Дүнд нь удамшил баларч, үр угсаа тасрахын дээр туяаны тахал тарна. Энэ тохиолдол анхных ч биш. Иймэрхүү сүйрлийг Их Цагариг мэднэ... гэж түс тас хариулав.

	— Жишээ нь, «Хөх ягаан нарны гараг» хэмээн ард нь байгаа Эрг Ноор нэмж хэлэв.

	— Тэр гарагийн хачин нар нь спектрийн А бинт ангид багтдаг бөгөөд манай нар шиг далан найман нарны дайтай илчний маш өндөр энергиэр гарагийнхаа амьдрагчдыг хангадаг байсан нь эмгэнэлтэй юм... гэж дүнсгэр суух Пүр Хисс дурсав.

	— Тэр гараг хаана байдаг юм бэ? Зөвлөлөөс хүмүүс шилжүүлэн суулгахаар зэхэж буй гараг биш биз? гэж биологич Эон Тал лавлав.

	— Яг тэр чинь. Эдүгээ сөнөсөн «Альграб» хөлгийг тэр гарагийн дурсгал болгож тэгж нэрлэсэн юм.

	— Альграб од. Бас түүхчийн одны ордын дельт ч гэдэг! Түүнд хүрч очиход даанч хол доо! гэж биологич хариуллаа.

	— Дөчин зургаан парсек зайтай. Гэвч бид түүнээс ч алсад нисэж чадах одонд аялагч хөлөг барьж байгуулна...

	Амин судлагч толгой дохиод, сөнөсөн гарагийн нэрээр хөлгийг нэрлэдэг нь хаашаа ч юм хэмээн гүвтнэв.

	— Од ч сөнөөгүй, гараг нь ч энх мэнд юм шүү. Бид түүнийг ургамалжуулж, хүн суурьшуулахад зуун жил ч орохгүй дээ гэж Эрг Ноор итгэл төгс хариулжээ.

	Эрг Ноор одонд аялагч хөлгийг Зирдагийн тойрог замаас уртраг тийш нь эргүүлэн, тэнхлэгийн дагуух тойрогт оруулах адармаатай ажил хийхээр шийдлээ. Гараг дээр бүгд сөнөсөн эсэхийг тодруулахгүй юунаа эндээс явах билээ? Эрчим хүчний станцууд нь эвдэрч, багаж төхөөрөмж нь гэмтсэн дээрээс амьд мэнд үлдэгсэд нь одонд аялагч хөлгөөс тусламж авахаар дуудаж чадахгүй байж ч болох биш үү?

	Ийм хариуцлагатай үед жолоодлогын ширээний дэргэд Эрг Ноорын сууж ажиллахыг Низа нэг биш удаа харжээ. Нэвтэршгүй цайз мэт царайтай, ямагт яв цав огцом хөдөлгөөнтэй энэ хүн домгийн баатар шиг санагдана.

	«Тантра» Зирдаг бас дахин горьдлогогүй тойрч, энэ удаад гарагийн нэг туйлаас нөгөө туйл тийш хийлээ. Энд тэнд, ялангуяа дундаж өргөргөөр нүцгэрсэн хөрстэй өргөн өргөн бүс газар харагдлаа. Тэндхийн тэнгэрт шар манан цэлийж, түүний цаана салхинд хөөгдөн хөөрсөн улаан элс лут лут хуйлран маналзах үзэгдэнэ.

	Түүнээс цааш мөнөөх радио идэвхжилд тэсэж үлдсэн юм уу, эсвэл түүний нөлөөгөөр амьдарч чадах хувилган олсон цорын ганц ургамал болох хар намуу цэцэг уй гашуудлын хар хилэн бүтээлэг болон нэлийжээ.

	Бүгд ойлгомжтой болов. Их Цагаригийн зөвлөмж ёсоор бусад ертөнцийн гийчдэд зориулж (одонд аялагч хөлөггүй, зөвхөн гараг хоорондын аяллын хөлөгтэй Зирда дээр) нөөцөлсөн нь анамезоны шатахууныг энэ сөнөсөн балгасын хаа нэгтэйгээс олох гэдэг бүтэлгүйгээр үл барам аюултай хэрэг байв. «Тантра» нислэгийн ороонго тойргийг алгуурхан урвуулан задалж, гарагаас зайлан холдож эхэллээ. «Тантра» хөлөг гараг хоорондын нислэг болон хөөрөх, буухад ашигладаг ионт триггер11 буюу гараг нислэгийн мотороор секундэд арван долоон километр хурдлах хүч авч сөнөсөн гарагаас зайлан одлоо. Тэгээд «Тантра» бөмбөгөн дохио буулгаж орхисон бөгөөд «Альграб» хөлөг ирээд хүлээж байх ёстой, оршин суугчидгүй, зөвхөн томьёогоор мэдэх одны систем рүү чиг барьжээ. Анамезоны хөдөлгүүрийг ажиллууллаа. Хөдөлгүүрийн хүч нь тавин хоёр цагийн дотор одонд аялагч хөлгийг цагт есөн зуун сая километр хурдлах хэвийн хурданд хүргэлээ. Уулзах болзоот гараг хүртэл дэлхийн арван таван сар буюу хөлгийн хараат цагаар арван нэгэн сар аялах зам үлджээ. Жижүүрээс бусад нөхөд нойрсож болох байлаа. Тэгэвч бодол саналаа хэлэлцэх, тооцоолох, Зөвлөлд илтгэл бэлдэх сэлтэд нэг сар өнгөрлөө. Зирдагийн талаар лавлахаас үзвэл, атомын шатахууны заримдаг задралаар хийсэн осолтой туршилтын тухай дурджээ. Тэрчлэн сөнөсөн гарагийн нэрт эрдэмтдээс амьдралд хортой нөлөөний шинж илэрснийг анхааруулан зааж, туршилтаа хориглон зогсоохыг шамдан шаардаж хэлсэн үгийг ч олжээ. Зуун арван найман жилийн өмнө Их Цагариг даяны өндөр хөгжингүй ухаант хүн болгон ойлгохуйц урьдчилан сануулсан товчхон илгээлт тараасныг Зирдагийн захиргаа төдий л чухалчлан ойшоогоогүй бололтой.

	Цөмийн эрчим хүчний аюул багатай өөр төрлийг мэргэн цэцнээр хайж сүвэгчлэхийн оронд сэрэмж болгоомжгүй олон туршилт хийж, цөмийн эрчим хүчний аюултай төрлийг хөнгөн хуумгай хэрэглэж, хортой цацраг хурж хуримталсны улмаас Зирда сөнөсөн нь эргэлзээгүй болов.

	Тааврыг аль хэдийн тайлаад, хөлгийн багийнхан хоёр ч дахин гурав гурван сараар унтаж, мөн тийм хугацаанд хэвийн ёсоор сэрүүн аж төржээ.

	Эдүгээ «Тантра» болзоот саарал гарагийг олон хоног тойрон нисэвч «Альграб» хөлөгтэй учрах найдлага цаг тутамд алдарч, өөрт нь ямар нэгэн заналхийлэл дөхөж байв...

	Эрг Ноор бодлогошрон суугаа Низаг харж үүдэнд зогссоор л байлаа. Бүсгүй мандаалж зассан өтгөн гэзэгтэй тэргүүнээ тонгойлгосон нь алтлаг хөвсгөр цэцэг лүгээ адил аж... Хажуугаас нь харахад адтай хөвүүн шинжийн төрхтэй бөгөөд ямагт инээдээ барьж ядан анийлгаж байдаг хялардуу нүд нь энэ удаад догдлонгуй, эр зоригтойгоор дүрлийжээ! Өөрийн чин үнэнч амраг сэтгэлээрээ Ноорын санаа сэтгэлд хэчнээн их дэмжлэг болж байдгаа хүүхэн өөрөө ч ухаараагүй байв. Эрг Ноор олон жилийн сорилт шалгалтыг туулж зориг сэтгэл хатуужсан хэдий боловч хүмүүсийн төлөө, хөлгийн төлөө, экспедицийн амжилтын төлөө ямарваа хариуцлагыг хүлээхэд хэзээ ч бэлхэн дарга байх ажлаасаа үнэхээр халшрах болжээ. Тэнд, Дэлхий дээр нэг хүнд хариуцлага үүрүүлэх явдал аль дивангарт арилаад, ажил гүйцэтгэхээр уригдсан бүлэг хүн хамтран шийдвэр гаргадаг билээ. Ямар нэгэн онцгой тохиолдол болох аваас агшин зуурт аливаа зөвлөгөө, хамгийн нарийн заавар авч болно. Энд, одонд аялагч хөлөг дээр бол хаанаас ч зөвлөгөө авах аргагүй учир хөлгийн захирагч нь онцгой эрх эдэлдэг. Тийм бэрх хариуцлага хоёр гурван жил үргэлжилдэг бол ч бас яах вэ. Гэтэл одонд аялах экспедицийн дундаж хугацаа арав, арван таван жил шүү дээ!

	Эрг Ноор төв байранд ороход Низа босон харайж угтав.

	— Би шаардагдах бүх материал, зургийг ялгаж авчирлаа. Одоо машинаа ажиллуулъя! гэж Ноор хэллээ.

	Экспедицийн дарга сандал дээр налайж суугаад жижигхэн металл хуудсыг яаралгүй эргүүлж солбицлын тоо, соронзон, цахилгаан ба таталцлын орны хүчдэл, сансрын эгэл бөөмийн урсгалын хүч, солирын шууралтын хурд болон нягтралыг дараалан нэрлэв. Низа чармайж цонхийсхийн тооцоолох машины товчлуурыг дараа дараалан дарж гүйцээд унтраалгыг эргүүлэв. Эрг Ноор дорхноо л цуврал хариу авч, хөмсөг зангидан бодолхийлэв.

	Тэгснээ дарга:

	— Бидний замд таталцлын хүчтэй орон буюу хилэнцэт одны ордын 6555-ЦР + 11— ПКУ одны орчимд бөөгнөрсөн бараан бодисын муж байна. Шатахуунаа гарздахгүйн тулд ийшээ, Зүүн Далай одны ордын зүг даялах нь зүйтэй. Хуучин цагт таталцлын орныг хурдасгагчийн чанартай ашиглаж, моторгүй нисэлтээр түүний хаяаг даган нисдэг байсан... хэмээн ярьж эхэллээ.

	— Энэ аргыг бид ашиглаж болох уу? гэж Низа зуураас нь асуулаа.

	— Болохгүй ээ, манай хөлгийн хурд хэтэрхий их байна. Үнэмлэхүй нэгжийн зургааны тав буюу секундэд хоёр бум таван түмэн километрийн хурдаар Дэлхийн таталтын талбайд орвол бидний жин нэг түм хоёр мянга дахин нэмэгдэж, бүх экспедиц маань үнсэн товрог болж хувирна. Бид зөвхөн сансрын огторгуйд, материйн их бөөгнөрлөөс хол тийнхүү нисэж болно. Одонд аялагч хөлөг таталцлын оронд12 дөнгөж орж эхэлмэгц хурдыг саах, тэгэхдээ таталтын талбай хэчнээн хүчтэй байна, хурдыг мөн төчнөөн их сааруулах хэрэгтэй.

	— Тэгвэл таталтын талбай хэчнээн хүчтэй бол төчнөөн алгуурхан ниснэ гэдэг чинь зөрчилтэй байна даа гээд Низа шанаагаа хүүхдэрхүү туллаа.

	— Энэ бол одонд аялагч хөлөг өөрөө гэрлийн туяатай адил хурдалж, зөвхөн шулуун буюу тэнцүү хүчдэлийн мурий шугам гэгчээр явж болох доод гэрлийн13 асар их хурдаар хурдлах үед л тэгж болно доо.

	— Би зөв ойлгосон бол та «туяа» болчихсон манай «Тантра» хөлгийг шууд нарны аймаг руу залах хэрэгтэй юм аа даа.

	— Үүнд л оддын аяллын их бэрхшээл байдаг юм. Бид тооцоололдоо өөрийн ухаанд багтах бүхий л засварыг хэчнээн ч хийлээ гэсэн аль нэг одны зүг үнэндээ яг онож чиглэх боломжгүй байдаг. Аялах замын туршид хуримтлах алдааг цаг ямагт тооцоолон гаргаж, хөлгийн чигийг өөрчлөх хэрэгтэй болдог. Тиймээс төгс автоматчилагдсан жолоодлого байх боломжгүй болдог. Харин бид одоо аюултай байдалд байна. Хурдны хүчийг бүрэн авсны дараа нислэгийг зогсоох юм уу, үгүйдээ ихээхэн сааруулбал бид үхлээ гэсэн үг. Яагаад гэвэл, бидэнд дахиад хүч хурд авах шатахуун байхгүй. За, ямар аюул байгааг хар л даа. Энэ 344+2У муж бол огт судлагдаагүй юм. Энд одод байхгүй. Мэдэхээс зөвхөн таталцлын орон байдаг. Түүний хаяа нь энэ байна. Тав дахь тойргийг гүйцмэгц бүгдийг сэрээж, одон орончдын хамт эцсийн шийдвэрийг гаргая. Харин одоохондоо... гээд экспедицийн дарга чамархайгаа илээд эвшээв.

	— Спорамины үйлчилгээ дуусаж байна. Та одоо амар даа! гэж Низа хэллээ.

	— За тэгье, би энд сэнтий дээр хажуулъя. Харин гэнэт ер бус хачин тохиол, үгүйдээ ямар нэг анир ч гарсан сэрээгээрэй! гэв.

	Низагийн зүрх булгилж энхрийлэх сэтгэл төрөхөөр ямар нэг өнгө Эрг Ноорын үгийн аялгуунд мэдэгдэв. Түүний өжүүд толгойг цээжиндээ тэвэрч, эрт бууралтаж эхэлсэн хар үсийг нь илмээр санагджээ...

	Низа босож, лавлах хуудаснуудыг нямбайлан эмхлээд цаг, багаж байрласан модон хана дагуух бүдэг ногоон гэрлийг үлдээж, бусдыг нь бөхөөлөө. Одонд аялагч хөлөг хоосон цөл огторгуйд цаглашгүй мундаг төгий татан, туйлын амгалан дүүлнэ. Нислэгийн мэргэжилтэн хонгор үст бүсгүй аварга хөлгийнхөө «тархины» дэргэдэх суудалдаа чимээгүйхэн суув. Нэг горимын уянгад тааруулсан бөгөөд өчүүхэн төдий түйтгэр орвол гажуу дуугардаг багажууд хэвийн хэм намуун эгшиглэнэ. Гэхдээ намуухан уянга нь зохилдох нийтлэг нэг хөгтэй аж. Харанга дангинах лугаа адил цохилт хааяа нэг давтагдана. Энэ нь «Тантра» хөлгийн чиг замыг муруй шугамаар залдаг, гараг нислэгийн туслах мотор ажиллаж буй хэрэг. Анамезоны мундаг хөдөлгүүр ажиллаагүй байв. Одонд аялагч хөлөг доторх урт шөнийн нам гүмд цөм амгалан нойрсож, хөлөг болон түүний эзэд дээр сүрхий аюул нөмрөөгүй юм шиг л байв. Удтал мөрөөдөн хүлээсэн дуудлага хүлээн авагчийн дуу чангаруулагчид одоохон сонстож, хоёр хөлөг нисэлтийнхээ цаглашгүй хурдыг сааж эхлээд, улмаар зэрэгцээ чиг замд ойртон ойртсоор хурдаа жин тан жигдрүүлж, зуузай холбох байх. Тэгээд өргөн хоолой гудмаар хоёр бяцхан ертөнц холбогдож, «Тантра» хөлөг анамезон аваад дахин аварга хүч чадлаа олж авах болно гэмээр л байлаа.

	Низа даргадаа бат нут итгэдэг болохоор сэтгэлийнхээ гүнд амар жимэр байжээ. Аяллын таван жил удаан ч үгүй, зүдүүр ч үгүй байлаа. Низа ялангуяа амраг сэтгэлтэй болсноос хойш... Бодол санааг эзэмдсэн урьд өмнийн гоц сонин ажиглалт, ном судар, уянгат хөгжим, киноны цахим бичлэг зэргээс үргэлж эрдэм мэдлэгээ сэлбэн баяжуулж, эцэс төгсгөлгүй гүн харанхуйд ширхэг элс мэт алдарсан гоо сайхан Дэлхий юугаан санагалзах зав төдий л олдохгүй өнгөрөв. Дэргэдэх нөхөд нь асар их эрдэм мэдлэгтэй хүмүүс билээ. Удтал шимтэн ажилласнаас юм уу тохиолдсон явдлын тухай сэтгэгдлээс мэдрэл алжааж цуцвал... яах вэ дээ, ховслох хэлбэлзэл тааруулагчийн дэмжлэгээр удтал нойрсож, ихээхэн хугацааг агшин зуурт нисэн өнгөрөөнө. Хайрт хүнийхээ дэргэд баяр жаргалтай л явна. Гагцхүү нөхдийнх нь, ялангуяа Эрг Ноорын ажил хэцүү бэрх байдгийг бодохоос сэтгэл зовох юм. Хэрэв өөрөө чаддаг сан бол... үгүй дээ, ийм хүмүүсийн дэргэд юу ч мэдэхгүй нислэгийн мэргэжилтэн хүүхэн юу чадах билээ! Гэвч тэдний нүсэр хөдөлмөрийг хөнгөвчлөх гэсэн түүний нинжин сэтгэл, үргэлжийн чин зүтгэл, чадах бүхнээ хийх гэдэг халуун эрмэлзэл нь тус болдог ч байж болох юм.

	Экспедицийн дарга сэрж, манарсан толгойгоо өндийлгөв. Гараг нислэгийн хөдөлгүүрийн дууны цохилтод хааяа нэг дарагдах жигд уянга горимын ёсоор эгшиглэж байв. Низа Крит олон багажийнхаа дэргэд ялимгүй бөгцийсхийн суухыг харвал залуу царай нь алжаасан шинжтэй байв. Эрг Ноор од аяллын хугацааны хараат цаг руу зэрэмхэн хараад, хүнхэр сандлаасаа сэвхийн босов.

	— Би арван дөрвөн цагт унтжээ! Гэтэл Низа, та намайг сэрээсэнгүй! Энэ бол... гэснээ бүсгүй баяртай мишээж буйг үзээд, түгдэрч, — Одоохон явж амар! гэв.

	— Тан шиг энд унтаж болох уу? гэж бүсгүй зөвшөөрөл аваад, бушуухан гар нүүрээ угааж, зоог хүртсэний дараа зөөлөн сандал дээр тухлав.

	Эрг Ноор долгион шүршүүрт булхаж сэргээд, багаж төхөөргийн дэргэд бүсгүйн байрыг эзлэв. Тэгээд цахим холбооны хамгаалалтын заалтыг шалгаад, шалмаг алхлан холхиж эхлэв. Низа Критийн хар сормуустай, гялтганасан бор нүд Ноорыг сэмхэн харуулдаж байв.

	— Та яагаад унтахгүй байна? гэж дарга нислэгийн мэргэжилтэн хүүхнээс захирангуй асуулаа.

	Низа тайрч богиносгосон бужгар хонгор үсээ гэдэсхийн сэгсрэв. Дэлхийгээс гадагш экспедицэд эмэгтэйчүүд аялахдаа гэзгээ урт ургуулдаггүй байлаа.

	Низа шийдгүйхэн эхэлж, 

	— Би... Аюулын ирмэг дээр байгаа энэ зуурт алс гүн огторгуйд нэвтрэн орсон хүний сүр хүч, цог жавхланг бишрэн бодож байна. Танд бол энд олон зүйл дассан жирийн үзэгдэл байхад би сансарт анх удаа аялж явна. Оддыг алгасан шинэ ертөнц тийш яваа агуу аялалд анх оролцож явааг минь бодож үзээч! гэв.

	Эрг Ноор мушилзан, магнайгаа илээд:

	— Би таны урмыг хугалах, зөвөөр хэлбэл, манай сүр хүчний жинхэнэ цар хүрээг танд ойлгуулах ёстой. За энэ, — гээд Эрг Ноор проекторын дэргэд очив. Төв байрны давхарлагийн арын ханан дээр манай Галактикийн гэрэлтэх угалз гарч ирэв.

	Эрг Ноор угалзын захын харанхуйд зэгэл тоос гэмээр үүвэр түүвэр одод үзэгдэх төдийхөн сэрвэгэр салааг зааж:

	— Энэ бол Галактикийн гэрэл гэгээгээр ч, амьдралаар ч ядуухан захын цөл муж, энд манай Нарны аймаг байдаг бид ч бас энд нисэж явна. Хар даа, энэ салаа нь Тэнгэрийн Оломын одны ордоос өмнө Зүгийн Онгоц одны орд хүртэл үргэлжилж, төвийн бүсээс аглаг зэлүүд орчихоос гадна бас түүнийг бараан үүл халхалж бүрийлгэжээ... Манай «Тантра» энэ салааны дагууд дүүлэн өнгөрье гэвэл бие даасан дөрвөн түм орчим жил нисэх болно. Манай салаа ба зэргэлдээх салааны хоорондох түнэр харанхуй цөл огторгуйг хөндлөн туулъя гэвэл бид дөрвөн мянган жил нисэж гэтлэх сэн билээ. Огторгуйн гүн рүү бид нисээд байна гэдэг маань одоохон хэрдээ тавин гэрлийн жилийн голчтой өчүүхэн толбо дээр л бээцгэнэж байгаа хэрэг юм шүү дээ! Хэрэв Их Цагаригийн сүр хүч байгаагүй бол бид ертөнцийн тухай дульхан л мэдсэн байх билээ! Нэг хүний богинохон амьдралд ялагдашгүй огторгуйн алс гүнээс илгээсэн сонсгол, дүрс, сэтгэмж бүр эрт орой хэзээ ч бол манд хүрч ирэх бөгөөд бид улам л алсын олон ертөнцийг танин мэддэг болно. Эрдэм мэдлэг маань улам улам арвижиж, энэ ажил тасралтгүй үргэлжилсээр л байна!

	Низа дув дуугүй чагнана.

	Эрг Ноор бодолхийлснээ залгаж:

	— Биднээс хоёр дахин богино насалдаг байсан өндөр өвгөд маань... од хоорондын анхны аялалд хамгаалалтын бат бөх тоноглолоор ч, хүч хурдаар ч дорой багахан хөлгөөр нисдэг байжээ. Чухам тэр л хүний үнэнхүү сүр жавхлан мөн байлаа! гэв.

	Низа санал эс нийлэх зүйлд толгойгоо ганасхийлгэдэг заншлаараа зөрүүдлэн ганасхийж:

	— Огторгуйд шууд нэвтрэх гэж мугуйдлахгүй болж, түүнийг ялах өөр арга ухаан сийлсэн хожмын цагт, анхан эртний хэрэгслээр сансрыг ялж эзэмшсэн баатрууд энэ хэмээн тануусын тухай ярилцах болно! гэлээ.

	Экспедицийн дарга хөхиүн мишилзэн бүсгүй рүү гараа сарвайлгаж:

	— Бас таны тухай ч ярина, Низа! гэв.

	Низа дүрсхийн хөөрч, 

	— Тантай цуг яваадаа би бахархаж байна! Сансарт ахин дахин аялахын тулд бүхнээ зориулахад бэлэн байна хэмээн дуу алдав.

	— Тийм ээ, би мэднэ. Харин хүн бүгд ингэж боддог биш ээ! хэмээн Эрг Ноор санаашран өгүүлэв.

	Даргын санааг Низо эмэгтэй хүний нарийн совингоор ойлгожээ. Ноорын өрөөнд алтлаг нил өнгөтэй хоёр стерео хөрөг бий. Тэр бол эртний дэлхийн түүхч, дэвж буй жигүүр шиг урт хөмсөгтэй, дэлхийн тэнгэр шиг цэнхэр мэлмий нь тунгалаг харцтай, гоо үзэсгэлэнт Веда Конг хүүхний хөрөг билээ. Наранд борлосон царайтай, цайвар гэзгээ илэхээр гараа өргөж дур булаам мишээсэн нэг дүр байдаг. Нөгөө нь эрт дивангарын далайн хөлгийн дурсгал болох зэс үхэр буун дээр суугаад учиргүй хөхөрч байгаа дүр байдаг.

	Эрг Ноор шалмаг холхихоо больж, нислэгийн мэргэжилтний өөдөөс харж алгуурхан суугаад:

	— Танд, Зирда дээр ямар гүжир хувь төөрөг мөрөөдлийг минь бусниулсныг Низа та мэдсэн ч болоосой! гэж гэнэт хүнгэнэн хэлээд эрчээр дүүлэх одонд аялагч хөлгийнхөө хурдыг чинээнд нь тулгах гэсэн мэт анамезоны хөдөлгүүрийн асаах оньсон дээр хуруугаа болгоомжтой хүргэв.

	— Зирда сүйрээгүй сэн бол бид шатахуун авах байсан гээд бүсгүйн асуух харцанд хариу болгож: — Тэгээд би экспедицээ цааш нь авч явах байсан. Зөвлөлтэй тэгж тохиролцсон байсан юм. Зирда шаардагдах мэдээллийг дэлхийд уламжлах, харин «Тантра» аялах хүсэлтэй хүмүүсээ аваад цаашлан одох байсан юм... «Альграб» энд жижүүрлэсний дараа Зирда руу дуудагдан очиж, үлдсэн нөхдийг аваад буцах байсан билээ гэв.

	— Зирда дээр хэн хоцрох юм бэ? Пүр Хисс үлдэнэ гэж үү? Том эрдэмтэн хүн, эрдэм мэдлэг түүний дур хүслийг татахгүй гэж үү? хэмээн Низа зэвүүрхэн дуугарав.

	— Аа та яах вэ, Низа?

	— Би юү, явна аа!

	— Уухай... Хаашаа тэр вэ? гэж Эрг Ноор цочмог шууд асууж, бүсгүйг нүд цавчилгүй ширтэв.

	Хаашаа ч хамаагүй энэ рүү ч гэсэн... гээд хүүхэн Галактикийн одот угалзын хоёр сэртгэр салааны хоорондох нүдгүй харанхуй руу зааж, уруулаа ангайсхийлгэн Ноорын өөдөөс ширтэв.

	— Өө, тийм ч хол биш байна, нислэгийн мэргэжилтэн хонгор Низа минь. Наян таван жил орчмын өмнө «Шатлал» нэртэй од аяллын гучин дөрөвдүгээр экспедиц явсныг та мэднэ. Одонд аялагч гурван хөлөг бие биеийг шатахуунаар хангаж, Тэнгэрийн Сан одны ордын зүг Дэлхийгээс улам улам холдон олдсон. Хоёр хөлөг нь шинжээчдийн баггүй гарч, нөгөөдөө анамезоноо өгөөд буцаж ирсэн юм. Тэгж л уулчин-тамирчид аварга сарьдгийн оргилд авиран гарч байсан даа. Харин сүүлдээ гурав дахь хөлөг «Парус»...

	— Өнөөх буцаж ирээгүй!.. гэж Низа догдлон шивгэнэв.

	— Тийм ээ, «Парус» хөлөг эгж ирээгүй. Тэгэвч зорьсондоо хүрч, буцах замдаа мэдээ илгээж амжаад сөнөжээ. «Парус» хөлөг Тэнгэрийн Сан одны ордын Альфа буюу Нэхэгч Эхнэр хэмээх цэнхэр гялааны гарагууд том аймгийг зорьсон байлаа. Тэнгэрийн хойд хэсэгт харагддаг тэр тод цэнхэр гялаан тоолшгүй олон үеийн хүмүүсийн харааг хэчнээн ч булаадаг байв даа! Нэхэгч Эхнэр гялаан Дэлхийгээс найман парсек буюу бие даасан гучин нэгэн жил нисэх алсад байдаг. Хүмүүс өөрийн Нарнаас төчнөөн алсалж холдоогүй байлаа. Тийм ч атугай «Парус» зорьсондоо хүрчээ... Хөлгийн сөнөсөн шалтгаан тодорхойгүй. Солир дайралдсан юм уу, аргалшгүй гэмтэл олсон алин болохыг бүү мэд. «Парус» одоо болтол ч огторгуйд харвасаар л явдаг, бид өнгөрсөнд тооцдог баатрууд маань амьд мэнд байж мэдэх л юм...

	— Яасан ч аймшигтай юм!

	— Доод гэрлийн хурдаар явж чадахгүй одонд аялагч хөлөг бүр тийм л тавилантай юм даа. Төрөлх гараг ба хөлөг хоёрын хоорондох зай нь олон мянган жил аялах зам болон дорхноо л сунана.

	— «Парус» юу мэдээлсэн бэ? гэж Низа яаран асуув.

	— Тун ч хомсхон доо. Мэдээ нь тасалдсаар сүүлдээ бүүр алга болж билээ. Би үг бүрийг нь санаж байна. «Би Парус, Би Парус, Нэхэгч Эхнэр гялаанаас эгж хорин зургаан жил явж байна... хангалттай... хүлээе... Нэхэгч Эхнэрийн дөрвөн гараг нь... сайхан юм ер байхгүй... Ямар их зол заяа билээ!..» гэж байдаг юм.

	— Хөөрхий тэд тусламж дуудаад, хаа нэгтээ хүлээх хүсэлтэй байж дээ!

	— Чухам тэгж ээ. Тиймгүй бол одонд аялагч хөлөг мэдээ явуулах гэж асар их эрчим хүч зарцуулахгүй. «Парус» хөлгөөс дахиж нэг ч мэдээ ирээгүй болохоор яах ч аргагүй болжээ.

	— Буцах замдаа бие даасан хорин зургаан жил явсан. Өөрийн Нарыг хүртэл таван жил орчим үлдсэн... Тэгэхээр «Парус» бидний яваа энэ районы хаа нэгтээ юм уу, Дэлхийд нэлээд дөхүү байж дээ.

	— Арай л юу бол... Хэрэв хэвийн хурдыг хэтрүүлж, квантын туйлд14 ойролцоо хурдалсан бол юу юм гэхээс биш. Гэвч тэгэх нь онц аюултай!

	Эрг Ноор гэрлийн хурданд ойртох тусам материйн байдалд гарах эвдэн сүйтгэх үсрэлтийн тооцооны үндэслэгээг товчхон тайлбарлаж байснаа хүүхэн хайнга сонсож буйг анзаарав.

	Экспедицийн дарга тайлбараа дөнгөж дуусмагц бүсгүй:

	— Би таныг ойлголоо! Шууд л ойлгох байсан юм, гэтэл одонд аялагч хөлгийн сүйрэл ухаан самууруулчихлаа. Ийм явдал эгнэгт аймшигтай, бодохоос хүлцэшгүй юм! гэв.

	— Мэдээний үндсэн утгыг та одоо л ухаарч байна гэж Эрг Ноор барайж хэлээд, — Тэд ямар нэг үзэсгэлэнт ертөнцсийг нээжээ. Тиймээс ч би «Парус» хөлгийн мөрөөр орох сон хэмээн аль эртнээс мөрөөдөж ирлээ.

	Үүнийг боловсронгуй болгосон одоогийн ганц хөлгөөр гүйцэтгэж болно. Үзэсгэлэнт сайхан гарагуудтай Нэхэгч Эхнэр цэнхэр нарны тухай би идэр наснаасаа мөрөөдөж яваа хүн! гэв.

	Низа түгдрэн байж, 

	— Тийм ертөнцүүдийг үзэх гэдэг... Гэтэл эргэж ирэхэд дэлхийн жар буюу хараат дөчин жил ниснэ... Тэгэхэд... амьдралын тэн хагас нь өнгөрнө гэв.

	— Тийм ээ, их амжилтад хүрье гэвэл их хохирол шаарддаг юм. Харин энэ бол миний хувьд хохирол биш ээ. Дэлхий дээр байх миний амьдралын хугацаа бол гагцхүү одонд аялах зам зуурын ахархан завсарлага л болдог юм. Би одонд аялагч хөлөг дээр төрсөн юм шүү дээ!

	— Ямар учиртай юм бэ? гэж бүсгүй гайхав.

	— Одон аяллын гучин тавдугаар экспедиц дөрвөн хөлгөөс бүрдсэн байжээ. Нэг дээр нь миний эх одон орончоор явжээ. МН19026 + 7АЛ хос одонд хүрэх замын дунд би төрж, тэгснээр хоёр дахь удаагаа хууль зөрчсөн аж. Хоёр дахь гэдгийн учир бол би сургуульд биш, харин одонд аялагч хөлөгт эх, эцгийн гар дээр торнин өсөж, хүмүүжил олсон хэрэг юм. Өөрөөр яах ч билээ дээ! Экспедиц Дэлхийд буцаж ирэхэд би нэгэнт арван наймтай байлаа. Би одонд аялагч хөлөг жолоодох урлагийг эзэмшээд нислэгийн мэргэжилтэн болж, намайг Геркулесийн сайн үйлсийг гүйцэтгэсэн буюу эрийн цээнд хүрсэнд тооцсон билээ.

	— Тэгсэн ч би нэг л ойлгохгүй байна... гэж Низа эхлэхэд Эрг Ноор угтаж:

	— Миний эхийг үү? Хожим л ойлгоно доо! Тэр үед Анти-Тья хэмээх ийлдсийг удаан хадгалж болдоггүй, эмч нар хадгалах аргыг нь олоогүй байжээ... Ямар ч байсан ялгаагүй хэрэг, намайг ийм нэг жолоодлогын байранд аваачжээ. Би олон дэлгэцнээ жиргэнэх оддыг маанаг харцаар жигтэйхэн бүлтгэнэн харж байсан гэдэг. Бид өөрийн Наранд ойр орчих хос одтой Морьт Тэрэг одны ордын Тета одны зүг нисэж байжээ. Бараан үүлэнд халхлагдсан хос одны нэг нь цэнхэр, нөгөө нь улбар шаргал одой од санж. Түр станцын шилэн бөмбөгөр дотроос харагдах амьдралгүй гарагийн тэнгэр л миний анхны ухамсартай сэтгэгдэл болсон юм. Хос одны гараг ч буруу тойрогтой байдаг учраас тэнд амьдрал байдаггүй жамтай. Манай экспедиц тэнд бууж, долоон сарын турш уулын шинжилгээ хийлээ. Одоо бодоход тэнд цагаан алт, осмий, иридийн гайхалтай их баялаг байсан санагдана. Учиргүй хүнд иридийн жижигхэн шоо миний наадам болдог байв. Миний анхны үзсэн тэнгэр маань ухаанд багтамгүй гоё сайхан, хурц улбар шаргал ба өтгөн цэнхэр туяарах хоёр нартай, анивчихгүй ёлтойх одтой хар тэнгэр байж билээ. Заримдаа хоёр нарны туяа нь солбилцоно. Тэгэхэд манай буусан гараг дээр нэн хүчтэй ногоон гэрэл сацарч, би хөөрч баярлан хашхичиж цовхчдог сон!.. За больё, би дуртгалдаа хэт хөтлөгдлөө, та ч амрах хэрэгтэй хэмээн яриагаа дуусгав.

	— Цааш нь яриач дээ, би үүнээс илүү сонин зүйлийг хэзээ ч сонсоогүй гэж Низа гуйсан боловч дарга хэлбэршгүй байжээ.

	Эрг Ноор лугших ховслуур авчрав. Даргын захирангуй харцнаас ч юм сан уу, нойрсуулах багажийн нөлөө ч юм сан уу, бүсгүй маш бөх унтаад зургаа дахь тойрогт орохын өмнөхөн сэржээ. «Альграб» байхгүйг Низа даргын хүйтэн харцнаас даруй ойлголоо.

	— Ашгүй та цагаа олж бослоо! Хөгжим дуугаргаж, сэрээх гэрлээ асаагаарай. Бүгдийг сэрээнэ шүү! гэж дарга сая цахилгаан ба долгионы угаалгад булхаад биеэ цэгцэлж ирсэн Низад мэдэгдэв.

	Низа хэдэн эгнээ товчлуур шалавхан дармагц, экспедицийн гишүүдийн унтлагын бүх өрөөнд дараалан гэрэл гялс гялсхийж асаад, намуухан доргилох найруу эгшгээр ягуухан чангарах тусгай хөгжим дуугарч эхлэв. Дугжирч зогссон мэдрэлийн тогтолцоо алгуурхнаар сэрж, хэвийн үйл ажиллагаанд эгэн орж эхэлжээ. Бүрэн сэргэж, унд зоог ба мэдрэл сэргээх бодис хүртээд хүч тэнхээ авсан хүмүүс таван цагийн дараа хөлгийн жолоодлогын төв байранд цөм цугларав.

	Одонд аялагч туслах хөлөг сүйдсэн тухай мэдээг хүн бүр өөр өөрөөр тусган авчээ. Эрг Ноорын бодсончлон экспедицийн гишүүд зохих зориг хатуужилтайгаа харууллаа. Цөхөрсөн нэг ч үг, айж гутарсан нэг ч харц байсангүй. Зирда дээр төдий л зоригтой биш байсан Пүрс Хисс мэдээг сонсоод давхийсэн ч үгүй.

	Экспедицийн эмч залуу эмэгтэй Лума Ласви үл мэдэг цонхийгоод эвэрсэн уруулаа сэмхэн долоов.

	— Амь үрэгдсэн нөхдөө дурсацгаая! гэж дарга хэлээд дүрс өсгөн тодосгогчийн дэлгэцийг асаахад «Тантра» хөлгийг нисэхээс өмнө хальсанд буулгасан «Альграб» хөлөг харагдлаа.

	Бүгд бослоо. «Альграб» хөлгийн багийн долоон хүний зарим нь мишилзсэн, зарим нь төв буусан гэрэл зураг дэлгэцнээ дараалан аажуу гарав. Эрг Ноор хүн нэг бүрийн нэрийг сонсгоход, аялагчид амь эрсэдсэн нөхөд тус бүрд хүндэтгэлээ илэрхийлэв. Одонд нисэгчид ингэдэг заншилтай аж. Хамтарч одонд аялах хөлгүүд ямагт экспедицийн бүх гишүүдийн гэрэл зургийг авч явдаг байв. Сурог тасарсан хөлөг сансрын огторгуйд зөндөө хэрэн бэдэж, хүмүүс нь удтал амьд мэнд байж болох юм. Тэгсэн хөлөг хэзээ ч эргэн ирж байгаагүй учраас уг явдал ямар ч ач холбогдолгүй болдог. Түүнийг хайж олох, тусламж үзүүлэх ямарваа бодит боломж байхгүй. Хөдөлгүүрийн олон зүйл машины зохиомж бүтцэд жижиг эвдрэл бараг гарахгүй, гаравч амархан засагддаг боловсронгуй болсон билээ. Машины сүрхий эвдрэлийг сансарт засаж байсан удаа ч үгүй. Хөлөг заримдаа «Парус» шиг сүүлчийнхээ мэдээг өгч амждаг юм. Гэвч мэдээ өгөх байг яг онож баримжаална гэдэг өгүүлшгүй бэрхтэй учраас ихэнх мэдээ нь очихгүй замхардаг. Их Цагаригийн нэвтрүүлгээр мянга түмэн жилд сурвалжлан сураглаж байж яг чиглэлийг олж тогтоохоос гадна нэвтрүүлгээ янз янзаар өөрчлөн гарагаас гарагт дамжуулж чадна. Гэвч одонд аялагч хөлгүүд ямагт судлагдаагүй мужид явдаг учраас нэвтрүүлгийн чиглэл нь гагцхүү багцаа баримжаагүй таавар төдий байж болохтой юм.

	Үүнээс гадна аливаа цацраг туяа ба мэдээ далайд живэх мэт замхардаг ямар нэг саармаг орон болох тэг-орон сансарт байдаг гэсэн үнэмшил од аяллын нисэгчдийн дунд ноёлж байв. Гэтэл тэг-орон гэгч бол ер бусын зохиомол зөгнөлд дуртай сансрын аялагчдын балай хийрхэл гэж одон орон бодисын зүйчид одоо болтол үзсээр л байна.

	Түргэн зуур уй гашуудал үйлдэж, зөвлөгөөн хийсний дараа Эрг Ноор анамезоны хөдөлгүүрийг асаав. Хоёр хоногийн хойно түүнийг унтраасан бөгөөд одонд аялагч хөлөг хоногт хоёр Их тэрбум (10 10) нэг тэрбум (10 9) километрээр төрөлх гараг руугаа дөхөх болов. Нар хүртэл барагцаалбал дэлхийн бие даасан зургаан жил нисэх зам үлджээ. Төв байр ба номын сан-лабораторид тооцон бодох, шинэ чиг зам боловсруулах нөр их ажил оволзож байв.

	Гагцхүү хөлгийн чиг замыг засамжлахад анамезоныг зарцуулан, зургаан жилийн туршид нисэх хэрэгтэй болжээ. Өөрөөр хэлбэл, хурдыг чанд баримталж одонд аялагч хөлгөө явуулах хэрэгтэй байв. Нар ба «Тантра» хөлгийн хоорондох судлагдаагүй 344+2У мужийг яагаад ч тойрон гарч болохгүй байсан явдалд бүгдийн сэтгэл зовниж байлаа. Учир нь Нарыг хүртэл тэр мужийн хаагуур нь ч чөлөөт солирын бүс үргэлжлэн дайралдахаас гадна замын эргэлтийн үед хөлөг хурдаа алдах болно.

	Хоёр сарын дараа нислэгийн замын тооцоо бэлэн болов: «Тантра» тэнцвэрт хүчлэлийн ташуу мурий замналаар нисэж гарлаа.

	Жавхлант «Тантра» ямар ч согоггүй бүрэн сайн агаад нислэгийн хурд тооцоот хэмжээг яг барьж байв. Одоо хараат дөрвөн жил орчим нисэх буюу зөвхөн хугацаа л одонд аялагч хөлөг, Дэлхий хоёрыг салгаж байлаа.

	Эрг Ноор, Низа Крит хоёр ээлжит хугацаандаа жижүүрлэн алжаагаад урт удаан нойрт автжээ. Тэдний хамт хоёр одон оронч, газар судлаач, эмч» амин судлаач, дөрвөн инженер бас таг унтжээ.

	Дараах жижүүрийн ээлжид экспедицээр хоёр дахь удаагаа яваа нислэгийн туршлагатай мэргэжилтэн Пел Лин, одон оронч эмэгтэй Ингрид Дитра, сайн дураар тэдэнтэй нийлсэн цахимын инженер Кей Бэр нар гарлаа. Ингрид, Пел Линий зөвшөөрөлтэйгөөр жолоодлогын байрны зэргэлдээх номын санд байн байн сууж, өөрийн эртний найз Кей Бэртэй хамтарч эмгэнэлт Зирдагаас уламлан сэдэж, «Гаригийн мөхөл» хэмээх сүрлэг симфони бичиж байжээ. Пел Лин олон багажийн уянгыг чагнан, сансрын харанхуй хөндийг ширтэн бясалгасаар байж эцэж цуцаад, удирдлага хяналтын ширээнд Ингридийг суулгаж, өөрөө өмнөд Хаалга одны ордын ойролцоох одны аймагт байдаг, оршин суугчид нь үл ухагдах шалтгаанаар орхисон нэгэн гарагаас авчирсан далд утгатай бичээсийг тайлахаар махран оролдов. Пел Лин амжилт олно гэж бүтэлгүй юманд итгэж байжээ.

	Бас хоёр дахин ч жижүүрийн ээлж солигдлоо. Одонд аялагч хөлөг Дэлхийдээ бараг их маш дэлгэмэл (1014) километр дөхөж очсон агаад анамезоны моторыг ердөө хэдхэн цаг л асаажээ.

	«Альграб» хөлөгтэй учраагүй болзоот ертөнцөөс «Тантра» зайлж одоогоос хойш Пел Линий бүлэг дөрөв дэх удаагийн жижүүрээ дуусгах шахаж байв.

	Од судлаач Ингрид Дитра тооцон бодох ажлаа гүйцээд, эргэж харвал Пел Лин таталцлын хүчдэл хэмждэг шатлал хуваарьтай, цэнхэр өнгийн тал цагариг хэмжүүрийн улаан зүү зогсолтгүй чичрэхийг бухимдуу нурмайн ажиглаж байв. Хамгийн чийрэг хүн ч гэсэн булзах аргагүй байдаг сэтгэхүйн ажиллагааны ердийн ядаргаа нь жижүүр шувтрах үед нөлөөлж байлаа. Одонд аялагч хөлөг тооцоолсон чиг замд автомат жолоодлогоор олон сар жил явж байв. Хэрвээ хөлгийн жолоодлогын автомат өөрөө үнэлэх аргагүй, хэрээс нь хэтрүү ямар нэг явдал гэнэт тохиолдвол хөлөг ёс шиг сүйрэлд ордог. Аврах гэж хүн оролцоод ч нэмэргүй болдог. Учир нь гэвэл, хүний уураг тархи хэчнээн ч сайн дасгалжсан атугай ч шаардагдах хоромхон төдий хурднаар угтал хариу үйлдэж чадахгүй билээ.

	— Миний бодоход судлагдаагүй 344+ 2У районд бид хэдийн лав цөмрөн орсон доо. Энд дарга өөрөө жижүүрлэнэ гэж байсан гэж Ингрид нислэгийн мэргэжилтэнд хэлэв.

	Пел Лин өдрийн тоолуурыг хараад:

	— Ердөө хоёрхон өдөр байна. Бид тэртэй тэргүй ээлж солигдоно. Одоо хэрдээ анхаарал татахаар сэжигтэй юм ч алга. Жижүүр гүйцээчих үү дээ? гэв.

	Ингрид зөвшөөрч дохив. Кей Бэр хитгийн тасалгаанаас гарч ирээд, тэнцвэрийн механизмын тавиурт ойролцоох өөрийн сууж заншсан сандалд суув. Пел Лин эвшээлгэн босож, 

	— Би хэдэн цаг унтаадахъя гэж Ингридэд хэллээ.

	Ингрид дуулгавартайгаар босож, жолоодлогын ширээнд очиж суув.

	«Тантра» үнэмлэхүй цөл огторгуй дотор далбилзаагүй харваж явна. Волд Ходын хэт мэдрэмтгий багажид алсын ганц ч атугай солир өртөж мэдэгдээгүй байв. Одоо хөлгийн чиг зам нь Нарнаас барагцаалбал бүтэн хагас жил нисэх хэртэй ялимгүй даялуу байлаа. Өмнөх тойм барааг ажиглах нүүрийн дэлгэц гайхам хоосон харлах бөгөөд хөлөг чухам тэр түнэр харанхуй гол руу чиглэн нисэж байх мэт. Зөвхөн хажуугийн одны дуран авайгаас дэлгэц рүү үй түмэн гэрэл зурайж шигсэн хэвээр л байлаа.

	Одон орончийн сэтгэл гэнэт сэрхийн түгшив. Ингрид өөрийн машин ба дуран авай дээр очиж, тэдгээрийн заалтыг дахин давтан шалгаж, судлагдаагүй районыг зураглан хянасаар байв. Бүгд л айван тайван боловч Ингрид хөлгийн хошууны өмнөх ёозгүй ёрын харанхуйгаас хараа салгаж үл чадна. Кей Бэр түүний түгшиж зовнисныг анзаарч багажуудыг удтал ажиж чагнасныхаа дараа:

	— Би юм олохгүй байна. Чамд яаж байх шиг санагдаа вэ? гэж дуугарлаа.

	— Өөрөө ч мэдэхгүй л байна. Энэ өмнөх ер бусын пад харанхуй л сэтгэл зовоогоод байх юм. Хөлөг шулуухан энэ харанхуй мананцар луу яваа шиг санагдана.

	— Энд бараан үүл байх ёстой шүү дээ гэж Кей Бэр батлан хэлээд, — Гэвч бид зөвхөн түүний хаяаг «шүргэж» гарна шүү дээ. Тэгж л тооцов доо! Таталтын талбайн хүчлэл жигдхэн багаар нэмэгдэж байна. Энэ районыг дайран өнгөрөх замд бид ямар нэгэн таталцлын төвд эрхбиш ойртох учиртай шүү дээ. Тэр төв харанхуй юм уу, гэгээтэй байх нь ялгаагүй биш үү? гэлээ.

	— Тэр ч тийм л дээ гэж Ингрид нэлээд тайван өчив.

	— Тэгвэл чи юундаа зовоод байгаа юм бэ? Бид төлөвлөсөн чиг замаараа товлосноос ч илүү хурдан нисэж байна. Энэ чигээрээ яваад байвал бид буй жаахан шатахуунаараа Гүлмэрт хүрчихнэ шүү.

	Ингрид, Далай Вангийн сар Гүлмэрийн тухай, нарны аймгийн гадаад зах хязгаар болох тэр саран дээр байгуулсан, одонд аялагч хөлгийн станцын тухай ганц энэ үгийг сонсоод баярласнаа мэдлээ. Гүлмэрт хүрч очно гэдэг чинь Дэлхийдээ харилаа гэсэн үг...

	— Хоёулаа хамт хөгжмөө оролдъё гэж бодсон юм сан. Тэгтэл Лин амрах гээд явчихлаа. Зургаа, долоон цаг нойрсоно. Би энэ завсар хоёрдугаар хэсгийн төгсгөлийг найрал хөгжимд оруулах талаар ганцаараа оролдоод үзэхээс биш. Бид цомхон удиртгал хийх гээд тун ч болж өгөхгүй байгаа шүү дээ. Яагаа вэ энэ... гээд Кей Бэр:

	— Ди— и, ди— и, да— ра— ра хэмээн хад аялтал гэнэт жолоодлогын байрны хана аяндаа хариу дуугарах мэт болов.

	Ингрид цочиж эргэн тойрон харснаа даруй учрыг оллоо. Таталцлын талбайн хүчдэл ихсээд зохиомол таталцлын аппаратын уянга өөрчлөгдөж, түүнийг багаж тусган авсан байв.

	— Хөгтэй давхацлаа! гээд Ингрид гэмшингүй сулхан хөхөрлөө.

	— Бараан үүлний тухайд чухам хэрэгтэй таталцал чангарч байна. Одоо чи зоволгүй амар амгалан байж болно. Лин ч нойрсож байг.

	Кей Бэр ингэж хэлээд, жолоодлогын байраас гарч, саруул гэрэлтэй номын санд жижигхэн цахим-хийл-төгөлдөр баян хуурын ард суугаад хөгжмийн зохиолдоо бүрмөсөн умбажээ. Номын сангийн нягт битүү хаалга нээгдэж, Ингрид орж иртэл лав хэдэн цаг өнгөрсөн бололтой.

	— Кей, найз минь, Линийг сэрээгээч.

	— Юу болоо вэ?

	— Таталтын талбайн хүчлэл тооцон бодсоноос илүү ихсэж байна.

	Замд юу байна?

	— Өнөө л тас харанхуй хэвээрээ! гээд Ингрид явав.

	Кей Бэр нислэгийн мэргэжилтнийг сэрээхэд цаадах нь ухасхийн босож, төв байрны багажууд тийш харайлгав.

	— Аюултай ч юмгүй. Харин энд хаанаас ийм таталтын талбай байна? Энд од байхгүй атал энэхүү бараан үүлэнд баймгүй дэндүү хүчтэй таталт юм даа... гээд Лин бодолхийлснээ экспедицийн даргын өрөөний сэрүүлгийн товчлуурыг дарж, дахин бодсоноо Низа Критийн өрөөнийхийг бас дарав.

	— Сүйдтэй юм болохгүй бол тэр хоёр биднээс зүгээр л халаа авна биз гэж Лин сэтгэл нь зовнисон Ингридэд тайлбарлав.

	— Сүйдтэй юм болбол яана? Эрг Ноор зөвхөн тавхан цагийн дараа бүрэн сэргэж хэвийн байдалд орно. Яах вэ?

	— Хүлээж байя. Одны бүх системээс буйд энэ цөлд тавхан цагийн дотор юу болчих билээ?... гэж нислэгийн мэргэжилтэн тайван хариулав.

	Олон багажийн дуу аялгуу нь ялгавар тоололгүйгээр үргэлжлэн буурч, нислэгийн байдал өөрчлөгдөн буйг гэрчилж байв. Сэтгэл зовуурьтай хүлээлт удтал сунжирлаа. Пел Лин гаднаа тайван байв. Хоёрхон цагийн хугацаа бүтэн ээлж өнгөрөх шиг л удлаа. Харин Кей Бэр бас Ингридийн адилаар зовних болов. Урт хугацааны нойрноос алгуурхан сэрдгийг Кей мэдэх боловч жолоодлогын байрны үүд рүү байн байн харж, заншсан ёсоороо Эрг Ноорын шалмаг алхалсаар орж ирэхийг хүлээнэ.

	Хонх үргэлжлэн хангинаж бүгдийг давхийлгэв. Ингрид Кей Бэрээс зууран барив.

	«Тантра» хөлөг аюулд орлоо! Талбайн хүчдэл тооцоолсноос хоёр дахин ихэслээ!

	Нислэгийн мэргэжилтний царай зэвхийв. Санаандгүй явдал болж, түргэн шийд гаргахыг шаардлаа. Одонд аялагч хөлгийн хувь заяа түүний гарт байгаа билээ. Таталтын хүч үргэлжлэн ихдэж, хөлгийн дотор хүндрэл өсөж байсан төдийгүй, үзтэл яг чиг замд материйн үлэмжхэн бөөгнөрөл байх бололтой учир хөлгийн хурдыг сааруулахыг шаардлаа. Гэтэл дараа нь дахин хүч хурдаа авах түлшгүй байдаг! Пел Лин арга буюу шүд зууж гарагийн нислэгийн ионы хөдөлгүүрийн тоормосны залгуур чагтыг эргүүлэв. Дангинах цохилоо олон багажийн аялгуутай нийлэн, таталт ба хурдны харьцааг тооцох аппаратын түгшүүртэй жингэнэхийг дарав. Хонх хангинахыг больж, ихсэн байх таталцлын хэмжээтэй хөлгийн хурд тэнцсэнийг багажийн зүү заав. Пел Лин тоормосыг дөнгөж тавьтал мөнөө дуу дахиад л хангиналаа. Аймшигт таталтын хүч бас л хурдаа бууруулахыг шаарджээ. Мундаг их таталтын гол төв рүү хөлөг чигээрээ харваж байгаа нь үзтэл илэрхий болов.

	Нөр хөдөлмөрөөр нарийвчлан бүтээж, яв цав болгосон чиг замыг өөрчлөх зүрх нислэгийн мэргэжилтэнд хүрсэнгүй. Урьд өмнө мэдэгдээгүй материйн бөөгнөрлийг дайруулж, төлөвлөсөн чиг зам алдаатай байсан нь нэгнээ илт боловч Пел Лин гарагийн нислэгийн хөдөлгүүрийг ашиглаж, одонд аялагч хөлгийг тоормослов.

	— Таталтын орон лут байна даа магадгүй... гэж Ингрид аяархан хэлтэл Пел Лий, 

	— Замаа өөрчлөхийн тулд хурдыг дахиад л сааруулах хэрэгтэй! Дараа нь юугаараа нислэгийн хурдыг авах билээ дээ?... хэмээн эргэлзсэн осолтой үг хэллээ.

	— Бид гадаад угалзан шуурганы бүсэнд15 нэгэнт цөмрөн оржээ. Таталцал тасралтгүй түргэн өсөж байна гэж Ингрид хариулаа.

	Өмнө нь материйн цаглашгүй их бөөгнөрөл байгааг хөлгийн жолоодлогын цахим машин мэдэрмэгц гаригийн нислэгийн мотор аяндаа ажиллаж, дангинах цохилт дандайлав. «Тантра» савчиж гарлаа. Одонд аялагч хөлгийн хурд хэчнээн буурлаа ч гэсэн жолоодлогын байранд буй хүмүүс ухаан алдаж эхлэв. Ингрид сөхрөн уналаа. Сандал дээр суугаа Пел Лингийн толгойд тугалга цутгасан мэт хүндэрч, өндийх гэж ядна. Кей Бэр адгуус мэт учиргүй айж, хүүхэд шиг арчаагүйдсэнээ мэдэрчээ.

	Хөдөлгүүрийн цохио олшрон дандайлсаар үргэлжилсэн нижигнээн боллоо. Чаддагийн хувьд хүчирхэг боловч онцгой тохиолдлын адармаатай үр дагаврыг урьдчилан мэдэх ба түүнээс мултран гарах ухаан сийлж үл чадах, алсын хараагүй цахим машин нь элий балай болсон эздийгээ орлон төлөөлж, чадах хэрээрээ тэмцэлдэж байв.

	«Тантра» хөлөг савчих нь намдав. Гарагийн нислэгийн ион цэнэгийн нөөцийг заадаг сум түргэн доошлон бууж байв. Пел Лин сэхээ орж, таталт дэндүү эрчимтэй ихсэж байгааг харгалзаж, хөлгийг тоормослон зогсоогоод даруйхан чиг замыг эрс өөрчлөх яаралтай арга хэмжээ авах хэрэгтэйг ойлгожээ.

	Пел Лин анамезоны хөдөлгүүрийн түлхүүрийг сэлгэж түлхэв. Хяналтын ширээний тусгай шагайвчаар харвал боорын нитридээр үйлдсэн дөрвөн өндөр цилиндр дотор хурц ногоон дөл аранга цахилах мэт улсхийж, дөрвөн эрчтэй мушгиа болон эргэлдэв. Хөлгийн хошуу хэсэгт моторын гуурсны ханыг хүчтэй соронзон талбай бүрхэж, түргэн эвдрэлээс хамгааллаа.

	Нислэгийн мэргэжилтэн түлхүүрийг ахиулж сэлгэлээ. Ногоорон эргэлдэх гэрлийн цаана, чиглүүлэгч туяа болох К эгэл бөөмийн16 орог сааралдуу урсгал нэвт харагдав. Пел Лин дахин нэг хөдөлгөөн хийсэнд орог саарал туяаны дагууд нүд сохлом хурц хөх ягаан цахилгаан харвалаа. Тэр бол анамезон нэн хурдан барагдаж буйн тэмдэг юм. Бараг сонстохгүй мөртөө тэсэхэд бэрх өндөр давтамжаар хөлгийн их бие нэлдээ чичирхийлэв...

	Эрг Ноор хэрэгцээт хэмжээний хоол идээд, мэдрэлийн тогтолцоог илдэг хэлэх аргагүй тааламжтай цахилгаан иллэгт нойрмоглон хэвтжээ. Уураг тархи» бие махбодыг хамарсан гүн нойрны манан зугуухан замхарч байв. Нойрноос сэргээх хөгжим чангарах хэмнэлийн давтамжаар улам жавхлантай уянгалж байв...

	Гэтэл гаднын ямар нэгэн өлзий бус юм нэвтрэн ирж, ерэн хоногийн нойрноос сэргэх баясгаланг нь бусниулав. Эрг Ноор экспедицийн дарга гэдгээ сэхээрч, хэвийн оюун ухаанаа бүрэн гүйцэд сэргээхийг эрмэлзэн байдгаараа тэмцэж эхэллээ. Одонд аялагч хөлгийг анамезоны хөдөлгүүрээр яаралтай тоормосоллоо, ямар нэг юм болжээ гэдгийг Эрг Ноор сүүл сүүлдээ ухаарч босохыг оролдов. Гэвч бие махбод нь бас л эзэнгүйдэн сулдайж шалан дээр ойчлоо. Тэгэвч үүдээ хүртэл мөлхөж очоод онгойлгож дөнгөв. Хөлгийн захирагч гудамд дөрвөн хөллөж явсаар төв байранд ороод уналаа. Дэлгэц болон багажийг ширтэж байсан хүмүүс сандран эргэж харангууд даргыгаа үзээд ухасхийцгээв. Босох тэнхэлгүй Эрг Ноор:

	— Нүүрийн дэлгэцийг... хэт улаанд шилжүүл, мотороо зогсоо! гэж арайхийж хүчлэн дуугарав.

	Бор-азоны бортого унтрахын хамт хөлгийн их бие чичрэхийг болив. Ич тал дахь нүүрийн дэлгэцнээ бүүдгэр улаан хүрэн гэрэлтэй асар том од харагдлаа. Хоромхонд бүгд мэгдэн мэлэрч, хөлгийн хошууны өмнөх түнэр харанхуйгаас гарч ирсэн асар том одноос хараа салгаж чадахгүй ширтэцгээв.

	Пел Лин гаслантайяа дуу алдан:

	— Ээ мунхаг гэж! Бид харанхуй үүл орчим явна гэж би итгэж байсан юм шүү! Харин энэ чинь... гэтэл Ингрид Дитра:

	— Төмөр од байна! хэмээн ихэд мэгдэн дуу алдав.

	Эрг Ноор сэнтийний түшлэгээс барьж шалан дээрээс бослоо. Түүний хэзээний цонхир царайд нь хөхөвтөр туяа татсан боловч нүд нь заяаныхаа гал цогтой гялалзаж байв.

	— Мөн дөө, төмөр од. Одон аяллын нисэгчдийн эрлэг! хэмээн дарга алгуурхан хэллээ.

	Энэ районд ийм од байна гэж хэн нь ч сэрдээгүй байсан жижүүрлэгсэд цөм даргадаа найдлага тавин харцгаав.

	— Би үүл л гэж бодоод байлаа хэмээн Пел Лин гэмшингүй сулхан өчив.

	— Ийм хүчтэй таталцал бүхий үүл бол харьцангуй том том хатуу бөөмүүдээс тогтсон байх учиртай. Тэр лүү «Тантра» орчихвол эрхгүй сөнөх л байсан даа. Тийм үй түмэн бөөмүүдтэй мөргөлдөхөөс бултан зайлж чадахгүй гэж дарга намуун дуугаар баттай хэлэв.

	— Гэтэл талбайн хүчдэл эрс өөрчлөгддөг, угалзан шуурга болдог явдал юу вэ? Үүл мөний шууд шинж биш үү? гэж Пел Лин гайхан өгүүллээ.

	— Эсхүл тэр үл үзэгдэх одонд гараг байгаагийн шууд шинж шүү гээд дарга нь нөхдийн сэтгэлийг урамшуулан толгой дохиод сэрээх бүх товчлуурыг дарангуут:

	— Ажиглалтын мэдээг бушуулаарай! Изогравыг бодож гаргацгаая! гэв.

	Одонд аялагч хөлөг дахин далбилзав. Дэлгэц дээр өгүүлшгүй нэг мундаг юм цаглашгүй хурдан жирсхийж бөгсөн тал руу харван арилав.

	— За тэр шүү, хариу нь энэ дээ... Гарагийг бид гүйцэж түрүүллээ. Ажлаа түргэлээрэй та минь, түргэлээрэй! гээд даргын харц шатахууны тоолуур дээр туслаа. Эрг Ноор зөөлөн сандлын түшлэгээс зууран бариад, нэг юм хэлэх гэснээ дуугарсангүй.

	 


ХОЁРДУГААР БҮЛЭГ : ДАРХАН ШУВУУ ОДНЫ ОРДЫН ЭПСИЛОН ОДНЫ ГАРАГ

	 

	Ширээн дээр шил жингэнэх шиг зөөлөн дуу гарахад улбар шар, цэнхэр гэрэл асаж, тунгалагхан ташаалавч дээр өнгө өнгийн гялтгана гялтганалаа.

	Их Цагаригийн гадаад станцуудын эрхлэгч Дар Ветер Ороонгуу Замын гэрлийг ажигласаар л сууна. Тэртээ өндөрт бөгтийх Ороонгуу Замын аварга төгий нь тэнгисийн захын усанд зэгэл шар зурвас татан тусжээ. Дар Ветер түүнээс хараа салгалгүй бодлогошрох зуураа нэг чагт эргүүлж Р дээр шилжүүлэв. Өнөөдөр түүний амьдралд том өөрчлөлт гарч байв. Одон Аяллын Зөвлөлийн сонгон авсан Мвен Мас эрхлэгчийн ажлыг хүлээн авахаар бөмбөрцгийн өмнөд хагасын суурьшлын бүсээс өнөө өглөө иржээ. Дар Ветер Цагариг даяарт явуулах сүүлчийн нэвтрүүлгээ түүний хамт хийнэ. Дараа нь... Харин энэ «дараа нь» гэдэг л шийдэгдээгүй хэвээр байна. Гарамгай чадварлаг, уужим ухаан, нэвтэрхий баялаг мэдлэгээрээ шалгарсан хүмүүсийг шилж тавьдаг, нэн их хүчин чармайлт шаардагддаг тийм ажил үйлсийг Дар Ветер зургаан жил тэсэж үүрчээ. Хамгийн хүнд өвчний нэг болох ажил, амьдралд бод амарлингуй хандах өвчин Дар Ветерт тусаж хорлонтой зууралдан давтагдах болсон үед нь сэтгэл мэдрэлийн цуут эрдэмтэн эмэгтэй Эвда Наль түүнийг шинжиж үзсэн билээ. Эмчилгээний шалгарсан хуучин арга болох тайвшруулах долгио шингээсэн, цэнхэр нойрны өрөөний ганьхралтай уянгын найруу хөгжим ч тус болсонгүй. Ердөө ажлын төрлийг өөрчилж өдөр, цаг тутамд булчингийн ажиллагааг шаардагдах биеийн хөдөлмөрөөр эмчлэх л үлдлээ. Өчигдөр түүний хайрт анд, түүхч-эрдэмтэн Веда Конг экспедицдээ газар малтагчаар ажиллахыг санал болгов. Археологийн бүх малталтыг машинаар гүйцэтгэж болдоггүй, төгсгөлийн шатны ажилд гар ажиллагаа шаардагддаг билээ. Сайн дурынхан мундахгүй боловч Веда түүнийг байгальд ойртуулж, балар эртний зэлүүд цайдам нутгаар удтал аялуулъя гэж амлажээ.

	Хэрэв Веда Конг!.. Ер нь ч Веда өөрөө цөмийг бүрэн мэдэж байгаа. Веда Од Аяллын Зөвлөлийн гишүүн, од аяллын гучин долоодугаар экспедицийн дарга Эрг Ноорт хайр сэтгэлтэй. Зирда гарагаас Эрг Ноор өөрийн тухай сонсгох ёстой. Од хоорондын нислэгийн бүх тооцоо гоц гойд яв цав байдаг авч хэрэв түүнээс ямар ч мэдээ ирэхгүй бол Ведагийн хайрыг авна гэж бодоод дэмий болно! Тэгвэл өөртэй нь Ведаг ганцхан найрамдлын вектор харилцуур л холбож байх болно. Гэлээ ч Ведагийн дэргэд явж малтагчаар ажиллана!

	Дар Ветер оньсыг сэлгэж, товчлуурыг дартал өрөө дүүрэн хурц гэрэл мэлсхийлээ. Алсын газар, тэнгис харагдахаар өндөрт барьсан уужим өрөөний өрөөсөн талыг болор цонх эзэлжээ. Дар Ветер өөр бяцхан оньсыг эргүүлж, болор цонхыг дотогш нь бөхийлгөвөөс одот тэнгэр цэлийж, цонхны төмөрлөг жаазны хэмжээгээр зам, барилгын чийдэн, тэртээ доорх тэнгисийн хөвөөний гэрэлт дохионы хэсэг харагдлаа.

	Гурвантаа дугуйлж хуваасан галактикийн цаг Дар Ветерийн анхаарлыг татав. Их Цагаригийн мэдээллийн нэвтрүүлэг нь галактикийн цагийг баримталж, галактикийн секундийн бумын нэг тутамд явдаг буюу дэлхийнхээр найман хоногт нэг удаа, жилд дөчин таван удаа явагдана. Нарны аймаг тэнхлэгээрээ нэг бүтэн эргэхийг нарны аймгийн нэг хоног гэнэ.

	Ээлжит, түүний хувьд сүүлчийн нэвтрүүлэг нь Төвөдийн одон орон судлах оргилын цагаар өглөөний есөн цагт эндэх, Газар Дундын тэнгисийн Зөвлөлийн одон орон судлах оргилынхоор шөнийн хоёр цагт болох тул хоёр цаг гаруйхан үлджээ.

	Ширээн дээрх багаж жингэнэж, дахин анивчив. Ташаалавчийн цаана торгомсог, туяа татсан бүгээн хувцастай хүн харагдлаа.

	— Бид нэвтрүүлэг явуулах, хүлээн авахад бэлдчихлээ гэж саях хүн товч мэдэгдэв. Түүний нүдэнд даргаа шагшин бахадсан харц байв, гаднаа тухайлан эрхэмлэх ямар ч шинж төлөв үзүүлсэнгүй.

	Дар Ветер ч дуугарсангүй, омголон чөлөөтэй зогсох туслагч ч дуугарсангүй.

	— Шоо дөрвөлжин танхимд уу? гэж Дар Ветер сүүлдээ асуугаад, тийм ээ хэмээн хариулахад нь Мвен Мас хаана буйг лавлав.

	— Өглөөний сэргээх аппарат дээр замын алжаалаа гаргаж байна. Түүний сэтгэл доноголзож байгаа янзтай надад санагдлаа...

	— Түүний оронд би байгаа бол бас л догдлох байсан даа. Зургаан жилийн өмнө тэгж л байсан юм... гэж Дар Ветер бодлогошрон өгүүлэв.

	Туслагч бодь амарлингуй байхыг хичээж улайсхийжээ. Өөрөө хэзээ нэг цагт том ажил, лут хариуцлагын баясал болон гонсролыг туулна гэдгийг ухамсарласных ч юмсан уу, идэр насны халуун сэтгэлээр өөрийн даргыг өрөвджээ. Гадаад станцуудын эрхлэгч өөрийн сэтгэлийн үймрэлийг юугаар ч мэдэгдсэнгүй, тийнхүү мэдэгдвээс өдий насны хүнд зохимжгүй гэж үздэг байв.

	— Мвен Масын ирмэгц нь над руу шууд авчраарай.

	Туслагч явчихлаа. Дар Ветер адраас шал хүртэл харлах тунгалаг халхавчтай булан тийш очиж, өнгөлөг модон хананд суулгасан хоёр далбаа самбарыг дэлгэлээ. Толь маягтай дэлгэцийн гүн мухраас гэрэл мэлсхийв.

	Гадаад станцуудын эрхлэгч бат найрамдалт хүмүүс дуртай цагтаа ярилцах шууд холбоо болох найрамдлын векторыг жич холбоосонд залгав. Найрамдлын вектор бол тухайн хүний гэр, ажлын байр, амрах хамгийн дуртай газар зэрэг байнгын хэдэн байрыг холбосон байдаг.

	Гэрэлтэх дэлгэцийн гүнд нь Ветерийн хэзээний мэдэх өрөөний өндөр модон ханатай зохилдон судалтах, хуучны номын гэрэл зургийн хуулбарын халаа болсон цахим хальсны томьёолол тэмдэг зурайж харагдав. Хүн төрөлхтөн ярвигтай элдэв тэмдгийг арилгаж, шулуун эгнээ хэмээн нэрлэдэг нэгдмэл үсэгтэй болсны үрээр хуучин номыг ч автомат машинаар цахим хальсанд тун энгийн хялбар буулгадаг болжээ. Цэнхэр, ногоон, улаан харагдах судал нь эрт үеэс хэдхэн арваар гаргадаг болсон шинжлэх ухааны судлалын төв хадгаламж сангийн тэмдэг билээ. Тэмдгийн томьёог дараалан ялгаж тааруулмагц хадгаламж сангаас номын бүрэн бичлэг-цахим хальсыг автоматаар дамжуулж өгнө. Энэ машин бол Ведагийн амины номын сан юм. Товчлуур сулхан шодхийхэд дүрслэл унтраад, дахин асахад бас л эзгүй өөр нэг өрөө харагдлаа. Товчлуур ахин шодхийхэд багажийн хэдэн жижиг ширээ тавьсан, гэрэлтэй танхим үзэгдэв. Наахнуур харагдах ширээнд суугаа хүүхэн тэргүүнээ өндийлгөв. Дүрэлгэр бор нүдтэй гонзгой хөөрхөн царайг Дар Ветер танилаа. Цагаан шүд яралзуулан эршүүд уруулаараа мишилзэхэд хүүхдийнх шиг бондгор үзүүртэй шантгархан хамрын хоёр талаар хацар нь помбойн огшиж, царайг нь улам ч эелдэг ялдамхан болгов.

	— Веда, хоёрхон цаг үлдлээ шүү. Хувцсаа сольж өмсөх боллоо. Та одон орон судлах оргилд эртхэн ирвэл сайн юм сан.

	Дэлгэц дээрх хүүхэн үнсэн цайвар өнгөтэй өтгөн гэзэг өөдөө гараа явуулангуут:

	— За, Ветер минь, одоо харилаа гээд аяархан хөхөрлөө.

	Хүүхний дууны баясгалантай өнгийг Дар Ветерийн сонор алдсангүй.

	— Зоригт Веда минь, тайван байж үзээрэй. Их Цагариг даянд ярьж үзсэн хэн боловч цөм л анх удаагаа ярьсан цаг бий шүү дээ...

	— Намайг тайвшруулах гэж үг гарздах явдалгүй хэмээн Веда Конг зөрүүдлэн тэргүүнээ өлийлгөж, — Би удахгүй очно гэв.

	Дэлгэц бөхлөө. Дар Ветер далбаа самбарыг хааж, өөрийн залгамжлагчийг угтахаар эргэлээ. Мвен Мас том том алхсаар орж ирэв. Түүний царайн төрх, бараан хүрэн өнгөтэй гялалзах гөлчгөр арьс нь негр өвгөөс гаралтайг гэрчилнэ. Ханхар мөрөндөө том том хуниастай цагаан цув нөмөрчээ. Мвен Мас эцэнхий чийрэг том гараараа Дар Ветерийн хоёр гарыг атгалаа. Гадаад станцуудын шинэ, хуучин дарга хоёул, данагар өндөр аж. Илүү гоолиг африк эрийн дэргэд орос гаралтай Ветер өргөн, нүсэр юм шиг харагдана.

	— Өнөөдөр нэг чухал явдал болох ёстой мэт надад санагдаад байна гэж Мвен Мас Их Цагаригийн эриний хүмүүсийн онцгой чанар болсон итгэмтгий шулуунаар эхлэв.

	Дар Ветер мөрөө хавчисхийгээд:

	— Гурвуулын хувьд чухал юм болно. Би ажлаа өгнө, та түүнийг авна. Веда Конг анх удаа орчлонгийн ертөнцтэй ярина гэв.

	— Үзэсгэлэн гоо хүүхэн биз? хэмээн Мвен Мас асуусан ч, баталсан ч юм шиг хариу өгүүлэв.

	— Өөрөө үзээрэй. Харин өнөөдрийн нэвтрүүлгээр гоц гойд юмгүй. Веда манай түүхийн талаар КРЗ— 664456+БШ 3252 гарагт зориулж лекц уншина.

	Мвен Мас ухаандаа гайхалтай хурдан тооцон бодоод, 

	— Дөрвөн Баясгал одны ордын Росс 614 хэмээх гарагийн аймаг эрт үеэс бидэнд тодорхой боловч тэднээс өөрсдийгөө танилцуулсан ямар ч зүйл алга. Би хуучны нэр томьёо, үгэнд дурладаг юм гэж үл мэдэгдэм уучлал гуйсан өнгөтэй хэлэв.

	Зөвлөл хүмүүсийг шилж чадах юм даа гэж Дар Ветер бодсоноо, 

	— Тийм бол ой тойн цахим машины эрхлэгч Юний Анттай ажиллахад танд таатай байх болно. Тэр бээр өөрийгөө ой тойн дэнлүүний эрхлэгч хэмээн өргөмжилдөг юм. Тэгэхдээ энэ нь өнө эртний болхи дэнлүү биш, харин түүнийг санагдуулахаар агаарыг нь шахаж гаргасан шилэн углаатай анхны эв дүйгүй цахим багажаас гаралтай үг дэг шүү гэв.

	Мвен Мас цайлганаар чин сэтгэлээсээ хөхрөхөд нь Дар Ветер түүнийг улам л хүндлэн таашааж байгаагаа мэдлээ.

	— Ой тойн дэнлүү гэнэ ээ? Манай ой тойн сүлжээс олон тэрбум эс эдээс бүрэлдсэн, уртаашаа хэдэн километр гудам даа! гэснээ Мвен Мас зог тусаж. — Гэвч би өөрийн бодлыг зоргоор нь тавьчхаад, нэн чухаг зүйлээ тодосгосонгүй байна шүү. Росс 614 хэзээнээс ярьж эхэлсэн юм бэ? гэв.

	— Тавин хоёр жилийн өмнөөс. Тэр цагаас хойш тэднийхэн Их Цагаригийн хэлийг эзэмшжээ. Росс 614-ийг хүртэл бүгд дөрвөн парсек. Ведагийн лекцийг тэднийхэн арван гурван жилийн дараа хүлээж авна.

	— Дараа нь юу болох юм бэ?

	— Лекцийн дараа бид хүлээж авна. Хуучин нөхдийнхөө дамжуулгаар бид Их Цагариг даяны ямар нэг шинэ зүйлсийг хүлээж авах болно.

	— Тэнгэрийн Олом одны ордын жаран нэгээр дамжуулж авах уу?

	— Яг л тэгнэ. Манай хуучин нэр томьёог ашиглаж хэлбэл заримдаа Тэнгэрийн Мөрөн одны ордын зуун долоогоор дамжуулж авдаг юм.

	Дар Ветерийн туслахтай ижил Одон: аяллын зөвлөлийн мөнгөлөг хувцастай хүн орж ирлээ. Өндөр биш, сэргэлэн цовоо, монхор хамартай саях хүн мойл хар нүднийхээ анхааралтай хурц харцаар дур булаах аж. Эл хүн бөндгөр, мулзан толгойгоо илээд:

	— Би Юний Ант гэж Мвен Маст хандан цочмог чангаар нэрээ хэлэв.

	Мвен Мас түүнтэй хүндэтгэн мэндлэв. Ой тойн машины эрхлэгчид бол эрдмээрээ бусдаас давуу хүмүүс байдаг. Тэд хүлээн авсан мэдээнээс юуг нь ой тойн машин дотор мөнхжүүлэх, юуг нь нийтийн мэдээллийн шугамд, юуг нь туурвил бүтээлийн ордуудад явуулахыг шийддэг билээ.

	— Бас бреваннуудын нэг шив гэж Юний Ант шинэ танилын гарыг атгангуут гүвтнэв.

	Мвен Мас ойлгосонгүй

	— Юу гэнэ ээ? гэж асуулаа.

	— Латин хэлнээс миний чамирхаж авсан үг л дээ. Гадаад станцуудын ажилтан, одонд нисэх флотын нисэгч, одонд нисэх хөлгийн хөдөлгүүрийн үйлдвэрийн техникчид мэт богино настныг би ингэж нэрлэдэг юм. Бас та бид ч орно. Бид мөн л хэвийн хэмжээний амьдралын хагасаас илүүг наслах биш дээ. Яая гэх вэ, гэлээ ч сонин л доо! Веда хаана байна? гэлээ.

	— Эртхэн ирнэ гэсэн юм сан... гэж Дар Ветер эхэлтэл Галактикийн аймгийн цагны нүүрэн дээр чанхийх дуу гарч, түүнийг залгаж хөгжмийн түгшүүртэй найруу эгшиг хангинан үгийг нь дарж замруулав.

	— Даян Дэлхийн бүх цахилгаан станц, үйлдвэр, тээврийн сүлжээ, радио станцад урьдчилан анхааруулж байна. Чиглэлт цацрагийн сувгаар агаар мандлыг нэвтлэхэд хүрэлцэх цахилгаан энергийг хуримтлагч санд хуримтлуулахын тулд хагас цагийн дараа цахилгаан эрчим хүчийг гадагш өгөхийг зогсооно. Нэвтрүүлэгт дэлхийн цахилгаан энергийн дөчин гурван хувь нь зарцуулагдана. Тэр үеэр зөвхөн сувгийг хангахад найман хувь нь явна гэж Дар Ветер тайлбарлав.

	— Чухам л тэгнэ байх гэж санасан юм хэмээн Мвен Мас толгой дохилоо.

	Түүний хичээнгүй анхааралтай харц гэнэт шагшин гайхаж гялалзав. 

	Дар Ветер эргэж харвал Веда Конг гэрэлтэн байх тунгалагхан баганын дэргэд ирээд зогсож байжээ. Веда Конг хүүхэн хүний гоо үзэсгэлэнг чимдэг хувцасныхаа аль шилдэг нь болох олон мянган жилийн өмнөх критийн иргэншлийн эриний уран хийцтэй баринтгийг лекц уншихдаа зориулж өмсжээ.

	Дагзандаа мушгиж янзалсан үнсэн цайвар өтгөн гэзэг гоолиг хүзүүнд нь тойв тээр болоогүй аж. Нүцгэн мөрний нь мөлчгөр арьс чийдэнгийн зөөлөн гэрэлд гялалзаж байв. Тавиун задгай заамтай цэнхэр цамцтай, цэнхэр цэцэг хатгамалласан мөнгөлөг өргөн богино банзал доогуур харагдах, наранд борлосон нүцгэн хөлдөө интоорын өнгөтэй жижигхэн туфли өмсжээ. Сугар гарагаас авчирсан интоор өнгөт том фаант чулууг зориуд болхи засаж алтан гинжинд шигтгэсэн зүүлт нь догдолж улаа бутрах булбарай хацар болон жижигхэн чихний нь өнгөтэй аятайхан зохицжээ.

	Түүхч эрдэмтнийг анх үзсэн Мвен Мас илт шагшин бахадсан харцаар ажиглав.

	Веда зовнисхийн Дар Ветер лүү харав.

	— Аятайхан байна гэж Ветер гоо үзэсгэлэнт андынхаа харцанд хариу хэлэв.

	— Би олон удаа лекц уншсан боловч ийм байдалд уншиж үзээгүй юм гэж Веда Конг өгүүлжээ.

	— Зөвлөл заншлаа дагадаг юм. Аливаа нэг гарагт зориулсан мэдээг ямагт үзэсгэлэн гоо хүүхнүүд уншдаг билээ. Энэ бол манай ертөнцийн хүмүүс гоо сайхныг үнэлж чаддаг тухай төсөөлөл өгдөг, ер нь ч олон зүйлийг гэрчлэн үзүүлдэг юм шүү гэж Дар Ветер лавшруулав.

	— Зөвлөл алдаагүй шилж олжээ! гэж Мвен Мас бахархан хэллээ.

	Веда африк эрийг шинжин харснаа:

	— Та ганц бие үү? гэж аяархан асуухад, Мвен Мас толгой дохив.

	— Тэгээд л намайг шагшиж байгаа юм байж... Та надтай ярилцах гэсэн байх аа гээд Веда Дар Ветер тийш эргэлээ.

	Анд нөхөд уужим дүгрэг тагт дээр гарч, Веда тэнгисийн цэнгэг салхи өөдөөс бахдалтайгаар нүүрээ сөрөн зогсжээ.

	Гадаад станцуудад эрхлэгч шинэ ажил сонгож авахын хувьд: одон аяллын гучин наймдугаар экспедиц, Антарктидын усан доторх хүдрийн уурхай, археологи гурвын аль нэгийг шийдээгүй гуйвж байгаагаа тоочин өгүүлэв.

	— Ий, ганцхан од аяллын тухай болиоч! гэж Веда дуу алдсанд, Дар Ветер эв дүй алдсанаа мэдэв. Хувийнхаа үймрэлд татагдаж, Ведагийн сэтгэлийн эмзэг зүйлийг өөрийн эрхгүй хөнджээ.

	Анхааруулах найруу эгшгийн уянга сонстож, мэгдэж тэвдсэн Дар Ветерт тус болов.

	— Буцах цаг боллоо. Цагаригтай холбох хүртэл хагас цаг үлдлээ! гээд Дар Ветер болгоомжтойхон Веда Конгийн гараас хөтлөв. Тэр хоёр бусдыгаа дагуулан, гүн газар доор хад сийлж гаргасан шоо дөрвөлжин танхимд орохоор өөрөө явдаг шатаар уруудав.

	Тэнд олон зүйл багажаас өөр юу ч байхгүй аж. Хар хананы цайвар модон өнгөлгөө нь хилэн юм шиг харагдана. Модон өнгөлгөөний завсраар болор судлууд зурайжээ. Хэмжүүрийн шугам, тэмдэг ба тоонууд нь зөөлөн алтлаг, ногоон, цэнхэр гэрлээр гийжээ. Хар өнгийн олон тал дугуйн маргад сумын шовх үзүүрүүд чичгэнэлдэх нь энэ өргөн цэлгэр хана бүхэлдээ ихэд тэсэж ядан хүлээж байх шиг харагдав.

	Нүсэр алтан жаазтай, сувдан туяа ойх мундаг тал бөмбөрцөг стерео дэлгэц рүү булагнасан том сум модон ширээ, хэдэн сэнтий тавьсан байлаа.

	Дар Ветер дохиогоор Мвен Масыг уриад, бусад нөхдийг өндөр сум модон сэнтий рүү зааж суулгажээ. Өнө эртний дээд үеийнхэн нь нар төөнөх, халуун орны цайдам талд хэрэн хэсэж, догшин том араатан тийш хярж гэтсээр ойртдог байсан шиг, Мвен Мас өлмий дээрээ болгоомжтой гишгэн явж очоод амьсгаа даран хүлээв. Энэ нэвтэршгүй бунхан мэт хадан өрөөнөөс одоохон сансрын хязгааргүй уудам руу гэгээ харваж, хүмүүс өөрийн оюун билэг, эрдэм чадлаараа харь бусад ертөнцийн ахан дүүстэй холбогдох болно. Одоо энэ таван хүн орчлон ертөнцийн өмнө Дэлхийн хүн төрөлхтнийг төлөөлнө. Харин маргаашаас Мвен Мас өөрөө энэ харилцаа холбоог удирдах ёстой болно. Аварга лут хүчний бүх оньс түлхүүрийг түүнд итгэж атгуулна. Африк эрийн нуруугаар ялимгүй хүйт даалаа. Зөвлөлийн саналыг хүлээж авснаар өөртөө ямар их хариуцлагатай үүрэг тохсоныг зөвхөн одоо л ойлгох шиг болов. Жолоодлогын оньс түлхүүрийг яаралгүй хөдөлгөх Дар Ветерийг харах зуур түүний харцанд нь Дар Ветерийн залуу туслахын харцанд туссан шиг бахдан сайшаах гэрэл гялсхийжээ.

	Нүсэр том зэс дангинах мэт сүртэй хахир дуун хангинав. Дар Ветер түргэн эргэж, урт оньсыг сэлгэсэнд хангинах дуун тасарлаа. Веда Конг харваас зөв талын хананаас нарийн зурвас гялсхийн өрөөний өндрийн туушид гэгээ татлаа. Хана өмөрч хэмжээгүй аглагт арилах шиг болов. Үлэмжийн сүрлэг хүрээ хадтай цац маягийн уулын ноён оргилын бараа сүүмийн харагдлаа. Тэрхүү мундаг хайлмал хадан оройвчоос доош уулын цэвэр цэмцгэр хэсэг хэсэг цасан толбо үзэгдэнэ.

	Мвен Мас Африк тивийн хоёр дахь маш өндөр уул Кенийг танив.

	Газар доорх өрөө доргим зэс дангинах шиг аягүй дуун дахин гарч, хүмүүс гярхай ажиглан анхаарлаа хөвчлөв.

	Дар Ветер, Мвен Масын гараас барьж, гэрэлтэй анар чулуун нүд мэт дугариг оньс дээр тавилаа. Мвен Мас дуулгавартайгаар оньсыг чинээнд нь тултал түлхэж сэлгэв. Хоромхонд Дэлхийн бүх цахилгаан эрчим хүч болсон мянга долоон зуун жаран хүчирхэг станцын боловсруулдаг нийт цахилгаан экватор луу, таван километр өндөр ууланд шилжив. Уулын ноён оргил дээгүүр өнгө өнгөөр солонгорох туяа гүшилдэн бөөрөнхийлж, дээшээ харвасан жад тэнгэрийн гүнийг нэвтлэх мэт гэнэт чанх өөдөө ойлоо. Тэр туяан дээгүүр мушгиран эрчлэх угалзтай адил нарийхан багана босов.

	Баганын дагууд нүд сохлом хурц гэрэлтэх цэнхэр суунаг мушгирч тэртээ дээш эрчлэн харвалаа.

	Энэхүү чиглүүлэлт цацраг ямарваа утасгүйгээр нэвтрүүлгийг хүлээн авах ба дамжуулахын тулд гадаад станцуудтай холбох тогтмол суваг болж, Дэлхийн агаар мандлыг нэвтэлжээ. Дэлхийгээс гурван түм зургаан мянган километр алс өндөрт, экваторын дагууд гарагийг хоногт нэг удаа эргэдэг хоногийн дагуул болсон том станц замнаж байдаг бөгөөд гадаад станцуудтай үргэлжийн харилцаа барих чиг болгон сонгож авсан Дорнод Африкийн Кений уул дээр хөдөлбөргүй зогсох мэт байдаг аж. Бас таван түм долоон мянган километр өндөрт өөр нэг том дагуул-станц уртрагийн дагууд хоёр туйлыг даван эргэж, Төвөдийн хүлээн авах ба нэвтрүүлэх одон орон судлалын оргилтой холбоо барьдаг байв. Тэнд дамжуулах сувгийг бүрэлдүүлэх нөхцөл нь илүү сайн боловч тогтмол харилцаа байдаггүй аж. Энэ хоёр том дагуул Дэлхийн эргэн тойронд орчдог хэдэн автомат станцтай бас холбогддог байв.

	Дагуулын хүлээн авах станцтай эл суваг залгагдаж, ич талын ханан дахь нарийхан зурвас бөхлөө. Тэгээд алтан хүрээтэй сувдан өнгөт дэлгэц гэрэлтлээ. Түүний голд гайхам хэт өсгөсөн нэн том дүр үзэгдэж, нэн том хошуу мишилзэж байгаа нь тодорхой болов. Ийнхүү хоногийн дагуул дээрх ажиглагчдын нэг Гүр Ган үлгэрийн баатар шиг дэлгэцнээ дархайж харагдлаа. Гүр Ган баясгалантай толгой дохиод, гурван метр урт гар сунган манай гарагийн бүх гадаад станцын хүрээг залгав. Дэлхийгээс өгсөн цахилгаан эрчим хүчээр станцууд холболдон бүхэл нэгэн хүрээ болов. Хүлээн авагч хэрэгслийн мэдрэмтгий хурц нүднүүд зүг бүрийн орчлон ертөнц тийш тэмүүлэн ширтлээ. Дөрвөн Баясгал одны ордод орчдог бүдэг улаан од тавин долоодугаар дагуулд сайн ажиглагдсан агаад саявтархан түүний гарагсдын дуудлагатай Гүр Ган учран золгож төрөлссөн билээ. Манай Дэлхий, өөр од хоёрын хоорондох үл үзэгдэх хавьтал нь зөвхөн дөчин таван минут л үргэлжилнэ. Энэхүү үнэт хугацаанаас ганц ч минут гарздаж болохгүй байв.

	Дар Ветерийн дохио ёсоор Веда Конг дэлгэцийн өмнөх цэнхэртэн гялалзах дүгрэг металл довжоон дээр гарлаа. Дээрээс нь үл мэдэгдэх далдаас хүчтэй туяа сацран, Ведагийн борлосон өнгийг мэдэгдэм тодосголоо. Ведагийн яриаг Их Цагаригийн хэл дээр орчуулах цахим машинууд чимээ аниргүй ажиллаж эхлэв. Түгээмэл таних тэмдгийн бичлэгийг илгээж байгаа холбилзлыг арван гурван жилийн дараа баргар улаан одны гарагийн хүлээн авагч аппарат бичиж авах бөгөөд хэрэв тэднийхэн авиагаар ярьдаг бол орчуулагч цахим машин нь түгээмэл тэмдгийг өөрсдийнх нь ярианы амьд авиа болгон хувиргана.

	«Тэр алс гарагийнхан Дэлхийн эмэгтэйн яруу, зөөлөн дууг ч сонсохгүй, түүний утга илэрхийлэх уран аялгууг ч ойлгохгүй нь даанч харамсалтай юм. Тэдний сонсголын эрхтэн ямар бүтэцтэйг хэн мэдэх юм бэ? Сонсголын элдэв маяг байж болно. Харин орчлон ертөнцөд ганцхан нүдний хараа л агаар мандлыг нэвтэлдэг цахилгаан соронзон холбилзлын хэсгийг хааяагүй, бараг адилхан ашигладаг увдистай учраас сэтгэл нь догдолж бадрах, дур булаам Ведаг тэднүүс үзнэ» хэмээн Дар Ветер бодлоо.

	Дар Ветер Ведагийн санчиг доогуур харагдах жижигхэн чихнээс хараа салгалгүй ширтэж, түүний лекцийг чих тавин чагнав.

	Веда Конг хүн төрөлхтний түүхийн гол гол үе шатыг хураангуй оновчтой өгүүллээ. Үүнд хүн төрөлхтний амьдралын балар эртний үеийн тухай их бага ард түмэн эдийн засаг, үзэл суртлаар дайсагналцан саланги сарнимал байсан тухай маш товч ярив. Тэр эрин Дайсагналт ертөнцийн эрин хэмээх хам нэртэй юм. Гэвч Их Цагаригийн эриний хүнд Балар эртний ба Харанхуй зуунуудаас юм уу капитализмын зуунуудаас үлдсэн эртний түүхийн номуудад дэлгэрэнгүй бичигдсэн хөнөөлт дайн, аймшигт гашуун зовлон хийгээд агуу эзэн захирагчид хэмээгдэгсдийн тухай тоочин нурших нь сонирхолтой биш. Харин жинхэнэ хүний төлөө, хүн төрөлхтний төлөө явагдсан оюун ухааны тэмцэл, мөн үзэл санаа, уран сайхан, эрдэм мэдлэг бүрэлдэж, үйлдвэрлэх хүчин хөгжиж ирсэн зөрчилт түүх, гараг даянд эв хамт нийгмийн хүчирхэг үр үндсийг ургуулж цэцэглүүлсэн ертөнцийн тухай, нийгмийн харилцаа ба үүрэг, эрх, хүний жаргалын тухай шинэ ойлголтыг бий болгох хэрэгцээний хөгжил л хамгаас чухал байдаг.

	Хөдөлмөрч түмнийг нэрвэж байсан урьдын аливаа гашуун зовлон бол бүүр зэрлэгийн үеэс аяндаа тогтсон нийгмийн байгууламжаас үүссэн бөгөөд хүн төрөлхтний бүх сүр жавхлан, бүх ирээдүй нь гагцхүү дарлалаас чөлөөлөгдсөн сая сая хүний хамтын хөдөлмөр зүтгэлд, шинжлэх ухаанд, Шинжлэх ухааны үндсэн дээр амьдралаа өөрчлөн зохиоход л орших учиртайг хүмүүс зөвхөн Дайсагналт Ертөнцийн эриний сүүлч буюу Задралын зуунд л ойлгожээ. Бас нийгмийн хөгжлийн гол хуулиуд болон диалектик зөрчилтэй түүхийн жам явцыг ч, гарагийн хүн ам өсөх тусам улам чухаг болох нийгмийн чанга чанд сахилга батын хүмүүжил зайлшгүй шаардлагатай болохыг ч ойлгосон байна.

	Задралын зуунд хуучин ба шинэ үзэл суртлын тэмцэл хурцдаж, улмаар дэлхий маань эдийн засгийн өөр өөр байгуулалтай хуучин капиталист, шинэ социалист хоёр лагерьд хуваагджээ. Тэр үед атомын энергийн анхны дүрсийг ойлгож нээсэн явдлыг хуучин ертөнцөө хамгаалагчид ашиглан муйхардаж бүх хүн төрөлхтнийг аймшигт сүйрэлд оруулчих шахжээ.

	Нийт олны ухамсрын хүмүүжил хоцрогдмол байсны улмаас шинэ нийгмийн ялалт удааширсан хэдий боловч эцэстээ бүрэн төгс ялсан юм. Эдийн засгийг уг үндсээр нь өөрчлөхгүйгээр, зүдүүртэй хүнд хөдөлмөрийг хөнгөвчилж, гуйланчлал ба өлсгөлөнг устгахгүйгээр гарагийг эв хамтын үндсэн дээр шинэчлэн байгуулна гэж санашгүй байлаа. Тэгэхдээ эдийн засгийн өөрчлөлт нь үйлдвэрлэл ба хуваарилалтын маш нарийн удирдлагыг шаардсаны дээр хүн бүрийг нийгмийн ухамсартай болгож хүмүүжүүлэхгүй бол бас л бүтэхгүй байсан билээ.

	Эвхамтын нийгэм бүх орон, бүх ард түмнийг нэгэн зэрэг хамраагүй. Задралын зууны дайсагналыг, ялангуяа үзэл суртлын тэмцлийн дайсагнасан ухуулга ятгалгаас ужгирсан төөрөгдлийг үндсээр таслах явдал нь хүмүүсийн хооронд шинэ харилцаа хөгжүүлэхийг шаардсан юм. Гэтэл өнгөрснийг үхширтэл баримтлагчид хүн төрөлхтний өмнө тулгарч байсан бэрхшээлээс ганцхан хуучныг л сэргээх замаар гарахыг мунхаглан оролдож энд тэнд бослого дэгдээх явдал ч тохиолдож байлаа.

	Тэгэвч амьдралын шинэ байгууламж зүй ёсоор даян Дэлхийд ухралтгүй түгж дэлгэрсээр янз янзын ард түмэн, арьс өнгөтөн найрамдалтай, цэцэн мэргэн, бат нягт нэгэн бүл болж нэгдсэн юм.

	Тийнхүү Холбоот улсуудын зуун, Элдэв хэлний зуун, Энерги ба Нэгдмэл хэлний төлөө тэмцлийн зуун зэрэг олон зуунаас бүрдсэн Эвлэлдэн Нэгдсэн Ертөнцийн Эрин эхэлсэн билээ.

	Нийгмийн хөгжил улам бүр хурдсаж, түүний шинэ үе болгон нь түрүү түрүүчийнхээс түргэн ахидаг болж, хүн төрөлхтөн байгалийг захирах явдал аварга алхаагаар өгсөж давших боллоо.

	Гайхамшигт сайхан ирээдүйн тухай хүмүүс үл гүйцэлдэх эртний зөгнөлт зохиолдоо хүн аажимдаа хөдөлмөрөөс ангижирна хэмээн мөрөөдсөн байдаг. Нийтийн ашиг тусын төлөө хоёр, гурван цагийн хөдөлмөрөөр хүн төрөлхтөн өөрийгөө чухал хэрэгцээтэй бүхнээр бүрэн хангадаг болчхоод, үлдсэн хугацаанд нь юу ч хийлгүй цэнгэж сууна хэмээн зохиолчид амладаг байв.

	Тийм төсөөлөл нь балар эртнээс үргэлжилсэн албадлагын зовлонт хөдөлмөрийг жигшиж, халшрах болсноос үүссэн байжээ.

	Хүмүүс төдий удалгүй хөдөлмөр бол байгальтай зогсолтгүй тэмцэх, саад тотгорыг гэтлэх, шинжлэх ухаан ба эдийн засгийг хөгжүүлэх шинэ шинэ зорилтыг шийдвэрлэхтэй мөн тийм л зол жаргал мөн гэж ойлгожээ. Хүний төрөлхийн хэрэгцээ бол юу чаддагаа бүрэн үзүүлдэг, жинхэнэ бүтээлч бөгөөд заяаны ур чадвар ба дур хүсэлд нийцсэн, үе үе сольдог янз янзын хөдөлмөр мөн билээ. Автомат жолоодлогын техник болсон кибернетикийн хөгжил хийгээд хүн бүхний өргөн боловсрол ба бие цогцын гоц сайн хүмүүжил нь мэргэшлээ өөрчлөн шинийг түргэн эзэмшиж, хөдөлмөрийн үйл ажиллагаа юугаа дуртай өөрчилж, бахаа хангадаг болголоо. Өрнөн хөгжсөөр буй шинжлэх ухаан хүний амьдралын бүхий л талыг хамарч, байгалийн шинэ шинэ нууцыг нээсэн аль ч хүний увдисын баясгалан нь түг түмэн хүний хүртээл болж байна. Урлаг уран сайхан бол олон түмний хүмүүжил болон амьдралыг цогцлох үйл хэргийн нэн их хэсгийг өөртөө хүлээн авлаа. Ингэж хүн төрөлхтний бүх түүхэнд хамгийн цог жавхлантай эрин буюу Эдийг хялбарчлах зуун, Шинэчлэн байгуулах зуун, Анхны элбэгжлийн зуун, Сансрын зууныг багтаасан Түгээмэл хөдөлмөрийн эрин ирсэн юм.

	Цахилгаан эрчим хүчийг нягтруулах арга олж, асар их багтаамжтай аккумлятор ба нягт цом боловч үлэмж хүчтэй цахилгаан хөдөлгүүрийг зохион бүтээсэн явдал шинэ үеийн маш том техникийн хувьсгал мөн байлаа. Түүнээс урьд хагас дамжуулагчийн тусламжтайгаар нам гүйдлийн адармаатай сүлжээг хэлхэх ба өөрөө залуурдан жолоодох кибернетик машиныг зохион бүтээж сурсан байв. Техник бол туйлын нарийн нандин ур хийцийн дээд зэргийн урлаг болсны дээр сансрын цар хүрээний хүчийг өөртөө захирдаг болов.

	Тэгтэл хүн бүрийг бүхнээр хангах шаардлага нь аж байдлын хэрэглээний зүйлсийг нухацтай хялбарчлах явдлыг зайлшгүй болголоо. Хүн эд уурсын боол байхыг больсноос гадна уургаас эс, протеиноос уураг гэхчлэн төдий л олон зүйл биш эсүүдээс үй түмэн төрлийн амьд махбод бүрэлдсэний үлгэрээр нарийвч загварыг боловсруулсан явдал харьцангуй цөөвтөр үндсэн анги хийцээс дуртай эд уурс ба машиныг бүтээх боломж олсон юм. Өнгөрсөн олон зуунд хүнс тэжээлээ дэндүү үрэн таран хийдэг байсныг арилгасны үрээр олон тэрбум хүний хүнс тэжээлийг хангадаг болов.

	Өнө эрт үед нийгмийн бүх хүчийг дайны машин бүтээх, ашигтай хөдөлмөр үл эрхлэх асар их цэрэг ба улс төрийн суртал ухуулга, хий өнгө үзэмжид зориулан зарцуулж байсныг өөрчилж, аж байдлаа зохиож тохижуулах болон шинжлэх ухааны мэдлэгийг хөгжүүлэх хэрэгт зориулан шилжүүлсэн билээ.

	Веда Конгийн дохиогоор Дар Ветер товчлуур дарахад, үзэсгэлэнт түүхч хүүхний дэргэд том бөмбөрцөг гарч ирлээ.

	— Бид гарагийг суурьшлын болон аж үйлдвэрийн бүс болгон хуваахаас эхэлсэн... гээд Веда үргэлжлүүлж, 

	— Бөмбөрцөг дээр, умард ба өмнөд хагасын гучдугаар градусын өргөрөг дагуух хүрэн бүс бол өвөл болдоггүй зөөлөн уур амьсгалтай дулаан тэнгисийн эрэг даган үргэлжилсэн суурьшил хотын бүс юм. Хүн төрөлхтөн өвлийн улиралд орон байрыг дулаацуулах хийгээд агасгатай дулаан хувцас хунар бэлтгэхэд цаглашгүй их эрчим хүчийг зарцуулдаг байснаа болив. Хүн төрөлхтний иргэншлийн өлгий болсон Газар дундын тэнгис хавьд хүн ам нэлээд шигүү бөөгнөрсөн юм. Хоёр туйлын мөсөн оройвчийг хайлуулснаас хойш дулаан орны бүс гурав дахин өргөсөв.

	Хойд суурьшлын бүснээс умар тийш тоо томшгүй мал сүрэг бэлчээрлэдэг асар тэнэгэр нуга, цэлгэр цайдам үргэлжилж байна.

	Бөмбөрцгийн (умард хагасаас) урагш, (өмнөд хагасаас) хойш хуурай, халуун бүс байсан бол эдүгээ жимсний цэцэрлэгийн бүс болон хувираад байна. Урьд энд нарны илчийг хураадаг дулааны цахилгаан станцууд байв.

	Хүйтэн уур амьсгалтай бүсийнхээс олон мянга дахин ашигтай хүнсний ургамал ба модны үйлдвэрлэлийг халуун бүсэнд төвлөрүүллээ. Нарны гэрэл болон нүүрсхүчлээс нүүрс-ус буюу чихрийг зохиомол аргаар гаргаж авах нээлт хийсний дараа бид чихрийн ургамал тариалахыг болиод нэн удлаа. Одоо хэрдээ бид төгөлдөр шим тэжээлтэй уургийг аж үйлдвэрийн аргаар боловсруулахад хүч хүрэхгүй байгаа учраас газар дээр бол уураг ихтэй таримал ургамал ба мөөгөнцрийг, далай доторх асар өргөн талбайд замгийг үрээр нь үржүүлж байна. Хүнсний тослогийг зохиомлоор үйлдвэрлэдэг төсөр аргыг бид Их Цагаригийн мэдээллээс мэдэж авсан бөгөөд чулуун нүүрснээс дуртай хэмжээгээр олон зүйлийн витаминт дааврыг боловсруулж байна. Шинэ ертөнцийн хөдөө аж ахуй нь хуучин үеийнх шиг бүхийлэн зүйл бүтээгдэхүүнийг үйлдвэрлэх шаардлагаас хэдийн ангижирсан билээ. Бид хэрэг дээрээ чихэр, тослог, витаминыг хязгааргүй үйлдвэрлэдэг юм. Зөвхөн уураг үйлдвэрлэхэд л газар ба тэнгисийн энгүй их талбай байна. Мянга түмэн жилээр хүмүүсийг ноёлж байсан өлсгөлөнгийн гамшгаас хүн төрөлхтөн аль дивангарт үүрд хагацсан билээ.

	Хүний хамгийн их баясгалангийн нэг нь жуулчлах, нутаг сэлгэх эрмэлзэл бөгөөд энэ нь хэрмэл анчид, зөлмүү хүнсээ цуглуулагч байсан дээд үеийнхнээс уламжлалтай юм. Эдүгээ тэнгисийн хоолой дээгүүр мундаг гүүрнүүд барьж, бүх эх газрыг холбосон Ороонгуу Зам гарагийг ороосон юм гээд Веда хуруугаар мөнгөлөг утсыг дагуулан зааж, бөмбөрцгийг эргүүлээд, залгаж, 

	— Ороонгуу замаар цахилгаан тэрэгний цуваа тасралтгүй давхилдаж байна. Суурьшлын бүсээс олон буман хүн байнгын хотууд байхгүй, зөвхөн мал үржүүлдэг, тариалан, ойн ба уулын үйлдвэрийн мастеруудын түр хуаран байх бэлчээр, тариалангийн хээр хөндий ба уулын бүс рүү ахар богино хугацаанд очиж чадна. Бүх үйлдвэр, цахилгаан станц бүрэн автоматчилагдсан учир хажууд нь том хот, суурин барих явдалгүй болж, зөвхөн ажиглагчид ба механикчид, угсрагчид зэрэг цөөн жижүүр хүмүүст зориулсан байшингууд л байдаг.

	Амьдралыг төлөвлөгөөтэй жигд зохион байгуулдаг болохоор нэн их хурдтай тээврийн машин үйлдвэрлэн, аминд халтай хурд хөөцөлдөх явдлыг сүүл сүүлдээ бүрэн зогсоолоо. Ороонгуу Замын тээвэр цагт хоёр зуун километр хурдална. Зөвхөн ямар нэг осол аюул тохиолдвол цагт олон мянган километр хурдалдаг түргэн хөлгийг ашигладаг юм.

	Хэдэн зуун жилийн өмнө бид гарагийнхаа өнгөн нүүр царайг зэгсэн сайжруулсан билээ. Бүр Задралын зуунд атомын дотоод эрчим хүчийг нээжээ. Тэр цагт атомын дотоод эрчим хүчний аль нэг өчүүхэн хувийг чөлөөлж, илчний оч болгон хувиргаж сурангуут, хуучныг баримтлагчид түүний аюултай чанарыг тэр даруйд дайны зэвсэг болгон ашиглажээ. Гай гамшигт зэвсгийн үлэмжхэн нөөц хуримтлагдсан бөгөөд хожим эв хамтын нийгмийн давшилтын үед түүнийг эрчим хүч үйлдвэрлэхийн тулд ашиглах гэж оролдсон билээ. Гэвч амьдралд нөлөөлөх цацраг туяаны хөнөөлт нөлөө нь хуучин цөмийн эрчим хүчнээс татгалзахад хүргэсэн юм. Одон орончид алсын оддын бодисын зүйг судлах замаар ихээхэн илүү хүчтэй, задралын аюултай бүтээгдэхүүн үлдээдэггүй атомын дотоод эрчим хүч болох Ку ба Ф хоёрыг гаргаж авах шинэ замыг нээжээ.

	Их Цагаригаар дамжиж, Галактикийн том том одыг ажиглах үед тодорхой болсон анамезон буюу цөмийн эрчим хүчний өөр нэг төрлийг бид одонд нисэх хөдөлгүүрт зориулж хэрэглэдэг хэдий боловч дээр дурдсан хоёр аргыг одоо ч гэсэн ашигласаар байна.

	Дивангалавт хуримталсан хуучин халуун цөмийн материал болон, уран, торий, устөрөгч, албинчулуу, литийн радио идэвхт изотопын задралын бүтээгдэхүүнийг дэлхийн агаар мандлаас гадагш хаях аргыг сайтар бодож олохтой зэрэг уул материалын нөөцийг устгахаар шийджээ. Мөнхүү Шинэчлэн байгуулах зуунд зохиомол нар туурвиж хоёр туйл дээр «дүүжилжээ». Дөрөв дэх мөстийн галавт Дэлхийн хоёр туйлд тогтсон мөсөн оройвчийг бид ихээхэн багасгаж, бүх гарагийн уур амьсгалыг өөрчилсөн юм. Далайн ус долоон метр дээшилж, агаар мандлын эргэлтэд хоёр туйлын эзлэх цар эрс хумигдан, халуун бүсийн хил хязгаар хавийн говь цөл бүсийг хатаадаг байсан хуурай салхины хүрээ хумигдсан билээ. Хар салхи, ер нь уур амьсгалын догшин ширүүн өөрчлөлт бараг арилсан болно.

	Урин бүлээн хээр нутаг жардугаар өргөрөг хүртэл ахисан ба сэрүүвтэр нутгийн нуга, ойн бүс далдугаар өргөргийг давсан юм.

	Антарктидын эх газрын дөрөвний гурав нь мөсөн хучлагаас чөлөөлөгдөж, хүн төрөлхтний хүдрийн сан хөмрөг боллоо. Улирсан үед сүйтгэлт дайнд газар бүрийн төмөрлөгийг ухаан бодолгүй үрж үрэгдүүлснээс хойш бусад бүх тивийн хүдрийн баялаг нь хүчтэй ашиглагдан үйлдвэрлэгдэж, харин Антарктидын хүдрийн баялаг хөндөгдөөгүй үлдсэн байв. Бас Антарктидыг давуулж Ороонгуу Замыг битүүлж ч чадлаа.

	Ийнхүү уур амьсгалыг буурьтай өөрчлөхөөс бүр өмнө гарагийн усны ба агаарын сан хөмрөгийн эргэлтийн тэнцвэрийг тогтоохын тулд мундаг сувгууд малтаж, хөвч нурууг сэтэлсэн байв. Цахилгаан ашиглахгүй, байгалийн тийм мөнх хөөрөг Азийн цөл ба өндөр уулсыг ч гэсэн усжуулахад тусалсан билээ.

	Хүнс тэжээлийн бүтээгдэхүүнийг үйлдвэрлэх бололцоо олон дахин өсөж, шинэ газар эзэмшин амьдрахад аятай таатай болсон юм. Дотоод дулаан тэнгисүүдийг уураг элбэгтэй замаг үржүүлэхэд ашиглаж байна.

	Хуучин цагийн гараг нислэгийн осолтой, хэврэгхэн хөлгүүд нь ямар ч болтугай Нарныхаа аймгийн ойрхны гарагуудад хүрч очих боломж өгчээ. Олон хиймэл дагуул Дэлхийг бүсэлж, түүний үрээр хүмүүс сансартай сайтар танилцсан байна. Чухам тэр үед буюу дөрвөн зуун найман жилийн урьд, хүн төрөлхтний амьдралд шинэ эрин болсон Их Цагаригийн эринийг тунхагласан чухал үйл явдал болжээ.

	Өнө үед хүмүүс алсын зайд дүрс, авиа, эрчим хүч дамжуулах гэж ухаан сийлсээр ирсэн түүхтэй. Эдүгээ ч Чиглэлт Сацрагийн хүрээлэн гэж нэрлэсээр буй тусгай байгууллагад маш авьяас билигтэй олон түмэн эрдэмтэн ажилласаар байж ямарваа утасгүйгээр эрчим хүчийг алсад чиглүүлэн нэвтрүүлэх боломжийг нээн олжээ. Энэ нь эрчим хүчний урсгал нь туяаны хугарал өнцгийн синустэй хэм нэг байна гэдэг хуулийг тойрон гарах аргыг олсноор сая боломжтой болсон байна. Тийнхүү зэрэгцээ цацраг нь хиймэл дагуултай, улмаар бүх сансартай байнгын харилцаа барих явдлыг хангасан билээ. Амьдралыг хамгаалагч хөшиг болдог ионжмол агаар бүрхүүл бол огторгуйгаас мэдээ авах ба нэвтрүүлэхэд ямагт саад болж байлаа. Эрт үед, бүүр дайсагналт Ертөнцийн Эриний сүүлчээр, манай эрдэмтэд сансраас хүчтэй радио цацраг Дэлхий рүү цутган ирж байдгийг нотолжээ. Олон одны орд ба галактикийн түгээмэл цацрагийн зэрэгцээд сансраас ирдэг дуудлага болон Их Цагаригийн нэвтрүүлэг нь агаар бүрхүүл дотор гажиж, заримдаглагдан бидэнд хүрч ирэх болсон юм. Тэр үед бид учир мэдэгдэхгүй тэдгээр дохиог хүлээн авч сурсан боловч түүнийг ойлгохгүй, амьгүй материйн цацраг хэмээн үздэг байв.

	Энэтхэг гаралтай эрдэмтэн Кам Амат олон арван жил нэн тэвчээртэй ажиллаж, том цар хүрээтэй шинэ шинэ уран аргыг хослон эзэмдсээр байж, дүрс хүлээн авагчтай хиймэл дагуул дээр туршилт явуулах ёстойг сайтар ухаарчээ.

	Кам Амат Тэнгэрийн олон одны ордны 61 хэмээх хос одны гарагийн нэвтрүүлгийг барьж авсан аж. Тэгэхэд бидэнтэй адилгүй боловч эргэлзэхээргүй хүмүүн дэлгэцнээ үзэгдэж, Их Цагаригийн таних тэмдгийн бичиг рүү заажээ. Тэрхүү бичгийг зөвхөн ерэн жилийн дараа «Манай ам бүлд орсон ах дүүс та нарын амрыг айлтгая! Уудам огторгуй болон цаг хугацаагаар тусгаарлагдсан та бид оюун ухаанаараа агуу их хүчний хүрээнд нэгдлээ» хэмээн тайлж уншсан агаад эдүгээ манай дэлхийн хэл дээр бичсэн тэр бичиг нь Кам Аматын гэрэлт хөшөөг чимж байна.

	Хүн төрөлхтний тэр хөгжлийн түвшний үед Их Цагаригийн таних тэмдгийг хэл, шугам зураглал ба карт хялбар ойлгогдох нь тодорхой болов. Хоёр зуун жил өнгөрөхөд бид ойролцоох олон одны гарагийн систем лүгээ орчуулагч машины тусламжаар харилцан ярилцах болоод олон ертөнцийн янз янзын амьдралын бүхэл бүтэн төрхийг хүлээн авах ба дамжуулж чаддаг болсон юм. Бид саяхандаа л гэхэд дөрвөн мянга найман зуун нарны дайтай хурц, дэлхийгээс зуун хорин хоёр парсек алс орчдог үлэмжийн өргөн Тэнгэрийн Олом одны ордод буй амьдралын том төв Денеб гялааны арван дөрвөн гарагаас мэдээ чимээ хүлээж аваад байна. Тэнд сэтгэхүйн хөгжил нь өөр замаар явсан боловч манай түвшинд хүрчээ.

	Манай Галактикийн одны бөөрөнхий маягийн бөөгнөрөл ба Галактикийн төвийн эргэн тойронд амьдрагчид бүхий асар их муж болох хэмжээлшгүй алс дахь балар эртний ертөнцүүдээс энэхэн хэрд бид ойлгон тайлж чадаагүй байгаа хачин сонин үзэгдэл юмс, дүр дүрс манд ирсээр байна. Түүнийг ой тойны машинаар бичээд, манай шинжлэх ухаанд дөнгөж сэдэгдэж эхэлсэн битүүлэг нарийн асуудлыг судалдаг шинжлэх ухааны байгууллага болох Мэдлэгийн Хүрээний Академид шилжүүлж өгдөг юм. Эгэл доод органик бүтцээс сэтгэгч дээд амьтанд хүрдэг түүхэн хөгжлийн зэм нийтлэг учир манай сэтгэхүйгээс арай ялгаатайгаар олон сая жил түрүүлж хөгжсөн сэтгэхүйг бид ухаарч ойлгохыг хичээж байна.

	Веда Конг дэлгэцийг ховслогдсон мэт ширтсэнээ эргэж Дар Ветер өөд асуусан янзтай зэрвэсхийн харав. Цаадах нь мишилзээд, сайшааж толгой дохив. Веда бахархалтай өлийж, гараа урагш сунгаад, арван гурван жилийн дараа өөрийнх нь яриаг хүлээн авч, дүрийг нь харах учиртай үл үзэгдэх бөгөөд үл мэдэх тэр бүхэнд хандаж:

	— Манай хүнд адармаатай түүх, мэдлэгийн оргил өөд өгсөн өөдөлсөн урт удаан зам ийм юм. Энгүй орчлон ертөнцийн зүг бүхэнд амьгүй царцанги материйг ялан, оюун ухааны ялгуусан сүр хүчийг түгээхийн тулд Их Цагаригийн гэр бүлд бидэнтэй нийлж нэгдэхийг та бүхэнд уриалж байна!хэмээн лекцээ дуусгав.

	Ведагийн дуу хоолой нь эдүгээ оюун санаагаараа өөрийн Галактикийн хязгаараас нэгэнтээ хальж, орчлонгийн бусад оддын арлаад хандах болтлоо дэвшин дээшилсэн дэлхийн хүмүүсийн бүх үеийнхний сүр жавхлан болон цуурайтлаа.

	Дар Ветер оньсон түлхүүрийг сэлгэж, дамжуулагч эрчим хүчийг салгахад зэс хангинах шиг дуу уянгалан жингэнэв. Дэлгэц бөхлөө. Ич талын тунгалаг ханан дээр цахилгаан сувгийн багана гэрэлтэн үлдлээ.

	Веда алжаасан тул хүнхэр том сэнтийд чимээгүйхэн тухлан суугаад Дар Ветерийг анхааралтай ширтэж байв. Дар Ветер жолоодлогын ширээний ард Мвен Масыг суулгаад, өөрөө түүний мөрөн дээгүүр өнгийн зогслоо. Төгс нам гүм дунд зөвхөн оньсон чагт хааяа сонсох төдий шодхийлнэ. Алтан жаазтай дэлгэц гэнэт алга болж, түүний байранд санаанд багтамгүй гүн огторгуй нэлийв. Веда Конг ийм гайхамшгийг анх удаа үзэж цочир эхэр татав. Өчнөөн уудам, алсын тоймыг харуулдаг гэрлийн долгионы ярвигтай интерференцийн замыг сайн мэдэх хүнд ч гэсэн үнэхээр л гайхаш төрөм үзэгдэл шиг санагддаг аж.

	Алсаас харь гарагийн бараан гадарга агшин тутамд томрон ойртсоор байв. Энэ бол гараг нь зөв тойрог замд орж, улмаар амьдрал үүсэх боломжтой болсон байдлаар хоёр нар өөр хоорондоо тэнцүүржсэн хос одны онцгой ховор аймаг байв. Манай нарнаас бэсрэг улбар шаргал ба аранзал улаан хоёр нарныхаа гэрэлд тэнгисийн мөс нь улаандуу юм шиг харагдана. Ойлгомжгүй хөгийн хөх ягаан туяан доторх мөлгөр хар уулын хаяанд маш том навтгар барилга үзэгдэв. Хүмүүсийн хараа тэр барилгын дээвэр дээрх талбар луу цоргих мэт тусаж, мөнгөрхөг өнгийн ноолуур сормуус хүрээлсэн дүгрэг нүдтэй хүнийг ширтэн харцгаав. Өндөр ганагар нуруутай, туригар цогцтой, тэмтрүүл шиг урт чөргөр гар хөлтэй аж. Тэр хүн яаран мэхэлзэх мэт толгойгоо хөгтэй бөхөгнүүлэн, дурангийн шил шиг гөлийх бодь нүдээр ширтэж, хамар байх гэлтэй зөөлөн арьсан таглаатай амаа нээлээ.

	Тэр даруйд түүний уянгалаг уяхан дуу орчуулагч машинаас гарч:

	— Тэнгэрийн Олом одны ордын жаран нэгийн гадаад мэдээллийн эрхлэгч Заф Фтет байна. Бид өнөөдөр СТЛ 3388+04ЖФ шар одонд нэвтрүүлгээ зориулж байна... гэж эхэллээ.

	Дар Ветер, Юний Ант хоёрын хараа харилцан учирч, Мвен Мас агшин төдийд Дар Ветерийн бугуйг атган авчээ. Энэ бол Дэлхийг, чухамдаа манай Нарны аймгийг дууддаг Галактикийн дуудлага байв. Нэгэн үед бусад ертөнцийн ажиглагчид нь нарны аймгийг дэлхийн тавин есөн жилд Нараа бүтэн нэг тойрдог нэгэн том дагуул хэмээн тооцож байжээ. Тэр хугацаанд Бархасбадь, Санчир хоёр үнэхээр нэг удаа Нарны эсрэг ташааралдан ирж түүнийг хөдөлгөдөг тохиол нь ойролцоох оддын од судлаачдад мэдэгддэг байжээ. Өнө эрт үед нээсэн янз бүрийн одны гарагийн аймгийн хувьд манай од судлаачид ч гэсэн мөн тийм алдаа гаргадаг байлаа.

	Юний Ант нэвтрүүлэг эхлэх үеэс илүү яарч ой тойн машины тохируулга болон баталгаа хугацлын ОЭС багажийн үзүүлэлтийг шалгав.

	Орчуулагч электрон машины хүлцэнгүй дуу үргэлжлэн:

	— Их Цагаригийн нэвтрүүлгийн бус цагт бид санаандгүй... хэмээн тасалданги авиагаар баахан тоо давхцуулан урсгаад.. одноос овоо сайн нэвтрүүлэг хүлээж авлаа. Тэд Их Цагаригийн хэлийг тайлж уншаагүй атлаа завсарлагын цагаар нэвтрүүлэг явуулж эрчим хүчээ дэмий үрж байна. Тэдний нэвтрүүлгийн үед бид хариу өглөө. Үүний үр дүнд барагцаагаар аравны гурван секундийн дараа тодорно... гээд дуу тасрав. Бөхөөсөн ногоон гэрлээс бусад дохионы багажийн гэрэл ассаар л байв.

	— Нэвтрүүлэг ингэж учир битүүлэг тасалдсан нь одонд нисэгчдийн ярьдаг өнөө домогт саармаг орон тэдний, манай хоёрын хоорондуур нэвт гардгийнх байж болох юм гэж Юний Ант Ведад тайлбарлан өгүүллээ.

	— Галактикийн секундийн аравны гурав гэдэг бол зургаан зуу орчим жил хүлээнэ гэсэн үг. Энэ явдал бидэнд юуны ашигтай байх билээ? гэж Дар Ветер урамгүй гүвтнэв.

	Мвен Мас хариуд нь:

	— Миний ойлгож байгаагаар, тэдний холбоо барьсан од бол манай тогтмол харилцаа барьдаг хязгаарт ойрхон, өмнөд тэнгэрт, эндээс ерэн парсек зайд орчдог Дархан Шувуу одны ордын Эпсилон од шиг байна. Бид одоо хэрд Денеб гялаанаас цааш холбоо тогтоож чадсан биш гэв.

	— Гэхдээ Галактикийн төвд ч, бөөрөнхий маягийн бөөгнөрөлд ч бид нэвтрүүлэг хүлээж авдаг биз дээ? гэж Веда Конг лавлав.

	— Байнга биш ээ, санамсаргүй дайралдсан юм уу, галактикийн огторгуйд оюун билгийн холбоотой Их Цагаригийн бусад гишүүний ой тойн машинаар дамжуулсныг авдаг юм гэж Мвен Мас хариулав.

	— Олон мянган түмэн жилийн өмнө илгээсэн мэдээ огторгуйд үрэгдэж арилахгүй, сүүл сүүлдээ бидэнд хүрээд л ирдэг юм гэж Юний Ант нэмж хэлэв.

	— Тэгвэл бид чинь маш алсын ертөнц, жишээ нь, Галактикийн төв бүсийн хүмүүсийн аж амьдрал, эрдэм мэдлэгийн тухай хоёр түмэн жилээр хожимдож үнэлж цэгнэдэг хэрэг байх нь ээ?

	— Тийм ээ, бид тэр алс холын ертөнцүүдийг тун ч балар эртний нь байдлаар, тэндээ аль дивангарт нас нөгчиж мартагдсан хүмүүсийг л хардаг юм. Тэгэхээр ойрхны ертөнцийн ой тойн машины бичлэгээр дамжигдсан, эсвэл манай станц шууд авсан аль нь ч ялгаагүй шүү дээ.

	— Бид байгалийг өдий чинээ захирдаг болсон мөртөө энэ талаар арга чадалгүй юм гэж үү? хэмээн Веда хүүхэд шиг унтууцаж, — Долгионы буюу фотоны17 туяанаас өөр зэвсэг, өөр замаар алсын ертөнцөд хүрч болохгүй гэж үү? гэв.

	— Би таныг сайн ойлгож байна, Веда! гэж Мвен Мас дуу алдав.

	— Мэдлэгийн хүрээний Академи сансрын гүн үндэс болох огторгуй, хугацаа, таталт гурвыг ялж гэтлэх төсөл дээр ажиллаж байгаа юм. Гагцхүү туршилт хийх шатанд хүрээгүй, бас ч чадаагүй... хэмээн Дар Ветер ярианд оролцсоноо үгээ дуусгаж амжсангүй.

	Гэнэт ногоон гэрэл гялсхийн асаж, дэлгэцнээ ёроолгүй огторгуй харагдсанд, Ведагийи толгой манасхийв.

	Захаараа эрс хязгаарлагдмал дүрслэлийг харахад шууд барьсан нэвтрүүлэг биш, харин ой тойн машины бичлэг болох нь илэрхий.

	Анхандаа нэг гарагийн гадарга үзэгдэж эхэлснийг бодвол гадаад дагуул-станцад лавтай харагдаж буй хэрэг. Өгүүлшгүй хайлмал халуун учраас цонхир ягаан гэрэл мэлгэнэх мундаг нарны туяа нь агаар мандлын цэнхэр үүлэн бүрхүүлийг нэвт цоргих аж.

	— Тэгж таарна. Дархан Шувуу одны ордын В9 ангийн өндөр температуртай, манайх шиг далан найман нартай тэнцүү гэрэлтдэг Эпсилон од байна хэмээн Мвен Мас шивнэв.

	Дар Ветер, Юний Ант хоёр батлан толгой дохив.

	Үзэгдэх хэмжээ цомрон өөрчлөгдөж, үл мэдэх ертөнцийн бараг өнгөн хөрсөн дээр нь буух шиг болов.

	Зэсээр цутгасан мэт уулсын бөмбөгөр орой өндөрсөн дүнхийж ирэв. Цэнхэр нарны гайхам цайран цацрах туяаны илчинд үл мэдэх чулуулаг юм уу мөхлөгт тогтоцтой төмөрлөг нь элж сийрчээ. Төгөлдөр бус багаж хэрэгслийн энэ нэвтрүүлгийг харахад ч гэсэн энэ үл мэдэх ертөнц ямар нэг ялгуусан жавхлан төгөлдөр гялалзаж байв.

	Ойсон туяаны мөнгөлөг ягаан титэм нь зэсэрхэг уулсын барааг эмжиж, хөх ягаан тэнгисийн зөөлөн мяралзах ирэлзээнд өргөн тууз татан тусжээ. Багир ягаан болор чулууны өнгөтэй ус нь тогтонги, өргөн юм уу гэлтэй агаад дотор нь амьд үй түмэн жижигхэн нүд бүлтгэнэлдэх мэт улаан гэрэл язганах аж. Эргээс зайдууд байх бардам оорцог сүндэрлэх үлэмжийн чулуун хөшөөний нүсэр суурийн хормойг тэнгисийн долгио илэн таалж байв. Баргар улаан чулууг сийлж урласан эмэгтэйн дүр тэргүүн юугаан өлийлгөн, бадрангуй тэнгэрийн гүн тийш, онгод нь орсон мэт гараа алдлан өргөжээ. Энэ сийлбэр гайхаж баршгүй гоц сайхнаас гадна Дэлхийн охин байж бүрэн болом, манай хүмүүстэй үйлийн үргүй төстэйн хувьд сэтгэл донсолгов. Дэлхийн уран барималчдын санаашралыг яв цав биелүүлсэн юм шиг энэ дүрийн нүүр царай, бие цогцын нугалаас, булчин болгонд сүр хүч, суу цог хослон бүрджээ. Сийлмэл дүрийн зүлгэмэл улаан чулуунаас үл мэдэгдэм нууцлаг атлаа дур татам амьдралын дөл бадарч байлаа.

	Гайхамшгийн шинэ ертөнцийг Дэлхийн таван хүн үг дуугүй ширтэж суулаа. Сийлмэл дүрийг харангуутаа л Мвен Масын мэдрэлийн эс ширхэг бүр баяр хөөрийн совин татан хөвчилж, ханхар цээжнийхээ мухраас уртаар амьсгалав.

	Эрэг дээр, чулуун дүрийн өөдөөс харуулж барьсан урламал мөнгөн цамхгууд нь оюу ногоолин навчтай гоолаг модон шугуй дээгүүр өлхөн дамнаж гарсан өргөн цагаан шатны эх түрүү байв.

	— Энэ хамцаг хонходдог байх ёстой! гэж Дар Ветер цамхгийг зааж Ведагийн чихэнд шивнэхэд, хүүхэн зөвшөөрөн толгой дохив.

	Шинэ гарагийн дамжуулагч аппарат анир чимээгүй шинэ шинэ үзвэрийг дараа дараалан харуулсаар байлаа.

	Цэнхэр чулууг ухаж гаргасан ёслолын өргөн хаалгыг бүлтийлгэж суулгасан цагаан хана хоромхонд гялсхийн үзэгдэж өнгөрөөд, хурц гэрэл мэлийх өндөр өрөө дэлгэцнээ цэлийж ирлээ. Ховилтуулж хээлсэн ханын сувдлаг цайвар өнгө нь танхим доторх юм бүхнийг ялгаруулжээ. Зүлгэмэл маргад ханын дэргэд зогсох хэдэн хүн анхаарал татав.

	Тэдний час улаан өнгө нь тэнгисийн хөвөөн дэх чулуун барилгын өнгөтэй ижил аж. Ийм өнгө Дэлхийн хүнд хачирхалтай биш билээ. Эрт үеэс хадгалагдаж ирсэн өнгөт гэрэл зургийг үзвэл Төв Америкийн улаан арьстны зарим омог бараг л иймэрхүү, арай эерэг өнгөтэй байжээ.

	Өрөөнд хоёр эр, хоёр эмэгтэй байв. Хосууд адилгүй хувцаслажээ. Ногоолин маргад хананд дөт зогсох хос нь хэдэн шигтгээ товчтой, уран хийцийн базай маягтай, алтлаг өнгийн богино өмсгөлтэй, нөгөө хос нь хананых шиг сувдлаг туяатай ижил нөмрөгөөр өлмийгөө хүртэл ороожээ.

	Ханын дэргэд зогсох хос нь тэр ханын солгой үзүүрт ташуу татсан чавхдасыг шүргэсхийн намилзах хөдөлгөөн үйлдлээ. Зүлгэмэл маргад юм уу шилэн хана нь улам л тунгалагшив. Тэдний намирах хөдөлгөөний аясаар тунгалаг болорт тод тусах дүр нь хөвөх мэт ээлжлэн харагдана. Энэ хүмүүсийн нэг далдарч, нэг үзэгдэх түргэн хөдөлгөөний утгыг дадлагатай ажиглагч Юний Ант, Дар Ветер хоёр ч бүрэн ойлгоход бэрх байв.

	Ээлжлэн үзэгдэх зэсэн уулс, хөх ягаан далай, оюу ногоолин ой шугуйг харахад гарагийн түүх нь төсөөлөгдөж байв. Улирсан галавт арилсан зарим нь үл ухагдах ёозгүй муухай, зарим нь гоё сайхан олон янз амьтан, ургамлын хий дүрс дараа дараалан харагдсаар л байлаа. Олон зүйл амьтан, ургамал нь Дэлхийн хөрсний он дарааллын давхарлагт булшлагдагсад лугаа төсөрхөг аж. Төгөлдөржин боловсорсоор агсан амьд матери болох янз бүрийн бүтэцтэй амьдралын хөгжлийн өгсүүр шат удтал хөвөрлөө. Манай Дэлхийн уугуул хүн болгонд мэдээж бөгөөд хүн төрөлхтний өөрийнх нь язгуурын түүхэн хөгжлийг бодвол тэнд хөгжлийн төгсгөлгүй урт зам нь улам ч удаашралтай, ярвигтай, хэцүү байжээ гэдэг нь мэдэгдэж байв.

	Хий мэлэлзэх туяан дунд улалзах лут түүдэг гал, ээрэм талд арзайлдах хад цохио, догшин омогт араатантай уралцах тулаан, оршуулга ба шашны ёслол мэтчилэн элдэв зүйл жирэлзэн харагдаж өнгөрөв. Цоохор арьсан хэвнэг нөмөрсөн эрийн цогц хана дүүрэн дэнхийж ирлээ. Тэр эр, урт шүд соёо ярзайлгасан, нуруу дагуудаа ширүүн дэлтэй, шархадсан араатны шилэн хүзүүн дээр гишгээд нэг гараар жад тулж, нөгөө гараар оддыг хаман авах гэсэн мэт тэнгэр өөд алдлан зогсжээ. Цаад араар нь дуу дуулж байгаа байдалтай эмэгтэй, эрэгтэй хүмүүс хос хосоор хөтлөлцөн эгнэн зогсож байв.

	Дүрслэл арилж, амьд үзэгдлийн оронд зүлгэж өнгөлсөн бараан чулуу гөлтгөнөн харагдлаа.

	Энэ үед алтлаг хувцастай хос ич тийш зайлж, нөгөө хос байрыг нь эзлэв. Харахын зуургүй түргэн хөдөлгөөнөөр нөмрөг нь шидэгдэж, ханын сувдлаг өнгөн дээр бүдэг улаан хоёр цогц цог жавхлантай дурайв.

	Эрэгтэй нь хоёр гараа тосон өгөхөд, эмэгтэй нь Дэлхийн хүмүүс өөрийн эрхгүй бахдан мишээмээр бадрангуй баясгалантайгаар мишээн угтлаа. Санаанд багтамгүй холхи ертөнцийн сувдлаг танхимд хос хоёр алгуурхан бүжиж эхлэв. Энэ нь бүжихийн тулд бүжиж байгаа биш, харин хөдөлгөөний хэмлэлийн үлгэр загвар бололтой. Харваас бүжигч хоёр өөрсдийн бие махбодын төгөлдөр боловсролт, гоо сайхан ба уян налархайг үзүүлэх зорилт тавьжээ. Гэвч хөдөлгөөний хэмийн хувирал дунд нь нэрлэж, тоолж гүйцэшгүй сүйрэл сүйдлийг туулж өчнөөн оюун билэг, гоо үзэсгэлэнт амьтан болсон хүнийг төрүүлсэн амьдралын хөгжлийн агуу их өгсүүр шатны тухай дурсан өгүүлэх сүрлэг мөртөө гунигтай хөгжим уянгалж байна хэмээн тааварлагдаж байв.

	Мвен Мас намуун эгшиг жигдхэн нүргэлэх хэмлэлээр яруухан, хүчтэй намилзан өрнөх аялгууг сонсох шиг боллоо. Веда Конг Дар Ветерийн гарыг чанга атгасанд цаадах нь огт анзаарсангүй. Юний Анатын малигар магнай дээр хөлс бурзайгаад амьсгаа даран хөдөлгөөнгүй харж байв.

	Дархан Шувуу одны ордын хүмүүс нь Дэлхийн хүнтэй маш төстэй байсан учраас харь ертөнц гэдэг сэтгэгдэл аандаа замхарчээ. Харин тэр улаан өнгөт хүмүүсийн бие цогц нь Дэлхийн хүн бүхэнд хараахан хүрч чадаагүй, зөвхөн уран зураачдын мөрөөдөл ба туурвилд л биелж, зөвхөн ер бус гуа үзэсгэлэнтэй заяагдсан цөөн хүн шиг өө сэвгүй сайхан аж.

	«Адгуусны мухар сохор аажим хувьсгалаас аваад сэтгэх оюунтай амьтан үүсэж хөгжих хүртэлх хөгжлийн зам хэчнээн хэцүү бэрх, урт удаан байх тусам амьдралын дээд бүтэц төчнөөн зүй зохистой, нарийн боловсордог, тэр чанараараа төдий чинээ сайхан болдог байна.

	Зөн билгээр ухварласан тогтолцоо, тодорхой үйл хэргийн хүрээнд нийцэх ухаалаг зорилго бол гоо сайхан мөн хэмээн Дэлхийн хүмүүс аль эртнээс ойлгож байв. Үйл хэргийн хүрээ хэчнээн олон зүйл байх тусам бүтэц нь төчнөөн гуа сайхан аж. Энэхүү улаан өнгөт хүмүүс биднээс ч илүү олон талтай, суу сүйхээтэй юм шиг байна. Тэдний иргэншил нь техникт багаар, харин хүний оюун ухаан, бие цогцын цог жавхлангийн хөгжилд илүүтэй тулгуурлаж байгаа юм уу даа? Манай соёл удтал нэвт шувт техниксэг байсан, гагцхүү эв хамтын нийгэмд дэвшихийн хамт машин, орон сууц, хүнс тэжээл, зугаа цэнгэл төдийгүй харин хүнийг өөрийг нь төгөлдөр өвтэгш хөгжүүлэх замд баттай орсон билээ» хэмээн Дар Ветер бясалгаж суув.

	Бүжиг гүйцлээ. Улаан өнгөт идэрхэн хүүхэн танхимын голд орж ирмэгц аппаратынх нь дуран хараа түүн дээр чиглэж туслаа. Хүүхэн танхимын адар тийш гараа алдлан өргөж, тэргүүнээ өлийлгөв.

	Дэлхийн хүмүүс өөрийн эрхгүй хүүхний харцыг дагалдан харлаа. Угаас адаргүй юм уу эсвэл дуран авайн уран хувилгаан алин боловч хурц гэрэлтэх том том од бүхий тэнгэр харагдахыг хянаваас зөвхөн зурмал дүрслэл бололтой байв. Гаж этгээд оддын ордны нийлбэр дотор танихаар ямар ч одны ордыг санагдуулах юм алга. Бүсгүй гараар даллатал солгой гарынх нь долоовор хуруун дээр бяцхан цэнхэр үрэл бий болов. Үрлээс мөнгөлөг туяа харваж нэн урт дохиур боллоо. Туяаны сэжүүрт гэрэлтэх дүгрэг толбо энэ тэр одон дээр очиж заах аж. Тэр даруйд маргад хана нь маш өргөн хэмжээтэй үл хөдлөх дүрслэл гаргаж үзүүлэв. Дохиур гэрэл алгуур ийш тийш сэлгэхэд хоосон цөл юм уу эсвэл амьдралтай гаригуудын үзэгдэл юмс ягуухан гарч харагдана. Улаан, цэнхэр, хөх, ягаан, шар зэрэг наранд шарагдах баясах юмгүй зовуурьтай хадархаг юм уу элсэрхэг уудам орон ээлжлэн үзэгдэв. Заримдаа хар тугалга шиг аягүй зэвхий нарны туяа нь гарагийнхаа өтгөн улбар шар агаад бүрхүүлд юм уу эсхүл далай дунд залхаг мэт хөвөх, цахилгаан элбэгтэй навтгар бөмбөгөр болон ороонго биетнийг амьжруулжээ. Улаан нартай гараг дээр нь бажгадан тэнгэр өөд тэмүүлэх мэт өөдөө цоройсон, мурий сарий мөчиртэй, гөлгөр хар зодогтой маш өндөр олон тэрбум мод ургажээ. Бусад зарим гараг нь хар усаар нил хучигджээ. Тэнд үй түмэн тэмтрүүлээр дөлгөөн усыг цэлэлзүүлэн хөвөх амьтан юм уу, ургамал юм уу гэмээр лут лужир амьд арлууд харагдана.

	— Эднийхний хавьд дээд бүтцийн амьдралтай гараг байхгүй дэг гэж Юний Ант үл таних одот тэнгэрийн зураглалаас хараа салгалгүй ажиглах зуураа гэнэт хэллээ.

	Дар Ветер залруулж:

	— Байдаг юм. Тэдний нэг талд нь нэн хожим тогтсон Галактикуудын нэг болох одны навчгар систем бий. Балар эртний ба хожмын шинэхэн тогтсон навчгар болон тал бөөрөнхий системүүд салаавчлан орчих нь цөөнгүйг бид мэднэ шүү дээ. Хас Худаг одны орд талаас Их Цагаригт багтдаг ухаант амьдралтай систем эднийхний тэнд лавтай орчдог юм гэв.

	— ВВР 4955 +МО 3529... гэхчлэн байдаг. Харин тэд яагаад эл системийн тухай мэддэггүй юм бол? хэмээн Мвен Мас хэлэв.

	— Тэр систем хоёр зуун далан таван жилийн өмнө Их Цагаригт орсон, энэ мэдээг тэрнээс урьд илгээжээ гэж Дар Ветер хариулав.

	Алсхи ертөнцийн улаан арьст бүсгүй хуруу дээрх цэнхэр үрлийг сэгсрэн арилгаад, өмнөө зогсох үл үзэгдэгч хэн нэгийг тэврэхээр завдах мэт гараа алдалж, харийн үзэгчид тийш хандан эргэлээ. Бүсгүй толгой, мөрөө үл мэдэг гэдэсхийв. Дэлхийн хүүхэн харь бусдыг бадрангуй уриалан дуудахдаа бас л ингэх сэн билээ. Бидэнд үл сонстох үгээ давтан өгүүлж байгааг түүний шивгэнэн хөдлөх уруул гэрчилж байв. Ийнхүү бүсгүй өөрсдийн нөхөд болох бусад ертөнцийн хүмүүсийг гуйж дуудсан хүн ёсны эрмэлзлээ оддын хоорондох тэсгийм хүйтэн, түнэр харанхуй огторгуй руу илгээгээд нам жим боллоо.

	Харь ертөнцийн улаан хүүхний гайхам үзэсгэлэнг Дэлхийн ажиглагчид дахин мэл гайхжээ. Тэнд дэлхийн улаан арьстанд байсан цутгамал хүрэл мэт яхир шинж байсангүй. Том биш хамар, хол зайтай цэнхэр нүд, жижиг амтай дүгрэг царай нь Дэлхийн умард нутгийн ястныг санагдуулав. Долгиотох өтгөн хар үс нь ширүүн биш аж. Хүч чадлаа сэрэх сэрц адил ухамсраагүй сэтгэцийн баясгалантай хөнгөн итгэл, түүний нүүр царай, бие цогцынх нь нугалаа, булчин бүрд тодрон илэрчээ.

	— Их Цагаригийн тухай тэд юу ч мэдээгүй байна гэж үү? хэмээн Веда Конг сансраас харагдсан үзэсгэлэн гуа, төрөл бүсгүйн өмнө бараг гаслантай мэхэсхийв.

	— Одоо лав мэдсэн биз, бидний харсан маань гурван зуун жилийн өмнөх явдал шүү дээ гэж Дар Ветер хариу өчив.

	— Наян найман парсек холынх. Наян найм шүү. Бидний саяын харсан хүмүүс цөм аль хэдийн өнгөрчээ гэж Мвен Масын намуун дуу хүнгэнэв.

	Түүний үгийг батлах мэт Гайхамшигт ертөнцийн үзэгдэл арилж, холбооны заалтын ногоон гэрэл ч бөхлөө. Их Цагариг даяны нэвтрүүлэг дууслаа.

	Минут хэр цөм л гайхан мэлэрчээ. Дар Ветер түрүүлэн сэхээрч, харамсахдаа уруулаа хазан, анар оньсыг яаран шилжүүлэв. Чиглэлт энергийн сувгийг салгахад мөнөө зэсэрхэг дуу хүнгэнэн, хүчирхэг цахилгаан урсгалыг ердийн сувагт нь буцааж өгөхийг бүх цахилгаан станцын инженерүүдэд мэдэгдэв. Олон багажтай холбогдох бүх ажлыг гүйцэтгэсний дараа гадаад станцуудын эрхлэгч сая нөхөд тийш хандан эргэлээ.

	Юний Ант эрээчсэн хуудаснуудаа хураагаад, хөмсгөө өргөж, 

	— Мемонограмын (хадгалах бичлэгийн) заримыг адар дээрх одны зураглалтай хамт Өмнөд Тэнгэрийн Хүрээнд одоохон илгээх хэрэгтэй гэж Дар Ветерийн туслахад хэлэв.

	Туслах залуу ер бусын нойрноос сэрсэн юм шиг гайхалзан, Юний Антыг харав.

	Саяны үзэцгээдэг маань үнэндээ үзэсгэлэнт ертөнцийн тухай гурван зууны тэртээ огторгуйд илгээгдсэн зүүд зэрэглээ биш гэж үү? Энэ зүүд зэрэглээг Дэлхий дээр ч, Сар, Ангараг, Сугарын станц дээр ч олон тэрбум хүн харлаа даа хэмээн хашир эрдэмтэн бодоод инээдээ нуужээ.

	Дар Ветер мишилзэн, 

	— Мвен Мас таны зөв байжээ. Та нэвтрүүлэг эхлэхээс өмнөхөн өнөөдөр ер бишийн юм болно гэсэн бүлгээ. Манайх Их Цагаригт нэгдсэнээс хойших энэ дөрвөн зуун жилд оюун билгээр төдийгүй бас бие цогцоороо бидний ахан дүүс суудаг гараг байдаг нь сансрын алс гүнээс анх удаа илэрлээ. Энэ нээлтийн баясгаланд би өөрийн эрхгүй бүрэн автаад байна! Таны үйл хэрэг сайхан эхэллээ! Балар эртний хүмүүс бол заяа сайтай бэлгэдэл гэх сэн биз ээ. Харин манай сэтгэл зүйчид бол итгэл төрүүлж, цаашдын ажил нь өөдрөг болоход тааламжтай нөлөөлөх цаг тухайн тохиолдол гэлцэх биз.

	Ийн өгүүлээд Дар Ветер дуугүй болов. Сэтгэл дэнслээд олон үг хэлжээ. Их Цагаригийн эринд илүү яриаг хүний хамгийн жигшим дутагдлын нэг хэмээн үздэг учир гадаад станцуудын эрхлэгч яриагаа дуусгалгүй орхижээ.

	— Тийм, тийм! гэж Мвен Мас алмайран дуугарав.

	Дуунд нь анзааргагүй, бодолд дарагдсан өнгө цухалзан хөдөлгөөн нь алгуурласныг Юний Ант ажиглаад болгоомжлов. Веда Конг хуруугаар Дар Ветерийн сарвууг аяархан шүргэж, африк эр лүү дохилоо.

	«Энэ маань дэндүү их сэтгэлийн хөдөлгөөнтэй юм болов уу?» гэсэн бодол Дар Ветерт зурсхийн орж, өөрийн залгамжлагчийг анхааралтай ширтэн харжээ.

	Нөхдийн битүүхэн гайхалзсаныг Мвен Мас мэдээд ажил хэргээ сайн мэддэг хүний ердийн байдалдаа орж, нуруугаа эгцлэв. Тэднүүс өөрөө явагч шатаар дээшээ гарч, өргөн цэлгэр цонх руу очиж, хүн буюу чухамдаа түүний дүрс, оюун билигт хүмүүн хэмээн нэрлэдэг байсан Хомо сапиенсын амьдарч явсан тэртээ гурван түмэн жилийн тужид л хол байсан тэр л хэвээр хол байх одот тэнгэрээ харцгаав.

	Мвен Мас, Дар Ветер хоёр ажилтай үлдэх болов.

	Би энэ шөнийг эгнэгт мартахгүй гэж Веда Конг Дар Ветерт шивнээд:

	— Би даанч өөдгүй юм шиг өөртөө санагдлаа! гэж гунигт үгээ баллаж мишээжээ.

	Дар Ветер үгний нь утгыг ойлгоод, зөвшөөрөхгүй толгой сэгсэрч, 

	— Хэрэв улаан өнгөт хүүхэн таныг харсан бол өөрийн эгч дүүсээр бахархах байсан гэдэгт би бат итгэж байна. Веда, Үнэндээ манай Дэлхий тэдний ертөнцөөс дутуугүй шүү! гэхэд Дар Ветерийн царайд хайрын гэгээ татжээ.

	— За даа, энэ ч таны харааных л байх, хонгор найз минь, та Мвен Масаас асуу л даа!.. гээд Веда мишилзэж, алиалан алгаар нүдээ халхалж, ханын хамар цаагуур оров.

	Сүүлд нь Мвен Мас ганцаар үлдэхэд өглөө болж байв. Тогтуухан сэрүүн агаарт цайвардуу гэгээ нэлийж тэнгис мөнгөлөг, тэнгэрт ухаа туяа татаж, хоёул ижил тунгалаг болор шиг тунарч байлаа.

	Мвен Мас гүйцэд танилцаагүй байгаа барилгын дүр барааг ажиглаж, одон орон судлах оргилын тагт дээр удтал зогслоо.

	Нэлээд зайдуу намхан ухаа дээр Одон Аяллын зөвлөлийн байр болох опалт цахиурлаг болон мөнгөлөг цагаан шилэн ялтастай салаавчлан есөн эгнээ хөнгөн цагаан судал татаж хээлсэн аварга том хөнгөн цагаан гулдан барилга сүндэрлэж байв. Түүний нүүрэн талд сансрын уудамд анх дүүлэн гарсан хүмүүсийн гэрэлт хөшөө байна. Будан хүдэн, салхи шуурган дунд орших цавчим уулын хажуу хавирганы шувтарга болгож, хуучны маягийн одонд аялагч хөлөг болох загас хэлбэртэй пуужин хүршгүй өндөр өөд харвахаар шөвгөр хоншоороо онилжээ. Пуужинт хөлгийн нисэгч, бодис зүйч, од судлаач, амин судлагч, зоримог зөнч зохиолчдын... цуваа гэрэлт хөшөөний суурийг ороонголж өгүүлшгүй хүчээр бие биеийг чармайн дэмжиж өгсүүр өндөр өөд мацаж байх аж. Өнө үеийн одонд аялагч хөлөг ба гоё төсөр барилгууд дээр үүрийн гэгээ манхайтал туссан боловч Мвен Мас тагтыг хэмжих мэт том алхалсаар л байв. Тэр бээр нэг ч удаа ингэтлээ сэтгэлийн донсолгоонд өртөж байсангүй. Их Цагаригийн эриний түгээмэл горимоор хүмүүжсэн Мвен Мас бие махбодын сүрхий хатуужил олсон ба өөрт ногдсон Геркулесийн сайн үйлсийг амжилттай биелүүлсэн билээ. Балар эртний Элладын яруу сайхан домгуудын дурсгал болгож сургуулийн төгсгөлийн үед идэрчүүд бүхэн биелүүлдэг бэрхтэй үйлсийг тийнхүү Геркулесийн сайн үйлс хэмээн нэрлэдэг юм. Хөвүүд сайн үйлсийг гүйцэтгэж чадваас боловсролын дээд шатнаа дэвшин орж суралцах нэр төртэйд тооцогддог билээ.

	Мвен Мас баруун Төвөдөд хүдрийн уурхайн усан хангамжийг байгуулан төвхнүүлж, Өмнөд Америкт Нахэбт өндөрлөгийн араукар шилмүүст ойг сэргээсэн ба Австралийн эрэг хавиар дахин бий болсон аварга махчин загасыг устгаж явжээ. Түүний амьдралдаа олсон хатуужил, гарамгай чадвар нь цаашдаа шаргуу суралцах, хүнд хариуцлагатай үйл хэрэгт биеэ бэлтгэх олон жилийг давах явдлыг нь хангаж өгчээ. Өнөөдөр шинэ ажлынхаа эхний цагт Мвен Мас дэлхийдээ элгэн садан ертөнцтэй учран золгож, улмаар түүний сэтгэлд ямар нэгэн шинэ юм бий боллоо. Мвен Мас өөрийн амьдралын бүх үед сэрж сэдээгүй дээгүүр нь хөндлөн гулд алхалж явсан ямар нэгэн хязгааргүй эрмэлзэл нээгдсэнийг мэдэрч догдлов. Дэлхийн хүн төрөлхтний шилдэг үлгэрээс үүссэн юм шиг ертөнц болох Дархан Шувуу одны ордын Эпсилон одны гарагтай дахин учран золгох сон гэх тэсгэлгүй хүчит шунал төрлөө. Улаан арьст бүсгүй, түүний уриалан дуудаж алдалсан гар, дутуу жимийсэн булбарай уруулыг мартах аргагүй байлаа!

	Дэлхийн ямар ч техникээр гэтлэх боломжгүй тэрхүү хоёр зуун ерэн гэрлийн жилийн аймшигт алс зай түүнийг эл гайхамшигт ертөнцөөс тусгаарлаж буй явдал дүрэлзэх мөрөөдлийг нь унтраах байтугай, харин ч эрчлэн дэвэргэжээ.

	Эдүгээ Мвен Масын сэтгэлийн мухарт зориг тэвчээр болон саруул тавиун ухааны хяналтад үл захирагдах нэг юм тэрүүхэндээ амьдарч бойжин торних боллоо. Африк эр урьд ажил үйлстээ бараг л зожгирон умбаж явснаас биш цаглашгүй огторгуй ба цаг хугацааг алгасаж учирсан өнөөдрийн уулзалтаас сэтгэлд нь үлдсэнтэй адил ийм ямар ч түгшүүр догдлол, ер бус баясгаланг амсаж, амраглан дурлаж огт үзээгүй билээ.


ГУРАВДУГААР БҮЛЭГ : ХАРАНХУЙД ОЛЗЛОГДСОН НЬ

	Анамезон шатахууны заалтын улбар шар шугамын бүдүүн хар сум тэг дээр зогсжээ. Одонд аялагч хөлгийн хурд маш их хэвээр байгаа учраас энэ хэр чиг зам нь төмөр одноос хэлбийгээгүй, хүний нүдэнд үл үзэгдэх тэр муу ёрын од руу шулуухан дөхсөөр л байв.

	Эрг Ноор оюун бодлын их хүч гаргасан ба тамир тэнхэл бүрэн сэргээгүй салганах тул одон аяллын мэргэжилтнээр дэмжүүлэн, тооцооны машины дэргэд суулаа. Залуурын роботоос салгахтай зэрэг гараг нислэгийн хөдөлгүүр чимээгүй болов.

	— Ингрид ээ, төмөр од гэдэг чинь юу юм бэ? хэмээн одон орончийн ард туж хөдлөхгүй зогсож байсан Кей Бэр аяархан асуув.

	— Т солонгын ангилалд багтдаг, унтарсан боловч гүйцэд царцаагүй буюу дахин халахгүй болсон үл үзэгдэх од л доо. Ийм од бол солонгын дулаан хэсгийн урт долгионы холбилзол буюу бидэнд бол хар байдаг хэт улаан гэрэлтэй, гагцхүү электрон инвертороор18 харж болох од юм. Дулааны хэт улаан туяаг үздэг шар шувуу л энэ одыг харж чадах сан билээ.

	— Яагаад төмөр од гэдэг юм бэ?

	— Одоогоор судлагдсан тийм бүх одны солонгод, мөн бүрэлдэхүүнд нь төмөр элбэг байдаг. Тийм учраас уг од аварга том бол цулс ба таталтын талбай нь мундаг байна. Бид яг л тийм одтой учирлаа гэж би зовж байна...

	— Одоо яах вэ?

	— Мэдэхгүй байна. Манд шатахуун байхгүйг чи бэлхнээ мэднэ. Гэтэл бид шулуухан тэр од руу нисээд байдаг. «Тантра» хөлгийг үнэмлэхүй хурдын мянганы нэг болж иртэл нь тоормослох хэрэгтэй. Тэгвэл овоо өнцөглөн хэлбийж болно. Хэрэв гараг нислэгийн шатахуун хүрэлцэхгүй бол одонд аялагч хөлөг маань тэр од руу аажуухан ойртсоор байгаад л унах болно доо гээд Ингрид унтууцан толгой сэжихэд, Бэр ч гарыг нь нь энхрийлэн иллээ.

	Экспедицийн дарга жолоодлогын ширээ рүү очиж, багажууд дээр ухаан бодлоо хөвчлөв. Цөм л амьсгаа даран дуугүй байв. Дөнгөж сэргэсэн Низа Крит ч байдал нэн аюултай болсныг зөн билгээр ойлгож мөн л дуугүй байлаа. Шатахуун зөвхөн хөлгийн хурдыг саахад хүрэлцэх төдий аж. Гэтэл хурдаа их алдсан одонд аялагч хөлөг хөдөлгүүргүйгээр төмөр одны зууралдах таталтаас сугарахад улам л хэцүү болно. Хэрэв «Тантра» ингэтэл ойртоогүй сэн бол, Лин ч цаг тухайд нь ухаарсан сан бол... За даа, шал дэмий «Хэрэв» гээд ч ямар нэмэр байна даа?

	Гурван цаг орчим өнгөрч, сүүлдээ Эрг Ноор ч шийд гаргалаа. Триггерийн хөдөлгүүрийн хүчирхэг тийрэлтээс «Тантра» дагжин чичрэв. Хөлгийн хурд нэг, хоёр, гурав, дөрөв дэх цагтаа буурсаар л байна. Даргын гар мэдэгдэмгүй хөдөлмөгц бүх хүний дотор жигтэйхэн муухайрлаа. Аймшигт хүрэн од нүүрийн дэлгэцээс арилж хоёр дахь дэлгэцнээ шилжив. Хараанд үл өртөх таталтын гинж хөлөг рүү сунасаар байгаа нь багажид туссаар байв. Эрг Ноор бариулыг биедээ угзартал хөдөлгүүр унтарлаа.

	— Саллаа шүү! гэж Пел Лин тайтгаран шивнэв.

	Дарга хараагаа зугуухан түүнд шилжүүлж, 

	— Үгүй дээ1 Зөвхөн тойрог нислэг болон буухад зориулсан шатахууны халдашгүй нөөц л үлдлээ.

	— Тэгээд яах вэ?

	— Хүлээнэ дээ! Би одонд аялагч хөлuийг яльгүй хэлбийлгэлээ. Гэвч энэ одонд даанч ойрхноор нисэж байна. Одны таталт, «Тантра» хөлгийн буурсаар байгаа хурд хоёр тэмцэлдэж л байна даа. Одоо «Тантра» сарны пуужин шиг л нисэж явна. Хэрэв бид одноос салж чадвал өөрийн нар өөд л явах болно. Нисэлтийн хугацаа л баахан удааширна даа. Гучин жилийн дараа бид дуудлагын дохио явуулна, тэгээд бас найман жил болж байж тусламж ирнэ дээ...

	— Гучин найман жил гэнэ! гэж Бэр сонсох төдийгөөр Ингридийн чихэнд шивнэв.

	Эмэгтэй Бэрийн ханцуйнаас огцом дугтраад цаашаа харлаа.

	Эрг Ноор амсхийн сандлынхаа түшлэгийг налж, хоёр гараа өвдөг дээрээ буулгав. Хүмүүс дув дуугүй, зөвхөн багажууд л намуун уянгална. Нисэлтийн багажуудын энэхүү найрал хөгт хөндлөнгөөс заналхийлэх мэт өөр нэг гаж аялгуу хутгалдав. Тэр бол чадлаа барсан хөлгийг заналхийлэн мөшгөж мөрдөх төмөр одны таталт, түүний хар цулсын бараг биед мэдэгдэм бодит хүч байлаа.

	Низа Критын хацар нь халуу шатаж, зүрх нь булгилав. Ингэж аргагүйдэн, хий хүлээх нь бүсгүйд тэсвэрлэшгүй байв.

	... Цаг өнгөрөхгүй сунжирна. Экспедицийн гишүүд нойрноос сэргэж, уван цуван төв байранд ирцгээж байв. Арван дөрвөн хүн цөм бүрдэх хүртлээ дуугүй байгсдын тоо нэмэгдсээр байлаа.

	Хөлгийн хурд улам буурч, гүйлтийн хурданд19 ч хүрэхгүй болов. «Тантра» төмөр одноос зайлж чадсангүй. «Тантра» хөлгийн чиг нь улам улам мурилзсаар сүүлдээ гайт зууван тойрог замд орох болтол гиюүрэлгүй олон цагийн туршид нойр, хоолоо мартсан хүмүүс жолоодлогын байраас гарсангүй. «Тантра» хөлгийн тавилан цөмд тодорхой боллоо.

	Гэнэтхэн гаслах дуу гарч бүгдийг сэртхийлгэв. Одон оронч Пүр Хисс босон харайж, гараа сарвалзуулав. Түүний нүүр нь Цагаригийн эриний хүн гэхээргүй татвалзан танигдашгүй болжээ. Айх, амиа хайрлах, өшөө авах шунал нийлээд эрдэмтний нүүрнээс аливаа ухаан бодлын ул мөрийг арчжээ.

	— Энэ шүү, муу мангуу, хөөс, бодолгүй өт!.. гээд л Пел Линийг зааж Пүр Хисс уйлагнан бархирав. Аль дивангараас хэрэглэхээ больсон дээд үеийнхний хараал зүхлийн үгийг од судлаач санахыг хичээж хахаж цацлаа.

	Хажууд нь байсан Низа сэжиглэн холдов. Эрг Ноор бослоо.

	— Нөхдийг зэмлээд ямар ч нэмэргүй ээ. Санаатай буруу юм хийдэг байсан үе хэдийн өнгөрсөн гээд Ноор тооцооны машины бариулыг хайнгууд эргэлдүүлэн, — Энд гучин хувийн алдаа байх шиг байгаа нь илт. Хэрэв үүн дээр жижүүрлэлтийн төгсгөл үеийн гарцаагүй ядарсныг нэмээд, бас хөлгийн савчсанаас нэрвэгдэж хямарсныг нэмээд үзвэл Пур Хисс та ч гэсэн ийм алдаа гаргах байсанд би эргэлзэхгүй байна гэв.

	— Та бол яах вэ? гэж од судлаач хилэгнэл багатай шиг хашхирлаа.

	— Би бол алдахгүй. Одон аяллын гучин зургаадугаар экспедицээр явах үед иймэрхүү эрлэгтэй дайралдсан явдал бий... Судлагдаагүй районд хөлгийг өөрөө залуурдана гэж бодоод бүгдийг сайтар урьдчилан хяналгүй жирийн заавраар хязгаарласан явдалд би л буруутай юм.

	— Таныг байхгүйд эд нар энэ районд давхиад орчихно гэж та яаж мэдэх вэ дээ?! гэж Низа дуу алдав.

	— Үүнийг би мэдэх ёстой байсан, энэ тухай зөвхөн Дэлхий дээр ярилцвал зөв зүйтэй болно... хэмээн Эрг Ноор Низагийн нөхөр журмын дэмжлэгийг няцааж хатуу хариуллаа.

	— Дэлхий дээр гэнэ шүү! Бүгд өнгөрөөд, зөвхөн сөнөх л болоод байхад ингэж ярьдаг гэж Пүрс Хисс бархирахад Пел Лин ч эвгүйрхэн хөмсөг зангидав.

	— Урд маань мөхөл биш, харин лут тэмцэл байна гэж Эрг Ноор шийдэмгий хариулж, ширээний өмнөх зөөлөн сандалд суугаад, — Сууцгаа даа! «Тантра» бүтэн хагас тойролт хийтэл яараад байх юм алга... гэлээ.

	Бүгдээр үг дуугүй дагаж сууцгаав. Тухайн байдал хэдий найдлагагүй боловч Низа баярлан инээмсэглэн амин судлагчтай харц солилцов.

	Изогравын тахирын20 байдлаар хянавал энэ одонд эргэлзээгүй гараг бий. Тэгэхдээ хоёр ч байх гэж бодож байна гээд экспедицийн дарга шалавхан нямбай бүдүүвч зурж, — Гарагууд нь том байх ёстой, тэгэхээрээ агаар мандал ч байх учиртай даа. Бид одоохондоо заавал буух шаардлага алга. Бидэнд атомлаг21 хатуу хүчилтөрөгч бишгүй бий гэв.

	Эрг Ноор дуугүй бодолхийлснээ залгаж, 

	— Бид гарагийн дагуул болж, түүний тойрог замаар явах болно. Хэрэв гарагийн агаар мандал тааламжтай болоод бас ч бидний агаар барагдваас буухад ч тэр, дуудлага өгөхөд ч тэр гараг нислэгийн шатахуун хүрэлцээтэй байна. Бид хагас жилийн дотор зүг чигээ тооцон бодоод, Зирдаг шалгасан үр дүнг дамжуулаад, одон аяллыг аврах хөлөг дуудаж, манай хөлгийг аврах болно гэв.

	— Хэрэв аврагдах л юм бол... гэж Пүрс Хисс оргилох баяраа нууж ядан мушилзахад, 

	— Хэрэв гэдэг л зөв дөө! Гэвч энэ бол тодорхой зорилго юм шүү. Зорьсондоо хүрэхийн тулд бүх хүчээ дайчлах хэрэгтэй байна. Пүр Хисс, Ингрид та хоёр гарагуудыг ажиглаж, хэмжээг нь бодож олоорой. Бэр, Низа хоёр гарагийн цулсаар одонд аялагч хөлгийн гүйлтийн хурдыг, түүнийгээ баримталж тойргийн хурд болон эргэлтийн аль тааламжтай радиантыг22 тооцож бодоорой гэв.

	Шинжээчид аливаа тохиолдол болон буухад бэлдэцгээж эхэллээ. Амин судлаач, бодис судлаач, эмч гурав туршуулын робот-станцыг буулгахад бэлэн болгож, механикчид буултын бүх локатор ба гэрэлтүүлгийг тааруулж тохируулан, Дэлхийд мэдээ явуулахад зориулан пуужин-дагуулыг угсрав.

	Айж мэгдэх ба найдлага алдахын шалгалтыг давсны дараах ажил онцгой адангатай өрнөж, зөвхөн таталцлын угалз шуурган дотор хөлөг далбилзах үед л завсарлаж байв. Гэвч «Тантра» хурдаа төчнөөн их сааруулсан болохоор далбилзах нь хүмүүсийн аминд аюулгүй болсон байлаа.

	Пүр Хисс, Ингрид хоёр тэнд хоёр гараг байгааг тодорхойлжээ. Гаднах гараг нь туйлын том, нэн хүйтэн, маш зузаан мөртөө үнэхээр хортой агаараар бүрхэгдсэн, хөнөөлийн аюултай болох учир түүнд ойртохыг болив. Хэрэв үхлийн төрлийг сонгоё гэвэл хөлгөө мянган километр зузаан мөсөнд шигтгэж, шүвтэрт агаарын пад харанхуй дотор живснээс, төмөр одны хөрсөн дээр унаж шатвал хялбар дуусах сан билээ. Нарны аймаг дотор тийм аймшигтай аварга Бархасбадь, Санчир, Тэнгэрийн ван, Далай Ван гараг бий.

	«Тантра» төмөр од руу хэлбэрэлтгүй дөхсөөр байв. Арван есөн хоногийн дараа дотоод гараг нь хэмжээгээр Дэлхийгээс том болох нь тодров. Төмөр нарандаа ойр орчих эл гараг өөрийн тойрог замаар галзуу мэт хурдтай дүүлэх агаад түүний нэг жил нь дэлхийн хоёр, гурван сараас төдий л хэтрэхгүй аж. Үл үзэгдэх Тод энэ гарагийг хар туяагаараа бузгай халаадаг бололтой бөгөөд агаар мандал байгаа бол түүн дээр амьдрал ч байж магадгүй. Тийм бол буухад онц аюултай болно...

	Сансарт нийтлэг байдаг уурагт биесийн хэлбэрээр өөр гарагийн нөхцөлд зохицож, аажим хувьслын ондоо замаар хөгжсөн амьдрал нь Дэлхий дээр амьдрагчдад гойд хортой болно. Манай гараг дээрх организмаас хорт буртаг ба өвчин үүсгэх бактерийг эсэргүүцэж олон сая зууны туршид боловсруулсан хамгаалалтын арга чарга нь харь биологийн бүтцийн эсрэг арчаагүй байдаг. Тэрчлэн бусад гарагийн амьдрал нь манай Дэлхий дээр мөн л аюулд нэрвэгдэнэ.

	Янз бүрийн ертөнцийн адгуусны амьдралын заяаны үндэс бол тэд хоорондоо хавьтах үед хэрцгий догшин улангасан дайсагналцаж бие биеийг яргалан устгах, хөнөөж залгих явдал юм. Хүнгүй, өөр амьдралтай гарагийг шинжиж явсан анхны шинжээчдийг сэтгэшгүй өвчин, гэнэтийн тахал гамшиг, ер биш үржимхий хортон, аймшгийн сүйтгэл мөрдөн дагалдаж байв. Тийм тул сэтгэгч эзэнтэй ертөнц өөр ертөнцтэй холбоо тогтоохын урьд олонтоо туршилт явуулж, урьдчилан бэлтгэдэг юм. Өөрийнхөө Нарны аймгийн өнөр өтгөн амьдралтай төвийн бүсээс аглаг орчих манай Дэлхий дээр бусад одны гарагийн зочид, өөр иргэншлийн төлөөлөгчид хараахан ирээгүй байна. Одон Аяллын Зөвлөл төдий алсын биш Тэнгэрийн Мөрөн, Тэнгэрийн Олом, Долоон Өвгөн, Энхжиний Жигүүртэн оддын ордоос найз нөхдийг угтан авах бэлтгэлийг саяхан дуусгасан билээ.

	Эрг Ноор танихгүй амьдралтай учирч магадгүйг анхааран болгоомжилж, холын агуулахаас биологийн хамгаалалтын хэрэгслийг гаргах үүрэг өглөө.

	«Тантра» яв явсаар тойрог замынхаа хурдыг төмөр одны дотоод гарагийн хурдтай тэнцүүлж, түүнийг тойрон эргэж эхэллээ. Элэг мэт хүрэн, лут одноос тусах туяа нь эгж ойх гарагийн бүргэр хүрэн бор гадаргуу буюу чухамдаа түүний агаар мандал нь зөвхөн электрон инверторт л үзэгдэх болов. Экспедицийн гишүүдээс хэн нь ч зүгээр байсангүй, бүгд л багажийнхаа дэргэд ажиллаж байв.

	— Гэрэлтэй талын дээд давхаргын температур нь Кельвиний23 гурван зуун хорин градус байна!

	— Тэнхлэгийн эргэлт нь ойролцоогоор хорин хоног байна!


— Агаар мандал нь мянга долоон зуун километр зузаан байна.

	— Ус, хуурай газар байгааг локаторууд мэдээллээ.

	— Нягтлан үзэхэд цулс нь дэлхийнхээс дөчин гурван бүхэл аравны хоёр хувиар их байна.

	Энэчлэн мэдээ тасралтгүй ирж, гарагийн шинж төрх улам тодорхой болж байв.

	Эрг Ноор хүлээж авсан бүх тоог нэгтгэж, тойргийн журам горимыг тооцон бодох зорилгоор хэрэгтэй материалыг эмхэтгэж бэлдлээ. Дэлхийн цулсаас дөчин гурав аравны хоёр хувь их болохоор том гараг юм. Түүний таталтын хүч нь хөлгийг газрын хөрсөнд хадаж, хүмүүсийг цавуунд наалдсан хорхой шавж шиг арчаагүй болгоно гэсэн хэрэг...

	Элдэв шалтгаанаар маш том гараг дээр буусан хуучны одонд аялагч хөлгүүдийн тухай зэрэмдэг домог, зэрэмдэг үнэн аймшигтай яриа хөөрөө байдгийг экспедицийн дарга нэхэн саналаа. Тэр цагт бага хурдтай, хүч султай шатахуун бүхий хөлөг байн байн сүйддэг байв. Гарагийн гадаргаас ховхрох хүч хүрэхгүй наалдчихсан юм шиг хөлгийн мотор нь орилж бархиран, өвч бие нь татганан дагжиж байдаг аж. Хөлөг нь бүтэн үлдэвч, хүмүүсийн яс нь шажигнан бяцарч өгүүлшгүй тарчилсан тухай хагацлынх нь эрэмдэг болсон гаслант мэдээнд байдаг...

	Гарагийн тойрон эргэж байсан цагт «Тантра» хөлгийн багт тийм муу ёрын хувь заналхийлээгүй байв. Хэрэв аргагүйдэж түүн дээр буудаг юм бол энэ хоргомж буудал дээр гагцхүү маш чадалтай хүмүүс л өөрийн жин хүндэрсэн биеийг зөөвөрлөн явж чадах болно. Тэдний амьдралын олон арван жил хоргодох хоргомж болох бий... Тийм нөхцөлд хүмүүс маань мэнд байж чадах болов уу? Даралтад шахагдан хэт улаан туяат хар нарны мөнх харанхуй дотор, нягт агаар мандал доор тэсэх үү? Ямар ч атугай энэ бол сүйрэл биш, харин ч аврагдах горьдлого болно. Өөр сонгох зам алга даа!

	«Тантра» агаар мандлын хязгаарт ойрмогоор тойрч эхлэв. Экспедицийн эрдэм шинжилгээний ажилтан нар нь Дэлхийгээс харьцангуй хол биш орчдог, эдүгээ болтол мэдэгдээгүй энэ гарагийг шинжих аз завшааныг юунд алдах билээ. Гарагийн гэрэлтэй буюу үнэндээ халсан тал нь сүүдэртэй талаасаа нэлээн өндөр температуртай төдийгүй, бас ч хүчтэй локаторт саад учруулж, үзүүлэлтийг нь танигдашгүй болтол эрэмдэглэдэг асар их цахилгаан хурсан ялгаатай байв. Эрг Ноор бөмбөгөн станц ашиглан гарагийг судлахаар шийдлээ. Физикийн станцыг24 буулгасанд гарагийн неонт-азотын агаар мандалд нь чөлөөт хүчилтөрөгч нэн арвин байхын дээр арван хоёр градусын дулаан температур ба усны уур байгааг автомат илтгэлээ. Энэ нь ерөнхийдөө дэлхийн нөхцөлтэй ойролцоо аж. Ганцхан зузаан агаар мандлын даралт нь Дэлхийн хэвийн даралтаас нэг аравны дөрөв дахин давуу учир хүндрэлт нь дэлхийнхээс хоёр хагас дахин хэтрүү байлаа.

	— Энд амьдарч болно! гэж амин судлагч нь станцын мэдээг даргадаа өгөнгөө мушилзан хэлэв.

	— Ийм баргар, хүнд гараг дээр бид хэрэв амьдарч болохтой юм бол энд ямар нэг жижиг мөртөө хорлолтой амьтан магад амьдардаг юм байгаа биз!

	Одонд аялагч хөлөг арван тав дахь тойрогтоо орж эхлэх үед хүчтэй теле дамжуулагчтай станц-бөмбөгийг бэлэн болгожээ. Гэтэл гараг зуун хорин градус эргэх үед сүүдэр талд нь буулгасан хоёр дахь физикийн станц мэдээ чимээгүй алга болов.

	— Далайд орчихлоо! гэж бодис судлагч Бина Лед бүсгүй гонсойн хэлээд уруулаа хазав.

	― Робот-зурагт буулгахаас урьд гол локатораар хайгуулдах хэрэгтэй болох нь! Манайд робот-зурагт ердөө хоёрхон бий шүү дээ!

	«Тантра» суваг чиглэлийн радио цацраг тавиад, гаж нөрүү бүрийж сүүмийх эх газар ба тэнгисийн барааг ажин хянаж, гарагийг тойрон эргэсээр байв. Гарагийн бараг экватор дээр далай руу түрсэн юм уу эсвэл хоёр далайн хагалбар болсон асар уудам тэгш газрын бараа тогтсон харагдлаа. Одонд аялагч хөлөг хоёр зуун километр өргөн зурвас газрыг гэрлээр хэрж хэсүүлэн хянав. Тэгтэл локаторын дэлгэцнээ гэнэт хурц цэг гялсхийлээ. Энэ явдал хөвчилсөн мэдрэлийг часхийлгэн шавхуурдах шиг болж сэтгэлийн хийрхэл биш гэдгийг батлав.

	― Металл! Ил уурхай хэмээн бодис судлагч дуу алдлаа.

	Эрг Ноор толгой сэгсрэн:

	— Нүд ирмэх зуур гялсхийсэн боловч би түүний тодорхой дүрсийг ажиж амжсан. Нэг бол том хэсэг металл-солир, эсхүл... гэсэнд

	― Хөлөг! гэж завсраас нь Низа, амин судлагч хоёр зэрэг хэлэв.

	— Хий зөгнөл! гэж Пүс Хисс тас зөрөв.

	— Үнэн бодитой ч байж болно хэмээн Эрг Ноор мэтгэв.

	— Ямар ч атугай маргаад ашиггүй, шалгах ч аргагүй. Бид энд буухгүй юм чинь... гэж Пүрс Хисс зүтгэв.

	— Гурван цагийн дараа дахиад энэ тэгш газар дээгүүр ирэх үеэр шалгацгаая. Металл эд байх энэ цайдам нутгийг сонгон авч бууя л гэмээр байна, анхаарч үзээрэй та минь... Бид чухам тийш нь телевизийн станцыг буулгана. Зургаан секундийн түрүүнд локаторын гэрэл тавиарай! гэж захирагч хэллээ.

	Экспедицийн даргын товлосон төлөвлөгөө зөвдөж, «Тантра» харанхуй гарагийг эргэх хоёр дахь удаагийн гурван цагийн эргэлтэд оржээ. Энэ удаад, мөнөө тэгш эх газар луу дөхөж очих үед теле роботын мэдээ хөлгийг угтлаа. Хүмүүс асаалттай дэлгэц рүү ширтэнэ. Оньс шордхийж, мянган километр алс доорх түнэр харанхуйн ёроол дахь юмсын бараа дүрсийг тодосгох гэрэл хүний нүдний туяа шиг л хоромхонд харван одлоо. Кей Бэр дохионы гэрлийн цамхгархуу станцын булцуу толгой нь бат бэгтэр хуягаас бултайн гараад хэрхэн эргэлдэж буйг биеэр нь төсөөлөв. Автоматын туяанд гэрэлтэх зурвас газрын жалга судаг, дов толгод, харлах эрэг гуу цөм гэрэл зурагт бууж, дэлгэцнээ хурдан үзэгдэн өнгөрч байв. Тэгтэл дэлгэцнээ загас маягийн дүрс агшинд гялсхийгээд туяанд өртсөн тэр хавийн өндөрлөг хамрын хамт дорхноо л дахин харанхуйд хамагдлаа.

	— Одонд аялагч хөлөг! гэж хэдэн хүн нэгэн зэрэг дуу алдав.

	Низа зөвдөж дийлснээ нуулгүй Пүр Хисс рүү харав. Дэлгэц бөхлөө. «Тантра» теле дамжуулагчаас дахин холдсон боловч амин судлагч Зон Тал үзэгдсэн юмсыг хэдийнээ электрон туузад буулгаад авсан ажээ. Амин судлагч яарч чичгэнэх гараар тал бөмбөрцөг стерео дэлгэцнээ25 харуулдаг проекторт туузыг шургуулав. Тал бөмбөрцгийн хүнхэр дотор товойн томрох дүрс харагдлаа.

	Янжуур маягтай хоншоорын салбар тасаг, цүндгэр хитгийн хэсэг, тэнцүүрийн хүлээн авагч өндөр хяр зэрэг танил дүрс байв... Энэ үзэш даанч байж боломгүй ч, сэтгэлд багтамгүй ч, бодовч түнэр харанхуй гараг дээр учирч уулзамгүй гэлээ ч яах аргагүй л дэлхийн одонд аялагч хөлөг мөн байлаа! Хөлөг тун сая л төмөр одны гараг дээр ёсоороо буусан юм шиг, гэмтэлгүй хэвийн зөв байдлаар хүчирхэг тулгуур дээрээ бат зогсож байна.

	Гарагт ойр ниссэнээс «Тантра» маш хурдан тойрох зуураа олон дохио өгсөн боловч ер хариу авсангүй. Хэдэн цаг өнгөрлөө. Экспедицийн арван дөрвөн хүн дахин төв байранд цугларав. Гүн бодолд автан суусан Эрг Ноор босож, 

	— Би «Тантра» хөлгийг буулгах саналтай байна. Манай ах дүүст тусламж хэрэгтэй байж мэднэ. Тэдний хөлөг эвдрээд, Дэлхий өөд явж чадахгүй болсон ч байж мэднэ. Тийм бол бид хүмүүсийг нь аваад, анамезоныг юүлэн ачиж, өөрснөө ч аврагдана. Аврах пуужин буулгаад ашиггүй. Биднийг шатахуунаар хангахад пуужин юу ч бүтээхгүй, харин ч эрчим хүч дэмий зарцуулж, Дэлхийд юугаар ч сураг өгөх аргагүй болно гэв.

	— Эднүүс өөрснөө анамезонгүй болоод ингэж байгаа бол яана? хэмээн Пел Лин болгоомжлон асуулаа.

	— Тэгвэл эдэнд гараг нислэгийн ионы цэнэг үлдсэн байх ёстой, түүнийгээ бүгдийг дуустал зарцуулсан байх учиргүй. Одонд аялагч хөлөг зөв зогсож буйг хар л даа, эднүүс гараг нислэгийн мотороор буусан хэрэг. Бид ион шатахууныг аваад дахин нисэж, тойрог замын байдалд ороод Дэлхийд дуудлага өгч тусламж хүлээнэ. Бүтэлтэй болох аваас ердөө л найман жил болно. Хэрэв энд анамезон байвал бидний ялалт болох нь тэр.

	— Эдний гараг нислэгийн шатахуун нь ионых биш, фотоны цэнэг байж болох биш үү? гэж нэг инженер эргэлзэв.

	— Хэрэв бид туслах мотороос аяган тольдогчийг авч гол моторт шилжүүлэн тавивал түүнийг ашиглаж болно.

	— Муу ёрын гараг дээр аз сорьж буух, аз сорьж тэнд байх л үлдэж дээ. Энэ харанхуй ертөнцийн тухай бодохоос айх юм! гэж Пүр Хисс бувтнав.

	— Нээрэн л аз сорих үлдлээ. Гэвч бидний байдал аз үзэхээс өөр аргагүй, бид ингэлээ гээд байдлаа муутгах нь ч юу бол доо. Манай одонд аялагч хөлөг буучхаад байгаа энэ гараг тийм ч өөдгүй биш дэг ээ. Яаж ийгээд хөлгөө аврах хэрэгтэй!

	Эрг Ноор хурд тэнцүүлэх тооны хуваарийг жирэв хараад, удирдлагын ширээ рүү түргэн очлоо. Экспедицийн дарга жолоодлогын оньсон түлхүүр ба ягштал тооцох багажуудын дэргэд минут хэр зогсов. Түүний нуруу нь бөгцийж, царай нь хатуу чанга дүртэй болоод, том гарын хурууд нь хөгжмийн зэмсэг дээр эгшиг найрах мэт хөдөллөө.

	Низа Крит дарга өөдөө очиж, баруун гарыг нь зоримог барьж аваад, догдолж халуу оргисон булбарай хацартаа алгаар нь наав. Эрг Ноор талархан дохиж, бүсгүйн хөвсгөр гэзгийг илээд, биеэ цэхлэв.

	— Агаар мандлын доод давхар луу буухаар явцгаая! хэмээн Эрг Ноор чанга хэлээд, дохио дарлаа.

	Хөлгийн чагнаал орилж, хүмүүс яаруу тархан гүйлдэж байр байрандаа очоод шахуургаар хөвөх суудалд биеэ бэхлэв.

	Эрг Ноор газардах үед ашигладаг зөөлөн сандлаа жолоодлогын ширээний өмнөх далд хоногоос гаргаж суужээ. Гараг нислэгийн хөдөлгүүр тачигнаж, одонд аялагч хөлөг үл мэдэгдэх гарагийн хадан хясаа, далайн зүг сүнгэнэн шумбалаа.

	Локатор болон хэт улаан туяаг тусгах хэрэгсэл дооших ёроолын харанхуйг туршин ажиж, өндрийн хэмжээний хуваарь шугам дээрх улаан гэрэл таалал ёсоор нэг түм таван мянган метрийн тоон дээр асаж байв. Дэлхий дээрх жам явцын адил ус чийг ба хар нарны халаалтын нөлөөгөөр эвдэрч элэгдсэн гарагийн гадарга дээр арван километрээс өндөр уул дайралдана гэлтгүй байжээ.

	Гарагийн дийлэнх хэсэг дээр уул нуруудын оронд намхан авч Ангараг дээрхийг бодвол арай өндөрхөн өндөрлөг газартайг анхны тойрон нисэлтээр тодосголоо. Бодвоос уул өргөгдөн тогтдог дотоод хүчний үйл ажиллагаа нь бараг бүрэн зогссон буюу татарсан бололтой.

	Эрг Ноор нислэгийн өндрийн хязгаарыг хоёр мянган метрт шилжүүлж, хүчтэй гэрэлтүүлгийг асаав. Одонд аялагч хөлгийн доор ёстой л тамын аюул болсон их далай нэлийж байв. Хөлгүй далай дээр цэгээрэх ч юмгүй хав хар долгион нэг цовхрон босож, нэг налмайн буух харагдана.

	Ажилдаа чармайх амин судлагч гоожих хөлсөө арчингуут, харанхуй ертөнцийн далайн давслаг ба минералжлыг тодорхойлох зорилгоор альбедо буюу туяа ойлгох өчүүхэн төдий ч холбилзлыг илрүүлдэг багажаар долгионоос ойсон гэрлийн цэгийг олох гэж хичээнэ.

	Усны гилгэнэх хар өнгө зэгэл хар өнгөтэй болж хувирсныг үзвэл хуурай газар эхэлжээ. Гэрэлтүүлгийн туяа огтлолцон, харанхуйг хага ярах гэрлийн зурвас дурайв. Санаандгүй байтал гэрлийн зурваст толботох шарангуй элс, хадархаг налгар ухаагийн сааралдуу ногоон хөрс ялгаран үзэгдэв.

	Чадамгай сурмаг гарт дуулгавартай «Тантра» эх газар дээгүүр дүүлж явна.

	Эрг Ноор өнөө тэгш газрыг дахин оллоо. Төдий л өндөр биш тул түүнийг өндөрлөг гэж боломгүй аж. Гэвч хуурай газрын нам доор хэсгээс барагцаалбал зуун метр өргөгдсөн учир энэ газар хар тэнгисийн болзошгүй түрдэг юм уу давалгаанд автахгүй нь ил байв.

	Солгой хажуугийн урд локатор шүгэлдлээ. «Тантра» хөлгийн гэрэлтүүлэг нь байн дээр онож туслаа. Одонд аялагч тэргүүн зэргийн хөлөг даруй бүрэн тод харагдав. Хөлгийн хоншоор хэсэг дэх талстжуулж хувьсгасан ижилгүй чанарын иридий бүрхүүл нь гэрлийн туяанд шинэ мэт гялалзаж байв. Хөлгийн орчимд түр ашиглах орон байр, асаах гэрэл ганц ч алга агаад ижлээ ойртон ирэхэд таг чиг байх амьдралгүй, харанхуй хөлөг л зогсох аж. Цааш нь гэрэлтүүлбэл мушгиа гүдгэртэй асар том зээрэнхий дээр гэрэл тусаж, цэнхэр толиноос ойх мэт туяа цацран цахилав. Зээрэнхийн зарим хэсэг нь газрын харлах хөрсөнд шигдэж, хажуулдан зогсжээ. Хүмүүсийн харах агшинд зээрэнхийн цаад руу ямар нэгэн цохионууд ёрдойлцож байх шиг санагдсан бөгөөд түүнээс цааш нүдгүй харанхуйлжээ. Тэнд магад гуу ганга юм уу хүр хөмрөг байгаа бололтой...

	«Тантра» хөлгийн дуу чих дүлийрэм сүнгэнэхэд түүний их бие нь доргин дайвалзаж байлаа. Эрг Ноор энэ хөлөгт ойр буухыг хичээсэн учир буусан байрнаас хааш хааш мянга орчим метр эргэн тойронд үхлийн аюултай байж болохыг багтаа анхааруулаа. Гараг нислэгийн моторын аймшигтай нүргэлэх дуу хадан, хөлгийн дотор ч сонстож, шатсан хөрсний үнс чандруу дэлгэцнээ нүүгэлтэн харагдлаа. Хөлгийн шал цочмог өндийж, дээшээ эгцрэн босов. Сандлын шахуурга нугас суудлыг чимээгүй эргүүлж, босоо шаланд эгц дээшээ болгожээ.

	Хөлгийн их биеэс мундаг тулгуур бүлт үсрэн гарч, сарвайн сэрийж харь ертөнцийн хөрсөн дээр түрүүлж гишгэлээ. «Тантра» дэгдэс дэгдэсхийн хошуу тал нь данхалзсаар, хөдөлгүүрүүдээ гүйцэд унтрахтай зэрэг нам жим зогслоо. Эрг Ноор одоо орой дээр гараад байгаа удирдлагын ширээ рүү гараа явуулж, тулгуурын моторыг унтраах оньсыг эргүүлэв. Одонд аялагч хөлөг ойр ойр лүг лүгхийж, хошуу нь аажуухан доошлон сууж, ердийн зөв зогсох байдалдаа оржээ. Газардан бууж гүйцлээ. Газардах явдал хэзээ ямагт хүний организмыг айхавтар хүчтэй сэгсчдэг болохоор одонд нисэгчид хэсэг зуур сандлаа налан хэвтэж, сэргэж сэхээрэх хэрэгтэй болдог.

	Хүн бүрийг аймшигтай даралт шахаж хүндрүүллээ. Сүрхий өвчинд нэрвэгдсэний дараа шиг л хүмүүс арайхийж л өндийцгөөв. Тэгэвч цуцахыг үл мэдэх амин судлагч агаарын дээжийг сорихоор авч амжлаа.

	— Амьсгалж болно. Одоо нарийвч шинжилгээ хийнэ гэж амин судлагч хэлэв.

	— Хэрэггүй ээ. Хөлгөөс скафандргүй гарч үл болно. Энд онц аюултай дайсан, хурц халдварт нян байж мэднэ гэж Эрг Ноор сандлын даруулгыг тайлах зуураа хэлэв.

	Үүдний хүзүүвч өрөөнд биологийн хамгаалалт скафандр, мөн хэт хүндрэлийн үед скафандрын гадуур өмсөж явах учиртай цахилгаан хөдөлгүүр, пүрш ба зөөлөвчтэй, арьсаар бүрсэн ган хэлхээг нэгэнт бэлдсэн байлаа.

	Оддын хоорондох энгүй огторгуйд зургаан жил бэлдсэний дараа хүн бүгд л харийн газар ч болтугай гарч гишгэх сэн гэхээс тэсэн ядаж байв. Кей Бэр, Пүр Хисс, Ингрид, эмч Лүма, хоёр инженер-механикч нар хөлөг дотроо үлдэж радио, гэрэлтүүлэг, багажийн дэргэд жижүүрлэх болов.

	Низа дуулга бариад, зайдуухан зогсоно.

	— Юундаа тээнэгэлзэнэ вэ, Низа! Одонд аялагч хөлөг рүү очъё гэж Эрг Ноор дуулганыхаа орой дээрх радиостанцыг шалгах зуур бүсгүйг дуудав.

	Бүсгүй ээрэн:

	— Би... Энэ хөлөг аль эртнээс энд эзэнгүй байсан юм шиг надад санагдлаа. Бас нэг сүйрэл, өршөөлгүй сансрын бас нэг золиос гэдгийг би ойлгож байна. Ийм явдал зайлшгүй. Гэвч эгнэгт гаслантай юм аа. Ялангуяа Зирда гарагийн дараа, «Альграб» хөлгийн дараа бүүр ч... гэхэд нь Пүр Хисс ойрын харааны дуранг гэрэлгүй хөлөг рүү эргүүлэнгээ:

	— Энэ одонд аялагч хөлгийн сүйрэл нь бидэнд амьдрал өгч болох юм шүү гэж өгүүлэв.

	Найман аялагч хүзүүвч тасалгаанд орж зогслоо.

	— Агаар өгөөрэй! хэмээн юу ч үл нэвтрэх ханын цаана хөлөг дотор үлдсэн нөхдөдөө Эрг Ноор тушаалаа.

	Тасалгаа дотор таван атмосферын даралт хүрмэгц нягт хаагдсан хаалгыг шахуурга домкрат бүлт түлхэв. Агаарын даралт нь Дэлхийн өчүүхэн тасархай болсон хөлөг дотор харь ертөнцийн хортой юухныг ч нэвтрэн орох завдал өгөлгүй, хүмүүсийг бараг хийсгэн гаргаж хаалга ч хавхийн хаагджээ. Шинжээчид хүнд биеэ арай чамай хөдөлгөн пүрштэй хөл дээрээ найгалзаж, дурайсан хурц гэрлийг даган гэлдэрхийлэв. Гэрэлтэх замын шувтрах үзүүрт аварга хөлөг сүндэрлэнэ. Хар наранд хүчтэй халсан баржгар хайргатай овон товон газар дээр яршигтай дэгдэж ширүүн доргихыг ч хэлэх үү, яарсныг ч хэлэх үү, бүтэн хагас километр зай ер бусын хол байсныг яана.

	Чийг элбэгтэй зузаан агаар мандлын цаанаас зэвхий сүүмгэр одод ёлтойн үзэгдэнэ. Гарагийн тэнгэр нь цог жавхлантай гэгээрэх сансрын оронд чуу чаа тэмдгэрэх төдийгөөр оддын ордны гэрлийг дамжуулдаг аж. Оддын улаавтар сүүмгэр гэрэл нь энэ гарагийн өнгөн дээрх харанхуйтай тэмцэж үл чадна.

	Эргэн тойрны пад харанхуй дотор хөлгийн өвч бие содон дурайж ялгарна. Бор-азон-циркони чийний зузаан давхраа нь оёдлынхоо энд тэнд элэгджээ. Одонд аялагч хөлөг сансарт удтал бэдэж тэнэсэн бололтой.

	Зон Тал харилцуураар бүгдийн анхаарлыг татаж, онгойж харлах үүд, гадаа буулгасан жижиг өргөгч хоёрыг гараар заав. Хөлгийн доор, өргөгчийн орчимд эргэлзэх юмгүй ургамал сэрийж байв. Метр хэр өндөр, бүдүүн шилбэний оройд навч гэхэд навч биш, цэцэг гэхэд цэцэг биш, шүд мэт арсгар ирмэгтэй цомбон аяга шиг хар дэлбээ байх аж. Арзгар хар араа хөдөлгөөнгүй баарцаглах нь хорсолтой зэвүүн харагдана. Онгорхой орхисон хаалга нь бүүр ч сэжиг хүргэлээ. Хөндөгдөөгүй ургамал, нээлттэй үүдийг хянавал үүгээр дивангарт хүмүүс яваагүй, газар дэлхийнхээ нинжинхэн хэлтэрхийг харь ертөнцөөс хамгаалаагүй байх нь ээ.

	Эрг Ноор, Эон, Низа гурав өргөгч дотор орлоо. Дарга явуулах оньсыг эргүүлэв. Механизм ялимгүй хяхнасхийн дуулгавартай ажиллаж, шинжээч гурвыг үүдний хүзүүвч тасалгааны цэлийтэл орхисон хаалга руу аваачлаа. Дараа нь үлдсэн нөхөд нь ирэв. Эрг Ноор гэрэлтүүлгээ унтраахыг «Тантра» доторх нөхдөдөө хүслээ. Нүд ирмэх зуурт өчүүхэн баг хүн хав харанхуйд замхарчээ. Төмөр одны орчлон нь асар том, харанхуй гарагийн хөрсөн дээр зориглон буусан Дэлхийн амьдралын эмзэгхэн голомтыг өөртөө уусгах мэт хумиад авлаа.

	Дуулганы оройн эргэлдэгч чийдэнгээ асаацгаав. Хөлөг рүү орох хүзүүвч тасалгааны дотуур хаалга хаалттай боловч цоожлоогүй байсан тул амархан онгойлоо. Шинжээчид харанхуй дотор үүд орцын баримжааг хялбархан олж, дунд гудамд орцгоов. Одонд аялагч хөлгийн зохиомж нь «Тантра» хөлгөөс зөвхөн цөөн хийцээр ялгаатай аж.

	Хөлгийг хэдэн арваадхан жилийн өмнө бүтээж барьжээ гэж Эрг Ноор Низад дөхөж хэлэв.

	Бүсгүй эргэж харлаа. Силиколл26 дуулга дотор заримдаг гэрэлтэж харагдах даргын царай нь тайлагдашгүй оньсого мэт санагдлаа.

	— Санаанд ороогүй байтал энэ чинь... гээд Эрг Ноор хэлэх гэтэл Низа микрофоноо мартаад, 

	— «Парус!» гэж дуу алдаад ажвал бүгд түүний зүг эргэж харсан байв.

	Туршуулчид хөлгийн гол байр болох номын сан-лабораторид, дараа нь хошуунд ойр байдаг жолоодлогын төв байранд орлоо. Экспедицийн дарга араг яс шиг өмсгөл дотроо түүртэн гуйвалзаж, байн байн хана мөргөн явсаар хуваарилах төв самбарт хүрэв. Одонд аялагч хөлгийн гэрэлтүүлэг залгаатай боловч цахилгаан гүйдэл алга байв. Харанхуй байранд зөвхөн фосфор мэт өөрөө гэрэлтэгч заалтуур ба тэмдгүүд гялайж байлаа. Эрг Ноор гэмтлийн үед ажиллуулах цахилгаан сүлжээний уулзуурыг олж залгатал нүд гялбам санагдах бүдэг гэрэл асаж бүгдийн гайхшийг төрүүлжээ. Үзлэгийн явцын тухай Пүр Хиссийн лавлах дуу бүгдийн дуулганы харилцуурт сонстохыг бодвол энэ гэрэл бас өргөгч машин дээр гялсхийсэн байж таарав. Пүр Хисст бодис судлагч эмэгтэй Бина хариулав. Дарга төв байрны босгон дээр мэлрэн хөшчихлөө. Низа түүний харцыг дагуулан ажвал дээд биед байх нүүрэн дэлгэцүүдийн хооронд Дэлхийн хэл ба их Цагаригийн таних тэмдгээр «Парус» гэсэн нэр бичээстэй байжээ. Түүнээс дооших шугамын доогуур Дэлхийгээс өгдөг дуудлага, мөн нарны аймгийн солбицол байв.

	Наян жилийн цаана алга болсон одонд аялагч хөлөг урьд өмнө мэдэгдээгүй, зөвхөн бараан үүл хэмээн тооцогдож ирсэн хар нарны аймаг дээр олдлоо.

	Одонд аялагч хөлгийн байрыг шалгасан үзлэг нь хүмүүсийн хаачсаныг ойлгоход тус болсонгүй. Хүчилтөрөгчийн нөөц барагдаагүй, харин ус ба хүнсний нөөц нь хэдхэн жилд л хүрэлцэх төдий байсан боловч «Парус» хөлгийн хүмүүс нь ул мөр ч үгүй, яс үс ч үгүй алга болжээ.

	Гудмууд, төв байр ба номын сангийн энд тэндхэнд бараан дусаалын толбо үзэгдэнэ. Номын сан дотор шалан дээр байх толбыг үзвээс ямар нэг юм асгараад хатжээ гэхэд дэндүү олон давхарлаж хорчийжээ гэлтэй. Хитгийн машины байрын ар халхавчны задгай орхисон хаалганы өмнө тасарсан утас унжиж, фосфорлог хүрэл хөргүүрийн нүсэр тулгуур айхавтар гулзайжээ. Бусад талаар хөлөг бүрэн бүтэн атал маш хүчтэй цохигдсон ийм гэмтэл ямар учиртай нь ойлгомжгүй байлаа. Шинжээчид чадлаа бартал хянан шалгавч «Парус» хөлгийн баг алга болж, гарцаагүй сүйдсэнийг тайлбарлаж болууштай юухан ч олдсонгүй.

	Харин «Тантра» энэ хүнд гарагаас тасран хөөрч, эх Дэлхийдээ хүрэхэд хангалттай анамезон ба гараг нислэгийн ионы цэнэгийн нөөц «Парус» дээр байсан явдал онцгой чухал нээлт боллоо.

	Энэ тухай «Тантра» хөлөгт нэн даруй мэдэгдэж, төмөр одонд олзлогдсоны дараа хүмүүст төрсөн сүйрчээ гэж гутарсан бодлыг нь арчиж арилгав. Дэлхийд заавал мэдээ илгээх төвөгтэй нүсэр ажил ч хэрэггүй боллоо. Гэхдээ анамезонтой олон чингэлгийг зөөж ачих мундаг хөдөлмөр тулгарч байлаа. Угаасаа амаргүй энэ зорилго нь дэлхийнхээс бараг гурвантаа давуу хүндрэлтэй харь гараг дээр инженерийн уран ухаан сийлэх ажил болж хувирлаа. Тэгэвч Цагаригийн эриний хүмүүс оюуны ярвигтай бэрх зорилгоос айдаггүй, харин ч жавхаажин баясдаг билээ.

	Амин судлагч төв байранд буй соронзон бичлэгээс нислэгийн өдрийн тэмдэглэлийн дуусаагүй бичмэл хүрдийг гаргаж авлаа. Эрг Ноор, бодис судлагч хоёр «Парус» хөлгийн экспедицийн үр дүнг хадгалсан шахуурга түгжээтэй гол авдрыг онгойлгов. Хүмүүс фото соронзон хальсны өдий төдий ороолт, тэмдэглэл, од судалгааны ажиглалт ба тооцоолол зэрэг нэлээд ачаа үүрлээ. Экспедицийн гишүүд өөрснөө шинжээчид болохоор ийм үнэт олдворыг түр болтугай ч орхиж тэвчсэнгүй.

	Үхтлээ ядарсан туршуулчид «Тантра» хөлгийн номын санд нөхөдтэйгөө учирлаа. Энд дассан ахуйдаа эвтэйхэн ширээний дэргэд, саруулхан гэрэлд суухад нь эргэн тойрны булш мэт харанхуй ч, эздээ алдаж хаягдсан хөлөг ч шөнийн хар дарсан зүүд шиг санагдав. Гагцхүү аймшигт гарагийн таталт нь хүн бүрийг секундийн ч завсарлагагүй даран шахаж, шинжээчид хөдлөх бүрдээ л янгинан өвдөж ярвайна. Олигтой дадаагүй учраас ган «аргийн» оньсон хөдөлгөөнтэй өөрийн биеийг зохицуулахад нэн бэрх байлаа. Тиймээс ч алхам бүрд шидэгдэн ойж, аягүй сэгсрэгдэнэ. Тэр байтугай хүмүүс ойрхон зуурын явдалд ч няц балбагдан ирнэ. Бина Ледийн тархи нь яльгүй доргисон бололтой боловч «Парус» хөлгийн сүүлчийн тэмдэглэлийг сонсохоос нааш амрахгүй гээд чамархайгаа чанга дарж, ширээ налж зовуурилан суусаар байв. Низа зэвүүн гараг дээр эзэнгүй хөлөг дотор наян жил хадгалагдсан бичлэгээс ямар нэг ер бишийн юм сонсохыг горилно. Тусламж дуудсан сөөнгө дуу, тарчлан яраглаж ёолох, зүрх шимшрэм хагацлын үг сонстохоор бүсгүйд төсөөлөгджээ. Аппаратаас цээлхэн, тайван дуу гармагц Низа давхийн цочлоо. Тэр байтугай од хоорондын нислэгт хамаарагдах бүхний агуу мэргэжилтэн Эрг Ноор «Парус» хөлгийн хүмүүсээс нэгийг нь ч танихгүй билээ. Дан залуучуудаас бүрдсэн багтай энэ одонд аялагч хөлөг нэхэгч Эхнэр гялааныг зорьсон өөрийн хосгүй чин зоригт аялалд одохдоо хүмүүсийнхээ тухай ердийн кино хальсыг Одон Аяллын Зөвлөлд өгөлгүй нисэж одсон санж.

	Үл таних хүний дуун Дэлхийд сүүлчийн мэдээгээ илгээснээс хойш долоон сарын дараа болсон хэрэг явдлыг өгүүлэв. Түүнээс бүүр хорин таван жилийн өмнө Нэхэгч Эхнэр гялааны аймгийн хаяагаарх сансрын мөсний бүсийг огтлон гарах үедээ «Парус» гэмтэл олжээ. Хитгийн хэсэгт цөмөрснийг битүүлж чадаад нислэгээ үргэлжлүүлсэн боловч уг цөмрөл моторын талбайн яв цав тохируулгыг гажуудуулжээ. Хорин жилийн турш тэмцсэний эцэст хөдөлгүүрийг арга буюу унтраахад хүрчээ. Тэгээд «Парус» өөрийн эрчээр таван жил нисэж яваад, чиг зам яг таг болдоггүйн эрхээр хэлбийж хадуурах нь аргагүй болжээ. Тэр үед л анхныхаа мэдээг илгээжээ. Одонд аялагч хөлөг төмөр одны аймаг руу орсон үед хоёр дахь мэдээг илгээхээр зэхэж байжээ. Хойшдын явдал нь «Тантра» хөлөгт тохиолдсонтой адил болжээ. Ганц ялгаа нь гэвэл «Парус» нэгэнт хөдөлгөх моторгүй, тоормослогдсон учир төмөр одноос зайлан одож чадахгүй болсон байв. Хитэгт байх гараг нислэгийн хурдасгагч мотор нь бас л анамезоны моторын нэг адил ажиллагаагүй болсон учраас «Парус» хөлөг гарагийн дагуул ч болж чадсангүй. Тэгээд «Парус» тэнгист дөт орших тэгш газар эсэн мэнд буужээ. Буусны дараа багийнхан хөдөлгүүрээ бүрэн засахыг чухалчлах, Дэлхийд дуудлага илгээх, энэ мэдэгдээгүй гарагийг судлах ийм гурван зорилтыг тавьж, түүнийгээ биелүүлэх ажилд оржээ. Пуужингийн цамхгийг угсарч амжаагүй байх зуурт хүмүүс нь үл ухагдах шалтгаанаар алга болж эхэлжээ. Хайхаар явсан хүмүүс ч эгж ирсэнгүй. Тиймээс гарагийг шинжлэхээ болиод, цамхгийг угсрахын тулд хөлгөөс хамт гарч ажилладаг, хүндрэлийн хүчний улмаас өгүүлшгүй ядарч туйлдан, ажлынхаа завсарлагын үеэр хөлгөө бин битүү түгжиж удтал амарч сууцгаадаг байжээ. Тэднүүс пуужингаа хөөргөхийг яаравчлаад «Парус» хөлгөөс холгүй байх, энд дивангарт ирсэн бололтой харийн одонд аялагч хөлгийг ч судлах оролдлого хийгээгүй санж.

	— «Нөгөө зээрэнхий!» гэж Низагийн ухаанд гялсхийн оров. Бүсгүйн харц даргын харцтай тулгарахад, цаадах нь түүний бодлыг ойлгож толгой дохилоо. «Парус» хөлгийн багийн арван дөрвөн хүнээс найм нь амьд үлдсэн байна. Үүнээс хойш тэмдэглэл барагцаалбал гурван хоног завсарласан байх агаад дараа нь залуу эмэгтэй өндөр дуугаар мэдээ өгөхийг чагнавал:

	— «Өнөөдөр, Цагаригийн... гурван зуун хорин гурван оны долоодугаар сарын арван хоёрны өдөр мэнд үлдсэн бид дамжуулагч-пуужинг бэлдэж гүйцлээ. Маргааш энэ цагт...» гэх үед нь Кей Бэр аяндаа ороогдох туузын дагуух цагийн нарийвч хуваарийг хараад «Парус» хөлгийнхөөр өглөөний таван цаг, харин энэ гарагийнхаар хэдийг хэн мэдэх вэ... гэж бодлоо.

	— «Бид найдвартай тооцоолсон... гээд хүүхний дуу тасалдлаа. Дараа нь бүсгүй хүлээн авагчаас буруу тийш харжээ гэмээр бүр бөглүү бүдэгхэнээр, — Залгалаа! Бас!...» гэж дахин дуугараад чимээгүй болж хальс ороогдсоор байв. Сонсогчид түгшүүрлэн бие бие рүүгээ харцгаалаа.

	— Нэг л юм боллоо!... гэж Ингрид Дитра эхэлтэл соронзон бичигчээс ядуу дорой дуу гэрч:

	— Хоёулхнаа үлдлээ... Лаик бүсгүй ухасхийгээд амжсангүй... өргөгч... хаалгаа хааж чадсангүй, зөвхөн хоёр дахийг нь харлаа! Механикч Сах хөдөлгүүр тийш мөлхөж... гараг нислэгийнхээр балбаж... эднүүс аймшиг, хилэнгээс өөр юу ч биш! Тийм ээ, юу ч биш... гээд таг дуугүй болов.

	Хальс хэсэг чимээгүй эргэтэл мөнөөх бүсгүй дахин, 

	— Ктон амжсангүй шиг байна. Би ганцаараа боловч нэг арга бодлоо. Хийхээсээ өмнө гээд дуу нь зоригжин бат итгэлтэйгээр: — Ахан дүүс минь, хэрэв та нар «Парус» хөлгийг олбол хэзээ ч хөлгөө бүү орхиорой гэж анхааруулан захья» гэв.

	Бүсгүй гүн амьсгалаад, өөртөө хэлэх мэт намуухнаар:

	— «Ктон юу болсныг мэдэх хэрэгтэй байна. Эгж ирээд нэгд Нэгэнгүй тайлбарлая...» гэлээ.

	Шордхийсний дараа хальс бас хорь орчим минут эргэсээр байгаад дуусав. Анхааран хүлээгээд дэмий боллоо. Үл таних бүсгүйд эгэн ирж тайлбарлах хувь тавилан байсангүй бололтой.

	Эрг Ноор аппаратыг зогсоож, өөрийн нөхдөд хандан:

	— Амь эрсэдсэн эгч, ах нар маань биднийг аварч байна! Та нар Дэлхийн сүр хүчтэй Хүний гарыг мэдрээ биш үү? Хөлөг дээр анамезон байна. Энд биднийг тосож байсан үхлийн аюулын тухай сая бид анхааруулга авлаа. Чухам ямар юм болохыг би мэдэхгүй, гэвч энэ бол тэс ондоо амьдрал юм шиг байна. Тэгэхдээ сансрын хүч ч бай, байгалийн хүч ч бай алин боловч зөвхөн хүнийг хөнөөх төдийгүй, бас хөлгийг ч гэмтээж чадах аж. Ийм тусламжийг аваад одоо өөрийгөө аварч чадахгүй, «Парус» хөлгийн болон өөрсдийн нээлтийг Дэлхийд аваачиж өгөхгүй юм бол бидний шившиг болох сон билээ. Амь эрсэдсэн нөхдийн минь агуу их хөдөлмөр үйлс нь, сансартай хагас зуун жил тэмцсэн тэмцэл нь дэмий үрэгдэхгүй байг гэлээ.

	— Хөлгөөс гарахгүй байгаад шатахууныг нөөцлөх талаар та юу бодож байна даа? гэж Кей Бэр асуув.

	— Яагаад хөлгөөс гарахгүй гэж? Тийм боломжгүйг та мэднэ, тэгэхээр бид гарах ч, гадаа ажиллах ч хэрэгтэй болно. Бид сэрэмж авсан учир зохих арга хэрэглэнэ...

	— Би ч таамаглаж л байна. Ажлын байрыг тойруулан хааж хамгаална даа! гэж биологич Зон Тал хэлэв.

	— Ганц тэр биш. Мөн хоёр хөлгийн хоорондох замыг туушид нь гэж Пүр Хисс нэмлээ.

	— Зөв өө! Биднийг чухам ямар юм отож буйг мэдэхгүй учраас цацраг туяа, цахилгаан гүйдлийн давхар хамгаалал хийе. Зам дагуулан утас татаж гэрлийн гудам гаргая. «Парус» хөлгийн цаана ашиглагдаагүй пуужин бий, ажлын бүх хугацааг хангах эрчим хүч тэнд байгаа.

	Бина Лед хүүхний толгой түгхийн ширээ мөргөлөө. Эмч, хоёр дахь одон оронч нар хүндрэлийг гэтлэн, муужирсан найз руугаа зүтгэлээ.

	— Гайгүй! Доргилт, хэр ядарсных л даа. Бинаг орон дээр нь аваачихад туслаарай гэж эмч Лүма Ласви гуйв.

	Хэрэв механикч Тарон автомат робот-тэргэнцэр бэлдэхийг санаагүй бол энэ жирийн ажилд их цаг үрэгдэх байсан санж. Тэргэнцрийн ачаар найман туршуулыг ор орон дээр нь хүргэлээ. Хэт махарч чармайх явдал нь шинэ нөхцөлд зохицоогүй байгаа махбодод өвчин болж эргэх учир амарцгаах хэрэгтэй байна. Экспедиц хэцүү бэрх байдалд буй цагт хүн нэг бурийг юугаар ч орлуулшгүй билээ.

	Удалгүй элдэв зүйлийн ачаа зөөх ба зам барилгын ажилд зориулсан хоёр автомат тэргэнцрийг холбож, одонд аялагч хоёр хөлгийн хоорондох замыг тэгшилж эхэллээ. Товлосон замын хоёр талаар хүчтэй кабель татлаа. Ажиглалт хийхэд зориулж одонд аялагч хоёр хөлгийн дэргэд силикобороор27 хийсэн зузаан бүрхүүлтэй цамхаг босгов. Цамхаг доторх ажиглагчид нь замын дагууд лугшин цацах багажаар устгалын догшин цацрагийг байн байн дэвж цацна. Ажлын бүх хугацаанд хүчтэй гэрэлтүүлэг секунд төдий ч үл унтарна. «Парус» хөлгийн зоон дахь гол цооногийн таглааг нээгээд дотуур хаалтыг задалж, анамезонтой дөрвөн чингэлэг, ионы цэнэгтэй гучин цилиндрийг тэргэнцэр лүү буулгахад бэлтгэлээ. Энэ бүгдийг «Тантра» хөлөгт ачих явдал тун ярвигтай зорилго болов. Эзэнгүй «Парус» хөлөгтэй адил «Тантра» хөлгийн үүдийг дэлгэж, улмаар харь амьдралаас аминд гарцаагүй аюул болох үүсгэврийг хөлөгт оруулж болохгүй билээ. Тийм учраас зөвхөн дотуур халхавчийг дэлгэн цооногийг бэлтгээд, «Парус» хөлгөөс шингэн агаартай нөөц бортогонуудыг авчирлаа. Бодож төлөвлөсөн ёсоор цооногийг нээхээс эхлээд ачиж дуустал чингэлэг оруулах хонгилыг дотроос нь гадагш шахмал агаараар тасралтгүй хүчтэй үлээлгэх болно. Үүнээс гадна хөлгийн хоёр бөөрнөөс боргио цацрагаар халхавчилна.

	Яваандаа хүмүүс ган «араг» өмсгөлтэй ажиллахад дадаж, бараг гурвантаа даралтын хүндрэлд жаахан дасаж байлаа. Газардсаны дараа бүх яс тэсвэрлэшгүй янгинадаг байснаа намжлаа.

	Дэлхийнхээр хэдэн өдөр өнгөрөв. Өнөө нууцгай «юу ч биш» алга л байв. Орчны агаарын температур эрс буурч эхэллээ. Хар салхи хөдөлж цаг тутам чангарав. Энэ бол гараг тэнхлэгээ бүтэн эргэж, хар нар шингээд, одонд ялагч хөлгүүдийн буусан эх газар «шөнө» талдаа орсон хэрэг байлаа. Байгалийн цахилгааны нөөлөг, далайн бүлээн урсгал болон зузаан агаар бүрхэвчийн ачаар эрс тэс сэрүүсээгүй боловч гарагийн «шөнө» дунд дөхөхтэй зэрэг сүрхий жаварлав. Скафандрын халаалгыг өгч ажлаа үргэлжлүүллээ. «Парус» хөлгөөс анхны чингэлгийг буулгаж, «Тантра» руу дөнгөж аваачиж амжих үеэр «нар мандах» болж үдшийнхээс бүр ч илүү хүчтэй хар салхи дахин сүнгэнэлээ. Температур тэгээс дээш хурдан өгсөн, нягт агаарын урсгал нь маш их хэмжээний уур чийг авчирч, тэнгэрийг чичиргэх аранга цахилгаан ниргэлэв. Хар шуурга улам чангарч, аймшигт салхи одонд аялагч хөлгийг дэнжгэнүүлэв. Хүмүүс «Тантра» хөлгийн зоон дээр чингэлгийг бэхлэхэд бүх чармайлтаа гаргалаа. Хар шуурга улам бүр гааран аймшигтай ульж, дэлхийн халуун орныхтой нэн төсөрхөг аюултай угалз гүвээн дээр босож эрчлэн эргэлдэв. Гэрлийн зурвас дотор харахад цас, тоос холилдсон лут угалз хөөрч оргил нь цооноглон, цоохордуу намхан бараан тэнгэрт туллаа. Угалзны эрчлэн мушгирах хүчинд өндөр вольтын цахилгаан гүйдлийн утас тасарч, цагариглан атиралдаж хавиралдан богино авцал үүсэж хөхөлбөр гялбаа гялс гялсхийв. «Парус» хөлгийн дэргэд тавьсан гэрэлтүүлгийн шаравтар гэрэл салхинд үлээгдсэн мэт унтарлаа.

	Эрг Ноор ажлаа зогсоож, хөлгөндөө орцгоохыг тушаалаа.

	— Тэнд харуул үлдлээ шүү дээ! хэмээн геологич Бина Лед силокобор цамхгийн арайхийн сүүмгэнэх гэрлийг заажээ.

	— Тэнд Низа үлдсэнийг би мэдэж байгаа. Одоо тийшээ очно гэж экспедицийн дарга хариулав.

	— Цахилгаан гүйдэл тасарсан болохоор «юу ч биш» дураараа дургина даа гэж Бина хэрсүүрхэн хэлэв.

	— Хар шуурга бидэнд нөлөөлж байгаа юм, бас тэр «юу ч бишид» нөлөөлөх нь дамжиггүй. Шуурга намжтал аюулгүй гэдэгт итгэж байна. Би хийсчхэмгүй хүнд болчихсон тул газарт наалдаж мөлхөөд хүрнэ. Цамхаг дотроос «юу ч бишийг» отох гэж хэдийнээс бодсон юм! гэж дарга өгүүлэв.

	— Би тантай явж болох уу? гээд биологич «араг» өмсгөлтэйгөө дарга руугаа дэгдэв.

	— Ганцхан тантай л явъя. Өөр хэнийг ч авч явахгүй гэв.

	Хоёул газрын овон, чулууны ан цаваас зууралдан, угалзанд дайрагдахгүйг хичээж удтал мөлхжээ. Хар шуурга тэднийг хөрснөөс ог татан өнхрүүлчих гээд сүрхий хүчтэй байв. Нэг удаа Эоныг бөмбөрүүлсэнд Эрг Ноор нөхрөө шүүрэн авч даран унаад, хумстай бээлий өмссөн гараараа том чулууны ирмэгээс зуурчээ.

	Низа цамхгийн үүдийг нээж, мөлхөж ирэгсэд цуван орж шахцалдан суулаа. Шуургыг мэргэн зөгнөж найдвартай бэхэлсэн цамхаг нь бат зогсож, дотор нь нам гүм, дулаан тухлаг байв.

	Нислэгийн мэргэжилтэн, буржгар хонгор гэзэгт бүсгүй нөхдөө ирэхэд гайхсан ч, баярласан ч аж. Харь гарагийн шуургатай хоногийг ганцаараа өнгөрөөвөл аягүй байх сан гэж Низа нуулгүй хэлэв.

	Эрг Ноор өлзийтэй ирснээ «Тантра» руу мэдэгдэхэд хөлгийн гэрэлтүүлэг бөхөв. Одоо заяаны харанхуй дунд зөвхөн цамхаг доторх сүүмгэр гэрэл гялайж байв. Хүй хүй салхи, гялбаалах цахилгаан ба догшин угалзнаас газрын хөрс дагжин чичирнэ. Низа эргэлдэх сандал дээр сууж, цахилгаан тохируулагч багажийг нуруугаар түшжээ. Түүний хөлд дарга, амин судлагч хоёр цамхгийн цагариг маягтай суурийн довжоон дээр сууцгаалаа. Скафандр өмсөж бүдүүрсэн тэр хоёр бараг бүх зайг эзэлжээ.

	— Унтана байгаа. Баргар хар үүрийн хяраа хүртэл лав арван хоёр цаг бий. Зөвхөн тэр үед л хар салхи намдаж дулаарна гэсэн Эрг Ноорын намуун дуу харилцуурт сонстов.

	Нөхөд нь дуртай зөвшөөрлөө. Гурав дахин хүндэрч ядраад, хэлхээ төмөрт агдлагдан, скафандр дотор эвхэрсэн хүмүүс шуурганд савчуулах давчуу цамхаг дотор нойрсоцгоожээ. Хүний организмын зохицох чадвар түүнд нууцлагдсан эсэргүүцэх хүч чадал ийм бат мундаг байдаг санж.

	Низа үе үе сэрж, «Тантра» дээрх хүмүүст тайвшралтай мэдээ сонсгоод дахин зүүрмэглэнэ. Хар салхи мэдэгдэм зөөлөрч, газрын хөрс доргихоо болив. Одоо л өнөө «юу ч биш» буюу чухамдаа «нэг юм» ирж магадгүй. Цамхаг доторх ажиглагчид зүдэж зовсон мэдрэлийн системээ сэргээхийн тулд анхаарал соргогжих эм уулаа.

	— Одонд аялагч харь хөлөг надад амар заяа өгөхгүй байна. «Тэд» хэн гэгч вэ, хаанаас ирсэн, яагаад энд байгааг мэдэх сэн гэж их хүсэж байна... хэмээн Низа үнэнээ хэлэв.

	— Намайг ч гэсэн. Аль эртнээс Их Цагариг даяарт төмөр одны тухай, түүний гарагуудын бач занганы тухай дамжигдан хэлэлцэгдсээр байгаа билээ. Галактикийн оршин амьдрагчид илүүтэй, дээр үеэс одонд аялагч хөлгүүд нь нисэлдсээр байсан тэдгээр хэсэгт одонд аялагч хөлөг сүйдэж сөнөсөн гарагууд бий. Хуучны олон хөлөг тийм гараг дээр наалдчихсан тухай буюу сансрыг зүдэрч эзэмшсэн тухай бараг хууч, домог болсон дуулиантай түүх эдүгээ бишгүй л яригдаж байдаг билээ. Оршин амьдрагчид ховортой манай энэ муж дотор гурван хөлөг дайралдсан явдал үнэнхүү онцгой тохиолдол мөн боловч нэлээд балар үеийн одонд аялагч хөлгүүд нь энэ гараг дээр бас ч байж болох л юм. Өнөө хүртэл манай Нарны хавь орчимд нэг ч төмөр од мэдэгдээгүй байлаа. Харин одоо бид тийм одыг анхлан нээж оллоо гэж Эрг Ноор хэлэв.

	— Та одонд аялагч зээрэнхий хөлгийг шинжиж судлах бодолтой байна уу? хэмээн амин судлагч асуулаа.

	— Заавал судална. Ийм боломжийг ашиглаагүй эрдэмтэн өөрийгөө яаж уучилж болох би ээ! Манайд дөт зэргэлдээ, оршин суугч бүхий мужуудад одонд аялагч зээрэнхий хөлөг байдаг явдал ер мэдэгдээгүй юм. Энэ бол баг нь сүйдсэн хойно юм уу эсвэл засагдашгүй гэмтсэнээс хойш Галактик дотор хэдэн мянган жил хэрж тэнэсэн, аль нэгэн алс харийн л хөлөг юм даа. Цагариг даянд урьд дамжигдаж байсан олон мэдээний учир утга нь эдүгээ энэ хөлгөөс бидний аваачих материалыг хүлээж авсны дараа ойлгомжтой болж ч мэднэ. Энэ хөлөг зээрэнхий янзын мушгиа, гаднах хоёр хажуу нь гойд цүндгэр этгээд хачин хэлбэртэй юм. «Парус» дээрээс ачаагаа зөөж ачиж гүйцээд, харийн хөлгийг судална. Одоо эндээс нэг ч хүнийг хөндийрүүлж болохгүй.

	— Бид хэдхэн цагт л «Парус» хөлгийг шалгаж амжсан шүү дээ...

	— Би зээрэнхийг стерео дурангаар сайтар харсан. Хаана нь ч, ямар ч нүх сүв үзэгдэхгүй бин битүү юм билээ. Дэлхийн байгалийн бүхийлэн хүчнээс хавьгүй мундаг давамгай хүчнээс найдвартай хамгаалсан ямарваа сансрын хөлөг дотор нэвтрэн орох маш хэцүү хэрэг. «Тантра» хөлгийн түгжээг тайлж, түүний хувирмал дотоод талст бүтцийн металл хуягийг нэвтрэн, гаднах бор-озон бүрээсийг нэвтэрч орохыг оролдоод үз л дээ. Бат цайзыг хааж байлдахаас долоон дор шүү дээ. Тэгвэл мэдэхгүй зарчмын зохиомжтой харь хөлөг бүүр ч бэрх дээ. Тэгэвч бид түүний бүтцийг нь тааж мэдэхийг хичээнэ шүү.

	— Бид «Парус» хөлгөөс олсноо хэзээ үзэх вэ? Мэдээнд дурдсан тэр үзэсгэлэнт ертөнцийн тухай гайхам хачин ажиглалт түүн дотор байх ёстой гэж Низа хэлэв.

	Даргын бодь амгалан инээд харилцуурт сонстож, 

	— Балчир багаасаа Нэхэгч Эхнэр гялааны тухай мөрөөдсөн би хамгийн их тэвчээр алдаж байна. Гэвч харих замдаа түүнийг үзэх цаг зөндөө гарна. Юуны урьд энэ харанхуйгаас, хуучин цагийн хэлдгээр энэ тамын ёроолоос л сугаръя! «Парус» хөлгийн шинжээчид тэр гарагууд дээр буугаагүй. Хэрэв буусан байгаа бол бид хөлгийн цуглуулгын сангаас тэдгээр гарагийн олон сонин зүйлийг олох сон билээ. Бид маш нарийвчлан үзсэн боловч зөвхөн зургийн хальс, хэмжилт, бичлэгийн тууз, агаарын дээж, тэсэлгээ хийж авсан тоосны бортого олсныг сана л даа... гэв.

	Эрг Ноор дуугүй болж, чих тавин чагнав. Шуурга зогссон учир сонорч микрофонд ч гэсэн сонстох салхины анир байсангүй. Тийн атал газрын хөрсийг нэвтлэн чахарч хяхтнах анир цамхгийн ханаар дамжин сонстлоо.

	Дарга гараа хөдөлгөмөгц, үг дуугүй ойлгосон Низа гэрэл унтраав. Хэт улаан туяаны цацрагт бүлээцсэн цамхаг дотор хав хар шингэн бодис мэт пад харлаж, далайн ёроолд байгаа юм шиг санагдлаа. Бат зогсох силикобоор бүрхүүлийг нэвт гялсхийх хүрэн гэрлийн гялбаа тодхон үзэгдэв. Олон жижигхэн гэрэл асаж секунд төдийхөнд хүрэн улаан ба хар ногоон туяа сацраах өчүүхэн одод болсноо унтраад, ахин аслаа. Өчүүхэн одод зэллэн цуваад, улмаар мухиран эрчилж дан ба хос цагариг болон цамхгийн очир алмас шиг хатуу гөлгөр бүрхүүл дээгүүр авиа аниргүй гулсав. Цамхаг дотор суугаа хүмүүсийн нүд хачин аягүй аргаж, хүрэн оддын богино туяа нь хоромхонд биеийн дагууд зүүгээр шивэх мэт цоргиж өвтгөв.

	— Низа, тохируулагчийг гүйцэд улайстал ахиулж, гэрлээ шууд асаагаадах гэж Эрг Ноор шивнэв.

	Цамхаг дотор дэлхийн хурц цэнхэр гэрэл мэлсхийв. Хүмүүс гялбаж бараг юу ч үзсэнгүй. Низа, Эон хоёр ажиж амжсан юм уу, эсвэл санаа дагасан алин боловч цамхгийн ич талд харанхуй шууд арилсангүй, харин агшин төдийд ямар нэгэн олон тэмтрүүлтэй бүлэгнэл шиг юм алцайж цахлах мэт болжээ. Тэрхүү «нэг юм» гэрэлд цохигдон, тэмтрүүлийг цахилгаан мэт хурднаар биедээ хураагаад гэдрэг үсрэн, харанхуйтай хамт шидэгдэв. Эрг Ноор юу ч үзээгүй боловч залуу нөхдийнхөө хурц хурдан сэрцэд үл итгэх үндэсгүй байлаа.

	— Энэ ч хий зүүд зэрэглээ байх аа? Угаасаа амьдралын бүтэц биш, үлгэрлэвэл манай Дэлхийд байдаг бөөрөнхий цахилгаан мэт ямар нэг эрчим хүчний цэнэгийг тойрч багсарсан хий бүлэгнэл юм болов уу? Хэрэв энэ харанхуй ертөнцийн юм бүхэн хар байдаг бол цахилгаан нь мөн хар байж таарна! хэмээн Низа тааварлав.

	Эрг Ноор санал зөрж:

	— Таны таавар яруу боловч арай л юу бол доо. Юуны урьд «нэг юм» бидний амь биед илт довтлохоор зорьж байна. «Нэг юм» эсвэл түүний хамсаатан нь «Парус» хөлгийн хүмүүсийг устгажээ. Хэрэв эд нар зохион байгуулалтай, бат тогтвортой бол хэрэв хэрэгтэй зүгтээ явдаг, бас ямар нэг эрчим хүчийг хураадаг ба гаргадаг бол агаарын ямар ч хий зүүд зэрэглээний тухай яриа байж болохгүй. Энэ бол амьд матерын цогц учраас биднийг залгихаар оролдож байна! гэв.

	Амин судлагч даргын дурдсан баримтыг зөвшөөрч:

	— Миний бодоход спектрийн дулааны хэсгийн хэт улаан туяаг мэдэрдэггүй нүдтэй бидний хувьд л зөвхөн харанхуй болох энэ гараг дээр шар, цэнхэр мэтчилэн өөр туяа тэр цогцод нэн айхавтар нөлөөлөх ёстой. «Нэг юм» нүд ирмэх хоромд л урваж хувилдаг учраас «Парус» хөлгийн эрсэдсэн нөхөд маань довтолгооны ул мөрийг шалгах зууртаа юу ч амжин ажиж чаддаггүй байжээ... Мэдлээ гэхэд нэгэнт хожимдсон байдаг, тэгээд амь алдаж байгаа хүн ямар ч юм амжин хэлж чаддаггүй байсан байна даа... гэлээ.

	— «Түүнийг» ойртуулахад хэдий аягүй ч гэсэн бид одоо дахиад туршъя гэж Ноор хэлэв.

	Низа гэрэл бөхөөлөө. Гурван ажиглагч нүдгүй харанхуйд сууж, баргар хар ертөнцийн үр төлийг хүлээв.

	— Үүний ид шид юу вэ? Яагаад ойртон ирэх нь бүрхүүлийг ч, скафандрыг ч нэвт мэдрэгддэг юм бол? Эрчим хүчний ямар нэг онцгой төрөл үү? гэж амин судлагч асуулаа.

	— Эрчим хүчний төрөл олон биш дээ, харин энэ бол цахилгаан соронзонгийн төрөл болох нь эргэлзээгүй. Гэвч эрчим хүчний төрөл нь янз янзын дүрээр хувирах явдал маргаангүй. Энэ амьтан бидний мэдрэлд нөлөөлөх чадалтай юм байна. Мөнөөх тэмтрүүл нь хамгаалалтгүй биед хүрвэл ямар байхыг таамаглаж болно!

	Гурван талаас хурдан ойртох хүрэн гэрлийн хэлхээг хармагц Эрг Ноор агзасхийж, Низа Крит дотроо дагжлаа.

	— Ганц амьтан ч биш юм! Эднийг бүрхүүлд хүргэх хэрэггүй шиг байна хэмээн Эон Тал аяархан хэлэв.

	— Таны зөв. Цөм араараа гэрэл рүү эргэж тус тусын талыг харцгаая. Низа, залгаарай!

	Энэ удаад гурван шинжээч тус бүр ажиж амжсан зарим содон шинж тэмдгийг нэгтгэж үзвэл ерөнхийдөө, газраас жаахан дээгүүр хөвдөг, доороо өтгөн цацаг намируулсан, асар том хавтгай залхагтай адилавтар амьтны янзтай төсөөлөл авлаа. Биеийнх нь хэмжээтэй жишвэл богино, уртаашаа метрээс илүүгүй хэд хэдэн тэмтрүүлтэй аж. Ташуу дөрвөлжин биетэй, түүний хоёр шовх оройд нь нэлээд урт хос тэмтрүүл махиралдаж байв. Тэмтрүүлийн угаар, түүний бүдүүний нь хэмжээгээр гялбаа цацраадаг мэт дотроосоо дөнгөж гэрэлтэх мундаг цэврүү байхыг амин судлагч ажжээ.

	— Ажиглагчид аа, та нар яагаад гэрлээ асааж бөхөөгөөд байна? Тусламж хэрэгтэй юу? Шуурга өнгөрсөн тул бид ажилдаа орох гэж байна. Одоо та нар луу очно гэх Ингридийн цээлхэн дуу дуулганд сонстов.

	— Хэрхэвч болохгүй. Айхавтар аюул байна. Бүгдийг дуудаарай! хэмээн дарга чандлан тушаалаа.

	Эрг Ноор аймшигт залхгийн тухай хэлж өглөө. Жуулчид зөвлөлдөөд, гараг нислэгийн хөдөлгүүрийн ангийг тэргэнцэр дээр урагшлуулан тавиад, уртаашаа гурван зуун метр тургих галт шүршүүрээр чулуурхаг тэгш талбай дээр дайралдах үзэгдэх үзэгдэхгүй бүхнийг шүүрдэн устгажээ. Хүмүүс хагас цаг ч хүлээлгүй, тасарсан кабелийг засаж залгаад, хамгаалалтыг сэргээлээ. Гарагийн шөнө болохоос өрсөж анамезоныг ачих ёстой нь үзтэл ойлгомжтой болов. Хүмүүс баймгүй хүчин зүтгэл гарган амжиж авчээ. Ядрахын туйлд хүрсэн жуулчид дийлдэшгүй хуягтай одонд аялагч хөлөгтөө орж үүдийг дангинатал түгжээд, дураар дургих шуургыг ажралгүй ажин түжин амарцгаав. Микрофонд гаднаас сонстох хар шуурга тачигнан гааравч харанхуй орчлонгийн онгон хүч ч халдашгүй хурц гэрэлтэх өчүүхэн ертөнц улам ч тансаг тавлаг болж байв.

	Ингрид, Лүма хоёр стерео дэлгэцийг нээлээ. Ёстой л үзүүштэй кино сонгон олжээ. Номын санд суугсдын хөлийн дэргэд Энэтхэгийн далайн цэнхэр ус мэлтэлзлээ. Посейдон хэмээх усан спортын бүх төрлөөр дэлхийн тэмцээний тоглолт явагдаж байв. Хуучин цагт зөвхөн тэнгис далайн хавиарх ард түмэн л тэнгистэй нөхөрлөж болдог байсан бол эдүгээ, Их Цагаригийн эриний бүх хүн тэнгистэй ойр нөхөрлөжээ. Моторт банз ба далбаат салаас годройтож, сэлж, шунгаж байгааг, наранд борлосон, гуа үзэсгэлэнт олон мянган идэр цогц, уянгалан хангинах дуу, баясгалант хөхрөлдөөн, төгсгөлийн ёслолын жавхлант хөгжим гээд л мөн ч сайхан аа...

	Хүнд захирагдсан үзэсгэлэнт байгальтай, төрөлхийн илбэрүү гарагтаа сэтгэлээр одож санаашран суух амин судлагч руу Низа хазайж, 

	— Эон, та ийм уралдаанд оролцож байсан уу? гэж асуув.

	Амин судлагч ойлгоогүй харцаар бүсгүйг харснаа, 

	— Аа үүнд үү? Үгүй, нэг ч оролцоогүй. Би бодолдоо дарагдаад таны асуултыг шууд ойлгосонгүй шүү гэв.

	Низа дэлгэц рүү зааж:

	— Та энэ тухай бодоогүй юм уу? гээд, — Үнэндээ түнэр харанхуй, хар шуурга, цахилгаант хар залхаг энэ бүхний дэргэд Дэлхийнхээ гоо сайхныг мэдрэхэд сэтгэл ер бусаар сэргэж байна уу? гэж лавлав.

	— Чухам тийм ээ. Тэгээд ч энэ залхгийг барих хорхой гозгоноод байна. Би яг энэ тухайд л толгойгоо гашилгаж байсан юм.

	Низа Крит мишилзэж байх амин судлагчаас эргэж харангаа Эрг Ноорын инээмсэглэлтэй тулжээ.

	— Та мөн л хар гамшгийг яаж барихаа тунгааж байна уу? хэмээн хүүхэн тохуурхан асуулаа.

	— Үгүй ээ, харин одонд аялагч зээрэнхий хөлгийг шинжих тухай бодож байна.

	Даргын нүдний зальжин галыг үзээд Низа уурсах шахаж, 

	— Яагаад балар эртний эрчүүл дайн хийдэг байсныг би одоо л ойлголоо! Тэр бол боловсроогүй нийгэмд өөрийгөө хүчтэнд тооцдог байсан... танай эр хүйстний төлөөлөгчдийн сайрхал гэж би боддог байсан юм гэв.

	— Та манай хүйсийн балар эртний сэтгэл зүйг зарим талаар нь ойлгосон боловч арай л бүрэн зөв биш дээ.

	Миний хувьд гэвэл манай гараг хэчнээн дур булаам үзэсгэлэн сайхан байна, түүнд төчнөөн ихээр хувь нэмэр болохыг хүсдэг юм. Цэцэрлэг тарих, металл, энерги, хүнс тэжээл үйлдэх, хөгжим зохиох гэхчлэн өөрийн ухаан бодол, гар биеэр бүтээж, өөрийнхөө дараа үлдэх бодит нэмэр хандив оруулахыг хүсдэг юм. Би зөвхөн сансрыг мэддэг, одонд аялах урлагийг мэддэг болохоор үүгээрээ л өөрийн хүн төрөлхтөнд хүчин зүтгэж чадна. Гэвч нисэх нь гол зорилго биш, харин шинэ мэдлэг олох, шинэ шинэ ертөнцийг нээх, түүнийгээ бид хэзээ нэгэн цагт Манай Дэлхий шиг үзэсгэлэн сайхан гараг болгох явдал шүү дээ. Харин Низа та чухам юунд хүчин зүтгэдэг вэ? Яагаад одонд аялагч зээрэнхий хөлгийн нууц таны дурыг татаад байна вэ? Зөвхөн сониучирхаа юу?

	Бүсгүй хүндэрч нэвсэрсэн гараа арайхийн өргөн дарга руугаа сарвайв. Ноор том алгандаа гарыг нь авч энхрийлэн илжээ. Низагийн хацар улаа бутран, алжаасан бие махбод нь дахин хүч тэнхээ бялхжээ. Маш аюултай газардахын өмнөх шигээ бүсгүй Эрг Ноорын гарыг хацартаа нааж, Дэлхийгээс урвасан мэт санагдсан амин судлагчийг ч хамтад нь уучлав. Дарга, амин судлагч хоёртой санал нийлснээ төгс нутлах зорилгоор Низа тэрхэн агшинд ухаандаа орсон санааг гаргаж:

	— Усны торхонд өөрөө хаагдах таглаа хийе. Өнөө «нэг юмны» хорхой хүргэхийн тулд торхондоо эмчилгээний консервлосон нөөцөөс биш, харин шинэхэн цустай сав тавья. Одонд нисэгчдийн хэн нь ч цусаа өгнө. Хэрэв «нэг юм» торх руу шургаж орвол таглаа хавхийнэ. Орохтой нь зэрэг урьдаас бэлдсэн гуурсаар дэлхийн идэвхгүй хий хөөрөгдөн дүүргэж, таглааны хөвөөг бин битүү гагнах хэрэгтэй гэж хэллээ.

	Эон «хонгор үст охин» уран мэргэн санааг ихэд магтан баярлалаа.

	Эрг Ноор хүчтэй цахилгаан шахуургын зүсэгч хэрэглэж, алсын одноос ирсэн мушгиат зээрэнхий дотор орохыг санаархан зүсэгчийг бэлтгэн, хүн дүрст роботыг тааруулж тохируулсаар л байв.

	Хүмүүсийн дасал болсон харанхуйд дураар дургидаг хар шуурга, жавар есөн хоногийн «өдрөөр» халагдан дулаарч эхэллээ. Ионы цэнэг, зарим сэлбэг болон үнэт багажийг ачихад дэлхийн дөрвөн өдрийн ажил үлджээ. Үүнээс гадна Эрг Ноор амь үрэгдсэн нөхдийн зарим эдлэлийг хортноос сайтар ариутгаад Дэлхийд аваачиж ойр төрлийнхөнд нь дурсгал болгон хүргэж өгөхийг чухалчилжээ. Цагаригийн эриний хүмүүс хогшил хурааж өөртөө түвэг болдоггүй болохоор жижиг сажиг эдийг аваачиж «Тантра» дээр ачихад зовлонгүй байв.

	Тав дахь хоногт нь амин судлагч Эон Тал сайн дураар нийлсэн Кей Бэр, Ингрид хоёрын хамт «Парус» хөлгийн дэргэдэх ажиглах цамхагт бүгж, цахилгаан гүйдлийг салгав. Хар амьтад төдхөн хүрээд ирлээ. Биологич хэт улаан туяаны дэлгэц төхөөрч тавьсан учир хөнөөлт залхгийг хянан ажиглаж чадах байлаа. Дорхноо нэг нь занга торх руу очиж, бүх тэмтрүүлээ хумьж дүгрэг бөөм болоод дотор нь орж эхэллээ. Тэгтэл гэнэт ташуу дөрвөлжин бас нэг хар залхаг торхны нээлттэй амны дэргэд бий болов. Анхны мангас тэмтрүүлээ арвайлгамагц ажиж амжимгүй хоромхонд гэрлийн цацраг манасхийлгээд, үл үзэгдэх туяаны дэлгэц дээр ногооноор цахилан чичгэнэх хүрэн улаан гэрлийн судлууд болон хувирав. Мөнөө анхных нь хажуу тийш зайлж, хоёр дахь нь нүд ирмэх зуургүй бөөм болон хумирч, торхны ёроолд ойчив. Амин судлагч товчлуур дарах гэтэл Кей Бэр гарыг нь барьж саатуулав. Анхных нь мөн тэрчлэн хумираад, нөгөөдхөө дагалдан ойчлоо. Торхон дотор аймшигт хоёр залхаг орж орогнов. Энэ хар залхаг биеийнхээ багтаамжийг ингэтлээ жижгэрүүлж чаддагт нь хүмүүс зөвхөн гайхахаас өөр юмгүй боллоо. Товчлуур дармагц таглаа ч хавхийв. Тэрхэн даруйд тав, зургаан хар мангас циркон өнгөлөөтэй том торхны тал бүрээс шаваад авлаа. Амин судлагч Эон Тал гэрэл асааж, сониноо «Тантра» хөлөгт сонсгоод, хамгаалалт залгахыг гуйлаа. Хар залхаг өөрийн араншин ёсоор хайлах мэт хоромхонд арилж, хоёр нь пиг битүү торх дотор олзлогдон хоцорлоо.

	Амин судлагч торх руу очиж таглаанд нь гараа хүргэтэл цоргин хатгаж, гол тасрам өвтгөсөнд өөрийн эрхгүй бархирав. Түүний солгой гарыг саа дайрч татчихав.

	Механикч Тарон хамгаалалтын их температуртай скафандр өмсөж байж торхон дотор дэлхийн азот шахаж, таглааг нь гагнажээ. Мөн гуурсыг бөглөн гагнаж, хөлгийн нөөцөөс хэсэг тусгаарлагч авч торхыг бүрээд, цуглуулгын тасалгаанд хадгаллаа. Их л үнээр олсон ялалт болов. Эмч хэчнээн чармайвч биологичийн гарын гараг саа тавьсангүй. Эон Тал ихэд шаналж байсан боловч мушгиат зээрэнхий рүү очилгүй хоцрохыг огт бодсонгүй. Амин судлагчийн шинжиж судлах ханашгүй эрмэлзлийг Эрг Ноор хүндэтгэж, түүнийг «Тантра» хөлөг дээр орхиж чадсангүй.

	Алсын ертөнцийн гийчин болох мушгиат зээрэнхий, жуулчдын анх санасныг бодвол «Парус» хөлгөөс цааш нэлээд зайтай байв. Гэрэлтүүлгийн холын сарнисан гэгээнд, шинжээчид харь хөлгийн хэмжээг буруу багцаалсан байжээ. Зээрэнхий хөндлөөшөө дөрвөн зуун метрээс наашгүй үнэхээр аварга байгууламж аж. Зээрэнхийг хүртэл хамгаалалтын систем татахын тулд «Парус» хөлгийн кабелийг салгаж авах хэрэгтэй болжээ. Учир битүүлэг одонд аялагч хөлөг эгц өөд өндөр сүндэрлэж, хүмүүсийн чанх дээрээс дүнхийгээд, толборхог харанхуй тэнгэрт орой нь үзэгдэхгүй болон замхарчээ. Нүүрс шиг хар үүл багширч, аварга зээрэнхийн гуравны нэг болох хэсгийг халхалжээ. Хөлгийн хөвчин биеийг цэл ногоолин өнгөтэй цулсаар бүржээ. Цулсын сүрхий ан цав гарсан үе нь метр орчим зузаан аж. Түүний доор, пад харлах ан цавын доторх ногоолин үе нь арилсан хэсэгт хурц цэнхэр металлаас хөх туяа татаж байв. «Парус» хөлөг байх талын хажууд нь хөндлөөшөө арван таван метр, өргөөшөө арав орчим метр томж ороосон тэнхлэг маягийн өндөрлөг тай хийжээ. Одонд аялагч хөлгийн нөгөө талын түнэр харанхуй доторх хажуу нь гучин метр зузаан тал бөмбөрцгийг зээрэнхийд хавсаргажээ гэмээр нэлээд цүндгэр юм шиг санагдлаа. Мөн энэ талд нь хөлгийн их биед суулгасан мушгиа хоолойн хяр ил гүрвийж харагдлаа.

	Аварга зээрэнхийн зах хэсэг нь газрын хөрсөнд гүн шигдсэн байлаа. Чанх дээрээс өнгийх энэ металл хясааны ёроол хавиар зүг зүгт нэлийж урссан өтгөн давирхай мэт хайлчихсан чулууг хүмүүс үзлээ.

	Шинжээчид ямар нэгэн орц сүв хайж олон цаг үржээ. Гэвч орцыг нэг бол ногоолин будаг юм уу исэлдэл дор далдалсан, эсвэл хөлгийн гадарга дээр харахад үнэнхүү мэдэгдэхгүй нарийн чамбай хаагдахаар бүтээсэн аж. Дурандах багажийн шагайвч, хөөрөгдөх системийн цорго ч олдсонгүй. Цулгуй металл хясаа шиг л юм. Иймийг ч таамаглаж байсан Эрг Ноор дэлхийн одонд аялагч хөлгийг бүрдэг хамгийн хатуу, зууранги бүрхүүлийг дийлдэг цахилгаан шахуургын зүсэгчээр хөлгийн их биеийг өмлөхөөр шийдлээ. Шуурхай зөвлөлдсөний дүнд мушгиа дэлийн хярыг өм зүсэхээр бүгд санал тохиров. Чухам түүгээр л олон давхар хаалт мөргөлгүй одонд аялагч хөлгийн дотоод байранд хүрч болох ямар нэгэн хөндий хоолой юм уу хөлөг дотуур явах тойрог гудам байх ёстой хэмээн тооцжээ.

	Зориуд томилогдсон тусгай экспедиц л мушгиат зээрэнхийг буурьтай шинжин судалж болох байлаа. Аюул бүхий энэ гараг руу экспедиц явуулахын тулд алс хол ертөнцийн гийчин болсон энэ хөлгийн доторх багаж, материал ба эх эцэсгүй огторгуйн дундуур хөлгийг эзэгнэн явсан эздийнх нь бүхийлэн эд хэрэглэл хөндөгдөөгүй хэвээр байгаа хийгээд тэдний дэргэд дэлхийн одонд аялагч хөлгүүдийн туулсан зам бол сансрын уудам руу хийсэн зөвхөн анхны халирхай алхам мөнийг нотлох хэрэгтэй байв.

	Зээрэнхийн нөгөө хажуу дахь мушгиа дэл газарт дөт байлаа. Тийшээ гэрэлтүүлэг ба өндөр вольтын утаснууд аваачлаа. Зээрэнхийгээс ойсон цэнхэрдүү гэрэл нь тал дээр бүдгэрч сарнисаар цохионы пад харанхуй хөндий бололтой дүрс тодорхойгүй өндөрт хар юманд тулжээ. Толбо төдийхөн сүүмийх одноос тусах гялбаа ч, гэрэлтүүлгийн туяа ч хүчрэхгүй тэр харанхуй хөндийн байр байцыг мэдэрч чадсангүй. «Тантра» хөлөг буух үед ажиглагдсан өнөө нам тал руу хэвийсэн хөмөг бололтой.

	Зүйл зүйлийн ажиллагаатай цорын ганц роботыг «Тантра» дээрээс авч ачсан автомат тэргэнцэр бөглүү намуун уухилан мөлхсөөр хүрч ирлээ. Сүрдмээр духайсан том толгойтой, өндөр биетэй, богинохон хөлтэй бүдүүн хүнэрхүү, гурвантаа хүндрэлийг үл мэдрэх робот зээрэнхий тийш шалмаг явж очоод, металл цайзын дэргэд зогслоо.

	Эрг Ноорын жолоодлогын аяар робот дээд дөрвөн мөчөөрөө хүнд зүсэгчийг өргөж, хөлөө хол алцайж зогсоод, аюултай ажлыг биелүүлэхэд бэлэн болов.

	— Дээд зэргийн хамгаалалтын скафандртай Кей Бэр бид хоёр роботыг жолоодно. Биологийн хөнгөн скафандртай нөхөд цааш холдоорой... гэж экспедицийн дарга харилцуураар тушааснаа түгдэрлээ.

	Ямар нэг юм түүний ухааныг зүсэн, тайлагдашгүй гуньхрал төрүүлж, өөрийн эрхгүй сөгдөхөд хүргэв. Хүний бардам зориг шантарч мангуу хүлцлээр солигдлоо. Эрг Ноорын бүх биед хөлс дааварлаж, пад харанхуйлах хөндий тийш өөрийн эрхгүй алхжээ. Низагийн хашхирах дуу харилцуурт сонстож, эгшин зуур сэхээ оров. Ноор зогссон боловч оюун ухаанд нь шургалсан хар хүч түүнийг ахиад л түлхлээ.

	Гэрлийн Хүрээний захад зогсож байсан Кей Бэр, Эон Тал хоёр мөн л өөрөө өөртэйгөө тэмцэж байгаа бололтой зогсож ядан даргатайгаа хамт ягуухан явж эхэллээ. Тэртээх харанхуй хөндийд багирдах манан дунд, хүний төсөөлөлд багтахгүй, тэр тусмаа аймаар дүрс хөдөллөө. Тэр бол мөнөөх залхагтай адилгүй аж. Зэрэмдэг зэгэл сүүдэр дотор өргөн далбаатай, дундуураа зууван цүлхгэртэй, хар загалмай хөдөлж байв. Уур чийгийн буданг чуу чаа нэвтрэх гэрэлд загалмайн гурван далбааны үзүүр дээр мэшил гялганаж харагдлаа. Загалмайн суурь нь гэрэл үл тусах харанхуй хотгорт далдлагджээ.

	Эрг Ноор бусдаас хурдан явж, ойлгогдохгүй юманд зуугаад алхам ойртож ойчлоо. Дарга нь үхлийн ирмэгт тулсныг айж бэгтэрсэн хүмүүс ухаарч амжаагүй байтал хар загалмай хүрээлэн татсан утсан дээгүүр цогнойгоод ирлээ. Загалмай хамгаалалтын талбар дээгүүр бөгтрөн, Эрг Ноорт хүрэхийг зорьж ургамлын иш шиг доошоо нахийв.

	Низа тамирчны хүч гарган улангасаж робот руу харайлган хүрээд, түүний дагз дээрх жолоодох оньсыг яаран эргүүллээ. Робот тээнэгэлзэх мэт удаанаар зүсэгчийг өргөж эхэллээ. Тэгэхэд нь бүсгүй нарийн төвөгтэй машиныг жолоодох өөрийн ур дүйг чамлаж, цөхөрсөндөө ухасхийн харайж даргыгаа биеэр халхлав. Загалмайн гурван сэжүүрээс ямар нэгэн гулжганан жиргэнэх гэгээ юм уу цахилгаан харвав. Низа гараа алдлан Эрг Ноор дээр ойчлоо. Ашгүй робот нь дотроо хурц иртэй зүсэгч бүхий дэрвэгэр хошууг нэгэнт эргүүлж хар загалмайн гол руу чиглүүлэв. Хар загалмай гэдрэгээ унах мэт татганан атирч цохионы хавийн нүдгүй харанхуй дотор алга боллоо. Эрг Ноор, түүний хоёр нөхөр тэр даруйхан ухаан сэргэж, Низаг өргөж аваад, мушгиат зээрэнхийн хаяаны цаана буцаж гарчээ. Сэхээ авсан бусад нь гараг нислэгийн хөдөлгүүрээс шууд их буу төхөөрч авчирлаа. Эрг Ноор өөртөө урьд өмнө байгаагүй догшин заналтайгаар цохионы хөндий рүү сөнөөх цацраг чиглүүлж, нэг ч ам метр газар алгасахгүйг хичээн маш нямбай хамж шүүрджээ. Эон Тал хөдлөхгүй тэрийх Низагийн дэргэд сөхрөн суугаад харилцуураар аяархан дуудаж, силиколл дуулганы цаанах царайг нь сайтар харахыг хичээнэ. Бүсгүй нүд аниастай, хөдлөхгүй хэвтэнэ. Түүний амьсгаатай эсэхийг биологич харилцууртаа ч сонссонгүй» скафандрынх нь гаднаас ч санагддаг билээ.

	Эрг Ноор ойртож ирснийг Эон Тал үзмэгцээ:

	— Низаг минь энэ мангас алчихлаа! гэж гашуудан хашхирав.

	Дээд зэргийн хамгаалалтын дуулганы харах нарийхан завсраар нь даргынхаа нүдний харцыг сайн харж болсонгүй.

	— Низаг шалавхан «Тантра» дээр Лүмад хүргэж өгөгтүн. Хөнөөлийн шинжийг тодорхойлоход нь та туслаарай!.. Бид зургаа үлдэж шинжилгээг гүйцээе. Бодис судлагч та нартай явж, зээрэнхийгээс «Тантра» хүртэл зам дагуух ямарваа чулуулгийн дээжийг цуглуулж аваг. Бид энэ гараг дээр удаж болохгүй. Энд дээд зэргийн хамгаалалтай танк дотроос л шинжилгээ явуулах хэрэгтэй. Тийм танкгүй бид экспедицээ сүйтгүүлнэ. Гурав дахь тэргэнцрийг авагтун, бушуулаарай! гэж тушаах Эрг Ноорын хоолойд хэзээ хэзээнээс илүү хахир хатуу өнгө сонстлоо.

	Эрг Ноор цааш эргэж, хаашаа ч харалгүй шууд одонд аялагч зээрэнхий хөлөг рүү явлаа. «Их бууг» урагш ахиулан тавиад, түүнийг хариуцсан инженер-механикч нь арван минут тутамд зээрэнхийн хоёр сэжүүрт тултал хагас дүгрэглэн галт уруй буулгаж байв. Робот өөрийн зүсэгчийг зээрэнхийн газар шигдсэн хэсгийн хавьцаах мушгиа дэлийн хоёр дахь эргэцийн хяр луу аваачлаа. Тэр эргэц автоматын яг хэндэгийн зэрэгцээд таарч байлаа.

	Зүслэгийн хүнгэнэх дуу нь дээд зэрэг хамгаалалтын зузаан скафандрыг ч нэвт сонстов. Сонгож авсан ногоолин үеийн хэсэгт нарийхан ан цав гарлаа. Энэ хатуу цулс холтрон үсэрч, роботын металл биед түс түс цохилно. Зүсэгчийн дотуур өнцгийн хайлуулалтад том хавтгай ногоолин үе хуурч, гэрэлтүүлгийн гэрэлд ч тааламжтай туяарах хурц цэнхэр өнгийн мөхлөгт гадаргыг нүцгэлэн гаргав. Кей Бэр скафандртай хүн уужуухан багтахаар ам дөрвөлжин загвар тэмдэглээд, анхны зүслэгээр үл нэвтрэх зузаан цэнхэр металлыг аль болох гүн зүсэхээр роботын дарах хүчийг чангаруулав. Робот нэг дэх эсгэлтийн сөргүү өнцгөөр хоёр дахь эсгэлтийг явуулж, зүсэгчийн ирээр урагш хойш холхиулан хүчийг улам л нэмж байв. Цэнхэр металл метр гаруй гүн зүсэгдлээ. Автомат туслагч нь ам дөрвөлжний гурав дахь талыг эсгэж байтал зүсмэл ан гадагшаа дэрдийн дэрвийж эхэллээ.

	— Болгоомжлогтун! Бүгд ухарцгаа! Хэвтэцгээ! гэж Эрг Ноор микрофоноор хашхираад, роботыг зогсоож, бултан зайлав.

	Маш зузаан хэсэг металл консервын лаазны таг шиг гэнэт ташаалан эргэв. Мушгиа гүргэрийн хананд хавьсалсан шулуун гуурснаас ухаанд багтамгүй солонгорох хурц дөл өрвөсхийнэ. Энэ дөл өрвөсхийж, цэнхэр металл агшинд хайлан, зүсэж өмөлсөн нүхийг дахин битүүлсэн явдал гэнэн шинжээчдийг аварчээ. Хүчирхэг робот хайлж баглайсан бөөн төмөр болоод тэр дотор богинохон хөл нь гаслантай ёрдойж байв. Эрг Ноор, Кей Бэр хоёр сэрэмжлэн өмссөн скафандрын ачаар амь гарчээ. Тэсрэлтээр тэр хоёр хачин учиртай одонд аялагч хөлгөөс хол шидэгдэж, бусад нь зүг зүгт цацагдан, «их буу» онхолдож, өндөр вольтын кабель тасарчээ.

	Бажгадсан хүмүүс сэхээ орж, хамгаалалтгүй болсноо ойлгожээ. Азаар тэд бүтэн үлдсэн гэрэлтүүлгийн гэрлийн хүрээн дотор шидэгдсэн байв. Хэн ч эрсдээгүй боловч Эрг Ноор мэнд дээрээ болихоор шийдлээ. Шинжээчид хэрэггүй болсон багаж, кабель, гэрэлтүүлгийг орхиж, бүтэн хоцорсон тэргэнцэртээ суугаад өөрийн одонд аялагч хөлөг рүү бушуухан буцлаа.

	Харийн одонд аялагч хөлгийг болгоомжгүй зүсэх үед азтай тохиолдсон азтай авралт нь даргын хашир хянуурын ач биш байлаа. Дахиж оролдвол гаслантай дуусаж болох л байв... Харин нислэгийн мэргэжилтэн булбарай Низа минь яагаа бол?... Скафандр нь хар загалмайн хөнөөх чадлыг сулруулах ёстойд Эрг Ноор найджээ. Хар залхгийн авсанд гараа хүргэсэн бодис судлагч мэнд гарсан билээ. Гэхдээ дэлхийн төгөлдөр хүчит эмчилгээний байгууллагаас зэлүүд энэ газар хоёр нөхөр маань үл мэдэх хорлолын уршгийг дийлж тэсэх болов уу?..

	Хүзүүвч тасалгаанд Кей Бэр даргадаа ойртож очоод, зүүн мөрний нь даруулгын ар луу заалаа. Харь гарагаас эгж ирсэн хүмүүс хүзүүвч өрөөнд биеэ заавал үзэж шалгадаг толинд Эрг Ноор ар мөрөө харвал, циркон-титаны нимгэн хуудас даруулга нь язарчээ. Скафандрын дотрыг цоолоогүй боловч тусгаарлагч жийрэгт нь шигдсэн цэнхэр тэнгэрийн өнгөтэй металлын өөдөс язархайгаас бултайж байв. Өөдсийг зовж сугаллаа. Мушгиат зээрэнхий маягийн одонд аялагч хөлгийн үл мэдэх металлын өөдөс нь ихээхэн аюулын үнээр, тэгэхдээ санаандгүй тохиолдлоор гарт орж ирээд улмаар Дэлхийд хүргэгдэж очих болжээ.

	Эрг Ноор скафандраа тайлаад, аймшигт гарагийн таталтад шахагдан явж, үнэндээ арайхийж сажилсаар сая өөрийн хөлөгт оржээ.

	Экспедицийн гишүүд түүнийг ихэд тэсэж ядан хүлээж байлаа. Зээрэнхийн дэргэд болсон сүйрлийг стереовизфонд харцгаасан болохоор шинжилгээний үр дүнгийн тухай асуух ч хэрэггүй байжээ.

	 


ДӨРӨВДҮГЭЭР БҮЛЭГ : УЛИРАХ ЦАГИЙН УРСГАЛ

	Веда Конг, Дар Ветер хоёр нүд алдам цайдам дээгүүр ягуухан халин нисэх нисдэг завины жижиг дүгрэг тавцан дээр зогсжээ. Цэцэглэн бүхий өтгөн ногоо урьхан салхины аясаар өргөн долгиолон халиурна. Сарлаг, үхэр, одос гурвыг эрлийзжүүлэн гаргаж авсан малын удам болох хар тарлан сүрэг алс зүүнтээ бэлчээрлэж харагдана.

	Эрт урьд цагт Баруун Сибирийн нам дор газар хэмээн нэрлэгдэж байсан бөмбөрцгийн бат тогтвортой, цайдам болох намхан толгод, өргөн хөндий, дөлгөөн гол мөрөнтэй энэ нутаг үнэнхүү цэлгэр тэнүүн бөгөөд нам гүм аж.

	Хэзээ нэг үед уйтгарлам их намаг ба армаг тармаг, туяхан чөргөр модтой байсан энэхүү умард сибирь нутгийг Дар Ветер бодлогошрон ширтэнэ. Хүүхэд байхдаа үзэж, арилшгүй сэтгэгдэл үлдээсэн эртний нэгэн зураачийн бүтээлийг Дар Ветер сэтгэлдээ сэргээж санав.

	Өргөн голын тохойрсон өндөр дэнж дээр өтөлж зэвийсэн өнчин модон дуган голын цаанах уудам тал, нуга руу гунигтай гөлөрчээ. Доогуур нүүх нүсэр бараан үүлэн доорх дуганы пөмбөгөр орой дээрх бүүдгэр загалмай нь харлан харагдана. Дуганы ар дахь хэсэгхэн булшны дэргэдэх баг хус ба бургасны саглагар орой нь салхинд үлээгдэн бөхөлзжээ. Нахийж доор унжсан мөчрүүд нь улирсан цаг, салхи шуурганд дийлдэж унах шахаад шинэхэн нойтон ногоон дотор хажуулдан сөрдийх загалмайнуудыг бараг шүргэжээ. Голын тэртээд зэвхий хөх ягаан зузаан үүлс хад цохио мэт араалдан овоорчээ. Өргөн голын ус нь хахир төмөр гялбайх мэт хүйтнээр гилбэгнэсэн аж. Хааяагүй л тийнхүү хүйтэн гилбэгнэсэн байдаг. Хүйтэн зутруу умард өргөргийн намрын шиврээ зүс бороонд хол ойрын бараа ч гэсэн шалба нэвтэрсэн харагддаг. Зургийн хөхөвтөр-зэгэл-ногоон будгийн зохирол нь эртний хүний учир мэдэхгүйн гол шинж болох зовж зүдэрч, даарч бээрч, өлсөж цангаж, ганцаардмал амьдардаг байсан үржил шимгүй уудам их нутгийн тухай өгүүлсэн байдаг билээ.

	Музейд, хамгаалалтын тунгалаг гүнгэрваанд далд туяагаар гэрэлтүүлж амьдруулсан тэр уран зураг нэгэнтээ улиран өнгөрснийг харах цонх шиг Дар Ветерт санагддаг билээ.

	Дар Ветер Ведаг дуугүйхэн харав. Залуу хүүхэн завины хажуу хашлага дээр гараа тавиад, салхинд найгалзах сахлаг ногоог ажиглан гилжийж, бодолхийлэн зогсжээ. Мөнгөлөг хялгана нэлдээ дөлгөөн халиурч, нисдэг дүгрэг завь тал дээгүүр алгуурхан хөвсөөр байв. Нялуун бүгчим бяцхан угалз эргэлдэн аялагчдыг дайрч, Ведагийн гэзгийг сэгсийлгэж, бошинзыг нь дэрвэлзүүлж, Дар Ветерийн нүдийг хорсгож даажигнав. Бодохын зав болоогүй байтал автомат тэнцүүлэгч ажиллаж, нисдэг завь зөвхөн чичгэнэсэн буюу үл мэдэг дайвганасхийгээд өнгөрлөө.

	Дар Ветер чиг замын хүснэг руу тонгойж харав. Зураг дээр нислэгийн зам түргэн ахисныг үзвэл тэд умар тийш дэндүү холдчихсон бололтой. Аялагчид хэдийн жардугаар өргөргийг давж Иртыш, Обь мөрний бэлчрийг өнгөрөөд, Сибирийн ухаа хэмээх зоо руу дөхөж очсон байв.

	Алтайн нурууны хормой уулсын бэл аагим цайдамд дөрвөн сар хэрэн хэсэж балар эртний хиргисүүр малтсан аялагч хоёрт тал нутаг ижил дасал болжээ. Улирсныг шинжигч хоёр гагцхүү хааяа нэг зэвсэгт морьтны отряд тэр цэлгэр цайдмыг хөндлөн гулд туулж байсан тэртээ өнийн үе рүү умбаж живсэн мэт байв.

	Веда эргэж, дуугүйхэн урагш заалаа. Харвал газрын хөрснөөс ховх үсэрсэн өчүүхэн арал гэлтэй бараан юм халсан агаарт хөвж явав. Хэдхэн минут өнгөрсний дараа нисдэг завь хэзээ нэг үед хүдрийн уурхайгаас гаргаж овоолсон бололтой багахан гүвээ рүү ойртон очив. Уурхайн барилга байгууламжаас юухан ч үлдээлгүй, зөвхөн интоорын мод битүү ургасан дов довцог л дөвийлцөж байлаа.

	Нисдэг дүгрэг тэвш гэнэт цочмог далжийсхийв.

	Дар Ветер автомат шиг л Ведаг бэлхүүслэн авч, завины өөд өндийсөн тал руу ухасхийлээ. Нисдэг тэвш нь гүвээний бэлд ёроолоор унаж сая тэгширчээ. Зөөлтгөгч нь памбайсхийхэд Веда, Дар Ветер хоёр ойж гүвээний бөөрөг дэх өргөст бутан дотор шидэгдлээ. Минут хэр болсны дараа Ведагийн үнэн голоосоо аяархан инээсэн инээд нам гүм талд тарав. Осол өлзийтэй өнгөрч, Веда энх мэнд байсанд Дар Ветер учиргүй баярлан зулгарч мэлэрсэн царайгаа дотроо дүрслэн бодоод хүүхнийг дагалдан хөхөрчээ.

	— Нисдэг завиар найман метрээс өндөрт нисэхийг хориглодог нь учиртай юм байна. Би одоо л мэдлээ... гэж Веда Конг жаахан амьсгаадасхийн ярив.

	— Машин согогдох үедээ шууд л ойчдог, ганц найдах юм гэхэд зөөлрүүлэгч л юм. Яая гэх вэ, жижиг, хөнгөнөөсөө л болж тэгдэг ёстой байна. Өдий хүртэл өлзийтэй нисэж байсны төлөө биднийг бас нэг тооцоо хүлээж байгаа бололтой дог хэмээн Дар Ветер үл мэдэг бодь дүрээр хэллээ.

	— Тухайлбал? гээд Веда чухагчлан анхаарав.

	— Багаж өө сэвгүй ажиллахын бат үндэс бол механизмын гойд нарийн нандинд нь байдаг. Тэр болгоны учир начрыг олоход надад их хугацаа шаардагдана гэхээс л зовж байна. Хамгийн бүдүүлэг буурай дээд үеийнхний аргаар л энэ байдлаас мултарч таарах нь ээ...

	Веда нүдээ овжин гялсхийлгэж гараа өгөхөд, Дар Ветер залуу хүүхнийг сэвхийтэл өргөв. Тэд ойчсон нисдэг завь руугаа очоод, шарх түргэн арилгах уусмалыг зулгарсан шалбархай дээрээ түрхэж, мөн тэрлэгийн урагдсаныг наалаа. Дар Ветер Ведаг бутны сүүдэрт хэвтүүлээд, өөрөө завины гэмтлийн шалтгааныг судалж гарлаа. Автомат тэнцүүлэгч дотор л нэг учир ургаж, түүний хориг төхөөрөг нь хөдөлгүүрийг унтраав хэмээн Ветер тааварласан нь ортой болов. Цахим багажийн төвөгтэй учрыг ойлгоход даанч удах тул засах гээд дэмий гэдэг нь тэнцүүлэгчийн хайрцгийг нээнгүүт л илэрхий боллоо. Урам хугарч, үл мэдэг санаа алдан босоод чилсэн нуруугаа тэнийлгэх зуур өөрт нь итгэмжлэн бутны ёроолд хажуулж зүүрмэглэх Веда Конг руу сэмхэн харжээ. Халуу шатах ээрэм талын хараа хүрэх газарт нэг ч хүний бараа алга. Хөхрөн дуниартах униар дээгүүр хоёр том махчин шувуу алгуурхан эргэлдэж харагдана...

	Дуулгавартай машин нь хэрэггүй зээрэнцэг болчхоод, хуурай газар арчаагүй хэвтэнэ. Дар Ветерт ертөнцөөс тасарч ганцаардсан жигтэйхэн гөмс сэрц сүүдгэнэв.

	Тэгсэн мөртөө Дар Ветер юунаас ч айсангүй. Ер нь ч шөнө болог, тэгвэл тэдэнд холын ямар нэг гэрэл заавал сайн харагдах тул тийшээ явна. Хоёулаа радиотелефон ч, гар дэнлүү ч авалгүй хөнгөн гоомой нисжээ.

	«Хэрэв ихээхэн хүнсний нөөц... бас ус ачиж яваагүй бол цөл ээрэм талд өлбөрөн үхэж байсан цаг бий!» хэмээн гадаад станцуудын хуучин эрхлэгч бодож, нарны хурц туяанаас нүдээ халхлав. Ведагийн хажууд интоорын бутны хэсэг сүүдэр байхыг Дар Ветер олзуурхаж, алмайран тэрийж хэвттэл хатанги өвсний иш нимгэн хувцсыг нь нэвт хатгажээ. Зөөлөн сэвэлзэх салхи, бүгчим халуун хоёрт ухаан сэтгэц нь нозоорч, бодол нь сунжирч ирлээ. Хэдийнээ өнгөрсөн үеийн түүх болсон ард түмэн, овог омог, бие хүний урт цуваа ягуухан хойно хойноосоо дараалан ойнд нь орно... Тэртээ улирсан үеэс урсан ирэх их мөрөн мэт үйл явдал, гарамгай хүмүүс, зүйл бүрийн хувцас секунд секундээр ээлжлэн хөвөрч байв.

	— Ветер! гэж хайрт хүний дуудахыг зүүрмэг дундаас сонсож сэрээд, өндийж суулаа.

	Нар бөмбийж улаараад хэдийн тэнгэрийн бүдгэрсэн хормойг шүргэлхийлж, агаар өчүүхэн ч сэвэлзэхгүй дуниартжээ.

	— Ноёнтон Ветер минь сэргэж, намайг тоомсорлон соёрхох сон болов уу? хэмээн Веда Азийн эртний эмэгтэйчүүдийг дуурайж өмнө нь мэхэлзэн алиалав.

	Дар Ветер хэдэн дасгал хийгээд нойрноос бүрмөсөн сэргэлээ. Шөнө болохыг хүлээх тухай түүний саналыг Веда зөвшөөрөв. Тэд гүйцэтгэсэн ажлаа амтархан хэлэлцэж байтал харанхуй боллоо. Веда жихүүцэж байхыг Дар Ветер санамсаргүй мэдэв. Ведагийн гар нь хүв хүйтэн болжээ. Умард нутгийн шөнийн зэвэргэнд хүүхний нимгэн бошинз огт нэмэргүйг Ветер сая сэхээрэв.

	Жардугаар өргөргийн зуны шөнө саруул учир тэд зөндөө гишүү түүж авчирлаа.

	Нисдэг завиныхаа хүчит аккумлятораас Дар Ветерийн салгаж авсан цахилгаан цэнэг часхийж, төдхөн түүдгийн хурц дөл өрвөлзөн, ивээлт илчинд нь хоёул бүлээцлээ. Галын гэгээнээс цааших эргэн тойронд хав харанхуйлжээ.

	Даарч бээрсэн Веда дулаацаж, нарны илч туяанд цэцгийн дэлбээ дэлгэх мэт уужуу тэнэгэр суугаад, хоёул бараг ховслогдсон мэт санаашралд автав. Тасхийм жаварт болон харанхуй шөнийн цагт гал л хүний гол өмөг түшиг, ивээн аврагч болсоор байсан түм буман жилд галаас үүсэж төрсөн амар жимэр, тавлаг тухлаг байдаг тухай арилшгүй сэрц нь хүний уураг тархины хаа нэг гүн мухарт хоногшин үлджээ...

	— Юу таныг шаналгаа вэ, Веда? гэж Дар Ветер нам гүмийг хөндлөө.

	— Би өнөө алчууртай эхнэрийг л санагалзаад... гэж Веда алтлаг туяат цогоос хараа салгалгүй намуухан хариулав.

	Дар Ветер шууд ойлголоо. Нисэхийнхээ өмнөхөн тэд Алтай хавийн цайдамд скифчүүдийн том хиргисүүрийг малтаж гүйцсэн билээ. Ухмал модон авсан дотор өвгөн удирдагчийн араг яс, түүний тойронд хиргисүүдийн хормойгоор хойлго морьд, боолчуудын араг яс дараастай байлаа. Хөгшин удирдагчийг сэлэм, бамбай, хөө хуягтай нь булшилсан агаад түүний хөлд идэрхэн эхнэрийнх нь араг яс байлаа. Тэр үед нь нүүрийг нь бүтээж чанга боосон торгон алчуур хохимойн ясанд наалдаж үлджээ. Элдэв арга чарга сүвэгчлээд ч алчуурыг хэвээр байлгаж чадаагүй, гэвч тоосон товрог болон арилахаас нь өрсөж хэдхэн минутад амжуулан олон мянган жилийн тэртээд алчуур дээр тамгалагдан үлдсэн гоо үзэсгэлэнт царайны дүрийг үнэн зөв сэргээн буулгаж чадсан юм. Хойд насны нь ертөнцийн үл мэдэх замд эзэн эрдээ бараа болог хэмээн идэр эхнэрийн амьсгааг боож, булш руу шидэхэд хоёр мэлмий нь бүлтрэн гарсан өөр нэг аймшгийг алчуур тодруулж билээ. Эмэгтэйн нас арван есөөс хэтрээгүй атал эзэн эр далаас доошгүй настай байсан нь тэр цагтаа өтөлсөн эр байжээ.

	Ведагийн экспедицийн эрдэм шинжилгээний ажилтан залуус тэр олдворын талаар марган хэлэлцсэнийг Дар Ветер нэхэн саналаа. Идэр эхнэр сайн дураар эрээ дагаа юу, эсвэл албадаа юу? Яагаад тэр вэ? Юуны төлөө юм бэ? Хэрэв чин амраг сэтгэлтэй байсан юм бол амьдын ертөнц дээр өөрийнхөө тухай гэгээн дурсгал болгон эхнэрээ эрхэмлэн амьд байлгахын оронд алж болох уу даа? гэлцэж байсан юм.

	Маргаанд Веда Конг оролцож билээ. Веда өнгөрөн улирсны зузаан хаалтыг оюун билгээр нэвт ухаарахыг хичээж, хиргисүүрийн харлах довцог руу гялалзах нүдээр удтал ширтэн:

	— Тэр хүмүүсийг ойлгох гэж хичээцгээ л дээ. Балар эртний ээрэм тал бол тэр цагийн харилцаа холбооны ганц хэрэгсэл болох морь, тэмээ, үхрийн хувьд үнэхээр хязгааргүй орон зай байжээ. Тийм асар уудам оронд нутагладаг хэсэг бусаг нүүдэлчин малчид хоорондоо ямар ч хэлхээ холбоогүй байснаар үл барам харин ч эвлэршгүй дайсагналцдаг байлаа. Үеийн үе удам уламжилсан тоо томшгүй хорсол гомдол, өшөө хонзон хуримтлагдан, харийн хүн бүгд л, овог омог бүгд л дайсан гэгдэж, нэг нь нөгөөгийн хүмүүсийг малтай нь хамт олзлоод ташуурын хүчээр албадаж мал мэт ажиллуулах боол болгоно. Тийм нийгмийн байгууламж нь нэг талаар зарим хувь хүнийг, бидний даанч үл мэдэх, шунал тачаалаа хангах лут эрх мэдэл эдэлдэг болгож, нөгөө талаар хүмүүсийн хоорондын харилцаа нь яах аргагүй түгжигдмэл, бодол санаа нь ядуу явцуу байдлыг төрүүлж байжээ. Хэрэв нэг ястан юм уу омгийнхон агнуур ба үр жимс түүж амьдрах чадвартай цөөвтөр хүмүүсээс бүрдэж байсан бол нөгөө нүүдэлчид нь дайчин саахалтын довтлох, боолчлох, хүйс тэмтрэхээс дандаа л айж бэмбэгэнэн амьдарч байжээ. Ихээхэн цэргийн хүч байгуулж чадах хүн ам олонтой орон онцгойрон бардах үед түүний цэргийн уулгаллаас нөгөө отог омгийн хүмүүс нь амиа аврахын тулд эрх мэдлээ огоорч боол болно. Яагаад гэвэл тийм хүчирхэг улсад ямагт хэмжээгүй эрхтэй эзний ноёрхол, дур зоргын харгислал хөгжиж байсан аж. Балар анхны Египет, Ассир, Вавилон улсад тийм байсан байна.

	Балар эртний хүүхнүүд, ялангуяа үзэсгэлэн гоо нэг нь хүчтэний олз, зугаа болж байжээ. Эрийн захиргаа ба хамгаалалгүй амьдрах арга тэдэнд байсангүй.

	Тийм амьдралд бүсгүй хүний эр зориг, хувийн эрмэлзэл нь даанч ач холбогдол багатай байж дээ... Үхэх нь арай хялбар байсан ч байж магадгүй юм... хэн мэдэх вэ... гэж өгүүлснийг Ветер санав.

	Шатаж буй гишүү тас нясхийж, Дар Ветерийг бодит орчинд эргүүлж оруулав. Түүний бодолд хариулахаар Веда дөхөж суугаад, цогийн хөхөвтөр дөлийг ажиглан, ноцож буй мөчрийг зугуухан урвуулж, 

	— Тэр үед уруудахгүй, хүн ёсоор өөдрөгөө байхын тулд хэчнээн ч эрэлхэг тэвчээр гаргах ёстой байх вэ дээ!... хэмээн аяархан хэллээ.

	— Бид өнө эртний амьдрал хүнд бэрх байсныг хэтрүүлэн үзэж байх шиг надад бодогдож байна. Тийм амьдрал нь жирийн заншил болсон төдийгүй, түүний төлөвшиж төвхнөөгүй байсан явдал нь аливаа санамсаргүй тохиолдлын эх үүсвэр сурвалж болдог байжээ. Тэр амьдралаас л хүний эр зориг, ид хав нь хөх чулууны оч бутрах мэт бадарч, дэврэх баясгалангаа урлан сийлж байжээ гэж Дар Ветер сөрөг тайлбар тавилаа.

	— Нийгмийнх нь тавилан зөвхөн өөрсдөөс нь шалтгаална, эдийн засгаас уламжилдаг ёс суртахуун-үзэл санааны хөгжил нь ямар байна нийгэм нь мөн тийм л байна гэдэг жирийн хуулийг манай дээд үеийнхэн төчнөөн удтал яагаад ойлгож ухаараагүй юм бэ гэхээс л би бас мухардах юм хэмээн Веда өгүүлэв.

	— Шинжлэх ухааны ёсоор байгуулагдсан нийгмийн төгөлдөр хэлбэр бол үйлдвэрлэх хүчний ердийн тооны хуримтлал биш, харин чанарын дэвшилт мөнийг ойлгоход үнэндээ хялбар шүү дээ, гэж Дар Ветер хариулаад, — Тийм шинэ эдийн засаггүй бол шинэ хүмүүс байж болохгүйтэй адил бас шинэ хүмүүс байхгүй бол нийгмийн шинэ харилцааг үнэхээр сэтгэж болохгүй гэдэг мөн л диалектик шүтэлцээтэй байдгийг ухаарах явдал чухал байжээ. Үүнийг ухаарсан үедээ л нийгмийн тэргүүн зэргийн зорилго нь хүнийг хүмүүжүүлэх, бие цогц ба үзэл санааг нь хөгжүүлэх явдал мөн гэдэг ухамсарт хүрчээ. Харин энэ явдал чухам хэдийд болсон юм бэ? гэж Ветер асуулаа.

	— Дайсагналт Ертөнцийн эриний Задралын зууны эцсээр, хоёр дахь Агуу Хувьсгалын дараахан удалгүй болсон юм гэж Веда хариуллаа.

	— Түүнээс оройтоогүй нь яамай шүү! Дайны хөнөөлт техник... гээд Дар Ветер дуугүй болон зүүнтээх гүвээ, түүдэг гал хоёрын хоорондох харанхуй руу эргэж харлаа.

	Чагнавал тун ойрхон туурай тачигнан, хүчтэй аахилах сонстож, аяны хоёр босон харайв.

	Лухгар хар бух галын дэргэд тулж ирлээ. Түүний догшин хэрцгий эргэлдэх нүд нь улалзах галын туяанд цусан улаан харагдав. Дайрахаар айхавтар хуухирч, газар цавчлан хаяв. Бүдэг гэрэлд амбан шар тоймгүй лүглийж, духайсан луглагар толгой нь мундаг бул чулуу шиг, бөөн бөөн булчин зангирах өндөр сэрвээ нь сүндэрлэх уул шиг санагдлаа. Оюуны сэнхрүүлэгд өртөхгүй үл сэтгэх тархитай, үхэл учруулах догшин түрэмгий адгуусны өмнө Веда Конг ч, Дар Ветер ч хэзээ ч ийм ойрхон тулгарч үзээгүй аж.

	Харанхуй дундаас гэв гэнэт гараад ирсэн адгуусыг үзээд, Веда ховслогдох мэт цээж тушаад хоёр гарынхаа царвууг чанга базлан, таг хөдлөлгүй зогслоо. Дар Ветер зөн билгийн хүчинд захирагдан, дээд өвгөдийн мянга мянга дахин үйлддэг байсанчлан Ведаг биеэр халхалж шарын өөдөөс сөрөн зогсов. Харин шинэ эриний хүмүүс гар мухар байв.

	— Веда, барууншаа үсрээрэй... гэж Ветер адгуусны дайрах агшинд хэлж амжив.

	Аяны хоёрын сайтар дасгалжсан шаламгай цогц нь амбан шарын байгалиас заяагдсан хурдтай чадмаг өрсөлдөв. Веда, Дар Ветер хоёр булт үсэрч, нисдэг завинаас хэдхэн алхмын зайд байх сүүдэрт орчих хоромд аварга адгуус хажуугаар нь сүнгэнэн гарч, бөөн бут руу тас нясхийлгэн харваж оров. Галаас зайдууд тийм ч харанхуй биш байсан тул мэдээж, Ведагийн тэрлэг холоос харагдаа биз. Амбан шар бутан дотроос гарч ирлээ. Дар Ветер авхаалжтайгаар Ведаг шүүрэн авч шидмэгц хүүхэн хий годройтон нисдэг тэвш дээр буув.

	Бух мунгинан эргэж, газар цавчлах зуурт Дар Ветер үсэрч, машин дээр Ведагийн дэргэд буулаа. Хоёул халти харалцах хоромхонд хүүхний харцанд илт бахдан хөөрснөөс өөр юм үзэгдсэнгүй. Аль өдөр Дар Ветер төвөгтэй зохиомжийг нь мэдэх гэж хөдөлгүүрийн таглааг авсан билээ. Одоо тэр бээр лут бяраа гаргаж завины хашлагаас тэгшитгэлийн талбайн кабелийг тас татан авч, түүний нүцгэн сэжүүрийг трансформаторын утасны гол хавчаарын пүрш доогуур хавчуулаад, сэрэмжилж Ведаг цаашлуулав. Тэрхэн хооронд бухын эвэр хашлаганд тээглэж, ухасхийх хүчинд нь завь ховхолзлоо. Дар Ветер кабелийн үзүүрээр адгуусны сарьсан хамрыг хатгав. Шаргал цахилгаан цохиж, улангассан бух цээж түрэн лагхийн уналаа.

	— Та алчхав уу даа? хэмээн Веда эвгүйцэн дуу алдлаа.

	— Газар хуурай, гайгүй ээ! гээд Дар Ветер сэтгэл хангалуун инээвхийлэв.

	Түүний үгийг баталж бух муухан мөөрсөөр, босоод, шившиг болсноо мэдсэн мэт эргэж харалгүй хулчгархан шогшин оджээ. Аялагчид түүдэг галдаа буцаж ирэв. Бөөн мөчир цогт хаянгуут асаж, бөхсөн дөл дахин өрвөлзөв.

	— Би даарахыг байлаа. Толгой дээр гарцгаая гэж Веда хэлэв.

	Түүдэг гал довцгийн цаана далдарч, умардын зуны тэнгэрийн хаяанд цайвар одод сүүмгэрхэн жарвас жарвасхийж байв.

	Баруунтайд үзэгдэх юмгүй, харин хойшоох толгодын ташгайгаар ташааралдсан гэрэл дөнгөн данган сүүмгэнэж харагдана. Урагшаа бас нэн холд малчдын ажиглах цамхгийн хурц дэнлүү гялбалзаж байв.

	— Азгүй юм. Шөнөжин алхаж таарах нь ээ... гэж Дар Ветер бувтналаа.

	— Байз байз, тэр хараач! гээд Веда зүүн тийшээ заасныг харвал ам дөрвөлжин байрлалтай дөрвөн гэрэл улсхийв. Түүнийг хүртэл хэдэн километрээс хэтрэхгүй. Хоёул одоор чигээ баримжаалаад, түүдэг гал руу буцаж очлоо. Веда Конг ямар нэгнийг санагалзахыг хичээх мэт, цогийн зөлөмхөн дөлийн дэргэд саатжээ.

	Веда бодолхийлэн, 

	— Баяртай, голомт минь... Лав эртний нүүдэлчид ямагт ийм бат тогтворгүй, түр зуурын оромжтой байсан биз. Би ч гэсэн өнөөдөр мөн тийм л үеийн хүүхэн боллоо гэв.

	Веда Дар Ветер луу эргэж, итгэлтэйгээр түүний шилэн хүзүү дээр гараа тавиад, 

	— Надад хамгаалал хэрэгтэйг гойд мэдэрлээ!.. Би ердөө айгаагүй! Гэвч хувь зохиолын хүчний өмнө ямар нэг санаа дагаж хүлцдэг байх гэлтэй аж... гэлээ.

	Тэгээд Веда дагзандаа гараа дэрлэж, галын дэргэд сунайн хэвтлээ. Түүний дуниартах мэлмий нь секундийн дараа дахиад л авхаалжтай гялалзав.

	— За, удирдаарай... баатар минь! гэж хүүхэн учиртайхан битүүлэг ялгуум аятай дуугаар аяархан хэллээ.

	Ногооны үнэр анхилсан, зэгэл гэгээтэй шөнө жижиг араатан шурд шурдхийх, шөнийн жигүүртэн жиргэж донгодох л сонстож байв. Веда, Дар Ветер хоёр оготно зурмын нүх, газрын гав цаваас болгоомжлон алхална. Ацан шивээт хялгана шилбийг нь шавхуурдана. Дар Ветер бараантах бут сөөгийг хармагц л гайгүй хичээнгүй ажиглана.

	Веда аяархан хөхөрч

	— Аккумлятор, кабель хоёрыг авах байж уу даа? гэв.

	— Та миний санаснаас илүү хөнгөмсөг байна, Веда! гэж Дар Ветер сайхан сэтгэлээр зөрөв.

	— Би таны хамгааллыг чин зүрхнээс мэдэрсэн шүү... гэж залуу хүүхэн үнэн голоос гэнэт хэлэв.

	Дараа нь Веда экспедицийнхээ цаашдын үйл ажиллагааны тухай бодлоо ярьж эхэллээ. Ээрэм тал дахь хиргисүүрийг шинжих ажлын эхний шат дуусжээ. Түүний эрдэм шинжилгээний ажилтны зарим нь урьдын ажилдаа буцаж, зарим нь шинэ ажил үйлс рүү тэмүүлэн оджээ. Харин Дар Ветер энэ хэр өөр ажил сонгож олоогүй сул байгаа учир амраг хайрт хүүхнийг дагалдаж болох санж. Тэдэнд хүрч ирсэн мэдээгээр бол Мвен Масын ажил өөдрөг байгаа аж. Түүний ажил базаахгүй байна гэхэд Одон Аяллын Зөвлөл, Дар Ветерийг урьдын ажилд нь дахиж томилох болоогүй. Их Цагаригийн эринд хүнийг нэг ажил дээр удаахыг хортойд үзэж цээрлэдэг билээ. Хүний хамгийн эрхэм чанар болох туурвих ундарга нь мохох тэрхэн зуурт өөр ажил хийж, овоо завсарласны дараа урьдын ажилдаа эгж ороход сайн байдаг.

	— Зургаан жил сансартай харьцсаны дараа манай энэ ажил чамлалтай, уйтгартай юм шиг байна уу? гээд Веда хурц хянамгай харцаар Дар Ветерийн харцыг эрэлхийлэв.

	— Даанч жижиг, ганц хэвийн ажил огт биш. Тийм боловч миний хэвшил болсон оюуны чадал, чармайлт гаргах зүйлийг энэ ажил надад өгөхгүй байна. Би хөх нойроор эмчлүүлж байгаа юм шиг л амарлингуй, дэндүү наазгай болж байна! гэж Дар Ветер гонсгорхон хариулав.

	— Хөх нойр оо? гэж Веда лавлаад амьсгаа нь тасарч, харанхуйд мэдэгдэхгүй улайх хацраасаа илүү юмыг Дар Ветерт ойлгууллаа.

	Веда яриагаа эрс өөрчилж, би балар эртний агуй шинжилж эхэлнэ. Гэхдээ сайн дурын малтагчдын шинэ баг бүрдэхээс нааш эхлэхгүй. Тэр болтол тэнгисийн археологийн экспедицэд очно. Тэндхийн нөхөд туслахыг гуйсан юм гэлээ.

	Дар Ветер ойлгож, баярласандаа зүрх нь түг түг цохилов. Гэвч агшин зуур баяр хөөрөө сэтгэлийнхээ мухарт нуугаад, Ведагийн яриаг яаран дэмжиж, тайвнаар:

	— Та Сицилээс урагшаах усан доорх хотын малталтыг хэлж байна уу? Тэндээс авчирсан гайхамшигтай юмсыг би Атлантидын Ордонд үзсэн шүү гэв.

	— Үгүй ээ, манайхан одоо Газар Дундын тэнгисийн дорнод болон улаан тэнгисийн эрэг, мөн Энэтхэгийн эрэг дагууд ажиллаж байгаа юм. Крит-Энэтхэгийн үеэс эхлээд харанхуй зуунуудын түрүүч хүртэлх үед усан доор хаягдаж үлдсэн соёлын эрдэнэсийг хайж байгаа юм.

	— Анхан эртний иргэншлийн хэсэг бусаг голомт нь шинэхэн гарч ирсэн харанхуй бүдүүлэг, зэрлэг балмад омгуудын давамгай хүчний түрлэгт бутран сүйрэх үедээ чухал юмсаа нуудаг, түүнийгээ ихэвчлэн тэнгис рүү шууд хаячихдаг байсныг би ойлгож байна.

	Дар Ветер зэгэлтэх талыг ажиглан бодолхийлснээ, 

	— Байгальтай бат нут шүтэлцээтэй байсан эртний ууган улсууд ертөнц дээр юу ч хувиргаж чаддаггүй, жигшүүрт боолчлол болон нийгмийн цус шүүсийг сорж агсан ноёлогч хэсгийг яаж ч чаддаггүй байсан тэр эрт үеийн агуу их соёл эрдэнэ сүйдсэнийг би ойлгож байна гэв.

	— Гэвч хүмүүс балар эртний боолчлолыг феодализм ба дундад зууны шашны бурангуй ёсоор халсан шүү дээ. Танд чухам юу нь ойлгогдохгүй байгаа юм бэ? гэж Веда далд санааг нь шүүрэн авч асуулаа.

	— Би крит-энэтхэгийн соёлыг ерөөсөө муу төсөөлж, байна.

	— Та шинжилгээний шинэхэн ололтыг мэдээгүй юм байж. Тэр соёлын ул мөр одоо Америкаас аваад Крит, Дундад Азийн өмнөд хэсэг, Умард Энэтхэгийг дайран ба дундад зууны шашны бурангуй ёсоор халсан шүү.

	— Карфаген, Грек, Ром мэтчилэн балар эртний оронд урлагийн сан хөмрөгийг нууцлах нуувч байжээ гэж би урьд өмнө санаагүй билээ.

	— Надтай явж нүдээр үз л дээ хэмээн Веда аяархан хэлэв.

	Дар Ветер даруй дуугарсангүй, хоёул ташуу өөд өгсөж эхэллээ. Гүвээний хярд гарангуут Дар Ветер цочмог зогтусаж:

	— Урьсанд баярлалаа. Би тантай явна... гэв.

	Веда жаахан эргэлзэж, Дар Ветерийг харсан боловч умардын шөнийн харанхуйд түүний харцаар бодлыг нь таах аргагүй байв.

	Гүвээнээс цааш өнөө гэрэл бүр ойрхон байлаа. Туйлжуулах хорго доторх дэнлүүний туяа цацагддаггүй учраас хол мэт харагджээ. Гэрлийн цацрагийг хумьсан явдал шөнөөр ажиллаж буйг гэрчилнэ. Ойртох тусам цахилгаан хүчдэлийн хүнгэнэх дуу тодхон сонстов. Өндөрт тавьсан чийдэнгийн цэнхэр гэрэлд мөнгө шиг цайрах сэрзгэр эдээр хийсэн дам нурууны бараа харагдлаа. Сэргийлэн хорих роботын сэрэмж үгэнд Веда Ветер хоёр зогтусав.

	— Аюултай. Шонгийн эгнээнд хавьталгүй зүүн тийш яваарай! гэж үл үзэгдэх чанга яригч хахир дуугарчээ.

	Хоёул дуулгавартайхан зөөврийн хэдэн жижиг цагаан байшин тийш зүглэв.

	— Талбай руу бүү хараарай! хэмээн автомат халамжлан сануулав.

	Хоёр байшингийн үүд зэрэг онгойж, хоёр зурвас гэрэл солбин замын харанхуйг гийгүүллээ. Хэсэг эрэгтэй, эмэгтэй хүмүүс тэднийг эелдэг найрсгаар угтан амрыг эрж, явган аялж явааг нь, тэр тусмаа шөнийн цагаар явааг нь гайхжээ.

	Аяны хоёр давчуухан бүхээгт орж, бие дээр цахилгаан цэнэг зугаатай эрвэгэнэлдэж, цахилгаан ба хий шингээсэн сайхан анхилуун усаар шүршүүлж, айван тайван баясал цэнгэлийг эдлэв.

	Сэргэж жавхаажсан Веда, Дар Ветер хоёр хоолон дээр уулзлаа.

	— Хонгор Ветер минь, бид ажил мэргэжил нэгтнүүдийнхээ дунд оржээ! гээд Веда маш хүйтэн алтлаг ундааг гожгор хундаганд хийсэнд хундага нь дорхноо хөлрөв.

	— «Арвантаа баясгатугай!» гээд Ветер хундагыг хөгжөөнтэй авлаа.

	— Бух дийлсэн та хээр талд зэрлэгшиж байна даа. Би танд сонин дуулгаж байдаг, гэтэл та зөвхөн хоолны тухай л бодож байдаг! гэж Веда гоморхов.

	— Энд малтлага хийж байгаа юм гэж үү? хэмээн Дар Ветер эргэлзлээ.

	— Археологийнх арай биш, палеонтологийнх. Хоёр зуун сая жилийн тэртээх пермийн галавын амьтны үлдэгдлийг судалцгааж байна. Би л өөрийн өрөвдөлтэй цөөн хэдэн мянган жилтэйгээ зовж зүдэж байх шиг байна...

	— Ухаж гаргахгүй шууд судалж байна гэж үү? Яаж болдог билээ?

	— Тийм ээ, шууд л. Харин яаж хийдгийг нь мэдэж амжаагүй байна.

	Ширээ тойрон суугчдын нэг болох шар царайтай туранхай хүн ярианд оролцож, 

	— Одоо манай баг нөгөө багийн халааг авна. Тун сая бэлтгэл ажил гүйцсэн. Бид одоо нэвт гэрэлтүүлэх ажилд орно гэлээ.

	— Хүчтэй туяа цацраах уу? гэж Дар Ветер тааварлав.

	— Та нар төдийлөн алжаагаагүй бол нүдээр үзэж болно шүү. Бид маргааш талбараа сэлгэнэ. Тэр ч нэг их сонирхол татах ажил биш гэв.

	Веда, Дар Ветер хоёр хөөрч баясан, үзэхээр боллоо. Зочломтгой эзэд өндөрлөж, зэргэлдээ байшинд гийчдээ аваачив. Тэнд дээрээ тус бүр хэмжих багажтай хоёр хүнхэр дотор хамгааллын хувцас өлгөжээ.

	— Манай хүчтэй гуурснуудаас ионжилт нэн их болдог юм л даа хэмээн үл мэдэг түгдгэр, өндөр нуруутай хүүхэн уучлал эрэх өнгөөр өгүүлэх зуураа Ведад нягт нэхмэл хувцас, тунгалаг дуулга өмсгөлцөн, батарей үүрэхэд нь туслав.

	Тал дээрх овон товон бүхэн туйлжсан гэрэлд ер бусаар тод ялгарах аж. Нарийхан савхаар ам дөрвөлжилсөн талбарын цаана ёолж ёхлох мэт гүнгэнэх сонстоно. Газар пүмбийсээр язарч үүссэн шувтан цооног дотроос шовх хошуутай гялалзсан цилиндр гарч ирлээ. Түүний өнгөлсөн хананд нь мушгиа дэл ороосон бөгөөд доод үзүүрт нь цэнхэрдүү металлаар үйлдсэн нарийн хийцтэй цахилгаан өрөм эргэлдэж байв. Цилиндр арын олон хүрзээ гялалзуулан эргэлдэж, шувтан цооногийн цаахна хэдэн метрт, өнгөлөг хошуугаа бараг эгцээр нь газар луу дахин гударлаа.

	Цилиндрээс цааш нэг нь бүрээстэй нөгөө нь нүцгэн хоёр металл утас гялалзаж байхыг Дар Ветер олж харав. Веда түүний ханцуйнаас дугтарч, магнитай савхан хашлаганы зүг заалаа. Тэнд саяынхтай ижил бас нэг цилиндр, мөн тийм цооногийн солгой талд, усанд шунгах мэт газар луу очлоо.

	Шар царайтай хүн бушуул гэж дохив.

	— Би энэ хүнийг танилаа. Палеозын галавт Азийн эх газарт амьдрал шилжиж нутагшсан нууцыг тайлсан палеонтологич Ляо Лан мөн байна хэмээн Веда түрүүлж яваа багийг гүйцэх зуур шивнэв.

	— Хятад язгуурын хүн үү? гэж Дар Ветер тэр эрдэмтний үл мэдэг хялардуу анигар хар нүдийг нь санаж лавлаад би бүтээлийг нь мэдэхгүй ичгүүртэй юм, гэв.

	— Үзтэл та палеонтологийг бага анзаарсан юм байна. Харин харь одны ертөнцийн палеонтологи танд илүү тодорхой байх л даа гэж Веда хэллээ.

	Дар Ветерийн санаанд амьдралын тоо тоймгүй бүтэц буюу амьдралтай янз янз ертөнцийн улирсан үеийн дурсгал болж олон давхар зузаан чулуулаг доор дарагдаж үлдсэн өдий төдий сая этгээд хачин араг яс жирсхийн үзэгдэв. Тэр бол юмыг ой тойндоо тогтоохоор үл барам, мөхөж сөнөснийг ч сэргээн таних чадалтай оюун ухаант амьтан бий болохоос бүр өмнө байгаль өөрөө цогцлон бүтээж, өөрөө бүртгэн дансалсан амьдралын дурсгал билээ.

	Тэднүүс нэвт харагдах огцом матаж босгосон хагас гулдангийн оёорт бэхэлсэн багахан талбай дээр гарлаа. Түүний голд бүүдгэр том дэлгэц байв.

	Дэлгэцийг тойрсон урт явган сандал дээр найман хүн суудал эзэлж, анир чимээгүй хүлээлээ.

	— Одоо «сохор номинууд» дуусгана. Тэд чулуулгийн давхраасыг нүцгэн кабелиар оёод, металл тор сүлжихийг та нөхөд эрхбиш таамаглаж байгаа биз. Сөнөсөн амьтны араг яс нь өнгөн хөрснөөс арван дөрвөн метр гүн доор элсэрхэг сэвсгэр шороон дотор байгаа юм. Түүний доор, арван долоо дахь метрт, талбайн хэмжээгээр металл тор давхар татаад хүчтэй цахилгаан соронзон машинд залгаж холбосон юм. Ингэж рентгений туяа цацруулан тольдох талбай бий болж, чулуужсан ясны дүрс дэлгэцнээ гэрэлтэн харагдана гэж Ляо Лан хэлэв.

	Нүсэр суурьтай хоёр том бөмбөрцөг бүтэн эргэлдлээ. Гэрэлтүүлэг асаав. Аюулаас сэрэмжлэх дохио ч ориллоо. Сая вольтын тогтмол гүйдэл нь цэвэр озоны үнэр анхилуулан бүх утасны хавчаас, тусгаарлагч, дүүжин төхөөрөмжид цэнхэр гэгээ татуулав.

	Ляо Лан удирдах самбарын оньс, товчлуурыг юун ч хайнга юм гэмээр дарж, эргүүлж байв. Том дэлгэц улам тодрон гэрэлтэж, түүний гүнээс бүдэг бадаг ямар нэгэн дүрсүүд ягуухнаар энд тэнд үзэгдэж эхэллээ. Дүрсийн хөдөлгөөн тогтож, хольцгүй тоймтой том толбо овоо тодорч, бараг бүх дэлгэцийг эзэллээ.

	Ляо Лан удирдах самбар дээр дахин хэдэн ярвигтай үйлдэл хийхэд бүдэг гэрэл дунд үл мэдэх амьтны араг яс үзэгдэв. Хумстай палбигар царвуу нь их бие дороо нугарч, урт сүүл нь цагариглажээ. Хүчирхэг булчинг бэхлэх ур бүхий угалзран зангирсан булуутай ер бусын зузаан нүсэр яс хараанд тусаж байв. Арзгар том үүдэн шүд ярзайсан амаа тас хамхисан толгой харагдав. Дээрээсээ харагдах тэр толгой гөлгөр биш, барсгар гадаргатай цул бул чулуу мэт ажээ. Ляо Лан тодосгох гол цэг ба хэмжээг өөрчилмөгц хэзээ нэг үед энд байсан мөрний эрэг дагуу хоёр зуун сая жилийн цаана нь амь улжиж агсан балар галавын мөлхөгч амьтны толгой дэлгэцнээ дүүрэн харагдав.

	Толгойн гавал нь хорин сантиметрээс наашгүй хачин зузаан аж. Ухархайн дээд тушаад сэртгэр ур яс ёрдойж, мөн тиймэрхүү хошуурсан яс чамархайн хүнхэр болон гавлын хаяаг дээрээс нь саравчлан халхалжээ. Орой дээр нь байх дагзныхаа захад хоёр нүдний том конус ухархай төвийжээ. Ляо Лан гайхаж бахдан сүнгэнэтэл амьсгалав.

	Дар Ветер балар галавын адгуусны болхи бойдоо, нүсэр араг яснаас хараа салгасангүй. Булчингийн хүч чадлын өсөлт нь араг ясны даацыг ихэсгэж, араг ясны хүндрэлийн өсөлт нь булчингийн хүчийг нэмэгдүүлэхэд хүргэжээ. Бие махбодын ямар нэг чухал төгөлдөржилт болж, хуучин зөрчлийг арилгаад, аажим хувьслын шинэ шатанд дэвших боломж гараагүй цагт ужгирч хуучирсан организмын шууд шүтэлцээ нь олон зүйл амьтны хөгжлийн замыг гарцаагүй мухардалд оруулдаг байжээ. Гайхамшгийн уян шаламгай, яв цав хөдөлгөөнтэй, гоо сайхан цогцтой хүний эртний дээд язгуурын эгнээнд ийм янзын амьтад багтаж байсан гэхэд үнэмшимгүй санагдав.

	Дар Ветер пермийн ёозгүй мөлхөгчдийн мангуу, догшныг илтгэх ухархайн дээдэх зузаан төмбөгөр ясыг хараад дэргэдээ буй ухаалаг, жавхлант царай, тунгалаг мэлмийтэй, уран налархай Ведаг харав... Амьд материйн зохион байгуулалтад айхавтар лут ялгаа байх юм даа! хэмээн бодож, дуулга өмссөн Ведагийн нүүрийг харах гэж өөрийн эрхгүй нүдний булангаар хяламхийгээд, дахин дэлгэц уруу хартал өөр дүрс гарч байв. Пермийн намгийн бүлбэгэр хар усан дотор ямар нэг идчихэм амьтныг шүүрчихээр зайд ирэхийг хүлээж хэвтэх заяатай, балар галавын тожмой луу хэмээх газар уснаа амьдрагчийн парабол маягийн ялтгар том таваг шиг толгойн яс аж. Амьтан ойртоод ирмэгц түргэн ухасхийгээд, учиргүй дарвагар ам нь хавхийнэ, тэгээд... бас л төгсгөлгүй тэвчээртэй мангартан хэвтэнэ. Амьдралын барагдашгүй урт удаан, хатуу ширүүн, аажим хувьслын баримт нотолгоо нь Дар Ветерийг шаналгаж, ямар нэг юманд унтууцжээ. Дар Ветер нуруугаа тэнийлгэхэд, Ляо Лан түүний байдлыг тааж, байранд очиж амрахыг зөвлөв. Цахилгааны зарцуулалтыг хэмнэхийг чухалчилж, эрдэмтэд цахим гэрэл зураг, дууны бичлэг хоёрыг хамтатган хийхээр машинаа яаран асааж буйг шунан ажиглаж байсан шавхагдашгүй сониуч Веда арайхийж тэндээс явжээ. 

	Веда эмэгтэйчүүдийн байшингийн зочны өрөөний буйдан дээр төдхөн хажуулж амарлаа. Дар Ветер байшингийн өмнөх тэгшилж дагтаршуулсан талбар дээр баахан холхиж, өөрийн сэтгэгдлийг эмхлэн цэгцлэв. 

	Өдөржин тоосонд дарагдсан ногоог умардын өглөөний шүүдэр угаажээ. Хэзээд амгалан байдаг Ляо Лан шөнийн ажлаас буцаж ирээд зочдыгоо ойрын нислэгийн баазад аккумлятораар явдаг жижигхэн «Эльф» машинаар хүргэж өгье гэлээ. Эндээс зүүн урагш зуухан километр газар, Тром-Юган голын адагт тийрэлтээр үсэрч, нисэх онгоцны буудал байгаа аж. Веда өөрийнхөө экспедицтэй яриулж өгөхийг гуйсан боловч энд зохих хүчтэй радио дамжуулагч байсангүй. Радио цацраг хортойг манай дээд өвгөд ойлгож, чанд дэглэм тогтоосон тэр цагаас хойш, ялангуяа алсын харилцаанд зориулсан чиглэлийн туяаны дамжуулагч нь ихээхэн ярвигтай төхөөрөмж шаардах болсон байжээ. Түүнээс гадна станцын тоо ч нэлээд цөөрчээ. Ляо Лан ойролцоох малчдын ажиглах цамхагтай холбоо барихаар шийдлээ. Тэдгээр цамхаг өөр хоорондоо чиглэлт дамжуулагчаар ярилцдаг, бас өөрийн районы төв станцад дуртай бүхнээ мэдээлж чаддаг аж. Тэгтэл «эльф» машиныг жолоодож явах болсон дадлагын сурагч бүсгүй, зам дагууд малчны нэг цамхгаар орвол зочид өөрснөө тэдний телевизфоноор ярьж болох юм гэж санал гаргав. Дар Ветер Веда хоёр ч баярлажээ. Хүчтэй салхи хажуугаас хааяа тоос пурхийлгэн, Жолооч бүсгүйн оготор өтгөн үсийг хийсгэнэ. Гадаад станцуудын хуучин эрхлэгчийн нүсэр бие хүүхнүүдийг шахаж, гурван хүний нарийхан суудалд тэд чуу чаа багтлаа. Цэлмэг цэнхэр тэнгэрийн дэвсгэр дээр ажиглах цамхгийн бараа дөнгөн данган сүүдийж харагдана. Төдхөн «эльф» цамхгийн ёроол тушаа очиж зогслоо. Тэнүүн сарайлган зоосон металл тулгуур дээр хуванцар сууц дүүжилж, доор нь мөн «Эльф» машин тавьжээ. Дүүжин сууцын голоор лифтний залуур туйван унжжээ. Лифтний бяцхан бүхээг нь тэднийг нэг нэгээр нь зөөж, сууцын давхрыг өнгөрөн, хамгийн дээр гаргалаа. Тэнд наранд борлосон нүцгэн шахуу хөвүүн гийчдийн амрыг эрж угтав. Зоримог золбоотой жолооч бүсгүй гэнэт ичингүйрснийг Веда мэдээд, дадлагын палеонтологич хүүхэн учир үндэстэй авхаалж гаргасныг сая ойлгожээ... 

	Болор ханатай жижигхэн дугуй өрөө мэдэгдэм ганхаж, өлгөөстэй хөнгөн цамхаг нь чанга татсан чавхдас мэт жигд хөгөөр хүнгэнэж байв. Өрөөний адар ба шалыг бараан туяатай буджээ. Цонхны дагуух нарийхан вандан дээр дуран, тооны машин, тэмдэглэлийн дэвтэр зэргийг өржээ. Ерэн метр өндрөөс саахалт цамхгуудын бэлчээрийн хязгаар хүртэлх ихээхэн уудам нутгийг хардаг аж. Тэд сүргээ байнга ажиглан хянаж, тэжээлийн нөөцийг бүртгэн тооцдог байна. Үнээгээ хоногт хоёр удаа оруулж саадаг, гадуур нь ногоон цагаригаар бөгжилсөн, орох гарахад ээдрээтэй хос байгууламж тал дунд харагдана. Африкийн зээрийн сүү шиг гашилдаггүй сүү дороо л газар доорх хөргөгч рүү юүлэгдэж зайрмагтаж хэчнээн л бол төчнөөн удтал хадгалагддаг аж. Цамхаг болгон өөрийн «Эльф» машинаар сүргээ хурааж, бэлчээнэ. Жижүүрлэн ажиглагчид нь хичээллэж болдог учраас тэдний олонх нь боловсролоо үргэлжлүүлж буй сурагчид аж. Мөнөөх хөвүүн Веда, Дар Ветер хоёрыг дагуулан ороонго шатаар хэдэн метр доош бууж, тоонолжин дамын хоорондох дүүжин сууцын давхарт оруулав. Аялагчид дуу чимээ үл нэвтрэх ханатай төгс нам гүм өрөөнд оржээ. Өрөө нь гагцхүү зогсолтгүй ганхалзаж, өчүүхэн болгоомж алдвал сүйдэх аюултайг сануулна. 

	Өөр нэг хөвүүн радио дээр ажиллаж байгаа тааралдав. Мал дээр ажиллагсад богино хөнгөн бадай өмсдөг атал хурц өнгийн бошинз өмсөж, үсээ дэгжин янзалсан бүсгүй дэлгэцнээ харагдаж, хөвүүнтэй ярилцан буйг бодвол төв станцтай холбоо барьж байв. Дэлгэцнээ харагдах бүсгүй бүсийн станцтай холбоонд төдхөн телевизфон дээр Веда Конгийн гол туслагч Миико Эйгоро хүүхний гунигласан царай, жижигхэн бие гарч ирлээ. Ляо Ланых шиг хялардуухан хар нүдэнд нь баярын оч гялсхийж санаандгүй учирсандаа бяцхан ам нь гайхан ангасхийв. Секундийн дараа Веда Дар Ветер хоёрыг ажил хэрэгчээр анхаарсан хүний бодь царайгаар дэлгэцээс харлаа. Дар Ветер дээш гартал палеонтологич бүсгүй мөнөөх бор хөвүүнтэй ихэд хөхиүн хөөрч байх тул шилэн ханыг хүрээлсэн цагариган тавцан руу гарчээ. Өглөөний чийглэг сэрүүн нэгэнт өнгөрч, өнгөн хөрсний ялгавар ба иржин биржин мэдэгдэхгүй үдийн бүгчим халуун эхэлжээ. Халсан цэлмэг тэнгэрийн доорх цэлгэр цайдам униартан дуниарчээ. Дар Ветер өөрийн дээд үеийнхний чийглэг умард нутгийн талаар тодорхой бус гиюүрснээ нэхэн санав. Гадаад станцуудын хуучин эрхлэгч бамбаганах тавцангийн хашлагыг тохойлдон зогсох завсар эртний хүмүүсийн мөрөөдөл нэгэнт биелснийг хэзээ хэзээнээс ч илүү мэдэрчээ. Аль нэгэн үед хүйтэн, баглагар үүлэн дор мөнх цэвдэг байсан энэ өргөн цайдмыг өмнөдийн ивээн тэтгэгч урин дулаан уур амьсгал нөмрөн авч, онгон догшин хүч нь хүний гараар умар тийш түрэгдэн холджээ. 

	Веда Конг болор өрөөнд орж ирээд тэднийг радио оператор цааш дөхүүлэх болсныг хоёр залууд мэдэгдлээ. Палеонтологич хүүхэн түүхчин хүүхнийг удтал харж, гүн талархлаа илэрхийлэв. Бясалгалд автсан Дар Ветерийн ханхар цээж тунгалаг ханын цаана харагдаж байв. 

	— Та санааширч байна, миний тухай бодоо юу? хэмээн ард нь Веда дуугарсанд, Ветер:

	— Үгүй ээ, Веда. Би балар эртний энэтхэгийн гүн ухааны нэгэн сургаалын тухай бодсон юм. Тэр сургаал нь, хүний төлөө ертөнц цогцлогдоогүй, харин хүн л нөгөө амьдрал болох байгалийн амьдралын бүхий л ач холбогдол, гоо үзэсгэлэнг ойлгодог болсон зөвхөн тэр цагт л өөрөө суу сүртэй болно гэсэн байдаг... гэв. 

	— Та гүйцэд хэлсэнгүй учраас би ойлгохгүй байна. 

	— Нээрээ ч дутуу хэлэх шиг байна, Би үүн дээр нэмж хэлэхэд, гагцхүү хүн л гоо сайхныг ойлгохоор үл барам бас амьдралын хэцүү, өөдгүй талыг ойлгож чадах оюун билигтэй заяагджээ. Гагцхүү хүн л мөрөөдөх ба амьдралыг сайхан болгох увдистай юм аа! гэмээр байна. 

	— Би ойлголоо гэж Веда аяархан хэлээд удтал дуугүй байснаа, — Ветер, та өөрчлөгджээ гэв. 

	— Тийм ээ, өөрчлөгдсөн. Дөрвөн сар танай олон хиргисүүдийн хүнд чулуу, дутуу өмхөрсөн дүнзийг жирийн хүрзээр төнхлөө. Энэ чинь амьдралыг өөрийн эрхгүй эгэл энгийнээр хардаг, түүний жирийн баясгаланг улам нинжин хонгор болгож өгдөг юм байна... 

	— Бүү даажигна л даа, Ветер, би үнэн голоос ярьж байна шүү гээд Веда хөмсөг зангидаж, — Та дэлхийн бүх эрчим хүчийг командалж алсын олон ертөнцтэй ярьдаг байсан үед би... Балар ээтний хүмүүсийн бурхан гэж нэрлэдэг ёсоор та тэндээ, одон орныг судлах оргил дотроо тэдний идтэн шидтэн шиг байж болох л юм! Харин энд, манай жирийн ажил дээр бол бусад олонтой л адилхан, та... гээд дуугүй болов. 

	— Ингэхэд би сүр сүлдээ алдаа юу? Хэрэв та намайг бодис зүйн хүрээлэнд «ирэхээс өмнө, ороонгуу замын машинч байхад минь үзсэн бол юу гэх байсан сан бол? Тэр ажил дээр, эсвэл халуун орны жимс хураах машины механикч байхдаа би бас л сүр сүлд багатай байгаа юу? хэмээн Ветер шохоорхон лавлав. 

	Веда тас тас хөхөрч:

	— Идэр цагийнхаа сэтгэлийн нууцыг танд нээе. Би гурав дахь мөчлөгийн сургуульд сурч байхдаа Ороонгуу замын машинчид сэтгэлтэй болж билээ. Түүнээс давамгай хүчирхэг хүн бий гэж би төсөөлөөгүй л юм даа... За больё, радио оператор ирлээ. Явъя, Ветер! гэжээ. 

	Тийрэлтээр үсэрч, нисэх онгоцны нисгэгч нь Вед, Дар Ветер хоёрыг кабинд оруулахынхаа урьд, онгоцны хурд ихсэхтэй зэрэг тэднүүсийн биеийн эрүүл мэнд тэсвэрлэх эсэхийг дахиж магадалжээ. Нисгэгч дүрмээ маш чанд баримталдаг аж. Хоёулаас тэснэ гэдэг хариуг дахин авсныхаа дараа, нисгэгч тэднийг борооны асар том дусаал мэт хэлбэртэй онгоцны тунгалаг хоншоор доторх хүнхэр зөөлөн сандал дээр суулгажээ. Өлгөр өвчин биетэй онгоцны гэдрэг суудал нь Ведад маш эвгүй байлаа. Дохионы харанга дангинаж, онгоцыг мундаг хүчтэй пүрш бараг чанх өөд нь шидэхэд, Веда нялцгар тосонд живэх мэт хүнхэр сандалдаа шигдэв. Дар Ветер арайхийн эргэж хараад, Ведаг хөгжөөх гэж мишилзэв. Нисэгч хөдөлгүүрийг асаалаа. Усны дусал маягтай онгоц чих дүлийрэм дүнгэнэж, хоёр түм гурван мянган метр өндөрт харвахад бүх бие цогц даралтад шахагдан хүндэрлээ. Хэдхэн минут өнгөрөх шиг болоход аялагч хоёр Алтай орчмын цайдам дахь өөрсдийн авсаархан байшингуудын ойролцоо газардан буухад, өвдөг нь суларч туйвчихсан байв. Нисэгч гараар зангаж тэднийг холдох дохио өгөв. Газраас тасрангуут хөдөлгүүрээ шууд асаах болсныг Дар Ветер ойлгожээ. Баазтай нь адил харвах төхөөрөмж энд юунаа байх билээ дээ. Дар Ветер Веда хоёр жирийлгэн айсуй Миико Эйгорогийн өөдөөс угтан хар хурдаараа харайцгаав. Хүүхнүүд удаж удаж учирсан мэт тэврэлдлээ. 

	 


ТАВДУГААР БҮЛЭГ : ТЭНГИСИЙН ЁРООЛД СОЙСОН МОРЬ

	Тэнгисийн тунгалаг, бүлээн ус гайхалтай хурц хөх ногоон өнгөөр туяаран цэлэлзэнэ. Дар Ветер алгуурхан явж хүзүүгээ тултал ус руу ороод, хэвгий ёроол дээр тогтохыг хичээж гараа тэнүүхэн алдаллаа. Намалзах долгион дээгүүр алсад гялтганан үзэгдэх усан мандлыг ажин зогсох зуур, өөрөө тэнгист уусан шингэж, хэмжээлшгүй байгалийн хүчний бүрэлдэхүүн хэсэг болчих шиг санагджээ. Удтал хүлцсэн өөрийн сэтгэлийн гансралаа энэ тэнгист авчирсан билээ. Энэ нь дур булаах сансрын сүр жавхлан, сэтгэлэг ба танин мэдэхийн энгүй далай, амьдралын өдөр тутмын чанд анхаарал чармайлт бүхнээс хагацсаны гансрал байлаа. Одоо түүний аж байдал шал өөр байна. Ведад өгсөн амраг сэтгэл нь улам даамжран, дадаагүй ажлынх нь өдрийг чимж, ихэд боловсорсон ухаанд нь орох аливаа гунигт бодлыг сарниулах болов. Дар Ветер зүтгэлтэй шавийн оргилуун зоригоор түүхийн шинжилгээнд махран умбажээ. Түүний оюун бодлын толинд туссан улирах цагийн урсгал нь амьдралын хугарал хувьслыг ялахад тусаллаа. Веда Конг түүнийг элбэрэн халамжилж, хүний хөдөлмөрөөр өөрчлөгдөж шинэчлэгдсэн нутаг оронд нисдэг завиар аялал хийлгэсэнд нь Дар Ветер чин үнэнээсээ баярлажээ. Газар дэлхий дээр бадрангуй өрнөж байгаа ажил үйлсийн дэргэд түүний хувийн хохирол бол их далайд замхрахтай адил өчүүхэн явдал аж. Дар Ветер хүлцэхэд эгнэгт хэцүү бэрх, засаж залах аргагүй байдалтайгаа эвлэрч л байлаа... 

	Хүүхдэрхүү ялдамхан дуутай хүн түүнийг дуудлаа. Дар Ветер Мииког таньж даллаад, жижигхэн бүсгүйг хүлээхээр сэлэлгүй гэдрэг харан хэвтэв. Бүсгүй тэнгис рүү чавхдан үсрэв. Түүний давирхай шиг гялтганах ширүүн хар гэзэгнээс ус мэлтгэнэн урсаж, бор шаргал бие нь гүехэн усан дотор ногоон юм шиг харагдлаа. Эргээс километр хэр зайтай овойж харлах бяцхан зэлүүд арал руу хоёул зуузай холбон, наран сөрөгт сэлэв. Их Цагаригийн эриний бүх хүүхэд тэнгис дээр усанд гарамгай болж өсдөгийн дээр Дар Ветер бүр төрөлхийн усч авьяастай байжээ. Мииког ядрахаас болгоомжлон анхандаа зугуухан сэлсэн боловч хүүхэн хээвнэгхэн загас мэт шаламгай гулсаж байв. Миикогийн уран чадмагт Дар Ветер мэл гайхаж хурдаллаа. Бүх хүчээрээ эрчилж хурдалсан ч Миико хоцрохгүй, харин ч хөөрхөн бяцхан царай нь хэнэггүй тайван хэвээр аж. Арлын хадархаг талаас ус цүл цүлхийн цалгилах чимээ сонстоно. Дар Ветер эргэлдэн гэдрэг харахад, эрчтэй самарч явсан Миико түүн рүү буцаж очив. 

	— Миико, та гайхамшигтай сэлж байна шүү! гэж Дар Ветер шагшин магтаад, цээж дүүрэн амьсгалан амьсгалаа тогтоов. 

	— Би сэлэхээсээ илүү шунгадаг юм л даа хэмээн бүсгүй чин үнэнээ хэлэхэд нь Дар Ветер бүр ч гайхлаа. 

	— Миний дээд үеийнхэн бол япончууд юм. Нэгэн үед эмэгтэйчүүд нь тэнгист шумбаж, сувд, хүнсний ургамал олборлодог бүхэл овог байжээ. Тийм ажил үйл нь овгоос овогт уламжлагдан, мянган жилийн турш шунгах урлагийг үнэхээр чадамгай эзэмшжээ. Тэр удамшил нь эдүгээ надад санамсаргүй илэрчээ хэмээн Миико ярив. 

	— Тийм гэж огт санасангүй... 

	— Юуг? Шумбагч бүсгүйчүүлийн хожим холын угсаа нь түүхч болно гэж санасангүй гэж үү? Мянга гаруй жилийн өмнө Янагихара Эйгоро нэртэй япон зураач байсан гэдэг нэг домог манай овгийн дотор байсан гэнэ. 

	— Эйгоро гэнэ ээ? Тэгвэл таны нэр?.. 

	— Манай энэ үед аль тааралдсан найраг авиагаар нэр өгөх нь ховор. Харин цөм л өөрийн эртний язгуур ард түмний хэлнээс үг юм уу найраг авиа сонгож, нэр олохыг хичээдэг байна. Хэрэв би андуураагүй бол таны нэр орос хэлний язгууртай биз?

	— Нээрэн тийм шүү! Язгуур байтугай бүхэл бүтэн үг юм даг. Эхнийх нь бэлэг, дараах нь салхи, шуурга гэсэн үг... 

	— Би өөрийн нэрийн утгыг мэдэхгүй. Харин зураач үнэхээр байжээ. Миний элэнц өвөг нэг хадгаламжаас түүний нэг туурвилыг олсон гэдэг юм. Том хэмжээний зураг. Түүнийг та манайд үзэж болно. Түүхч хүнд сонирхолтой зураг шүү. Ард түмний бор хоног өнгөрөөдөг ядуу зүдүү, хүнд хүчир боловч эрэлхэг амьдралыг гойд хурц дүрсэлсэн байдаг... За цаашаа сэлэх үү?

	— Жаахан азнаач, Миико! Усанд шунгагч бүсгүйчүүл яасан бол?

	— Зураач нэг шумбагч хүүхэнд сэтгэлээ өгч ханилаад, насан турш тэр овогт багтаж амьдарчээ. Түүний охид ч шунгагчид болж, мөн л насан туршид тэнгисээс амь зуудаг байжээ. Хараач, дүгрэг лааз шиг юм уу элсэн чихэр үйлдвэрлэдэг навтгар цамхаг шиг этгээд хачин арал байна шүү. 

	Дар Ветер эрхгүй пирхийн инээд алдаж, — Элсэн чихрийн гэнэ ээ? Хүүхэд байх цагт минь ийм цөл арал миний хорхойг мааждаг байлаа. Тэнгис дунд оорцог орших арлын харанхуй хад хясаанд юм уу, шугуй ширэнгэд нууцлагдсан үл мэдэх элдэв юмс байх магад, олох юм сан гэж мөрөөддөг байж билээ гэв. 

	Миико час час хөхөрч түүнийг таашаан шагнав. Дуу шуугүй, хэзээд дүнсгэрдүү байдаг бүсгүй эдүгээ танигдашгүй өөр болжээ. Нүсэр долгионыг угтан баяр хөөр, ид хавтай тэмүүлэх энэ бүсгүй Ветерийн хувьд Веда шиг илэн далангүй биш, урьдын хэвээр оньсого мэт байв. Ведагийн зүрх зоригийг нөр зүтгэл гэхээс сайхан итгэл гэвэл зохино. 

	Эргийн усан доторх том том хадны хоорондуур, нарны туяа нэвт туссан гүн хонгилууд харагдана. Бараан хамар голлон хошуурч, хиг хигтэр цацаглан эмжээрлэсэн тэдгээр хонгил арлын зүүн тал руу ойролцоохон байх, харлаж үл мэдэгдэх гүн цонхиол тийш чиглэн одсон аж. Ведагаас эрэг орчмын нарийвч зургийг аваагүйдээ Дар Ветер гонсойв. Хэдхэн километрт байгаа баруун хошууны дэргэд тэнгисийн экспедицийн салууд наранд гялалзаж байв. Наадах налуу элсэн эрэг дээр экспедицийнхэн бүгд амарч байгаа. Өнөөдөр бүх машины аккумляторыг сольж байгаа учраас тэр л дээ. Харин Дар Ветер хүнгүй арлыг судлах шохоорхолд хүүхэд шиг хөтлөгджээ. 

	Андезитын28 цавчим сүрт ханан хад сэлэгчдийн дээрээс сүндэрлэн өнгийнө. Шинэхэн хагарч унасан бул чулуунууд хөглөрснийг бодвол саяхны газар хөдлөлөөр эргийн өнцгөр ёнцгор хад нурсны гэрч юм. Задгай тэнгисээс долгион хөвөлзөн айсуй харагдана. Миико, Дар Ветер хоёр дорнод эргийн бараантах усан дээр баахан хөвсний эцэст, ус руу булагнасан дэвсэг хад олж, Дар Ветер Мииког дэмжиж түүн дээр гаргалаа. 

	Цул андезит хясааг доргитол мөргөх долгион хахаж цацан ойж давлан, тух тав алдсан цахлай сүлжилдэн ниснэ. Нүцгэн хад, өргөст бутнаас өөр юмгүй, хүний ч, адгуусны ч мөр байхгүй эл хуль аж. 

	Миико Дар Ветер хоёр бяцхан арлын орой дээр гарч, хойно хойноосоо хөөцөлдөн гүвэлзэх долгионыг харж байгаад буцаж буулаа. Хадны ангалаас сэрийх бут сөөгөөс эхүүн үнэр ханхална. Дар Ветер бүлээн чулуун дээр түрүүлгээ харж хэвтээд булагнасан хадны өмнө талын усыг алмайран ажиж байв. 

	Миико хадны захад явган суугаад, усан доороос ямар нэг юм олж харахыг хичээнэ. Цавчим өндөр хөмрөг хад бараантах тосорхог усан дээрээс дүнхийн өнгийжээ. Хөмрөгийн ирмэгийг нарны гялбам цацрал эмжжээ. Ангалын завсраар нарны гэрэл эгц дээрээс нь туссан тунгалаг усны тэгшхэн ёроол дахь элс чуу чаа дайран сүүмгэнэнэ. 

	— Та юу хараа вэ, Миико?

	Бодолхийлж суугаа бүсгүй алгуурхан эргэж:

	— Гойд юмгүй. Таны сэтгэлийг цөл арал, минийхийг тэнгисийн ёроол л татаж дээ. Тэнгисийн ёроолоос сонин зүйлийг нээн олж болох л юм гэж бас надад санагддаг юм. 

	— Тийм бол та юунд хээр цайдамд ажилладаг юм бэ?

	— Энэ бол учиртай юм аа. Хүн дуртай хөгжмөө үргэлж сонсох аргагүй шиг би цаг ямагт тэнгисийн хөвөөнд байх биш дээ. Тийм учраас ч тэнгис рүү ирэх явдал бол миний эрхэм чухаг учрал, маш том баяр болдог юм даа гэв. 

	Дар Ветер ойлгож толгой дохиод;

	— Тийм ээ шумбацгаах уу? гээд цайвартах ёроол руу заалаа. 

	Миико заяаны дүгрэг хөмсгөө ергөж:

	— Та чаддаг юм уу? Энд хорин таван метрээс наашгүй гүн, зөвхөн туршлагатай шунгагч л дөнгөнө... 

	— Оролдоод үзье... Харин та яах вэ?

	Миико дуугүй босож хавиа хараад, том чулуу сонгон авч, хясааны ирмэгт авчрангаа:

	— Эхний оролдлогыг надад өгөөч. Би чулуутай шумбаж сураагүй. Гэвч энд урсгалтай юм биш байгаа даа, ёроол нь даанч цэвэрхэн байна... гэв. 

	Тэгээд бүсгүй гараа өргөж, бөхийгөөд, өндийж, дараа нь гэдийлээ. Дар Ветер түүний амьсгалах хөдөлгөөнийг сурах гэж алдалгүй ажиглав. Миико дахин нэг ч үг хэлэлгүй хэдэн дасгал үйлдээд, чулууг шүүрэн авч, харанхуй нүх шиг эргүүлэг рүү шунган орлоо. 

	Минут гаруй өнгөрч, бүсгүй ор мөргүй алга байсанд Дар Ветер бүдэг бадаг зовниж эхлэв. Тэр даруйд хүндрүүлэх чулуу хайж, надад нэлээд том чулуу хэрэгтэй гэж боджээ. Тэгээд дөчөөд килограмм андезит автал Миико гараад ирлээ. Бүсгүй хүнд уухилж, сүрхий ядарсан шиг байв. 

	— Тэнд. Тэнд... морь хэмээн Миико арайхийж хэллээ. 

	— Юу гэв? Юун морь?

	— Маш том морины дүр... тэнд жирийн хонхорт байна. Одоо би сайтар лавтган үзнэ. 

	— Миико минь, хэцүүднэ. Буцаж очоод шунгах аппарат, завь авцгаая. 

	— Үгүй шүү! Би өөрөө л одоо үзнэ. Багажийнх биш миний ялалт байх ёстой. Дараа нь л бүгдийг дуудъя. 

	— Тэгвэл би тантай шунгана! гээд Дар Ветер авчирсан чулуугаа шүүрч авлаа. 

	Миико мишилзэн:

	— Багахныг, түүнийг ав л даа. Харин яаж амьсгалах гэж байна? гэв. 

	Дар Ветер дуулгавартай дасгал үйлдэж, чулууг аваад тонгорцоглон шумбалаа. Тэнгисийн ус нүүр лүү нь цохиж, нуруугаар нь Миико руу харуулан эргүүлээд, хэнхдэг уруу нь шахаж, хулхийг нь янгинуулан өвтгөв. Бүх булчингаа чангалан шүд зууж хатамжиллаа. Шунгах тусам өдрийн баясгалант гэгээ түргэн замхарч, хүйтэн зэгэл бүрэнхий болов. Гүн усны заналт хүч давамгайлж, түүний толгой нь дүүрч мэнэрэн нүд нь яргаж хорслоо. Тэгтэл Миикогийн чийрэг гар түүний мөрийг дөмж, хоёр хөл нь мөнгөлөг элсэнд хүрлээ. Миикогийн заасан зүг рүү Ветер арайхийж эргэн хармагцаа цочирдон давхийж, барьсан чулуугаа алдаад агшинд өөд өргөгдөн шидэгдэв. Дар Ветер хэрхэн гадагш гарснаа мэдсэнгүй, нүд нь юу ч үзэхгүй улаанаар манантаж, амьсгалахыг оролдон татганаж байв... Жаахан байтал, усны даралтын уршиг арилж, өнөө харсан юм ойд нь сэргэлээ. Эгшин төдийхөнд болсон авч зөндөө нарийн ширийн зүйл ажин харж ухаан санаандаа тогтоож амжсан байлаа!

	Хоёр баргар ханан хадны орой нийлж тогтсон мундаг шовхгор гулдан хөндий доор маш том морины уран дүр байв. Түүний гөлгөр гадарга дээр нэг ч замаг юм уу дун тогтож наалдсангүй. Үл мэдэх уран барималч давын өмнө морины бяр чадлыг харуулахыг чухалчилжээ. Өвч цогцын цээж биеийг өсгөн ханхайлгаж, аймаар хэнхдэгийг нь хэт өргөсгөөд, ихэд цогнойсон хүзүүг огцом нударчээ. Цавчих маягтай өргөсөн зүүн талын урд хөлийн өвдөг нь үзэгч хүнийг эгц чиглэн нугарч, том туурай нь хэнхдэгтээ тулах шахжээ. Аварга морины нөгөө гурван хөл нь газраас хүчтэй түлхэгдэн хөндийрсөн, сониуч амьтныг няцлах гэсэн үлгэрийн идтэй шидтэн мэт сүртэй дүүхийжээ. Чулуун гайхлын огцом нугаларсан хүзүүнд, дэл нь туг тугаар цацран, духайсан толгой нь хэнхдэгээ бараг тулаад, духгар духнаас хялайх нүдний харц хулмайх жижиг чих нь омголон догшин шинжийг илтгэжээ. 

	Миико Дар Ветерийг хавтгай хадан дээр хэвтүүлэн иллэг хийж өгөөд сэтгэл уужирсны дараа дахиж шунгалаа Бүсгүй гүнзгий усанд живж өөрийн олдворыг бахаа ханатал үзээд, сүүлдээ зүдэж туйлджээ. Миико амьсгалаа хэвийн болтол Дар Ветерийн хажууд удтал дуугүй суулаа. 

	— Сониноос энэ баримал хэдэн настай бол оо? хэмээн бодлогошрон суух Миико өөрөөсөө асуув. 

	Өөрт нь чухам юу илүү гайхалтай байсныг санаж Дар Ветер мөрөө хавчисхийлгэн:

	— Яагаад морины дүрсэн дээр хиг ургаж, явуу наалдаагүй юм бол? гэв. 

	Миико цочмог эргэж;

	— Ийм олдвор байдаг юм! Би мэднэ. Амьд амьтан хавьтахгүй тусгай бодисоор өнгөлсөн байх юм билээ. Үүн шиг баримал бол Дайсагналт Ертөнцийн эриний эцсийн зууны сүүлчийн онуудынх байдаг гэлээ. 

	Эргээс бяцхан арал руу нэг хүн сэлж айсуй үзэгдлээ. Тэр хүн дөхөж ирээд уснаас өндийж, гараар даллан мэндчилэв. Дар Ветер ханхгар мөр, гялалзах бараан өнгөөр нь Мвен Масыг таньжээ. Төдхөн өндөр бараан дүрс хадан дээр авиран гарч ирэв. Гадаад станцуудын шинэ эрхлэгчийн нойтон нүүр амгалангаар малилзан мишилзлээ. Мвен Мас хурдавчлан бяцхан Миикод мэхийж ёслоод гараа алдалж Дар Ветерийн амрыг эрэв. 

	— Танаас зөвлөгөө авахаар Ген Боз бид хоёр нэг өрийн хугацаатай ирлээ. 

	— Рен Боз оо?

	— Мэдлэгийн Хүрээний Академийн бодис зүйч... 

	— Түүнийг бага сага мэдэх юм байна. Орон зай-талбай хоёрын харилцан шүтэлцэх асуудлыг судалдаг хүн дэг. Та түүнийг хаана орхиод ирэв?

	— Эрэг дээр. Усч биш юм л даа. Юу ч болсон та... гэтэл нь ус пүлхийж Мвен Масын яриаг таслав. 

	— Би эрэг Дээр гарч Ведатай уулзлаа! гэж Миико усан дотроос хашхирлаа.

	Дар Ветер бүсгүйг өхөөрдөн мишилзэж;

	— Нээлт хийгээд байгаа юм! хэмээн Мвен Маст тайлбарлаад, усан доороос морь олсон тухай ярьж өгөв. 

	Африк эрдэмтэн үүнийг сонирхолгүй сонсжээ. Урт хуруугаар эрүүгээ тэмтчин, харцанд нь зовуурь, найдлага хоёр зэрэгцэж байгааг Дар Ветер харж ойлголоо. 

	— Ямар нэг сүрхий юм таныг шаналгаж байна уу даа? Тэгвэл алгуурлах хэрэг байна уу? гэв. 

	Мвен Мас энэ үгийг олзуурхан шүүрч аваад, учир далд морийг нууцалсан гүн цүнхээлийн эрэг хадны зах дээр сууж, өөрийн шаналгаа эргэлзээний тухай өгүүллээ. Рен Бозтой түүний учирсан явдал санамсаргүй хэрэг биш байжээ. Дархан Шувуу одны ордын Эпсилон Одны үзэсгэлэнт сайхан гаригийг харсан явдал эрдэмтний сэтгэлд бат хоногшжээ. Тэр шөнөөс эхлээд ямар ч аргаар атугай энгүй огторгуйг ялан гэтэлж, тэрхүү ертөнцтэй ойртъё гэдэг мөрөөдөл төржээ. Дохио мэдээ юм уу, зураглал илгээж хариуг авах завсрын зургаан зуун жилийн хугацааг хүний нас ажрахгүй болгохын төлөө, бидэнд төдий ойр дотно гоо сайхан амьдралын лугшилтыг мэдрэхийн төлөө, зах хязгааргүй сансрыг гаталж, ахан дүүстээ гараа өгөхийн төлөө ажиллах хэрэгтэй байв. Тэгээд ч Мвен Мас материйн орших хэлбэр болсон огторгуйг судлах талаар урьдын олон мянган жил явуулсан шинжилгээний шийдвэрлэгдээгүй асуудал ба дуусаагүй туршилттай танилцахад буюу Веда Конг Их Цагариг даянд анх удаа лекц уншсан шөнөө мөрөөдөн өгүүлж байсан тэр адармаатай асуудалд хүч чармайлтаа хөвчлөн төвлөрүүлжээ... 

	Мэдлэгийн Хүрээний Академи дээр иймэрхүү судлал шинжилгээг тооны ухааны бодис зүйч залуу Рен Боз толгойлж байв. Мвен Мас Рен Боз хоёрын учирч, хойшид нөхөрлөх болсон явдлыг тэдний нийтлэг ижил эрмэлзэл нь тодорхойлж өгчээ. 

	Рен Боз уг асуудал одоо сорилт хийх боломжтой болтлоо боловсорсон хэмээн үзэж байв. Энэ туршилтыг сансрын цартай холбогдох бүх туршилтын нэг адил бас л лабораторийн аргаар хийж болохгүй байлаа. Лут лужир асуудал бас л лут лужир сорилтыг шаардана. Рен Боз Антарктидад байгаа Ку-эрчим хүчний нөөц станцыг оролцуулан дэлхийн бүх цахилгаан эрчим хүчийг зарцуулж, гадаад станцуудыг ашиглан туршилт явуулах хэрэгтэй хэмээн үзжээ. 

	Мвен Масыг анхааран чагнах зуураа Дар Ветер түүний нүд нь гялалзан, самсаа нь сартганаж байсныг ажиж, сая л аюулыг сэрж сэдлээ. 

	— Би яах байсныг та мэдмээр байна уу? гэж Дар Ветер гогцоог нь олж тайвнаар лавлав. 

	Мвен Мас толгой дохиод, эвэрсэн уруулаа долоов. 

	— Би бол туршилтыг хийхгүй гэж халз хариулаад, хайнга хүн үл ажих хоромхонд африк эрийн царай харамсан бүрийснийг Дар Ветер тоосонгүй. 

	— Би ингэнэ гэж санасан юм! хэмээн Мвен Мас эрхгүй дуу алдав. 

	— Тэгвэл та юунд миний зөвлөгөөг сонсох гэсэн юм бэ?

	— Бид таныг итгүүлж чадна гэж бодоцгоосон юм. 

	— За яах вэ, оролдоод үз л дээ! Одоо нөхөд тийшээ сэлцгээе. Тэд нөгөө морийг үзэхээр усанд шумбах хэрэгслээ бэлдэж байгаа байх! гэж Ветер хэлэв. 

	Веда, дуулж, танигдахгүй хоёр хүүхэн даган ая нийлүүлж байлаа. 

	Веда самран айсуй явагсдыг үзмэгц, хүүхэд шиг сарвуугаа арвагануулан уриад, дуулахаа ч больцгоов. Хүүхнүүдийн нэг нь Эвда Наль мөнийг Дар Ветер таньж, түүнийг эмчийн цагаан өмсгөлгүй байхыг анх удаа үзлээ. Эвдагийн өндөр, уян цогц нь наранд борлоогүй цагааран, бусдаас ялгарч байв. Алдарт сэтгэл зүйч сүүлийн үед нэн завгүй байсан бололтой. Эвда хөх туяатай хар гээгээ тэгш хагалан хоёр чамархайн дээдэд хөвсийлгөжээ. Доод талдаа үл мэдэг хонхойх хацар нь тогтуун харцтай хархан нүдний нь урт аньсагыг дурайлгажээ. Хүүхний царайг хармагц дэлхийн хамгийн балар эртний Египет улсын цөл нутгийн захад байх хаадын цац бунхны дэргэд өнөө үеэс байсаар ирсэн ховдос бүдэг бадаг санагдлаа. Тэр цөл арилсаар хоёр мянган жил болж, тэндхийн элсэн дунд эдүгээ жимст ойн төгөл шуугьж байхад, мөнөөх ховдос цагийн улиралд идэгдэж нөрөөтсөн нүүрийг нь хаагаагүй шилэн хорго дотор байж л байна. 

	Эвда Наль перу юм уу чили угсаатнаас гаралтайг Дар Ветер санаад, нар шүтдэг байсан эртний өмнөд америкчуудын заншлаар хүүхний амрыг эрлээ. 

	— Түүхчидтэй хамт ажилласан явдал танд өлзий болжээ. Ведад талархаарай... гэж Эвда хэлэв. 

	Дар Ветер эрхэм анд руугаа яаран эргэтэл, Веда түүний гарыг барьж аваад огт танихгүй хүүхэн тийш хөтлөн аваачиж;

	— Энэ бол Чара Нанди! Бид энд Чара, зураач Карт Сан хоёрын гийчид юм. Эднүүс энэ эрэгт бүтэн сар суусан хууччуул. Эдний зургийн зөөвөр танхим нь тэр тохойн нөгөө захад гэнэ гэв. 

	Том дүрэлгэр цэнхэр нүдээр ширтэх залуу хүүхэнтэй Дар Ветер гар барилцан танилцав. Энэ хүүхэн ямар нэг талаараа бусдаас гоц гойд ялгаатай байсанд эгшин зуур түүний амьсгаа тулжээ. Веда Конг, Элда Наль хоёрын дунд Чара, зогсож байв. Хоёр эрдэмтэн оюун ухааны хүч ба удтал эрхэлсэн шинжилгээ судалгааны ажлын сахилга журмаар өө сэвгүй гоо үзэсгэлэнтэй хэдий боловч үл таних бүсгүйн гоо үзэсгэлэнд эрхгүй дарагдаж байв. 

	— Юугаараа ч юм та бид хоёрын нэр төстэй юм байна гэж Дар Ветер хэлжээ. 

	Танихгүй бүсгүй биеэ барьсан байдалтай жижигхэн хошуугаа жуумгануулж;

	— Та өөрөө надтай төстэй болоод л тэр биз гэв. 

	Дар Ветер хүүхний ялимгүй долгионтсон гялгар өтгөн хар гэзэгний мандаа дээгүүр Ведаг харж малилзан мишилзэв. 

	— Ветер, та хүүхнүүдтэй эелдэг ялгуум ярьж чаддаггүй юм байна гэж Веда толгой гилжийлгэн залирхуу дуугарав. 

	— Хуурмаг ёсорхол дивангарт арилсан атал одоо тэгж ёсорхох хэрэг байх уу даа?

	— Хэрэгтэй шүү. Зүйн ёсорхлыг хэзээ ч тойрох аргагүй дээ хэмээн Эвда Наль завсраас оролцлоо. 

	— Хэрэв надад тайлбарлаж өгвөл би баярлах билээ гэж Дар Ветер урамгүйхэн өгүүлэв. 

	— Сарын дараа Энэлэл ба Баяслын Хүрээлэнд миний намар унших сэдэвт сэтгэлийн шууд хөдлөлийн ач холбогдлын тухай олон зүйл орно... гээд Элда ойртож ирсэн Мвен Мастай мэндлэв. 

	Африк эр зуршлаараа чимээгүй, жигдхэн алхлан иржээ. Чарагийн бүх бие цогцост нэвт шингэсэн нарны илч борлосон арьсыг нь гэнэт цоргин гарах мэт хацар нь улаа бутарсныг Дар Ветер ажлаа. Мвен Мас бодь амарлингуй мэхэсхийв. 

	— Би Рен Бозыг авчиръя. Тэнд чулуун дээр сууж байна. 

	— Түүн дээр очицгооё. Мииког угтъя. Аппарат авчрахаар гүйсэн юм. Чара Нанди, та бидэнтэй явах уу? хэмээн Веда санал тавилаа. 

	Бүсгүй толгой сэгсрэн:

	— Миний захирагч айсуй. Нар ч ташиж байна. Удахгүй ажил эхэлнэ... гэв. 

	— Зуруулахаар суухад лав хэцүү биз? Энэ ч ёстой эрэлхэг хэрэг! Би л лав тэсэхгүй дээ гэж Веда хэлэв. 

	— Би ч бас тэгж бодсон юм. гэвч зураачийн үзэл санаанд сэтгэл булаагдвал өөрөө уран бүтээлд орчихдог байна. Өөрийнхөө биед дүрийн хутаг оршлыг эрж хайдаг юм байна. Хөдөлгөөн бүхэнд, нугалаас болгонд мянга түмэн онцлог ялгаа байдаг. Тэр бүрийг онож олно гэдэг бол цуурайлан замхрах хөгжмийн айзам, аялгууг алдалгүй чагнахтай адил... 

	— Чара, та зураачийн ховор олдвор юм байна шүү!

	— Ховорхон доо! гэх аргил чанга дуу Ведагийн үгийг тасалж, — Гэхдээ Чараг би яаж олсон гээч! Санаанд оромгүй шүү! гэв. Харвал зураач Карт Сан лантгар гараа өндөр өргөн сэгсчиж байлаа. Түүний бүгээн үс нь салхинд сэгсийж, осгортсон нүүр нь улайжээ. 

	— Та завтай бол биднийг үдэж гаргангаа ярьж өгөөч гэж Веда гуйлаа. 

	— Би муухан өгүүлэгч шүү! Гэлээ ч ялгаагүй, сонин л доо. Би дайсагналт Ертөнцийн эрин хүртэлх өнө үеийн янз бүрийн арьстны дүрийг шинээр сэргээхийг сонирхдог юм. Миний «Гондваны охин» гэдэг бүтээл амжилттай болсны дараа өөр арьстны дүр маягийг сэргээж туурвих хүслэн надад төрж билээ. Бие цогцсын гоо үзэсгэлэн гэдэг бол эрүүл чийрэг, цэвэр ариун амьдралын олон үеийн удмыг дамжсан арьстны шилдэг илрэл мөн юм шүү. Балар эртэд арьстан болгон бүүр зэрлэг амьдралын нөхцөлд төлжиж боловсрогдсон өөрсдийн тунгаамал чанар, хэм хэмжээтэй байжээ. Соёлын оргилоос хоцрогдсон хэмээн тооцогддог зураачид бид ингэж л ойлгодог доо... Бүр чулуун зэвсгийн үеийн агуйнхаас эхлээд ямагт ийнхүү үзэж ирсэн байх аа. Өө тэр шүү, би ярианаасаа хадуурчихлаа... Би «Тетисийн охин» буюу «Газар Дундын Тэнгисийн охин» хэмээх бүтээл туурвих санаатай байна. Балар эртний Грек, Крит, Хоёр гол, Америк Полинезийн домгуудад тэнгисээс бурхад гарч ирсэн гэж өгүүлдэг нь миний гайхлыг төрүүлдэг юм. Эртний грекчүүдийн амраг сэтгэл ба гоо сайхны бурхан Афродитагийн тухай Эллиний домгоос илүү гайхамшигтай зүйл юу байх билээ! Афродита Анадимена гэдэг нэр нь ч өөрөө тэнгисийн хөөснөөс төржээ гэсэн үг юм... Тэнгис дээрх шөнийн тэнгэрийн одны гэрлээс заяагдаж, тэнгисийн хөөснөөс төрсөн дагина гэхээс илүүгээр ард түмэн яаж уран яруу бодох вэ дээ!... 

	— Одны гэрлээс, тэнгисийн хөвөөнөөс гэнэ ээ гэж Чарагийн шивнэхийг Веда Конг сонсож, бүсгүйг сэмхэн харав. 

	Хажуугаас нь ажихад мод юм уу чулуугаар сийлсэн юм шиг харагдах Чарагийн бат нут дүр нь балар эртний олон ард түмнийг сэргээн сануулж байв. Балар үеийн газар Дундын тэнгисийн олон ард түмний дүр төрх болсон жижигхэн, шулуун, яльгүй бондгор хамар, үл мэдэг налуу магнай эрэмгий эрүү ялангуяа өргөн хацар Чарагийн нүүр царайд тусгагджээ. 

	Веда түүнийг толгойноос хөлийг «ь хүртэл битүүхэн ажаад юм юм нь жаахан «дэндүү» содон юм. Дэндүү гөлчгөр арьс, дэндүү нарийхан бэлхүүс, дэндүү өргөн ташаа... Бас гунхгар сайхан нуруутай учраас чийрэг хөх нь дэндүү томбойжээ. Чухам л ийм содон шинж нь зураачид хэрэгтэй байгаа юм болов уу? хэмээн бодлоо. 

	Хадархаг дэлийг хөндлөн гарах үед Веда саяныхаа төрсөн бодлыг орхив. Чара Нанди чулуунаас чулуу дамжиж, бүжиглэх мэт ер бус хөнгөхөн сэвэлзэн харайсаар гүйж гарлаа. 

	«Энэ хүүхэн лав энэтхэг гаралтай байх шүү. Дараа асууя байз... гэж Веда шийджээ. 

	Уран зураач яриагаа үргэлжлүүлж, 

	— Би «Тетисийн охиныг» туурвихын тулд тэнгистэй нөхөрлөх, түүнтэй ургийн холбоо тогтоох хэрэгтэй байсан, яагаад гэвэл Афродитагийн адилаар миний крит охиныг тэнгисээс гарч иржээ гэж хэн бүхэн ойлгохоор туурвих ёстой шүү дээ. Би «Гондваны охиныг» зурахаар бэлдэж байхдаа экваторын Африкт ойн станц дээр гурван жил ажилласан юм. Зургаа дуусгаад Атлантын далай дээр шуудангийн глиссер онгоцны механикчаар очиж, лут лужир салан дээр хөвж явдаг загас агнуур, уураг, давсны үйлдвэрүүдэд хоёр жил шуудан зөөлөө. 

	Нэг орой би Төв Атлант дунд умардын урсгал, сөрөг урсгал хоёрын бэлчир болох Азороос өрнөд рүү зүглэн явлаа. Тэнд ямагт нуруулсан их долгион ар араасаа ханарч байдаг. Миний глиссер нэг бол доогуур нүүх бөөн үүл өөд ойгоод л, эсхүл долгионы хоорондох гүн гуу руу эрчээр гудайсхийн буугаад л байв. Сэнс нүржгэнэн орилно. Би жолооны тавцан дээр залуурчийн хамт зогсож байлаа. Тэгтэл юу үзсэнээ би хэзээ ч мартахгүй!

	Та бусдаасаа өндөр давлагаа өөдөөс чинь хуйлран айсуйг бод л доо. Мундаг давлагааны хяр дээр хүрэл шиг болтлоо наранд шарсан бүсгүй зузаан нэлхгэр, сувдархуу ягаан үүлийг шүргэх шахан зогсож байлаа... Их давлагаа чимээгүй хөвхөлзөн хуйлрахад, энгүй далайн мандалд дан биеийн ид хавдаа бахархах бүсгүй бардмаар элэн хальж байв. Миний глиссер өөдөө цоройн гарч, биднийг гараар найрсаг даллах бүсгүйн хажуугаар харван өнгөрөв. Та нар мэдэх байх, аккумлятор ба хөдөлгүүртэй, хөлөөр залдаг банз байдаг, бүсгүй тийм юмтайг би тэр агшинд харлаа

	— Мэднэ, давлагаан дээр гулсахад зориулсан юм гэж Дар Ветер хариулав. 

	— Эргэн тойронд юу ч байхгүй, зөвхөн доогуур нүүх үүл хэдэн зуун бээр цэлийх далай, оройн гэгээ, лут давлагаан дээр шоволзох ганц бүсгүй бүхэн намайг юм юмнаас илүү донсолгож билээ. Тэр бүсгүй... 

	— Чара Нанди байжээ! Ойлгомжтой боллоо. Харин бүсгүй хаанаас гараад ирээ вэ? гэж Эвда Наль сонирхов. 

	— Далайн хөөс одны гэрлээс огт биш дэг гээд Чара тас тас хөхөрч, — Зөвхөн салан дээрх уургийн үйлдвэрээс л юм даа. Тэр үед бид хлорелл29 үржүүлдэг саргассын30 зах хавьд байсан, тэнд би амин судлагчаар ажиллаж байсан юм гэлээ. 

	— За, тийм ч байг гэж Карт Сан эвлэрэнгүй зөвшөөрч, 

	— Харин миний хувьд бол тэр мөчөөс эхлэн далайн хөөснөөс гарч ирсэн газар дундын тэнгисийн охин, миний ирээдүйн зургийн жинхэнэ загвар болсон юм. Би бүтэн жил хүлээсэн билээ гэв. 

	Танайд олоод үзэж болох уу? гэж Веда Конг хүсэв. 

	— Тэгээрэй, харин ажлын цагаар биш орой л зүгээр дээ. Би тун удаан алгуур ажилладаг, ажлын үед хүн ирэхийг тэвчдэггүй юм. 

	— Та будгаар зурдаг уу?

	— Уран зураг хөгжлийнхөө олон мянган жилийн туршид бага хувьсжээ. Дуран авайн хууль хүний нүд хоёр хэвээр л байна. Зарим ялгавар туяаг тусгах мэдрэл хурц болж, давхраа өнгө будгийн дотоод туяа маш хүчтэй ойдог шинэ хромкатоптрын31 будаг, мөч олон өнгийг өв тэгш зохилдуулах зарим аргыг бодож олжээ. Эрт дивангарын үеийн зураачид ерөнхийдөө над шиг л ажилладаг, зарим талаар харин ч илүү байжээ... Итгэл, тэвчээр хоёр чухал байна. Бид хэтэрхий яаруу, бас өөрийн зөвд итгэхгүй болжээ. Гэтэл урлагт бол заримдаа шулуун шударга гэнэн цагаан байх нь ч дээр байдаг... Би дахиад л өөр зүйл рүү хэлбийчихлээ! Миний, бидний цаг боллоо... Явцгаая, Чара гээд явлаа. 

	Цөмөөрөө зураач, түүний туурвилын бие дүр хоёрын араас харсаар үлджээ. 

	— Ямар зураач болохыг нь одоо мэдлээ. Би «Гондваны охиныг» үзсэн юм гэж Веда хүндэтгэлтэй өгүүлэв. 

	— Би ч үзсэн, би ч бас гэлцэн Эвда Наль Мвен Мас хоёр ам амандаа дуугарав. 

	Энэтхэгт байсан гондчуудын орны нэрээр Гондвана гэсэн юм болов уу? гэж Дар Ветер асуулаа. 

	— Үгүй шүү. Өмнөдийн эх газрын хам нэрээс гаралтай юм. Ерөнхийдөө балар эртний хар арьстны орон л доо. 

	— Тийм бол «Хар арьстны охин» гэхэд нь Эвда Наль:

	— Жирийн л зураг. Налгар ухаагийн наагуурх, халуун орны догшин сүрт шугуйн хаяагаар, нүд сохлом халуун хурц наранд хар арьст бүсгүй явна. Түүний нүүр болон төмрөөр цутгасан мэт мэдэгдэм чийрэг биеийн нэг тал нь нарны бадрангуй гэрэлд, нөгөө тал нь өтгөн сүүдэрт байдаг. Араатны дун цагаан шүд хэлхэн өндөр хүзүүндээ зүүж, ахархан гэзгээ зулай дээрээ тумлайдаад гал улаан цэцгийн титэм өмссөн. Бүсгүй зөв гараар модны нэгэн мөчрийг толгойноос дээш өргөн зам гаргаж, солгой гараар өвдөгнөөсөө өвсний өргөст шилбийг зайлуулж байдаг. Бие цогцсын хөдөлгөөний саатал, уужуу амьсгал, гарын эрэмгий өргөлт тэр бүхэнд нь мөнх хувирамтгай байгаль лугаа амьсан нэгсэж идэр насны гуниггүй төрх тодорчээ. Байгальтай амьсах нэгсэл нь зөн билгийнхээ увдисаар ертөнцийг сэхээрэх сэхээрэл хэмээн ойлгогддог юм... Хөхрөн униартах ногоон талын дээгүүр алсад бүдэг бадаг сүүмийх уул тийш тэмүүлсэн хархан мэлмийд нь шинэхэн нээгдэж байгаа үл мэдэг дэлгэр ертөнцийн агуу их сорилтыг догдлон хүлээж байгаа нь мэдэгдэм байдаг хэмээн өгүүлээд дуугүй болов. 

	Веда Конг яриаг нь өлгөн авч;

	— Карт Сан яаж тэгж нарийн гаргаж чадаа вэ? Бүсгүйн зурайсан хөмсөг, үл мэдэг гүдийсэн хүзүү, ил харагдах дагзаар нь чингэж илрүүлсэн байж ч болох юм даа. Балар эртний байгалийн хар ухаан илэрсэн гайхам нүдтэй... Бас түүний тоомжиргүй эрэмгий шинж, хартай хянуур мэдэц хоёр нэгэн зэрэг мэдрэгдэх нь хамгаас гайхалтай байдаг гэж ярив. 

	— Би үзээгүйдээ харамсаж байна! хэмээн Дар Ветер санаа алдаад, — Түүхийн ордонд очиж үзэх юм байна. Зургийн өнгө будаг нь санаанд бууж байна, харин бүсгүйн галбир байдлыг нэг л төсөөлж чадахгүй байна гэв. 

	Эвда Наль зогтусаж

	— Байдал гэнэ ээ? За тэгвэл «Гондваны охиныг» та хараадах... гээд мөрөн дээрх алчуурыг авч хаяад, баруун гараа нугалсхийн дээш өргөж, нуруугаа жаахан гэдийсхийлгээд, урт хөлөө урагш тавин өлмийгөөр гишгэж, Дар Ветер лүү ялимгүй эргээд, гарын хурууг газар шүргэн хөдөлгөөнгүй яг зогслоо. Чингэмэгцээ түүний уян налархай цогц нь цэцэглэх шиг л болов. 

	Бүгд өөрийн эрхгүй гайхан мэлэрчээ. 

	— Эвда, та чинь чухам дутуу сугалсан чинжаалын ир шиг аюултай хүн юм. Ийм гэж би бодсонгүй! хэмээн Дар Ветер дуу алдав. 

	— Ветер, таны магтаал бас л болхи байна. Яагаад «гүйцэд» биш «дутуу» байдаг билээ? гээд Веда хөхөрлөө. 

	— Үнэндээ Ветерийнх зөв, гэж Эвда Наль мишилзэн жирийн байдалдаа ороод, — Чухам л дутуу юм шүү. Дар Ветерийн яруу туульсны хэллэгээр өгүүлбэл, манай шинэ танил Чара Нанди ёстой бүрэн ил гаргасан хурц чинжаал даа гэлээ. 

	— Тантай хэн нэгэн хүн эн зэрэгцэнэ гэхэд би итгэхгүй байна! гэх сөөнгөдүү дуу хадны цаанаас сонстлоо.

	Эвда Наль өөрийг нь илт бахдан харах цайвар цэнхэр мэлмийтэй, оготор улбар шаргал үстэй хүнийг бусдаас түрүүлж үзжээ. Эвда хүн ингэж харж байхыг урьд өмнө үзсэн удаагүй.

	Хавчиг мөртэй, намхан хүн хадны цаанаас гарч ирэн:

	Би Рен Боз байна! хэмээн халшрангуй хэлэв.

	— Бид таныг хайж явна гээд Веда бодис зүйчийн гараас барьж, — За Дар Ветер чинь энэ дээ гэжээ.

	Рен Боз час улайж, нүүрийнх нь ч, хүзүүний нь ч шигүү сэвх мэдэгдэм тодорлоо.

	— Би тэр налуу дээр саатчихлаа л даа. Тэнд эртний нэг булш байна гээд Рен Боз хадархаг ташгай тийш заажээ.

	— Маш эртний цуут яруу найрагчийн булш байдаг юм гэж Веда хэлэв.

	— Түүн дээрх сийлмэл бичээс энэ гээд бодис зүйч металл ялтас дэлгэж, тэнийлгэтэл цайвар саарал өнгөн дээр нь дөрвөн мөр цэнхэр үсэг тодорлоо.

	— Энэ бол дэлхий нийтийн шулуун үсэгт шилжихээс өмнө үед хэрэглэж байсан европ үсгийн бичиг! Нэн балар цагийн пиктограммаас32 уламжилсан эв хавгүй үсэг дээ. Энэ хэлийг ч би мэддэг юм.

	— Тэгвэл уншаач, Веда!

	— Хэдэн минут чимээгүй байгаарай! гэхэд цөм чулуун дээр дуулгавартайхан сууцгаав.

	Веда Конг:

	 

	«Адал явдал, бодол, мөрөөдөл, хөлөг онгоц...

	Алдрах цагтай улирч, энгүй огторгуйд живнэ.

	Албин энэ Хорвоогийн эд шид бүхнээс...

	Аливаа сайныг нь авч үүрд би халин одно»33 

	 

	хэмээн уншлаа.

	Эвда Наль өвдөг дээрээ өндийж, 

	— Мөн ч цогтой ёо! Орчин үеийн яруу найрагч ч гэсэн цаг хугацааны сүр хүчийг үүнээс яруу хурц өгүүлж чадахгүй биз. Энэ хүн Дэлхийн ад шид бүхнээс ямрыг нь илүүтэйд үзэж амь тавихын өмнө сэтгэлдээ хадгалж одоо бол мэдэх сэн гэв.

	Тунгалаг хуванцар завьтай хоёр хүн алсад үзэгдлээ.

	Веда дор нь залруулж, 

	— Ашгүй Миико эндхийн нэг механикч Шерлистэй айсуй, өө биш, тэнгисийн экспедицийн тэргүүн фрит Дон өөрөө байна! Ветер та энэ хоёртой орой болтол хамт байх тул би Эвдаг дагуулж явлаа гэжээ.

	Хоёр эмэгтэй зөөлөн цалгих тэнгист гүйн орж, арал тийш нэг амиар сэлж одов. Завь тэдний зүг эргэтэл, Веда цаашаа яв гэж гараар дохижээ.

	Рен Боз хоёр хүүхний хойноос харж хөдлөлгүй зогсож байв.

	— Сэхээрэй, Рен, ажилдаа орцгооё! гэж Мвен Мас дуудахад бодис зүйч ичингүйрэн номой мишээлээ, 

	Хадтай хоёр дэлхийн хоорондох дагтаршсан элстэй талбай шинжлэх ухааны танхим болж хувирлаа, Рен Боз дунгийн хэлтэрхийгээр зэвсэглэн, элсэн дээр зурж, бичиж булуу нь халаад элэг түрүүгээр мөлхөж бичсэнээ баллан, ахин зурж байв. Мвен Мас санал нийлснээ батлан дуугарах буюу бодис зүйчийг урамшуулан гэнэ гэнэ дуу алдана. Дар Ветер өвдөг тохойлдон сууж, физикчийн нотолгоог ойлгохыг хичээж, хөлс бурзайх магнайгаа арчих аж. Улбар шаргал үст физикч тайлбараа дуусгаж, хүнд амьсгалан өндийж элсэн дээр суулаа.

	Дар Ветер удтал дуугүй суусны дараа:

	— Рен Боз та үнэнхүү гарамгай нээлт хийжээ! хэмээн хэлэв.

	— Би ганцаараа юу даа?... Аль эртний математикч Гейзенберг импульс ба жижигхэн эгэл бөөмийн байрыг нэгэн зэрэг тодорхойлох боломжгүй буюу тодорхой бусын зарчмыг дэвшүүлсэн билээ. Үнэндээ бие бие рүүгээ харилцан шилжих буюу репагулярын34 бодлогыг ойлгосны үрээр боломжгүй юм боломжтой боллоо. Багцаалал мөн тэр үед атомын цөмийн мезоны цагариган үүл ба тэр цагариг, нуклеон35 хоёр хоорондоо шилжих байцыг нээсэн юм. Өөрөөр хэлбэл, сөрөг таталтын ухагдахуунд тулж очсон билээ.

	— Тийм л байж. Би биополярын математик, тэгэх тусмаа түүний репагулярын бодлого, шилжилтийн тотгорын судалгаа мэтийн анги бүлгийг мэддэг хүн биш. Математикийн зөн билиггүй жирийн хүмүүс ойлгоход хэцүү боловч далд хамааран хувьсах хэмжигдэхүүнд таны нээсэн нээлт бол зарчмын хувьд цоо шинэ зүйл мөн. Би нээлтийн сайныг ухаарч байна. Гагцхүү... гээд Дар Ветер түгдрэв.

	— Юу, чухам юу вэ? гэж Мвен Мас түгшин сэрдхийв

	— Яаж үүнийг турших вэ? Манай мэдэлд тийм цахилгаан соронзон орны хүчдэлийг бий болгох бололцоогүй гэж надад санагдаж байна.

	— Таталцлын орныг тэнцвэржүүлж, улмаар шилжих байцыг олж авахын тулд уу? гэж Рен Боз лавлав.

	— Харин тийм ээ. Тэгэхээр нарны аймгийн гаднах огторгуй урьдын хэвээр манай нөлөөлөлд өртөхгүй үлдэх болно шүү дээ.

	— Тэр ч тэгнэ. Гэвч гарах арга сүвийг диалектик ёсоор ямагт ерөндөг талд нь хайх хэрэгтэй. Хэрэв хэсэг тасархай (дискрет) биш, ончтой нэг чиглэлээр (векториал) сөрөг таталцлын далд хамаарах хувьслыг олж авбал... гэхэд нь Дар Ветер дундаас нь, 

	— Уухай! Чухам яаж? гэлээ.

	Рен Боз гурван шулуун шугам, давчуу сектор хурдан зураад, тэр бүхнээ том радиустай төгийн хэсгээр хөндлөн огтолж;

	— Энэ бол биполярын математикаас36 бүр урьд мэдээж болоод байсан юм. Хэдэн зуун жилийн өмнө үүнийг дөрвөн хэмжигдэхүүний бодлого хэмээн нэрлэдэг байжээ. Огторгуй олон хэмжигдэхүүнтэй гэдэг төсөөлөл тэр үед дэлгэрсэн аж. Дээд өвгөд маань таталтын далд хамааран хувьсах өөриймц чанарыг нь мэдээгүй соронзон цахилгаан оронтой адилтган үзэхийг оролддог, сингулярын цэгийг37 нэг бол материаллаг, эсвэл тайлбарлагдашгүй нэг юм болж хувирлаа хэмээн боддог байлаа. Үзэгдэл юмсын шинж төрхийн тухай тиймэрхүү мэдлэгтэй байгаад огторгуйг төсөөлж болох уу даа? Гэвч манай дээд өвгөд маань, жишээлбэл, А одноос Дэлхийн гол хүртэл ОА шугамаар хорин их ингүүмэл (1018) километр зайтай бол ОВ вектороор мөнхүү одыг хүртэлх зай нь бинттэй тэнцүү... хэмээн ойлгож байж л дээ. Чухамдаа тэгтэй тэнцүү биш боловч бинт рүү дөхөж очдог хэмжээ мөнийг тэд таамагласан л байна, Бас тэднүүс хөдөлгөөний хурд нь хэрэв гэрлийн хурдтай тэнцвэл цаг хугацаа бинт болж хувирна гэж байжээ. Гэтэл кохлеарын бодлого38 үнэндээ ч төдий л эртний нээлт бас биш шүү дээ!

	— Ороонго хөдөлгөөнийг олон мянган жилийн тэр тээд мэдэж байсан даа хэмээн Мвен Мас хажуугаас болгоомжтой оролцлоо.

	Рен Боз хайхралгүй булзааруулж;

	— Хөдөлгөөнийг мэдсэнээс биш, түүний хуулийг мэдээгүй байсан юм! За ингэхэд, хэрвээ таталтын орон, цахилгаан соронзон орон хоёулаа материйн нэг өвөрмөц чанарын хоёр тал нь мөн, огторгуй бол таталцлын функц мөн хэмээх аваас сөрөг огторгуй бол цахилгаан соронзон орны функц мөн. Тэр хоёрын шилжилт нь энгийн хэллэгт гэрлийн хурд гэдэг бинт огторгуйн вектор янзын далд хамааран хувьсах хэмжигдэхүүнийг бий болгоно. Тийм учраас дуртай чиглэлд бинт огторгуйг бий болгож болно хэмээн би үзэж байна. Мвен Мас Дархан Шувуу одны ордын Эпсилон од руу чиглүүлэх хүсэлтэй байна. Надад бол чиг хамаагүй гагцхүү туршилтаа л хийвэл болох нь тэр. Гагцхүү туршилтаа л хийвэл болно! гэж бодис зүйч давтан өгүүлээд тачирхан бүгээн сормуусаа алжаан буулгав.

	— Мвен Масын ярьснаар бол туршилт хийхэд танууст гадаад станцууд ба дэлхийн эрчим хүч төдийгүй, бас өөр ямар нэгэн төхөөрөмж хэрэгтэй шүү дээ. Тэр төхөөрөмж чинь жирийн бишээс гадна түргэн бүтчих зүйл ч арай биш байлгүй.

	— Энэ талаар бидэнд аз таарлаа. Төвөдийн одон орон судлах оргилд тун ойрхон байх Кор Юллын төхөөрөмжийг ашиглах болно. Огторгуйг шинжлэх талаар зуун далан жилийн өмнө тэнд олон туршилт явуулж байжээ. Бага зэрэг л шинэтгэн тоноглох хэрэгтэй юм. Сайн дурын туслагчид гэвэл надад хэдийд ч таван мянга, нэг хоёр түмээрээ олдоно. Урихтай зэрэг л чөлөө аваад ирцгээнэ.

	— Та нар үнэхээр бүгдийг бодож боловсруулжээ. Одоо туршилтын аюул гэж хамгийн айхавтар нэг зүйл үлдээд байна даа. Бүүр санаандгүй үр дүнд ч хүрч болох юм. Юу гэвэл их тооны хуулиар бид бага цартай туршилт хийж болохгүй шүү дээ. Шууд л дэлхийгээс гадагш цар хэмжээг хамрах гэдэг...

	— Аюулаас айвал ямар эрдэмтэн байх юм бэ? гээд Рен Боз мөрөө хавчисхийлээ.

	— Би хувийн асуудал яриагүй байна! Таах аргагүй аюултай ажлын шаардлага сэдэгдмэгц өчнөөн мянган хүн ажиллах саналаа өгөхийг мэдэж байна. Гэхдээ хүн төрөлхтний аварга их хөдөлмөрийн үр шим шингэсэн хамаг аппарат болох гадаад станцууд, одон орон судлах оргилуудыг туршилтад оролцуулна. Тэдгээр аппарат бол сансарт цонх гаргаж, хүн төрөлхтнийг бусад ертөнцийн оюун билигтний амьдрал, бүтээлч үйлс, эрдэм мэдлэгтэй холбож өгдөг аппарат шүү дээ. Тэр цонх бол хүн төрөлхтний үлэмжийн агуу ололт юм шүү. Тэр цонхыг та, би, өөр аль нэг хүн, ямар нэг бүлэг хүн зүрхлэн азаа сорьж түр ч болтугай хавхийлгэн хаах эрхтэй юу? Тануус өөрийгөө тийм эрхтэй хэмээн мэдэрч байгаа юм уу? Тэр чинь ямар үндэс суурьтай юм бэ гэдгийг би мэдмээр байна. 

	Мвен Мас босож:

	— Надад байна. Тийм үндэс ч бий... Та археологийн малтлагад явсан... Үл мэдэх булшинд дараастай үл таних олон тэрбум хүний яс биднийг дуудаж, шаардаж, зэмлэж байсангүй гэж үү? Идэр нас, гоо сайхан, амьдын баясал нь хурууны завсраар гоожих элс шиг агшин төдийд үрэгдэж өнгөрсөн өчнөөн тэрбум хүний амьдрал надад харагддаг юм. Тэд цаг хугацааны аймшигт нууцыг нээн илрүүлж, түүнтэй тэмцэхийг шаардаж байна! Огторгуй ялах нь цаг хугацааг ялах ялалт болно. Ийм учраас би өөрийн зөвд, сэдэж бодсон ажлын агууд итгэж байна! гэв. 

	— Би өөрөөр бодож байна. Тэгэхдээ саях асуудлын нөгөө тал нь юм. Сансрын огторгуй гэтэлшгүй хэвээрээ ертөнцүүдийг сэлгэж, бидэнтэй адилавтар оршин суугчидтай бусад гарагийг хайн олж, тэдэнтэй хамт баяр баясгалан, сүр хүч бялхаж цалгисан нэгэн гэр бүлд нэгдэн нийлэхэд саад тотгор болсоор байна. Хүн төрөлхтөн огторгуйг ялах явдал бол эрт урьдын бүхийлэн ард түмэн эв найргүй сарнин амьдарч байсныг арилгаж нийлэн нэгсээд Эвлэлдэн Нэгдсэн Ертөнцийн Эринд орж, байгалийг захирах лут мундаг өрнөлтийн шинэ шатнаа дэвшсэн тэр их ялалтын дараах хамгийн агуу шинэчлэн байгуулалт болох сон билээ гэж Рен Боз өгүүллээ.

	Рен Боз үгээ гүйцмэгц, Мвен Мас дахин залгаж, 

	— Надад бас хувийн нэг бодол байдаг юм. Идэр насандаа хуучны түүхэн романуудын эмхэтгэл үзсэн юм. Тэр дотор, Дар Ветер, таны өндөр өвгөдийн тухай нэг тууж бий. Доод шатны нийгмүүдийн эриний хүн төрөлхтний түүхэнд бишгүй байсан нэг аймшигт байлдан дагуулагч, догшин хэрцгий яргачин тэднийг уулгалжээ. Уг туужид хэмжээгүй хайр сэтгэлтэй болсон эрэлхэг нэгэн залуугийн тухай өгүүлжээ. Харгис этгээд залуугийн сэтгэлт бүсгүйг олзолж, тэр цагийн хэлдгээр «хөөж» явсан аж. Эмэгтэйчүүд, эрчүүдийг хүлж холбоод мал мэт тууж, байлдан дагуулагчийн нутагт аваачдаг байсныг бод л доо.

	Хэн ч Дэлхийн газарзүйг мэдэхгүй, унаа ачааны мал л зорчих ганц хэрэгсэл байлаа. Тэр үеийн хүнд энэ ертөнц нэн нууц битүүлэг, зах хязгааргүй, осол аюултай байсан агаад зорчиж туулахад эдүгээ бид сансрын огторгуйд аялахаас илүү бэрх байжээ. Идэр баатар мөрөөдөлт бүсгүйгээ эрж, Азийн өгүүлшгүй аюулт зам, уулсын балар жимээр олон жилийн турш хэрэн хэссэн байдаг. Идэр насны сэтгэгдлийг илэрхийлэхэд хэцүү боловч тэр залуугийн жишээгээр, би ч гэсэн сансрын бүхийлэн саад тотгорыг гэтлэн давж, хүслэнт зорилгодоо хүрэхээр явж чадах шүү дээ гэж надад санагддаг юм! гэлээ.

	Дар Ветер мушилзаж:

	— Таны сэтгэлийг дэнсэлгээг би ойлгож байна. Гэвч сансрыг эгээрэх таны тэмүүлэлтэй оросын тууж холбогдох бодитой үндэс нь надад ойлгогдохгүй байна. Рен Бозыг би илүү ойлгож байна. Гэхдээ та хувийн бодол гэж урьдчилан сануулсан л даа... гэв.

	Дар Ветер удтал дуугүй байсанд Мвен Мас энэлэлтэй хөдөллөө.

	Тэгэхэд нь Дар Ветер ам нээж:

	— Эрт үед хүмүүс итгэлгүйдэх, зовних, ганцаардах цагтаа тамхи, сархад мэт мансууруулагч хэрэглэж сэтгэлээ сэргээх гэдэг байсны учрыг одоо л би ойлголоо. Би одоо ганцаардаж итгэлгүй байгаа болохоор та нарт юугаа хэлэх вэ дээ? Би танууст агуу туршилтыг хорих эрхтэй хүн үү? Эсхүл би туршилтыг зөвшөөрөх эрхтэй юм уу? Та нар Одон Аяллын Зөвлөлд очиж ярилцвал зүйтэй, тэгвэл...

	— Тийм биш дээ! хэмээн Мвен Мас босож, үхээрийн аюулд орсон юм шигээр хүдэр цогцсоо хөвчлөн, — Рен Бозын ажил бодол огт өөр хэрэг! Та өөрийгөө түүний оронд биш... харин гадаад станцуудын эрхлэгч хэмээн бодвол туршилт хийх үү, үгүй юу? Бидэнд хэлээдхээч гэв.

	— Би бол хийхгүй! Хүлгэлзэх л болно гэж Дар Ветер эрс хариулав.

	— Юу хүлээх юм бэ?

	— Саран дээр туршилтын төхөөрөмж барьтал!

	— Эрчим хүч яах вэ?

	— Сарны таталтын орон бага тул туршилтын цар хүрээ ч багасаж хэдэн Ку-станцаар гүйцэтгэж болно.

	— Үүнд лав зуун жил шаардагдана. Юу болсон ч би л үзэхгүй юм байна даа!

	— Танд бол тийм ээ. Хүн төрөлхтөнд бол одоо юм уу, нэг үе өнгөрсөн хойно гэдэг төдий л чухал биш юм.

	— Гэлээ ч миний хувьд бол бүхий л мөрөөдлийн минь эцэс болно. Мөн Рен Бозын хувьд ч бас...

	— Миний хувьд гэвэл боломгүй зүйлийг туршин шалгах, тэгээд боломгүй зүйлээ засаж залруулах, ажил явдлаа үргэлжлүүлэх л байна.

	— Ганц толгой гавихгүй ээ! Зөвлөлд оч л доо.

	— Зөвлөл таны санасан, хэлсэнтэй л адил шийднэ биз. Бидэнд зөвлөлөөс горьдох юм байхгүй хэмээн Мвен Мас урамгүй дуугарав.

	— Та зөв хэллээ. Зөвлөл мөн л татгалзана.

	— Танаас өөр асуух юм алга даа. Рен бид хоёр шийдвэрийн дарамтыг тан дээр овоолсон явдалд би л өөрөө буруутайг мэдэж байна.

	— Туршлагаараа ахмадын хувьд хэлэх нь миний үүрэг юм. Энэхүү зорилго сүр төгөлдөр бөгөөд онцгой аюултай нь та нарын буруу биш шүү дээ. Энэ явдал надад ч сэтгэл гонсоймоор хүнд байна...

	Рен Боз түрүүлэн ам нээж, экспедицийн түр сууринд очъё гэв. Урьд өмнө хийгдэж байгаагүй тийм туршилтын санаархлаас татгалзаж, гуньсан гурван эрдэмтэн өөр өөрийнхөөрөө харуусан гашуудаж, элсэн дундуур гэлдэрцгээв. Дар Ветер нүдний булангаар нөхдөө хараад, өөрийгөө төвөгтэй байдалд байна гэж бодлоо. Өөрийн ааш араншинд байдаг ямар нэг гудиггүй, зоримог төрхтэй өөрөө ямагт тэмцэлдэж иржээ. Амбан шартай адангатан тулалдах үедээ яагаад ид бах, баяр хөөртэй байсан юм бол оо? Бодвол ямар нэг байдлаар балар цагийн дээрэмчин янзтай байсан биз.. Одоо ч гэсэн түүний сэтгэл нь өөрийн мэргэн цэлмэг боловч зүрхгүй хулчгар шийдвэрийг эгдүүцэн эсэргүүцэж байлаа.


ЗУРГААДУГААР БҮЛЭГ : ЦЭНХЭР НАРНЫ ДОМОГ

	Эмч Лүма Лавси, амин судлагч Эон Тал хоёр эмнэлгийн өрөөнөөс гарч ирэхэд Эрг Ноор ухасхийн угтаж, 

	— Низа ямар байна? гэв.

	— Амьтай байна, гэвч...

	— Найдлагагүй юу? 

	— Одоохондоо айлтгүй. Маш хортой саа гарагт өртжээ. Энэ саа гараг бүх гол нугас, парасимпатын систем39 нервийн уялдааны төв болон сэрлийн төвийг хамарчээ. Амьсгал нь хэт удааширсан боловч жигд, зүрх нь зуун секундэд нэг лугшиж байна. Энэ бол үхэл биш, гэвч тодорхой бус хугацаанд үргэлжилж болох бүрэн коллапс40 болсон байна.

	— Ухаан ч үгүй, тарчлаа ч үгүй гэсэн үг үү?

	— Аль нь ч байхгүй.

	— Бүрэн байхгүй юу? гэж дарга хатуу шаардангуй харсанд эмч сандарсангүй:

	— Бүрэн байхгүй! гэв.

	Эрг Ноор лавлангуй харахад амин судлагч толгой дохилоо.

	— Яах бодолтой байна даа?

	— Тогтмол жигд температурт, үнэмлэхүй тайван, бүдэг гэрэлд байлгах дэглэмийг сахиж дэмжих л байна. Хэрэв коллапс даамжрахгүй бол... Дэлхийг хүртэл ч болтугай... нойрсуулах хэрэгтэй, чанар адил шүү дээ. Тэгээд Мэдрэлийн Цахилгаан Гүйдлийн Хүрээлэнд аваачна. Ямар нэг цахилгаан гүйдлийн төрлөөс хор хөнөөл учирчээ. Скафандр нь гурван хэсэгт цоо цохигдсон байна. Аз болоход Низа бараг амьсгалаагүй байжээ!

	— Би цоорхойг бушуухан гоюугаар наачихсан юм гэж амин судлагч хэлэв.

	Эрг Ноор дуугүйхэн түүний бугалгыг атгаж талархлаа илэрхийллээ.

	— Ганцхан... энэ хэт хүндрэлээс шалавхан зайлбал сайн юм сан... Нөгөө талаар хэвийн хүндрэлийн хүчинд шилжих явдал гарагаас тасарч зайлах нисэлтийн хурдасгалаас бас дутуугүй аюултай даа хэмээн Лүма эхлэв.

	— Ойлголоо. Та зүрхний лугшилт улам сулрахаас айж байх шив. Гэвч энэ бол хүч нэмүү таталцлын орон дотор, учиргүй савчих дүүжин дэнлүү шиг юм биш биз дээ?

	— Бие махбодын түлхээсний хэм хэмнэл нь ерөнхийдөө мөн тэр хуульд захирагдана. Хэрэв зүрхний лугшилт нь наанадаж хоёр секундэд нэг цохих болтол удааширвал тархины цусан хангамж хүрэлцэхгүй болж, улмаар...

	Энэ үгийг сонсоод, Эрг Ноор орчноо мартаж гүн бодлогоширсны дараа уртаар санаа алдлаа.

	Хамтран зүтгэгчид нь тэвчээртэй хүлээж байтал, Эрг Ноор:

	— Хүчилтөрөгчөөр баяжуулсан агаарын өмсгөл даралтад бие махбодыг оруулбал бэрхшээлээс гарах арга болохгүй юу? хэмээн болгоомжтой асуугаад Лүма Лавси, Эон Тал хоёр сэтгэл хангалуун инээмсэглэхийг үзэж, зөв бодсоноо ойлгов.

	Ихээхэн парциалын даралтын41 хажуугаар цусыг хийгээр хангах гэдэг туйлын сайн хэрэг... Бид цусыг нь нөжрүүлэхгүй байх арга хийнэ. Тэгэхэд зүрхний лугшилт хоёр зуун секундэд нэг байсан ч айлтгүй. Сүүлдээ жигдэрнэ...

	Эон Тал тас хар сахалтайгаа харших цав цагаан том шүд яралзуулан мишээхэд ширүүн царай нь дорхноо цэл залуу, хөхиүн баясалтай болчихлоо.

	Лүма уужирсан байдлаар:

	— Бие махбод нь ухаангүй байдалд амьд байх болно. Бид явж өрөөг засъя. Зирда дээр хэрэглэхээр авсан том силкалл хоргыг ашиглах санаатай байна. Түүн дотор хөвөгч зөөлөн сандал багтах тул гарагаас тасарч одох үед ор болгож ашиглана. Хурдасгал гүйцсэн хойно Низаг бүрмөсөн төвхнүүлнэ гэхэд Дар Ветер:

	— Бэлдэж гүйцмэгц төв байранд сонсгоорой. Бид энд ганц хором ч саатах явдалгүй. Хар ертөнцийн харанхуй хүндрэл хоёроос зайлъя! гэв.

	Хүн бүр хар гарагийн дарамтыг чадах ядахаар гэтлэн, хөлгийн янз бүрийн тасалгаа руу яаран одоцгоов.

	Хар гарагаас хагацах дохио ялгуусан аялгуу татан хангиналаа.

	Хүмүүс нисэх буух үеийн зөөлөн сандлын өвөрт тэврүүлэн урьд өмнө амсаж үзээгүй төгс шулуусаж, уужирсан сэтгэлтэй тухалжээ. Гэвч том гарагаас хөндийрч нисэх гэдэг бэрхтэй ч, аюултай ч явдал байлаа. Гарагаас хөндийрч хөөрөх хөлгийн хурдсал нь хүний тэсвэрлэж чадах эцсийн хязгаар дээр байх тул нисэгч алдвал бүгд сөнөх байв.

	Эрг Ноор гараг нислэгийн хөдөлгүүрийг аймшигтай хүржигнүүлж, харагдах хаяалбар шүргэн одон чигээр одонд аялагч хөлгөө хөөргөлөө. Даралт ихсэх тусам шингэн шахуургат сандлын хөшүүрэг сүрхий шахагдан улам хүнхийж шигдэв. Хөшүүрэг тулцдаа тулчихвал хүний эмзэгхэн яс нь дөшин дээр лантуудах мэт хурдсалын шахалтад бяцрахаар л боллоо. Багажийн түлхүүр дээр ажиллах экспедицийн даргын гар нь даагдамгүй хүндэрчээ. Тэгэвч бяртай гар хийдгээ хийж, «Тантра» хөлөг мундаг ташуу төгий татан, хав харанхуйгаас улам улам дээшлэн тунгалагхан хар огторгуй өөд өгсөж эхэллээ. Хөлөг нь тогтворгүй тэнцвэрээр салганаж, өгсөлтөөсөө төдийлөн уруудаж, унахад бэлнийг заах хаяалбар тэгшлүүрийн улаан судлаас Эрг Ноор хараа салгахгүй ширтэнэ. Хар гараг өөрийн барьцаас «Тантра» хөлгийг тавихгүй л байв. Эрг Ноор ямар ч гарагаас одонд аялагч хөлгийг хөөргөж чаддаг анамезоны моторыг асаахаар шийдлээ. Янгинах чичирхийлэл хөлгийг эрхгүй дагжуулав. Улаан судал нь тэг шугамаас арван миллиметр дээшиллээ. Бас жаахан...

	Экспедицийн дарга «Тантра» хөлгийн өвч биеийн гадаргыг ажих яндан дурангаар харвал өнгөн дээгүүр нь хөхөвтөр дөл өнгөц бүрхэж, хитэг тийш алгуур өрвөгнөн намирч байв. Агаар мандлыг нэвтлэн гарчээ! Огторгуйн цөлд орохтой хамт үлдэгдэл цахилгаан гүйдэл нь хэт дамжуулагчийн хууль ёсоор хөлгийн өвч бие дээгүүр жирвэлзэж байгаа нь энэ.

	Оддын гэрэл ёсоороо жирвэлзэж, «Тантра» ч хилэнцэт гарагаас салж улам улам холдон одлоо. Секунд секундээр таталтын дарамт буурч, бие махбодод улам л хөнгөрч байв. Хар гарагийн таталтад өнгөрөөсөн амьдралын урт удаан олон хоногийн дараа зохиомол таталцлын аппарат эгшиглэн эхэлж, дэлхийнхтэй адил ердийн хүчлэл нь хэлэх аргагүй бага юм шиг санагдлаа. Хүмүүс сандлаасаа босон харайцгаав. Ингрид, Лүма, Эон гурав нэн адармаатай уран сайхны па бүжиг бүжлээ. Гэвч зайлшгүй тохиолдох хямрал төдхөн эхэлж, багийн дийлэнх гишүүд түр амсхийх богино нойрт автжээ. Зөвхөн Эрг Ноор, Пел Лин, Пүр Хисс, Лүма Лавси дөрөв үлдэж ажиллав. Т одны аймгийн эргэлтийн хэвтээ тийш босоо шугамаар асар лут төгий татаж, түүний мөсөн ба солирын бүсийг алгасан гарахаар одонд аялагч хөлгийн түр чиг замыг тооцох хэрэгтэй болов. Ингэсний дараа л хөлгийн хурдыг хэвийн хэмжээ болох доод гэрлийн хурданд хүртэл эрч авхуулах ба жинхэнэ чиг замаа тодорхойлох нөр ажилд орж болох байв.

	Хар гарагаас нисэж, дэлхийн хүний хэвийн хүндийн жинд эгж орсны дараах үед Лүма эмч Низагийн биеийн байдлыг байнга хянаж байлаа. Лүма удалгүй бүсгүйн судсыг зуун арван секундэд нэг лугшдаг болгож чадсаныг сонсгож, нөхдийгөө тайтгаруулав. Энэ нь хүчилтөрөгчийн дэглэмийг нэмэгдүүлсэн үед аюултай биш байв. Лүма Лавси зүрхний ажиллагааг сэргээдэг тиратрон42 хэмээх цахимын идэвхжүүлэн дэмжигч болон нейросекреторын идэвхжүүлэгчийг хэрэглэх бодолтой байжээ.43

	Тоолуурын заалт аюулгүй нислэгийн хязгаарт ойр буюу цагт есөн дүнчүүр (108) долоон живаа (107) километрийн хурданд хүрэхийг заах хүртэл тавин таван цагийн туршид анамезоны моторын доргиод хөлгийн хана яргисаар л байв. «Тантра» дэлхийн нэг хоногт хоёр их тэрбум (1010) километр гаруйгаар төмөр одноос холдож байлаа. Зирда гараг сүйдсэн, «Альграб» хөлөг сөнөсөн гамшигт хар нартай тохиолдсон зэрэг айхавтар хүнд сорилтыг давсны сүүлд арван гурван аялагчийн эдэлсэн сэтгэлийн уужралыг хэлэх аргагүй. Гэвч багийн арван дөрөв дэх гишүүн Низа Крит нойрмог, зэрэмдэг амьгүй байдалтайгаар эмчилгээний өрөөнд тусгай хорго дотор байгаа болохоор аюулаас ангижирсны баясгалан дундуур л байлаа...

	Багийн таван эмэгтэй Ингрид, Лүма, цахим техникийн хоёр дахь инженер, бодис судлагч мөн хэмлэлийн гимнастикийн багш бөгөөд хүнсний мэдээчин, агааржилтын оператор, эрдэм шинжилгээний материал хадгалагчийн үүргийг хавсран гүйцэтгэдэг Ионе Мар нар эрт үеийн оршуулгын ёслолд оролцож байх мэт бөөгнөрчээ. Низагийн бүх хувцсыг тайлж, биеийг нь тусгай ТМ болон АС уусмалаар угаагаад, Газар Дундын тэнгисийн мяндаслаг зөөлөн хөвөнг гараар сүлжиж хийсэн памбагар хивсэн дээр хэвтүүлэв. Хивсэн дороо хийлсэн гудас дэвсэж, ягаавтар пөмбөгөр дүгрэг силиколл хоргонд байрлуулжээ.

	Термобаро-оксистат44 хэмээх нарийн чанд багаж нь зузаан, битүү хорго доторх зохих температур, даралт ба агаарын дэглэмийг хэчнээн ч жилээр ягштал тогтвортой байлгаж чадна. Зөөлөн резин ивээс Низаг хөдөлгөөнгүй нэг байдалд байлгах тул Лүма Лавси түүнийг сард нэг удаа өөрчлөн хэвтүүлж байхаар шийджээ. Ямар ч хөдөлгөөнгүйгээс мэдрэл үхжиж болохоос юуны өмнө сэрэмжлэх хэрэгтэй байв. Учир иймд Низагийн бие цогцсыг хянан харгалзаж байхаар шийдээд, Лүма туулах замын эхний нэг, хоёр жилд удаан үргэлжлэх нойроо огоорлоо. Низагийн мэдээгүй, хөшмөл байдал арилахгүй байв. Лүма Лавси судасны лугшааг минутад нэг болгон түргэсгэж чаджээ. Энэ ололт бага боловч уушгинд хүчилтөрөгч хэт шингэж хордуулах явдлаас ангижруулав.

	Дөрвөн сар өнгөрлөө. Одонд аялагч хөлөг чөлөөт солирын районыг тойрон гарахаар жин тан тооцон бодсон жинхэнэ чиг замаараа явж байв. Тохиолдсон аймшигт явдал ба даваадсан ажилд туйлдаж зүдэрсэн багийнхан долоон сарын нойрт дарагджээ. Энэ удаа жижүүрийн Эрг Ноор, Пүрс Хисс хоёртой эмч Лүма Лавси, амин судлагч Эон Тал нар нийлж дөрвүүл ажиллалаа.

	Урьд өмнө Дэлхийн одонд аялагч хөлөгт тохиолдож байсан явдал шиг мөн тийм туйлын хэцүү бэрх байдлаас мултарч гарсан экспедицийн дарга одоо өөрөө ганцаардмал байх болов. Дэлхий хүртэлх замын эхний дөрвөн жил нь түүний аяллын намтарт анх удаа барагдашгүй мэт удаан байлаа. Гагцхүү Дэлхий дээр Низагаа аварч болоход найдах учраас наана нь Эрг Ноор өөрийгөө хуурч тайтгаруулахыг бодсонгүй.

	Эрг Ноор «Парус» хөлгөөс авсан цахим Стерео кино бичлэгийг ниссэнийхээ маргааш гэхэд л үзүүштэй байсан боловч удтал хойшлуулсаар аж. Тэр бээр цэнхэр одны жавхлант гараг болон Дэлхийнхээ зуны шөнийн тухай анх түрүүний сураг мэдээг Низатай л сонсож, үзэж байх сан, өөрийн урьд эдүгээгийн хамгийн зоримог ад авхаалжтай мөрөөдлөө хэрэгжүүлж, ирээдүйд хүн төрөлхтний алс дахь гал голомт болох шинэ оддын ертөнцийг нээхэд минь Низа хамт явалцаасай хэмээн хүсэмжилж байжээ...

	Наян жилийн өмнө, Нарнаас найман парсекийн алс холд авсан кино зураг Т одны хар гараг дээр нээлттэй байсан хөлөг дотор сайнаараа хадгалагдан үлджээ. Тал бөмбөрцөг стерео дэлгэц нь «Тантра» хөлгийн дөрвөн үзэгчдийг орой дээр нь өндөрт гэрэлтэж харагддаг Нэхэгч Эхнэр хэмээх цэнхэр гялаан тийш аваачлаа.

	Нүд сохлом цэнхэр нар мандах ба хөлгийн аж байдлаас богино сэдвийн жаал зугаа үзэгдлүүд дараалан хурдан гарав. Экспедицийн дарга хорин наймхан насны идэрхэн эр тооцоолон бодогч машин дээр ажиллаж, бүүр ч идэрхэн од судлаачид ажиглалт хийж байна. Экспедицийн гишүүд нь өдөр тутам заавал гүйцэтгэдэг спорт ба бүжгийг уран акробат болтол төгөлдөржүүлжээ. Нэхэгч Эхнэр гялаан тийш явах бүх замд амин судлагч л тэргүүн байрыг дагнаж авлаа гэж хошигнох дуу тайлбарлалаа. Нээрэн ч хөгжингүй гоо цогцостой, маалинга шиг өнгийн богинохон үстэй бүсгүй маш адармаатай дасгал, санаанд багтамгүй уран нугалбар хийж үзүүллээ.

	Гэрлийн нарийн ялгааг гажиггүй тусгадаг тал бөмбөрцөг стерео дэлгэцнээ жинхэнэ бодитой дүр дүрсийг харж суухад, одонд нисэгч баяр хөөр цог золбоотой эдгээр залуусыг төмөр одны бузар булай мангас аль хэдийн барьж залгисныг түр мартагнажээ.

	Экспедицийн аж төрлийн намтраас хомсхон сэдвүүд төдхөн жирэлзэн өнгөрч, түүний халааг Нэхэгч Эхнэр гялаан авав. Хөх ягаан нарны туяа техник хэрэгсэлд хэдий буурч тусавч дүрслэл өсгөх аппаратын гэрэл хүчжүүлэгч шунгинаж, хүмүүс нүдний хамгаалавч шил зүүхээс өөр аргагүй аймшигтай хурц гялбаж байлаа. Энэ од манай Нарнаас бараг гурав дахин их голч ба цулстай, экватороороо секундэд гурван зуун километр хурдтай жишиггүй эргэлддэг ихээхэн хавчгар аварга од аж. Тэр бол өнгөн гадаргадаа нэг түм нэг мянган градус халуу шатаж, сувдархуу ухаа ягаан дөл олон сая километр алсад цацруулдаг өгүүлшгүй хурц гэрэлтэх хийн бөмбөрцөг юм. Нэхэгч Эхнэр гялаанаас огторгуйд олон сая километр алслан харвах цацраг нь үзтэл замдаа дайралдсан бүхнийг хамж бутлах хүчтэй буюу урт жад мэт санагдана. Цэнхэр нарандаа ойрхон гараг нь тэр цацрах их туяаны гүнд живжээ. Их Цагариг болон Дэлхийн хөршийнхний ямар ч хөлөг тэр түймрийн далай руу шунган орж үл чадна. Дэлгэцнээ харагдах бодит дүрс нь ажиглалтын тухай илтгэл яриагаар солигдож, Нэхэгч Эхнэр гялааны нэг, хоёр дахь гарагийн байршлыг үзүүлсэн стереометрийн шугам зураглалын сүүдгэнэх сүүмгэр шугам харагдав. «Парус» хөлөг одноосоо нэг дүнчүүр километр хол орших хоёр дахь гарагт нь ч дөхөж чадсангүй.

	Одны мандал болох хязгааргүй нэлийсэн тунгалаг хөх ягаан дөл дундаас, бүхнийг хуйхлах аймшгийн хайлмал хий маягийн бодис-протурберанц45 оргилон огторгуй руу сунайн харваж байв. Нэхэгч Эхнэр гялаан бол спектрийн хөх ягаан ба үл үзэгдэх хэсэг болох үлэмжийн хүчтэй квантын46 туяа цацраадаг лут эрчим хүчтэй од аж. Энэ од гурвантаа шүүлт бүхий хамгаалалтай нүдэнд ч гэсэн аминд халгаатай хий сүг сүүдгэнэх аймаар хоосон сэрэл үүслээ.... Гэрлийн шуурга нь одны таталтыг ялан давж маналзана. Шуурганы алсын дуулиа нь «Парус» хөлгийг айхавтар төвшин савчуулж байна. Сансрын туяа ба бусад догшин цацрагийн хэмжүүрүүд нь ажиллагаагүй болж байжээ. Бат хамгаалалттай атугай ч хөлгийн дотор аюултай ионжилт ихсэж байсан аж. Гаднах огторгуйн цөл рүү тэмүүлэх эрчим хүчний аймшгийн цацраг гааран агсарч, их хямралгүй (1020) киловаттын эрчим хүч ашиггүй замхарч байна хэмээн ойлгож болох байв.

	«Парус» хөлгийн дарга нь тун гүехэн, тунгалаг агаар мандалтай гурав дахь том гараг өөд болгоомжтой дөхлөө. Цэнхэр нарны галт амьсгаа нь гарагийн хөнгөн хийн бүрхүүлийг хөөн зайлуулсан бололтой. Түүний цаагуурх сүүдэртэй талаар нь урт сунаж сүүмийсэн гэгээ харагдана. Гарагийн агаар бүрхүүл нь газар дэлхийн ямар ч амьтан секунд төдий амьдарч эс чадах фторын эвдэн сүйтгэх ууршил, нүүрстөрөгчийн хорт исэл, идэвхгүй үхширмэл нягт хийнээс бүрдэнэ.

	Гарагийн хэвлийгээс пүлхийсэн шовх сарьдаг, хөвч нуруу, шинэхэн шарх мэт улайсан хөө мэт харласан эгц босоо хад цохио арсайж барсайжээ. Галт уулын лаваас тогтож, хар шуурганд нүдүүлсээр байж мөлийж гөлийсөн шил өндөрлөгт цус шиг улаарах галын өрвөлөг мэт санагдам хайлмаг магмын нурангиас үүссэн ангал ганга, нүх цөмөрхий харагдана.

	Гарагийн өдөр талд нь гялбам цэнхэртэй, шөнө талд нь пад хараар харлах өтгөн үнсэн чандруу өндөрт хөөрч хуйлрах аж. Цаглашгүй аранга цахилгаан зүг зүгтээ олон мянган километр үргэлжлэн цахилж, үхширмэл агаар нь элбэг цахилгаантайг гэрчилнэ.

	Тэртээ дээр бол лужир том нарны догшин хөх ягаан хий зэрэглээ, тэн хагасыг нь сувдархаг туяаран гялбалзах титэм халхалсан ар тэнгэр, тэртээ доор гариг дээрээ бол заяаны замбараагүй хад цохионы эрс ялгарах хундан улаан сүүдэр халж улайдсан огтроо, нугачаа, тойром, тасралтгүй гялбалзах ногоон цахилгаан л үзэгдэнэ...

	Энэ бүхнийг стереотеле дуран хараалж цахим хальс хүнээс гаргууд, төвөггүй яг хэвээр буулган авчэЭ.

	Гэхдээ энэ сансрын гаарах галт ертөнцийн дайсагналыг ухамсарч, араацалдах цэвдэг матери болон байгалийн гай гамшигт хар хүчийг халз сөрөн тэмцэгч манай аялагчдын дайчин оюун ухаан тэрхүү багажийг эзэмдэн жолоодож байлаа. Үзмэртээ ховслогдсон дөрвөн хүн «Парус» дөрөв дэх гараг руу явлаа гэж мэдээлэх дууг сонсоод сайшаах харцаар бие бие рүүгээ харжээ.

	Хэдэн секундийн дараа хөлгийн хэрсэнгийн дуран авайд Нэхэгч Эхнэр одны аймгийн захад орчих, хэмжээгээр Дэлхийтэй ойролцоо сүүлчийн гараг үзтэл томрон тодорлоо. «Парус» цочмог доошлов. Аялагчид гоо сайхан биш атугай ч, ядахдаа амьдралд тохирмоор ертөнцийг нээх эцсийн горьдлого болох сүүлчийн гарагийг яалаа ч гэсэн судлахаар лавтай шийджээ.

	Эрг Ноор «ядахдаа» гэсэн аргагүйдсэн үгийг санаандаа өгүүлснийг мэдэв. «Парус» хөлгийг жолоодон яваа хүмүүс ч мөн ийм бодол өвөрлөн, одны хүчит дуран авайгаар гарагийн гадаргыг харж байсан биз ээ.

	— «Ядахдаа»... Гуравхан үе энэ үгэнд Нэхэгч Эхнэр одны гоо сайхан гаргуудын тухай, орчлонт ертөнцийн уудмаас сувд эрдэнэ шиг гараг олох тухай мөрөөдлөөс хагацах хагацал багтжээ. Чухамхүү эл мөрөөдлийн төлөө Дэлхийн хэдэн хүн сайн дураар өөрсдийгөө дөчин таван жил одонд аялагч хөлөг дотор түгжиж, жар гаруй жил гарагаа орхиж одсон билээ.

	Тэрхэн мөчид Эрг Ноор энэ тухай бодоогүй, харин үзлэгтээ татагдаад, түүний бодол нь тал бөмбөрцөг стерео дэлгэцнээ үзэгдэх хэмжээлшгүй хол гарагийн гадарга дээр нисэж явжээ. Гэтэл энэ гараг нарны аймаг дахь ойрын хөрш, багын танил Ангараг гарагтай адилавтар байх нь энэ амар мэнд аялагсдыг гонсойлгож тэр амь үрэгдэгсэд хайран болжээ. Мөн л ямагт үүлгүй байх харавтар ногоон тэнгэр болох гүехэн тунгалаг хийн бүрхэвч, мөн л сөнөсөн уулын ор гүвээ гүдгэртэй цөл, тэгш эх газар байна. Ангараг дээр бол харин ч шөнө нь тасхийж жаварлаж, өдрийн температур нь эрс тэс хувьсаж байдаг. Тэнд борооноос тогтсон томхон шалбааг төдий хэмжээний, бараг бүрэн хатталаа ууршдаг жижиг жижиг намаг, хааяа хэдэн дусал бороо хаях юм уу, хяруу унадаг үхээнц хатангир ургамал ба нүхэнд хоргодох үлбэгэр, ёозгүй, өчүүхэн төдий амьдрал бий.

	Энэ гараг цэнхэр нарныхаа дэврэх дөлөнд шарагдаж, Дэлхийн хамгийн аагим цөл шиг халуу шатаж байдаг аж. Хариугүй жаахан уур чийг нь агаар бүрхэвчийн дээд давхаргад хөөрдөг, агаар мандлыг үргэлж бужигнуулдаг цахилгаан гүйдлийн шуурганд боссон тоосон товрог л нам тэгш асар уудам газрыг сүүдэрлэдэг байна. Энэ гараг бусдынхаа нэг адил бас хурдан эргэлддэг аж. Шөнийн сэрүүнд чулуулаг нь үйрч бутран элсэн тэнгис болно. Алсаас харахад тэнгис юм уу, эсвэл санаа дагасан ургамлын ширэнгэ гэмээр улбар шаргал, хөх ягаан, ногоон, цэнхэвтэр эсхүл гялбам цагаан асар их элсэн манхнууд гарагийг бүрхжээ. Ангараг гараг дээрхийг бодвол арай өндөр боловч мөн л сөнөмөл уулс нь гялганасан хар эсвэл хүрэн царцдасаар хучигджээ. Хэт хүчтэй хөх ягаан цацраг туяа бүхий цэнхэр нар нь эрдсийн зүйлийг задлан сарниулж, хөнгөн язгуур махбодыг ууршуулжээ.

	Цайран харагдах элсэрхэг нам газар өөрөө галын дөл бадруулах мэт үзэгдэнэ. Эрг Ноор Дэлхийн хүн амын олонх биш, зөвхөн өчүүхэн бүлэг хүмүүс эрдэмтэн байсан хуучин цагт уран зохиолчид, зураачдын дотор харь ертөнц дээр, өндөр температурт зохицож амьдардаг хүмүүс байх тухай мөрөөдөл дэлгэрэнгүй байсныг саналаа. Тэр бол хүний заяаны сүр хүчинд итгэх итгэлийг оргилуулсан суу бадрангуй, яруу сайхан мөрөөдөл байсан юм. Цэнхэр нарны гарагуудын аахилах галт амьсгаа дунд явсан эдгээр баатар энэ дэлгэцээр дэлхийн ах дүүстэй учирч байна!.... Олон хүнд, түүний дотор Эрг Ноорт их сэтгэгдэл төрүүлсэн нэг уран зураг өмнөд суурьшлын бүсийн дорнод төвийн музейд бий. Шатам халж, цайран мэлцийсэн тэнгэр, хараа хүрэх тэнгэрийн хаяанд манантан дуниарсан гал улаан цайдам, халуунаас хамгаалах скафандртай, нүүр царай нь үл мэдэгдэх, ер бусын тод хар хөх сүүдэртэй хүмүүсийн дүрс байдаг. Тэд хайлах шахам халсан ямар нэгэн металл байгууламжийн булангийн наана ихэд гайхалдан, маш цог жавхлантай байдлаар хөдөлгөөнгүй зогсжээ. Зэргэлдээ нь задгай тавьсан улаан гэзэгтэй нүцгэн хүүхэн зогсож байдаг. Гялбам гэрэлд гялалзах түүний арьс нь элснээс ч илүү туяарч, хөх ягаан ба бөөрөлзгөнө өнгийн сүүдэр нь сансрын хүчийг ялсан амьдралын ялалтын туг мэт зогсох үзэсгэлэнтэй гоолиг цогцсын хэв төрхийг дуурайлгажээ. Тэр зураг зоримог золбоотой боловч түүнийг зурсан үетэй жишвэл, эдүгээх Их Цагаригийн эринд улам ч гүн танин мэдсэн амин судлалын хөгжлийн бүхий л хуультай харших, үнэхээр бодитой биш туурвил билээ.

	Дэлгэцнээ үзэгдэх гарагийн гадарга өөдөөс нь цочмог ухасхийн ойртоход Эрг Ноор давхийв. Үл үзэгдэх нисэгч «Парус» хөлгийг уруудууллаа. Маш ойрхноор шовгор элс, хар цохио, ямар нэг гялтганасан ногоон үйрмэг талст жирэлзэн өнгөрөв. Одонд аялагч хөлөг гарагийн нэг туйлаас нөгөө туйл руу нь нарийн эрэмбэтэй ороонгуу нислээ. Ус болон ядаж хамгийн бүдүүлэг ургамлын амьдрал байх ямар ч шинж тэмдэг алга. Өнөөх л «ядахдаа»!..

	Амьдралгүй сансрын аглагт ангид бэдэж, улалзах цэнхэр нарны эрхэнд орсон хөлгийн өнчирч, ганцаардсан явдалд гуниг төрөх аж... Үгүй ядаж сөнөсөн амьдралын тэмдэг ч атугай олохыг чармайн, гарагийг ажиглаж зураг авсан тэр нөхдийн горьдлогыг Эрг Ноор өөрийн горьдлоготой адил ойлгож байлаа. Амьдралгүй, үхээнц уулын элдэв хэлбэр маягийн ангал, хад цохио, гуу жалгыг, хот, барилгын балгас байх магадгүй хэмээн хичээнгүй аждаг явдлыг ус, агааргүй, хоосон цөл гарагт нисэж очсон хэн бүхэн сайн мэдэх билээ!

	Хурц наранд хуйхлагдаж, агсрах шуурганд шалба цохигдон, ямар ч сүүдэргүй болсон алсын ертөнцийн өнгөн газар дэлгэцнээ хурдан үзэгдэж өнгөрөв. Эрг Ноор өөрийнхөө өнийн мөрөөдөл сүйрснийг ухаарч, цэнхэр одны хуйхлагдсан гарагуудын тухай хуурамч төсөөлөл яаж төрснийг сэхээрэх гэж чармайлаа.

	— Манай дэлхийн хүмүүс үүнийг мэдэж авмагц урам нь хугарна аа гэж амин судлагч Эон Тал аяархан өгүүлж, дарга руу ойртоод, — Дэлхийн олон сая хүн олон мянган жил Нэхэгч Эхнэр гялааныг харсаар ирлээ. Хайрлаж дурласан, хүсэж мөрөөдсөн залуус бүгд л зуны шөнө умардын тэнгэр өөд хараа тавьдаг сан. Цэнхэртэн гялалзах Нэхэгч Эхнэр од зун цагт бараг орой дээр байдаг, түүнийг шохоорхож сонирхоогүй байж болох уу даа? Бүр олон мянган жилийн чанад хүмүүс оддын тухай нэлээд их юм мэддэг байлаа. Этгээд гаж чиглэлээр сэтгэж байсны улмаас тэд, бараг гараг болгон гартай байдаг шиг, хүчтэй соронзон оронтой бөгөөд алгуур эргэлддэг од болгон гарагтай байдгийг сэдэж сэрдэхгүй байжээ. Тэд энэ хуулийг мэдээгүй атлаа бусад ертөнц, юуны урьд цэнхэр нар болох Нэхэгч Эхнэр одон дээр ах дүүс байх тухай санааширч байж дээ. Балар эртний аль нэг хэлнээс орчуулсан, цэнхэр одны рид хувилгаан мэт хүмүүсийн тухай сайхан шүлгийн орчуулгыг би санаж байна гэж ярилаа.

	— Би «Парус» хөлгийн мэдээний дараа Нэхэгч Эхнэр гялааны тухай мөрөөдөх болсон юм. Олон мянган жил хараа булаасан тэр алсын сайхан ертөнцүүд эдүгээ миний ч, мэргэн цэцэн, хашир догь өдий төдий хүний ч дурыг татахгүй гэдэг тодорхой боллоо, гэж Эрг Ноор амин судлагчид хэлэв.

	— Та одоо «Парус» хөлгийн мэдээллийг юу гэж тайлах вэ?

	— Хялбархан, «Нэхэгч Эхнэр одны дөрвөн гараг ямар ч амьдралгүй. Манай Дэлхийгээс илүү сайхан юм алга. Харих маань чухамхүү зол жаргал мөн!» гэж л тайлна.

	— Та зөв хэллээ! Яагаад түрүүн энэ тухай хэний ч санаанд ороогүй юм бэ? гэж Эон Тал дуу алдав.

	— Орсон ч байж болно. Гэвч одонд нисэгч бидний санаанд ороогүй юм даг. Одон Аяллын Зөвлөл ч бас санаагүй байх аа. Гэвч энэ бол бидэнд нэр төр л болно. Юу гэвэл, итгэл алдсан гонсрол биш, харин зоримог мөрөөдөл амьдралд дандаа ялдаг!

	Гарагийг тойрох нислэг дэлгэц дээр дууслаа. Гарагийн гадарга дээрх нөхцөлийг задлан шинжлэхээр буулгасан станц-роботын бичлэг залгаж гарав. Дараа нь геологийн бөмбөг47 хаяж, маш хүчтэй тэсрэлт болно. Эрдсийн тоосон товрогийн асар их үүл одонд аялагч хөлөг хүртэл хөөрч ирэв. Хөөрөг хүнгэнэж, хөлгийн бөөр дэх шүүлт сувгаар тоосыг сорж авлаа. Шарагдмал гарагийн элс ба уулын эрдэс нунтгийн дээжээр хэдэн силиколл гожгор сав дүүргэж, агаар бүрхүүлийн дээд давхаргын хийг кварц бортогонд авчээ. «Парус» хөлөг мэнд туулах тавилангүй байсан гучин жил нисэх замдаа буцаж оров. «Парус» хөлгөөр аялж амь үрэгдсэн баатруудын нөр их хөдөлмөр, тэвчээр хатуужил, чин зоригоор олж мэдсэн бүхнийг нь одоо түүний газар дэлхийн хань ижил «Тантра» хөлөг хүн төрөлхтөнд хүргэж өгнө...

	Бичлэгийн үргэлжлэл болох зургаан дамар ажиглалт бол Дэлхийн од судлаачид тусгайлан судлах юм уу, гол чухлыг нь Их Цагаригт шилжүүлбэл зохих зүйл байв.

	Цаашдаа «Парус» хөлгийн хувь зохиол болсон эвдрэл гэмтэл ба Т одтой хийсэн хүнд тэмцлийн тухай кино үзэх, ялангуяа зүрх шимшрүүлэх эцсийн дуу бичлэгийг хэн ч сонсохыг хүссэнгүй. Өөрсдөө амссан хэт хүчтэй сэтгэлийн донсолгоо бас л хэвээр байв. Бүх багийг сэрээх хүртэл үзлэгийг хойшлуулахаар шийдлээ. Хүнд сэтгэгдэлд донсолж хямарсан нөхөд нь амрахаар тарж, төв байранд дарга ганцаараа үлджээ.

	Эрг Ноор нурсан мөрөөдлийнхөө тухай дахиж бодсонгүй. Харин өөрийн ба «Парус» хоёр экспедицийн хүчин зүтгэл, гарз хохирлын үнээр олж авсан агаад хүн төрөлхтөнд аваачиж барих мэдлэгийн зовлонт дуслыг үнэлж үзэхээр оролдов. Эсвэл ихэд урам хугарсан төдийгөөс ололт нь гашуун санагдаж байна уу?

	Эрг Ноор амь зуух зовлон, байгаль ба бүдүүлэг нийгмийн аюул гамшгаас үүрд ангижирсан хүний нарийн төгөлдөр, мэдлэгт сонирхуу оюун билгийн шавхагдашгүй баялаг болох үзэсгэлэнт сайхан төрөлх гарагийнхаа тухай анх удаа бодож үзлээ. Урьд өмнө байсан зовж зүдэх, эрж хайх, бүтэлгүйдэх, алдаж буруудах урам хугарах явдал эдүгээ Их Цагаригийн эринд ч бий. Гэвч тэр бүгд бол эрдэм мэдлэг, уран сайхан, барьж байгуулах бүтээлч үйл хэргийн хүрээнд шилжжээ. Гагцхүү эрдэм мэдлэг, бүтээлч хөдөлмөрийн ач үрээр Дэлхий маань өлсгөлөн гуйланчлал, хүн амын хэт олшрол, халдварт өвчний гамшиг, хор хөнөөлт амьтны гай уршгаас ангижирч, түлш барагдах, химийн ашигтай язгуур махбодоор гачигдах хийгээд хүн цагаасаа урьд доройтож хөгшрөх өтөлж үхэх явдлаас аврагдлаа. Иймд «Тантра» хөлгийн аваачих мэдлэгийн өчүүхэн дусал бол мөн л нийгмээ тохижуулах, байгалийг танин мэдэхэд арав арван жилээр урагшаа шинэ шинэ алхам хийж яваа сэтгэхүйн хүчирхэг давшилтад нэмэр хандив болно!

	Эрг Ноор «Тантра» хөлгийн аяны шүүгээг онгойлгож, хар гараг дээрх одонд аялагч мушгиат хөлгийн өөдөөс металл бүхий хайрцгийг гаргалаа. Тунгалаг хөх тэнгэрийн өнгөтэй, гялтганах хүнд өөдөс, алган дээр нь лагхийн унав. Эрг Ноор өөрийн төрөлх гараг, нарны аймгийн бусад айл хөрш болон ойролцоо одод дээр ийм металл байхгүйг мэднэ. Энэ бол Дэлхийд ба Их Цагаригт Зирда гараг сөнөсөн тухай эдний дуулгах мэдээний дээр бас нэг хамгийн чухал сонсгол мэдээ болох нь лавтай...

	Төмөр од дэлхийд тун ойрхон байна. Одоо «Парус», «Тантра» хоёр хөлгийн туршлагыг харгалзан тусгай зэхэж бэлдсэн экспедиц хар гарагт очиход, тэр мөнх харанхуйд амьдардаг ямарваа хар загалмай, залхаг мэт төдий л аюултай биш болно. Тэд одонд аялагч мушгиаг хөлөг орох гээд бүтэлгүйдсэн билээ. Хэрэв яахаа сайтар бодох хугацаа байсан сан бол мөнөөх мундаг ороонго хоолой нь хөлгийн хөдөлгүүрийн системийн хэсэг мөнийг ойлгох байсан юм.

	Мангаст өөрийн эрхгүй ойртон очих үед түүнийг Низа биеэр хөндөлсөн хааж унасан тэр сүүлчийн өдрийн гайтай явдал экспедицийн даргын санаанд сэргэж босов. Эдүгээх эриний уужим талбиу, цэцэн цэлмэг, аймшиггүй чин зоригийг Дэлхийн балар эртний эмэгтэйчүүдийн амь үл хайрлах эрхэм журмын чин итгэлтэй хамтатган нэгэн биедээ нэгтгэж байсан энэ хүүхний бадрангуй идэр оюун билэг богино зуур цэцэглэх байж дээ...

	Пүр Хисс жижүүрийн халаа авахаар даргын ард чимээгүй ирлээ. Эрг Ноор номын сан-лаборатори луу гарсан боловч унтлагын гол байр тийш очдог гудам руу зүглэлгүй, шууд эмнэлгийн өрөөний хүнд хаалгыг нээв.

	Дэлхийн өдрийн сарних гэрэл эм ба багажийн силиколл шүүгээн дээр тусаж гялайгаад, рентгений аппарат болон зохиомол цусны эргэлт, амьсгалын багажийн металлаас цацран ойжээ. Экспедицийн дарга тааз хүрсэн нягт хөшгийг сөхөж, бүрэнхий дотор орлоо. Сарны гэрэлтэй адилавтар зөөлөн гэрэл ягаан болор силиколл дотор дулаан байдаг аж. Саад нэрвэгдсэн бүсгүйг гэнэт коллапс болохоос сэргийлэн, зүрхний лугшилтыг дэмжихээр асаасан хоёр тиратронны идэвхжүүлэгч дөнгөж сонстох төдий шад шад хийнэ. Ягаавтар мөнгөлөг гэрэлтэй хорго дотор сунайн хэвтэх Низа амар сайхан нойрсох мэт аж. Олон үеийн өвөг дээдсийн эрүүл чийрэг, цэвэр ариун, ханагар хангалуун аж байдал нь Дэлхийн хүчирхэг амьдралын хамгийн гоо сайхан туурвил болох хүүхэн хүний уян налархай, цог жавхлантай бие цогцсыг төгөлдөр боловсорсон, өө сэвгүй уран үзэсгэлэнтэй болгожээ. Тансаг баян устай гараг дээр төрсөн нь хүн төрөлхтний эрхэм зол заяа мөнийг хүн маш эрт цагт ойлгосон байлаа. Ус чийгийн ачаар тансаг ургамлын аймаг өрнөн дэлгэрээд, улмаар чөлөөт хүчилтөрөгчийн асар их нөөц бий болсон билээ. Тийм үеэс амьтны аймгийн амьдрал эрчимтэй үүсэж түгээд, олон зуун сая жилд аажмаар боловсрон төгөлдөржсөөр явж, улмаар сэтгэгч амьтан-хүн бий болох хүртэл дэлгэрэн хөгжжээ. Шигшигдэн шалгарах мухар сохор аажим хувьслын зам, хэчнээн хэцүү адармаатай урт удаан байх тусам сэтгэгч дээд амьтны бүтэц нь төчнөөн үзэсгэлэнтэй болж, гоо сайхан буюу орчин нөхцөл ба амьдралын шаардлагад зохилдож нийцэх нь төчнөөн нарийн боловсорсон байдгийг үй олон одны аймгийн гарагууд дээр хөгжсөн амьдралын агуу түүхэн баримт гэрчилж байна.

	Амьтай бүхэн ороонго замаар дэгжиж хөгждөг билээ. Эрг Ноор тэрхүү үлэмжийн агуу өгсүүр ороонго замналыг хүний нийгэм ба амьдралын жишээн дээр бодитой бодож төсөөлөв. Биологийн цогцолбор болох бие махбодын амьдрал ба үйл ажиллагааны нөхцөл нь хэчнээн бэрх байна, нийгмийн хөгжлийн зам нь хэчнээн ээдрээ ярвигтай байна, өөд өгсөх ороонгын «эргэц» нь төдий чинээ огцом шахуу байдаг. Тэгэхээрээ хөгжлийн явц нь төчнөөн алгуур удаан, үүсэж төрсөн амьд бүтцүүд өөр хоорондоо төсөрхөг, нэг загварын байдаг гэж Эрг Ноор анх удаа гайхам тодорхой ойлгожээ.

	Өөрөө цэнхэр нарны гарагуудыг гайхамшигтай хэмээн шунаж алдаа гаргаад, бас Низад буруу заажээ! Шинэ ертөнцүүд рүү хийх нислэг бол оршин суугчидгүй, аяндаа тохиносон ямар нэг гарагийг хайж нээхийг зорих биш, харин Нарны аймгийн энэ салаа дагууд хүн төрөлхтөн алхам алхмаар хийх утга учиртай давшилт, мэдлэг ба амьдралын... Низа шиг тийм... гоо сайхны ялгуусан аялал байх ёстой гэж боджээ.

	Тэгээд Эрг Ноор айхавтар гунигт гэнэт автаж, Низагийн силиколл хоргоны өмнө сөгдлөө. Бүсгүйн амьсгаа ч мэдэгдэхгүй, аниастай нүднийх нь доод аньсага дээр урт сормуусны нь хөх ягаан сүүдэр судалтан тусаж, уруулынх нь завсраар дун цагаан шүд нь гялалзаж байв. Зүүн мөр тохой, хүзүүний нь угаар хорт цахилгаан гүйдэл цохисон цайвар хөхөвтөр толбо харагдана.

	— Нойрон дундаа чи ямар нэг юм үзэж санаж байна уу? хэмээн Эрг Ноор гүн гашуудаж, тарчлах сэтгэл дотроо асууж, өөрийнх эр зориг лав шиг хайлан уярч, амьсгаа нь давчдан, хоолой нь зангирч байхыг мэдэрчээ.

	Экспедицийн дарга Низаг сэхэн амьдарч, жаргал эдлэхийг үнэн голоосоо уриалан гуйж байгаагаа түүнд мэдүүлэх сэн гэхдээ атгасан царвуугаа хөхөртөл мушгилжээ. Тэглээ гээд бужгар улаан гэзэгт хүүхэн огт хөдөлгөөнгүй, амьд цогцсыг төгс төгөлдөр хуулбарласан хундан ягаан гантиг сийлбэр шиг л байв.

	Эмч Лүма Лавси эмчилгээний өрөөнд чимээгүй ормогцоо тэнд хүн байгааг мэдлээ. Чингээд хөшгийг сэмхэн сөхөж харвал, өөрсдийн янаг амрагаас хагацаж гашуудсан олон сая эрчүүлд зориулсан гэрэлт хөшөө мэт хөдөлгөөнгүй өвдөг сөгдсөн даргыгаа үзжээ. Лүма нэг биш удаа энд Эрг Ноортой тааралдсан тул түүнийг зүрх шимшрэн өрөвдөв. Эрг Ноор гунигтай бослоо. Лүма бушуухан тулж очоод, мэгдэж доноголзон:

	— Би тантай ярилцмаар байна гэж шивнэв.

	Эрг Ноор толгой дохиж, хөшиг сөхөн хүзүүвч өрөөнд оронгоо хурц гэрэлд гялбаж анийв. Лүма сандалд суухыг урьсанд Ноор суусангүй, туяа цацрагийн мөөг дүртэй тулгуурыг түшиж зогслоо. Лүма Лавси түүний өмнө намхан нуруугаа чинээгээр эгцлэн өндөрсгөж, энэ ярианд нэлээд үүрэгтэй байхыг хичээжээ. Даргын харц түүнд хэлэх үгээ бодох зав өгсөнгүй.

	Эмч итгэл муухан эхэлж:

	— Та мэднэ дээ. Орчин үеийн мэдрэл судлал нь сэтгэлгээний ухамсарлах ба сэргээх хоёр салбарт сэтгэл хөдлөлийн үүсэх явцад нэвтэрч ороод байна. Сэхээрэл бол бие махбод, түүний дотроос мэдрэлийн систем, зарим талаар дээд мэдрэлийн үйл ажиллагааны зохилдоог жолооддог тархины уугуул эртний салбараар дэмжиж саатуулах эмийн нөлөөнд ордог юм гэв.

	Эрг Ноор хөмсгөө өргөсөнд. Лүма Лавси дэндүү тодорхой сунжруу ярьснаа мэдэж, 

	— Анагаах ухаан сэтгэлийн хүчтэй хямралыг захирдаг тархины зохих төвд нөлөөлөх боломжтой болсныг би хэлэх гэсэн юм. Би уг нь... гэтэл Эрг Ноорын нүдэнд ойлгосон тэмдэг дүрсхийж, хоромхон инээмсэглэлд нь тодорлоо.

	— Та миний хайр сэтгэлд нөлөөлж, намайг зовлонгоос салгая гэж байна уу? гэж дарга яаран асуув.

	Эмч тонгойв.

	Эрг Ноор талархан гараа өгөх ялдамд, татгалзан толгой сэгсэрч:

	— Сэтгэлийн эрдэнэс минь, намайг гарцаагүй шаналгадаг юм аа гэхэд би түүнийгээ юугаар ч солихгүй. Хэрэв зориг тэвчээрээс давамгай биш л бол зовлонгоос юм ойлгож, ойлгосноос хайрлан дурлах болж, улмаар тойрог битүүрдэг юм. Лүма та ачтай хүн юм. Гэвч хэрэггүй ээ! гэв.

	Дарга зуршлаараа шалмаг алхлан гарч одлоо.

	Ниссэнээс хойш арван гурван жил өнгөрч, электроны инженер, механикч нар аюул тохиолдсон юм шиг л төв байр, номын санд дэлхийн нэвтрүүлгийн телевизфон дэлгэц яаралтай тавьжээ. Дэлхийгээс агаар мандлаар дамжуулан орчлонд цацраадаг радио сүлжээний долгионыг хүлээн авч болох бүсэнд «Тантра» хөлөг орж иржээ.

	Төрөлх гарагийн дуу хоолой, ая уянга, дүр бараа, өнгө зүс нь жуулчлагчдыг баясгахын хамтад яарах сэтгэлийг нь бадрааж, сансрын урт удаан аяллыг бүүр ч тэсвэрлэшгүй болгов. «Тантра» хөлөг сансрын алсын аяллын ердийн долгионоор хиймэл дагуул 57-г дуудаж, Дэлхийн болон сансрын холбоо дамжуулах тэр хүчит станцын хариуг цаг тутамд хүлээж байв.

	Одонд аялагч хөлгийн дуудлага Дэлхийд ашгүй хүрчээ.

	Хөлгийн багийнхан бүгдээрээ унталгүй хүлээн авагчийнхаа дэргэд байцгаалаа. Дэлхийн арван гурав, хараат есөн жил сансарт аялсны дараа төрөлх эх Дэлхийнхээ аж амьдралд эргэж орлоо! Аялагчид дэлхийн мэдээг ханашгүй шунан угтаж, жирийн заншлаар хэн хүссэн бүхний тавьсан шинэ чухал асуудлыг орчлонгийн радио сүлжээгээр хэлэлцэх болов.

	Жишээ нь, хөрс судлаач Хэб Урын санал санамсаргүй дайралдаж, зургаан долоо хоногийн өргөн шүүмжлэл ба маш ярвигтай тооцоо гаргах шалтгаан болжээ.

	«Хэб Урын саналыг хэлэлцэгтүн!» «Энэ чиглэлээр боддог, ажилладаг хүн бүгд, түүнтэй ижил сэтгэмж юм уу зөрүү дүгнэлт бүхий хүн бүгд санал бодлоо гаргагтун!» хэмээн Дэлхийн дуу хоолой хангинав. Өргөн олноор хэлэлцүүлэх тухай энэ энгийн томьёолол аялагчдад баярлалтай сонстжээ. Хэб Ур хавьтаж болохоор цэнхэр ба ногоон нарны гарагуудыг зүйл зүйлээр судлах саналыг Одон Аяллын Зөвлөлд оруулсан юм санж. Түүний бодлоор тэдгээр ертөнц бол манай дэлхийн нөхцөлд хувьсахгүй тэсвэртэй байдаг эрдсийн найрлагыг энтропийн (энерги сарниж алдрахын) эсрэг тэсвэрлэх химийн түлхэц өгч чадах лут эрчим хүчийг ялгаруулан цацраадаг онцгой маягийн ертөнц юм. Эрчим хүч бол амьдрал мөн. Хийг бодвол ихээхэн хүнд эрдсээс бүтсэн амьдралын онцгой бүтэц нь дээд спектрт ангийн одны өндөр температурт болон догшин цацраг туяанд идэвхтэй байж болох аж. Хэб Ур Хөхдэй Мэргэн рүү явсан экспедиц тэнд ямар ч амьдралын тэмдэг олоогүй бүтэл муутай болсон явдлыг зүй тогтолтой юм, яагаад гэвэл хүчтэй соронзон орон байхгүй, хурдан эргэлддэг хос од мөн учраас л тэр хэмээн үзжээ. Хос од бол сансарт гарагийн системийг бий болгож чаддаггүй тухайд Хэб Уртай хэн ч маргаагүй боловч түүний саналын гол утгыг «Тантра» хөлгийн баг идэвхтэй эсэргүүцэхэд хүрэв.

	Эрг Ноор тэргүүтэй экспедицийн од судлаачид «Парус» хөлгийн авсан дүрс бичлэгээс Нэхэгч Эхнэр гялааныг анх үзсэн хүмүүсийн бодол санал болох сонсголыг бэлдэж явуулжээ.

	Ойртон ирж яваа одонд аялагч хөлгөөс ярьж байгааг Дэлхийн хүмүүс сонсоод ихэд шагшин магтлаа.

	«Тантра» Хэб Урын үндэслэлийг баримтлан экспедиц илгээж болохгүй гэсэн санал тавилаа. Үнэхээр ч цэнхэр одод бол хүнд нэгдлээс бүтсэн амьдралын хувьд элбэг хангалттай их эрчим хүч гаргаж өөрийн гарагийн гадаргын нэгж дээр цацраадаг. Гэтэл ямарваа амьд организм бол дотоод бүтэц бүрэлдэх, энгийн эрдэс ба хийн молекулын үлэмж ярвигжин төгсжих замаар термодинамикийн хоёр дахь хууль ба энтропийн эсрэг сөрж ажилладаг эрчим хүчний хаалт, шүүлт мөн. Тэгж ярвигжин төгсжих явдал нь гагцхүү туйлын урт удаан түүхэн хөгжлийн явцад, тэгэхдээ нэн удтал үргэлжлэх тогтвортой физикийн нөхцөлд л үүсэж болох юм. Гэтэл маш эрчимтэй цацрагийн гэнэ гэнэ нөөлөг болон үргэлжийн шуургаар ярвиг төвөгтэй нэгдлийг түргэн задалж устгадаг өндөр температуртай одны гараг дээр чухам тийм тогтвортой нөхцөл байхгүй байна. Тэнд эрдэс бодис хэдийгээр шоо дөрвөлжин атомын тор бүхий үлэмжхэн бат талстын тогтоцтой болдог боловч удтал оршин тогтдог юу ч байхгүй, байж ч болохгүй.

	«Тантра» хөлгийн эрдэмтдийн бодоход, Хэб Ур гарагуудын хөгжлийн үйл явцыг ойлгоогүй байсан өнө эртний од судлаачдын өрөөсгөл сэтгэмжийг давтсан байна. Гараг нэг бүрийн хөнгөн бодис алдран, огторгуйд сарнидаг. Ялангуяа цэнхэр нарны хүчтэй цоонолт ба туяаны даралтад хөнгөн элемент бүр ч их алдагддаг байна.

	«Тантра» хөлгийн эрдэмтэд цуврал баримт баталгаа дурдаад, цэнхэр нарны гарагуудын «хүндрэх» явц нь амьжрах тогтцыг ерөөс бий болгохгүйг нуталж сонсголоо дуусгав.

	Дагуул 57 одонд аялагч хөлгийн эрдэмтдийн татгалзааг Зөвлөлийн одон орон судлах оргилд шууд дамжуулжээ.

	Ингрид, Дитра, Кей Бэр, экспедицийн гишүүн бүр тэсэж ядан хүлээж байсан тэр мөч арайхийж боллоо. «Тантра» нислэгийн доод гэрлийн хурдаа сааруулж эхлээд, нарны аймгийн мөсөн бүсийг өнгөрч, Далайн Вангийн Гүлмэр саран дээрх одонд аялагч хөлгийн станцад дөхөж очлоо. Хэрэв «Тантра» цагт есөн дүнчүүр километр хурдтай хэвээр нисээд байвал Далайн Вангийн тэр дагуулаас таван цаг ч болохгүй Дэлхий хүрчих тул одоо тийм их хурд хэрэггүй байв. Гэтэл Гүлмэрээс нисэж эхэлсэн одонд аялагч хөлөг бүрэн хурдаа авахад Нарнаас өнгөрч, түүнээс үлэмжхэн холдсон байхаар хугацаа шаардагдана.

	Тийм учраас үнэт анамезоныг хямгадах ба хөлгийг нүсэр тоногоор дарахгүйн тулд Нарны аймаг дотор ионы шатахуунтай гараг хоорондын хөлгөөр нисдэг билээ. Тийм хөлөг нарны аймгийн дотуур гарагт цагт найман бум, хамгийн холын гадуур гарагт хоёр сая таван буман километрээс хэтрэхгүй хурдаар нисдэг байв. Далайн Вангаас Дэлхий хүртэлх ердийн нислэг нь хоёр хагас, гурван сар л байдаг юм.

	Гүлмэр бол маш том, хэмжээгээр Бархасбадийн гурав, дөрөв дэх мундаг Ганимеда, Каллисто сар болон Буд гарагаас ялимгүй бага учраас азот, нүүрсхүчил давамгайлсан агаар бүрхүүлтэй аж.

	Эрг Ноор Гүлмэрийн туйл дээрх станцын тэнүүн бөмбөгөр барилгаас хол зайдуу заасан талбайд одонд аялагч хөлгийг буулгав. Өндөрлөгийн бөөрөг дээр газар доогуур орон байр барьсан гүн жалгын орчимд хөл хориотой амралт сувиллын шилэн байшин гялалзаж байлаа. Аялагчид энд таван долоо хоног хүмүүсээс бүрэн тусгаар хөл хорионд байх болно. Энэ хугацаанд нарийн мэргэжлийн эмч нар аялагчдын биед харийн ямар нэгэн шинэ халдварт нян үүрлэсэн эсэхийг нягтлан шинжинэ. Халдварыг тоохгүй ахул аюултай уршиг гарна. Тийм тул оршин амьдрагчидгүй ч гэсэн харь гараг дээр буусан л бол одонд аялагч хөлөг дотор хэчнээн удаан аялсан ч бай, ялгаагүй хүн бүхэн заавал шалгалтад ордог журамтай. Станцаас одонд аялагч хөлгийг Дэлхий рүү нисэх зөвшөөрөл өгөхийн өмнө амралт сувиллын эрдэмтэд хөлгийн дотрыг мөн шалгаж шинжилдэг юм. Хүн төрөлхтөн хэдийнээ эзэмшсэн Сугар, Ангараг мэтчилэн гараг, зарим бага гараг дээр буусан хөлөг тэндхийн станц дээр хөл хорио өнгөрөөсний дараа л ниснэ.

	Амралт сувилалд байх үе нь одонд аялагч хөлөг дотор байхаас хялбар өнгөрнө. Энд ажиллахад зориулсан лаборатори, концертын танхим, цахилгаан ба хөгжим, ус, долгионы хэлбэлзлийн найрлагатай булхуур буйн гадна өдөр бүр уулаар юм уу амралт сувиллын хавиар хөнгөн скафандртай зугаална. Бас эндээс Дэлхийд мэдээ өгөхөд ердөө тавхан цаг шаардагдах тул байнга биш боловч төрөлх гарагтайгаа харилцаж болно!

	Силиколл хоргод байгаа Низаг сэрэмжлэн болгоомжлох бүхий л аргыг хэрэглэж, амралт сувилалд аваачлаа. Эрг Ноор, амин судлагч Эон Тал хоёр хамгийн сүүлд «Тантра» хөлгөөс гарав. Энэ бяцхан гарагийн татах хүч бага учраас гэнэт үсэрч дэгдэхгүйн тулд хоёул хүндрүүлэгч өмссөн боловч хөнгөн явж байв.

	Буудлын талбайн эргэн тойронд асаасан гэрэл бөхлөө. Гүлмэр сар Далайн Вангийн Наранд гэгээтэй өдөр талд оров. Гүлмэрээс гурван бум таван түмэн километр зайд орчих мундаг Далайн Ван гарагаас ойсон цэгээн цайвар гэрэл нь бүргэр ч гэсэн саран дээрх харанхуйг сарниулж, Дэлхийн өндөрлөг өргөргийн хаврын үдшийн цагаан гэгээ лүгээ адилавтар гэгээ түгээлээ. Далайн Вангийн эргэлтийг сөрөн дорноос өрнө рүү нисэх Гүлмэр Дэлхийн бараг зургаан хоногт өөрийн гарагийг нэг тойрдог, «өдрийн» үе нь далан цаг орчим. Тэр хугацаанд Далайн Ван өөрийн тэнхлэгээр дөрвөн удаа эргэдэг, харин одоо түүний манантах зээрэнхий дээгүүр Гүлмэрийн сүүдэр мэдэгдэм гүйх харагдана.

	Дарга амин судлагч хоёр ухаагаас хол зогсож байх бэсрэгхэн хөлгийг бараг зэрэг үзэв. Тэр бол бөгсөн бие нь цүлхгэр, тэнцүүрийн өндөр дэлтэй одонд аялагч хөлөг биш байв. Гоц шөвгөр хошуу, гулжгар их биетэйг бодоход гараг нислэгийн хөлөг баймаар мөртөө хитэг дээрээ бүдүүн цагаригтай, түүн дээр нь бас урт ээрүүл маягийн нэмэлт байгууламж байх нь мэдэх хөлгөөс ялгаатай аж.

	— Өөр хөлөг хөл хорионд байна уу даа? Одон Аяллын Зөвлөл ерийн журмаа өөрчилсөн юм болов уу? гэж Эон Тал асуув.

	— Түрүүчийн Одон аяллын экспедицийг буцаж иртэл шинийг явуулахгүй байх журмыг уу? Бид ч үнэхээр хугацаандаа багтсан, ганцхан Зирдагаас бидний явуулах байсан мэдээ л хоёр жил хожигдсон доо гэж Эрг Ноор хариуллаа.

	— Далайн Ванд очих экспедиц юм болов уу? хэмээн амин судлагч бодсоноо хэлэв.

	Тэд амралт сувилал хүртэлх хоёр километр замыг туулж, улаан хүрмэн чулуугаар чимж зассан өргөн дэвсэг дээр өгсөж гарлаа. Удаан эргэлдэх сарны энэ туйлаас харагдах Нарны бяцхан зээрэнхий хар тэнгэр дэх одод бүхнээс илүү тод гялалзаж байв. Дулаан скафандртай тэдэнд эндхийн зуун далан градусын тасхийм айхавтар хүйтэн нь ердөө л дэлхийн туйлын өвлийн хүйтний дайтай л мэдэгдэж байна. Хөдөлгөөнгүй агаар мандлаас хөлдүү аммиак юм уу нүүрсхүчлийн том ширхэгтэй цас удаан нэвсийн унах нь хавь орчиндоо дэлхийн лавсаа цас намуун малгайлан намирах төрх оруулах аж.

	Сэрүүн уур амьсгалтай өргөрөгт газар эдэлбэрээр амь зууж, түрүүчийн цаснаар ажил нь гүйцдэг байсан өнө үеийнхэнтэй адил Эрг Ноор, Эон Тал хоёр унах цасыг илбэдүүлсэн мэт харж байв. Үнэндээ ч энэ хачин цас мөн л тэдний ажил, аялал төгсөхийн угтал билээ.

	Амин судлагч өөрийн зөн билгийн сэрцийг дагаж даргадаа гараа өгч, 

	— Бидний үйлийн үр гүйцлээ. Таны ачаар бид мэнд гарлаа! гэв.

	Эрг Ноор эсэргүүцэн гар дохиж, 

	— Цөм амар, мэнд гэж үү? Би хэний ачаар мэнд байгаа юм бэ? гэлээ.

	Эон Тал мэгдсэнгүй.

	— Низагийн аврагдахад би итгэж байна! Эндхийн эмч нар нэн даруй эмчилж эхлэх бодолтой байна. Ерөнхий саа дайралтын лабораторийн удирдагч Грим Шараас заавар авчээ.

	— Юу болох нь тодроо юу?

	— Одоохондоо үгүй. Гэхдээ автономит системийн мэдрэлийн зангилааны химийн чанарыг өөрчилдөг цахилгаан гүйдлийн төрөлд Низа дайрагджээ гэдэг тодорхой байна. Түүний ер бишийн удаан нөлөөлдөг нөлөөг яаж арилгах аргыг таниваас бүсгүйг эдгээнэ гэсэн үг. Хэчнээн зуун жилийн турш эмчлэгдэшгүй хэмээн тооцогдож байсан сэтгэл мэдрэлийн ур угтай саа гарагийн нууц учрыг бид илрүүлж мэдсэн шүү дээ. Энэ тохиолдол гаднын хордлогоос шалтгаалсан боловч сэтгэл мэдрэлийн саатай ямар нэг төс байна. Миний олзны залхгийг амьд, үхсэн ялгаагүй шинжилсний дараа миний гар ч гэсэн дахиад наддаа захирагдах болно!

	Экспедицийн дарга ичгүүрээ мэдэж, хөмсөг зангидав. Түүний төлөө амин судлагч их юм хийснийг уй гашуудалдаа болж мартсан байв. Насанд хүрсэн эр гэхэд зохимжгүй юм боллоо! Эрг Ноор амин судлагчийн гарыг барьж, хоёр эрдэмтэн хуучны эрчүүдийн журмаар бие биеийг дотночлов.

	— Эон Тал та аминд халтай хар залхаг, нөгөөх загалмай маягийн махчин хоёрын эрхтэн нэг төрөл хэмээн бодож байна уу? гэж Эрг Ноор асуулаа.

	— Эргэлзэхгүй байна. Түүний баталгаа нь миний гар... гэж санаандгүй ёжилсноо амин судлагч өөрөө анзаарсангүй. Элбэг цахилгаантай гарагийн заяаны эзэд болох хар амьтдын амьдралын нийтлэг зохилдол нь цахилгаан хүчний хуримтлал болон дүрээ агшинд хувьсгадгаар л илэрдэг байна. Тэр амьтад яах аргагүй махчин араатан мөн. Харин тэндээ ямар амьтад тэдний зууш золиос болдгийг бид энэ хэр мэдэхгүй байна гэв.

	— Бидэнд юу тохиолдсоныг та санаж байгаа биз, тэгэхэд Низа...

	— Тэр өөр хэрэг. Би тэр тухай их бодсон. Аймшигт загалмай гарч ирмэгц маш их хүч бүхий хэт үл сонстох дуу хангинаж, бидний ухааныг эрхэндээ оруулсан билээ. Тэрхүү хар ертөнц дээр дуу чимээ нь ч гэсэн хар агаад сонстдоггүй аж. Мөнөөх амьтан үл сонстох дуугаар ухамсрыг дарангуйлан, одоо дэлхий дээр сөнөж арилсан анаконд мэтийн хорт аварга могойноос илүү хүчтэй ховсолдог байна. За, тийм л юм биднийг сүйтгэчих шахсан даа. Низа байгаагүй сэн бол...

	Экспедицийн дарга одоо Дэлхийг гийгүүлж байх Нарыг, бүүр түүхийн өмнөх үед, өршөөлгүй байгаль дунд дагжиж байх үед хүний найдлага болж байсан Нарыг харлаа. Нар бол шөнийн харанхуй ба гамшгийг хөөн тонилгодог оюун билгийн гэгээн хүчний бие дүр билээ. Чухам найдварын баярт оч л жуулчлалын шувтарга үед нь Эрг Ноорын дагуул боллоо...

	Гүлмэр станцын эрхлэгч нь Эрг Ноортой уулзахаар амралт сувилалд ирэв. Дэлхий экспедицийн даргыг дуудсан байв. Хөл цээртэй байранд эрхлэгч биеэр ирсэн явдал бол тусгаарлалт гүйцэж, «Тантра» арван гурван жилийн аяллаа дуусгах боломж олдсоны гэрч байв. Төдхөн экспедицийн дарга энгийн үеэсээ илүү нэгэн зүйлд их л санааширсан шинжтэй эгж ирээд:

	— Бид өнөөдөр нисэх боллоо. Дэлхийн Ван дээр хүдрийн шинэ орд эзэмших зорилгоор энд үлдээх гараг нислэгийн «Амат» хөлгийн зургаан хүнийг авч явахыг надаас хүсэж байна. Бид экспедицийн багийг ч, Дэлхийн Ван дээрээс тэдний цуглуулсан материалыг ч авч явъя.

	Энэ зургаан нөхөд ердийн гараг нислэгийн хөлгийг шинэчлэн тоноглоод хэмжээгүй эрэлхэг гавьяат үйлсийг бүтээжээ. Тэд Дэлхийн Вангийн өтгөн неон-метаны агаар бүрхүүл доор орж, тамын ёроолд шунгасан байна. Аммиакийн пиг харанхуй цасан шуурган дундуур, ган болд шиг мөсөн уулын лут шовх сарьдгуудыг мөргөхөөс секунд тутамд сэрэмжлэн ниссэн байна. Гэхдээ тэд цас мөсгүй уулын орныг олжээ. Эцсийн бүлэгт, Дэлхийн Вангийн тухай таавар тайлагдав. Энэ гараг манай нарны аймагт хамаагүй аж. Галактикийг гатлан явах замдаа манай Нарны аймаг эл гарагийг олзолсон юм санж. Тиймээс ч аглаг орчих бусад гарагаас Дэлхийн Ван үлэмж илүү нягтралтай байдаг учир тэр аж. Эдгээр шинжээчид энэ огт өөр ертөнцийн этгээд эрдсийг нээжээ. Жич нэг уулын хяр дээр, санаанд багтамгүй балар эртний ямар нэг иргэншлийн гэрч баримт болох бараг бүрэн эвдэрсэн барилгын ор буурийг илрүүлж онцгой чухаг нээлт хийжээ. Шинжээчдийн нээсэн олдвор баримтыг шалгах ёстой болно. Барилгын материалыг ухаалаг судлах явдал нь бас өөр нотолгоог шаардана... Тэгэвч тэд гайхам баатарлаг үйлс бүтээсэн нь илт байна. Манай одонд аялагч хөлөг баатруудыг Дэлхийдээ хүргэх болсонд би бахархаж байна. Тэдний яриаг сонсох сон гэхээс л тэсэж ядаж байна. Тэдний хөл хорио гурван хоногийн өмнө гүйцжээ... гээд Эрг Ноор урт яриагаа дуусгав.

	— Энд ч ихээхэн зөрчил байна даа! гэж Пүр Хисс дуугарав.

	— Зөрчил бол чин үнэний ачит эх нь билээ! гэж Эрг Ноор хуучны мэргэн үгээр одон орончид тайван хариулаад, — «Тантра» хөлгийг нислэгт бэлдэх хэрэгтэй! гэв.

	Сорилт шалгалтыг туулсан одонд аялагч хөлөг Гүлмэрээс хялбархан хөөрч, шар замын хэвтээд эгц босоогоор мундаг төгий гарган харваж одлоо. Шулуун замаар Дэлхийд хүрч болохгүй, учир нь хэзээ нэг үед Ангараг ба Бархасбадийн хооронд орчиж байгаад нарны аймгийн үлэмжийн аварга таталтад бяцлагдсан Фаэтон гарагийн үлдэгдэл болох бага гараг хийгээд солирын өргөн бүсэд ямар ч хөлөг сөнөх аюултай юм.

	Эрг Ноор хөлгийн хурдыг авхуулав. Дарга тогтоосон далан хоёр хоногт биш, харин анамезоныг хамгийн багаар зарцуулж, одонд аялагч хөлгийн лут лужир хүчийг ашиглан, тавин цагийн дотор баатруудыг Дэлхийд аваачихаар шийдлээ.

	Төрөлх гараг нь төмөр одны харанхуй ба мөст Дэлхийн Вангийн харанхуйг ялсан ялалтын баяр хүргэж буй нэвтрүүлэг огторгуйг нэвтлэн одонд аялагч хөлөг хангинан хүрэв. Дэлхийн хөгжмийн зохиолчид «Тантра» ба «Амат» хоёрын яруу алдарт зориулж зохиосон уянгын болон яруу найраг хөгжим тоглоцгоолоо.

	Сансар баяр ёслолын уянгаар нүргэлэв. Ангараг, Сугар болон бага гарагууд дээрх станцууд «Тантра» хөлгийг дуудан, баатруудыг хүндэтгэсэн нийтийн найруу эгшигт өөрсдийн эгшгийг хамтатгаж байв.

	— «Тантра», «Тантра», Эль Хомра дээр буух талбар өглөө! хэмээн Одон Аяллын Зөвлөлийн байраас хангинах дуун гарлаа.

	Сансрын төв буудал нь Умард Африкийн цөл байсан нутагт орших бөгөөд нарны алтан туяанд умбаж байх Дэлхийн агаар мандалд одон аялагч хөлөг шунган орлоо.

	 


ДОЛООДУГААР БҮЛЭГ : 4,750 МЮ ӨНГӨТ ФА-МИНОР СИМФОНИ

	Уужим асрын тунгалаг хуванцар ялтсан хана нь өмнөх тэнгис рүү харжээ. Адраас тусах цайвар гэрэл сарны туяатай харшлахгүй, харин ч аятайхан зохилдож, болхи хар сүүдрийг зөөлрүүлжээ. Тэнгисийн экспедицийнхэн ихэвчлэн асарт цугларч, гагцхүү хамгийн идэрхэн ажилтнууд нь сарны саруулд тэнгис дээр зугаалахаар шийдсэн байв. Зураач Карт Сан өөрийн туурвилын бие үлгэр болсон үзэсгэлэн гоо бүсгүйн хамт ирлээ. Экспедицийн дарга Фрит Дон алтлаг урт үсээ гэдрэг сэгсрэн байж Миико хүүхний олсон морийг шинжсэн тухай ярилаа. Баримлын өргөлтийн жинг мэдэх зорилгоор материалыг нь тодорхойлох болсонд санаандгүй зүйл илэрчээ. Ямар нэг хайлшаар өнгөлж далдалсан цэвэр алт байв. Хэрэв морь цутгамал цул бол усны даралтыг хасаад хасаад лав дөрвөн зуун тонн хүрнэ. Ийм лут юмыг өргөж гаргах тусгай тоноглолтой том хөлөг онгоц дуудах болжээ.

	Ховор чухаг металлыг ашиггүй дэмий хэрэглэж байсныг юу гэж тайлбарлах тухай асуудал гарлаа. Экспедицийн нэг ахлах ажилтан нь эрт цагт бүхэл бүтэн орны алтны сан хөмрөг алга болсон тухай домгийг түүхийн архивд үзсэнээ нэхэн санаж ярив. Эрт үед алт бол хөдөлмөрийн өртгийн жишиг болдог байжээ. Ард олныг тарчилгаж, хувхайруулж агсан зандалчин захирагч нь өөр оронд оргож зайлахаас аргагүй болсон аж. Тэр цагт янз бүрийн ард түмний харилцах явдалд хил хязгаар саад тотгор болдог байсан учир захирагч амь зулбан харьд тонилохын өмнө улсын алтны бүх сан хөмрөгийг хаман цөлмөж, уран дүрс цутгуулаад, улсын гол хотын хамгийн хүн олонтой байдаг талбайд тавьж нууцалсан тул алтыг хэн ч олж чадаагүй гэсэн байдаг. Бодвол үнэтэй биш хайлшны дотор ямар металл нууцалсныг тухайн үед хэн ч таамаглаагүй биз хэмээн түүхч өөрийн тааврыг нэмэн хэлэв.

	Энэ яриа сонирхол татлаа. Асар их хэмжээтэй алт олсон явдал хүн төрөлхтөнд тансаг бэлэг болов. Эл хүнд шар металл үнэт юмны бэлэг тэмдэг байснаа аль дивангарт больсон боловч цахилгаан төхөөрөг, эмнэлгийн хэрэгсэл, ялангуяа анамезон бэлдэхэд маш хэрэгцээтэй хэвээр байв.

	Асрын гаднах буланд Веда Конг, Дар Ветер, зураач Чара Нанди, Эвда Наль нар бөөгнөрөн суужээ. Рен Боз ирж халшрангуй зэрэгцэн суув. Мвен Мас л алга байлаа.

	— Мэдлэг ба техникийн эрчтэй өсөлтөөс уран бүтээлч, ер нь урлаг зайлшгүй ямагт хоцордог хэмээн таны батлан хэлдэг зөв байна гэж Дар Ветер ярилаа.

	Карт Сан түдгэлзэн:

	— Та нар намайг буруу ойлгожээ. Урлаг өөрийн алдааг хэдийн засаж, хүн төрөлхтний өмнө өөрийн үүргийг ойлгосон билээ. Урлаг хүнд нүсэр, агуу сүрлэг цогцолборыг туурвих, үнэн бодитой биш гадна талын өнгө үзэмж, сүр хүчийг дүрслэхээ больсон юм. Хүний сэтгэл хөдлөлийн талыг хөгжүүлэх явдал урлагийн хамгийн чухаг үүрэг болжээ. Гагцхүү урлаг л хүний сэтгэхүйн авир төрхийг төлөвшүүлэх ба хамгийн ээдрээтэй учралыг тусган ойлгоход сэтгэхүйг бэлтгэх увдисыг эзэмшдэг юм. Уянгат хөгжим, өнгө туяа, дүрс дүр л танин мэдэхийн дур хүслийг хялбархан татах анхны суурийг нь тавьж өгдгийг мэдэхгүй хэн байна даа?.. Хэрэв муйхардан, албаар хавчиж шахвал санаа сэтгэл эрхгүй боогдож түгжирнэ. Хүн төрөлхтөн сэтгэл хөдлөлийн талыг хөгжүүлэх, хүмүүжүүлэхийн төлөө тэмцэлд хэчнээн гашуун зовлон эдэлснийг хэнээс ч илүү түүхч та нар л сайн мэднэ дээ гэв.

	— Эрт урьд үед урлаг хийсвэр хэлбэрийг шохоорхдог удаа байсан даа хэмээн Веда Конг сануулав.

	— Үнэхээр бүхний охь манлай болсон оюун ухааныг урлаг дуурайж хийсвэрлэхийг эрмэлзсэн явдал бий. Урлагт онцгой байр эзэлж, өвөрмөцөөр бүрэн бодитой илэрдэг хөгжмөөс өөр хийсвэр урлаг яруу тод байж үл чадна. Тэр бол төөрөгдөл байсан юм.

	— Та ямар замыг ёстой зөв гэж үздэг вэ?

	— Миний бодоход, урлаг бол хүмүүсийн мэдрэл оюунд туссан ертөнцийн тэмцэл түгшүүрийн тусгал, тэгэхдээ зарим талаар нийтлэг зорилгын хяналтад байх амьдралын бие тодотгол юм. Тэр нийтлэг зорилгод нийцэх нь гоо сайхан мөн. Гоо сайхан байдаггүй бол амьдрал маань баяр жаргалгүй, утга агуулгагүй болно хэмээн би үзэж байна. Тиймгүй бол, ялангуяа амьдрал ба түүхийн мэдлэгээр дутагдалтай бол урлаг амархан гаж этгээд санаархал болж доройтно...

	— Урлагийн замнал нь зөвхөн ертөнцийг сэрэл төдий байх биш, харин ертөнцийг ялах, өөрчлөх замнал байгаасай гэж би ямагт хүсдэг гэж Дар Ветер хавчуулан хэлэв.

	Карт Сан зөвшөөрөн

	— Зүйтэй! Гэхдээ зөвхөн гадаад ертөнц төдийгүй, хамгийн гол нь хүний дотоод сэтгэл хөдлөлийн ертөнцийг шүү гэдгийг тодосгоё. Бүхий л зөрчлийг ухаарч гэмээ нь... хүнийг хүмүүжүүлнэ гэв.

	Эвда Наль чийрэг, халуун гараа Дар Ветерийн гар дээр тавьж:

	— Өнөөдөр та ямар мөрөөдлөөсөө ухраа вэ? гэж асуув.

	— Маш том мөрөөдлөөс... гээд үгээ таслав.

	Зураач яриагаа үргэлжлүүлж:

	— Өнө эртний олон нийтийн урлагийн бүтээл болсон кино, жүжиг, уран зургийн үзэсгэлэнгийн бичлэгийг үзсэн бидний хэн нь ч гэсэн манай орчин үзмэр, бүжиг, уран зураг хэчнээн гайхалтай төгөлдөр, гоё ганган агаад элдэв илүү өө сэвээс цэвэршсэн юм шиг санагддагийг мэднэ... Би уналтын эриний тухай ярьж байгаа юм биш шүү.

	— Олон үгтэйгээс биш ухаантай хүн юм гэж энэ завсар Веда Конг шивнэв.

	— Хүрээлэх орчныг хараад шигшиж авдаг ээдрээтэй үзэгдлийг зураач үгээр юм уу томьёоллоор илэрхийлэхэд хэцүү байгаа л даа гэж Чара Нанди өмөөрсөнд, Эвда Наль зөвшөөрч толгой дохилоо.

	— Миний хүслэн бол хүн хүнд байдаг сайхан санаа, дүр төрх, өнгө зүсний гуа сайхны уг язгуурын цэвэр өв үрийг нь нэг дүрд нэгтгэмээр байдаг юм. Өөр хоорондоо уусаад эдүгээгийн хүн төрөлхтнийг бүрэлдүүлж өгсөн өнө эртний арьстан тус бүрийн балар цагийн гуа үзэмжийн дүрийг дээд зэргээр сэргээн бүтээхийг хүсэж байна. Тухайлахад, «Гондваны охин» бол байгальтай нэгсмэл, үзэгдэл юмсын холбоог мэдэх мэдэц нь үүсвэр ухварын л мэдэц, нэвт шувт төрөлх зөн билгийн сэрэл мэдрэлийн цогцолбор юм.

	«Тетис буюу Газар Дундын тэнгисийн Охин» бол аймшиггүй уужим тэнэгэр, хязгааргүй олон янзаар үлэмж хөгжингүй сэрж сэтгэдэг, төрөлхийн зөн билгээр огт биш, харин сэтгэлийн хөдлөлөөр байгальтай нийлсэн шал өөр үе шат билээ. Эросын хүч бол хүний дэгжин дэвшихэд шууд, бүрэн захирагдсан байдаг. Тийм сэтгэл хөдлөлийн соёлыг бүтээж чадах хүний дүр нь Газар Дундын тэнгисийн балар эртний соёл буюу крит, этрүс, эллин, уугуул энэтхэгчүүдийн дотроос төрж бойжжээ. Миний аз болж Чараг олсон юм. Чарад эртний грек-крит бүсгүйчүүл болон Төв Энэтхэгийн нэлээд хожмын ард түмний шинж төрх санаандгүй нэгджээ.

	Веда зөв таасандаа инээмсэглэхэд, Дар Ветер 

	— Ондоо шилдэг дүр олоход ч бэрх биз хэмээн хүүхэнд шивнэлээ.

	— Хэрэв миний «Газар Дундын тэнгисийн охин» бүтэмжтэй болбоос гурав дахь санаархлаа заавал биелүүлэх хэрэгтэй болно. Тэр бол алтлаг, эсвэл шаравтар хүрэн үстэй, дөлгөөн тунгалаг нүдтэй, нуруу өндөр, ялимгүй аажуу хөдөлгөөнтэй, орчлонг шуналтай ширтэн харсан эртний орос, скандинав юм уу, англи ард түмэнтэй төсөрхөг умард зүгийн хүүхэн байх учиртай. Гагцхүү түүний дараа л би эднийгээ нэгтгэн орчин үеийн хүүхний дүрийг бүтээх ажилд орж болно. Гурван уугуул язгуурын бүх шигшмэл чанар тэр хүүхэнд шингэсэн байх болно.

	— Яагаад «хөвүүд» биш, дандаа «охид» байдаг билээ? гээд Веда жуумалзав.

	— Физиологийн хуулиар хүүхэн хүн ямагт илүү төгөлдөр, гоц цэвэр үзэсгэлэн гуа болсныг тайлбарлах явдалгүй биз... гээд зураач хөмсөг зангидлаа.

	— Гурав дахь зургаа бүтээх үедээ Веда Конгийг анзаараарай. Өөр ч... гэж Эвда Наль эхэлтэл, зураач түргэн босож:

	— Би анзаараагүй гэж та бодов уу? Одоохондоо ондоо дүр бүтээж байхад надад битгий ороосой л гэж би өөртэйгөө тэмцэж байна. Харин Веда... гэхэд цаадах нь жаахан улайсхийж:

	— Тэр хүүхэн ч хөгжим л мөрөөдөж байгаа вий. Харанхуй шөнөөр энд нарны төгөлдөр баян хуур байх нь харамсалтай! гэлээ.

	— Нарны гэрлээс хагас дамжуулагчаар ажилладаг систем юм уу? Тийм бол би хүлээн авагчийн гүйдлийг түүнд шилжүүлэн тавьж болно шүү гэж Рен Боз сандлын тохойвч дээгүүр тэгнэн хазайж асуулаа.

	— Удах уу? гэж Веда баярлан лавлав.

	— Цагийн ажил бий.

	— Больё. Цагийн дараа дэлхийн сүлжээгээр шинэ мэдээний нэвтрүүлэг эхэлнэ. Бид ажилдаа шимтээд, хоёр ч орой хүлээн авагчаа ажиллуулсангүй шүү.

	— Тэгвэл дуулаач, Веда. Карт Саныд феодалын нийгмийн харанхуй зуунуудын үеийн чавхдастай мөнхийн хөгжим бий гэж Дар Ветер хэлэв.

	— Гитар хөгжим гэж Чара Нанди залруулав.

	— Хэн тоглох вэ?.. Өөрөө туршъя байз, чадаж ч магадгүй.

	— Би чадна гээд Чара студиэс гитар авчрахаар болов.

	— Цуг гүйе гэж Фрит Дон хэллээ.

	Чара өтгөн хар гэзгээ адтай гэдэсхийн сэгсрэв. Шерлис хөшүүргийг эргүүлж, тэнгисийн булангийн дорнод эрэг туушдаа харагдахаар асрын хажуу ханыг онгойлгожээ. Фрит Дон том том харайлган одлоо. Чара тэргүүнээ гэдийсхийгээд л гүйчихнэ. Бүсгүй төдхөн хоцорсон боловч студид зэрэг хүрээд, гэрэлгүй харанхуй үүдээр харван орж, секундийн дараа гэхэд махран хурдлагч хоёр сарны гэрэлд гялалзах тэнгисийн хөвөөгөөр буцаж жирийлээ. Фрит Дон түрүүлж асар хүрсэн боловч Чара хажуугийн ханын онгорхой хавтсаар үсрэн өрөөнд түрүүлж оржээ.

	Веда магтан алга ташиж:

	— Фрит Дон чинь хаврын арван хурдын аварга шүү дээ! гэв.

	Чара Нанди бол балар эртний болон орчин үеийн хоёр шатны бүжгийн дээд сургууль төгссөн хүн шүү хэмээн Ведагийн ая өнгөөр Карт Сан дуу авалцлаа.

	— Веда бид хоёр ч мөн суралцсан, гэхдээ зөвхөн доод шатныхад суралцсан л даа гээд Эвда Наль санаа алдав.

	— Одоо бүгд л доод шатныхад суралцдаг юм чинь гэж зураач хорыг нь маажлаа.

	Чара бяцхан эрүүгээ жаахан өлийсхийгээд, гитарын чавхдасыг ягуухан товшиж эхлэв. Залуу хүүхэн биелээгүй мөрөөдлийн тухай өмнөд бүсээс саяхан дэлгэрсэн шинэ дууг ганиралтай бөгөөд уриалангуй өндөр өнгөөр аялав. Веда намуун өнгөөр аялан, Чарагийн ээдрэн түгдэрч байсан аяыг шулуусгаж өглөө. Хоёр дуучийн хоолой нь гойд ялгаатай мөртөө бие биеийг нөхөж маш сайхан хослов. Дар Ветер сарны гэрэлд мөнгөлөг өнгөөр цайрах сүлжмэл гэзэгтээ даруулсан мэт духайсхийж, хүлээн авагчийн удирдлага ширээг тохойлдож зогсох Веда, нүдний цагаан ба дун шиг шүд нь гоц гялалзан ялгарах бор царайтай, нүцгэн болцгор өвдөг дээрээ гитар тавиад бөхийн суух Чара хоёрын хэн нь илүү дуулж буйг ялгаж ядан дэмий л ээлжлэн харна.

	Дуу гүйцлээ. Чара чавхдасыг шийдгүйхэн өөр аялгуу руу шилжүүлэхэд Дар Ветер шүд зуув. Энэ бол нэг үе түүнийг Ведагаас холдуулсан, эдүгээ Ведад ч тамлалтай дуу байлаа.

	Чавхдас цочир цочир дангинаж, найрал эгшиг дараа дараа угсран гарснаа, авцалдаж амжилгүй тамирдан замхарна. Дууны аялгуу нь яг л тэнгисийн цалгиа хойно хойноос нэлмэлзэн ирж, агшинд элсэн харгиаг долоогоод, хязгааргүй харлах тэнгис рүү буцаж гулсан одох мэт тасалдангуй уянгалах аж. Чара юугаа мэдэх билээ. Хайрт хүнээ хаана явааг мэдэх, ойлгох, олохыг чармайж огторгуйн хүйтэн цөл дундуур Одноос одонд дуулиан цуурайтах янаг амрагийн... дууны үгийг хүүхний цээлхэн хоолой амьдруулав. Эрэлхэг эрэл хайгуулын хэргээр хязгааргүй сансарт одсон тэр хүн нэгэнт эгж ирэхгүй болсон яая гэх вэ! Түүнд минь юу тохиолдсоныг мэдэж ганц хоромд ч атугай зүрхний хүслээр, нинжин сэтгэлээр, халуун мэндчилгээгээр туслах сан гэсэн дуу юм! Веда дув дуугүй байв. Чара аягүй байдлыг мэдмэгц дуулахаа больж, босон харайж гитарыг зураачид шидэж өгөөд хөдлөхгүй зогсох, цайвар гэзэгтэй Веда руу гэмшингүй гилжийсээр явж очлоо.

	Веда мишилзэж:

	— Надад бүжиглэж өгөөч, Чара! гэж гуйв.

	Чара хүлцэнгүй зөвшөөрч толгой дохитол Фрит Дон хажуугаас:

	— Одоо нэвтрүүлэг эхэлнэ. Бүжгээ хүлээзнээч! гэлээ.

	Байшин дээрх сунадаг хоолой оройдоо байх дүгрэг металл дээр суурилсан найман ширхэг тал бөмбөрцөгтэй тоонолжин металл байгууламжийг өндөрт өргөж гаргалаа. Өрөө дүүрэн адангатай дуу хангиналаа.

	Нэвтрүүлгийн эхэнд умард суурьшлын бүсийн нэг ороонго хотыг үзүүлэв. Хот байгуулагчдын дунд цац маягийн хот барих, ороонго маягийн хот барих гэсэн уран барилгын хоёр чиглэл ноёлж байв. Хотыг заавал тэнгис юм уу, ихээхэн нуурын хөвөө дагуух аж амьдралд маш тааламжтай нутагт байгуулдаг бөгөөд эргэн тойронд нь автомат аж үйлдвэрийг бөөгнөрүүлэн, ойн ба нугын бүстэй салаавчилж байрлуулдаг билээ.

	Хотын барилгын нүүрэн тал нь агаар сайтай, нарлаг, тэнгэр, од харагдахаар саруул, өндөрлөг газрын бөөрөг өөд дээш дээш дэвсэглэн барьдаг. Барилгын ар талд нь, заримдаа гүн газар доор агуулах, хуваарилах төхөөрөмж, засварын дархны тасаг, гал тогоо, машины байр байна. Цамц маягтай хот барих талынхан нь хот төдий өндөр биш, багтаамж сайтай тул илүү тохиромжтой гэж үздэг байхад ороонго хот баригчид нь өөрийн туурвилыг километр илүүтэй сүндэрлүүлж байлаа. Тэнгисийн экспедиц оролцогчдын өмнө наранд өнгө солонгорсон олон сая хана, хайлмал чулуун дам нурууны шаазан ирмэг, зүлгэмэл металл холбоос гялалзуулсан огцом ороонго гарч ирлээ. Ороонгын эргэц нэг бүр нь хаяанаасаа төв рүүгээ ягуухнаар өгсөн өндөрсжээ. Өвч өндөр барилгуудын хоорондуур эгц гүн ангал гарчээ. Толгой эргэм өндөрт хөнгөн гүүр, тагт болон цэцэрлэг дүүжийжээ. Оч мэт гялалзах олон босоо гувгар хамрын өргөн суурь нь өчнөөн мянган гулдан хаалганы хоорондох лут лут шатыг тулж хашсан аж. Тэдгээр шат наад захын өтгөн ойн бүс рүү сацрах туяа маягаар шатлан дэвсэглэж байгуулсан цэнгэлдэх цэцэрлэгт хөтлөн аваачдаг аж. Гудамж нь мөн л хотын периметрээр дүүжин болон болор саравчтай дотуурх ороонго гудамж юм. Нийтийн тээврийн урт урт цуваа нь тууш тууш ховдлоор далд явах тул гудамжинд үл үзэгдэнэ.

	Ярилцсан, инээлдсэн, бодолхийлсэн хүмүүсийн зарим нь түргэн алхлан одож, зарим нь гулдан хаалган доор зугаалан холхиж, зарим нь баганын хоорондуур юм уу шатны гарц, дэвсгийн дүүжин дээвэр дээрх цэцэрлэгт буйдхан тухалж байв...

	Их хотын байдал удаан ч гарсангүй, залгаж ярианы нэвтрүүлэг эхэллээ.

	— Чиглэлт Цацрагийн Академиас шугам үсгийг электрон бичгээр солих тухай дэвшүүлсэн төслийг үргэлжлэн хэлэлцэж байна. Төслийг бүх нийтээр дэмжихгүй байна. Унших аппарат төвэгтэйд сүрхий зөрчил байгаа юм. Ном газар сайгүй хүний дагуул хань байхаа болих хэрэг. Төсөл гаднаасаа ашигтай мэт харагдавч батлагдахгүй ээ гэж ярилаа.

	— Удаан хэлэлцлээ дээ! гэж Рен Боз дурдав.

	— Нэг талаар бичлэг нь хорхой хүрэм жирийн, нөгөө талаар уншихад ярвигтай байдаг айхавтар зөрчил юм даа гэж Дар Ветер хариулав.

	Дэлгэцнээ харагдах хүн цааш залгаж:

	— Өчигдрийн мэдээлэл лавтай боллоо. Одон аяллын гучин долоодугаар экспедиц ярьж эхэллээ...

	Дар Ветер сэтгэлийн зөрчлийн хүчинд мэгдэн мэл гайхалзаж, нүдний булангаар харвал Веда Конг нүдээ ихэд дүрлийлгэн ягуухан босож байв. Сэжиг авсан Дар Ветерийн сонор нь Ведагийн амьсгаа давхцаж байхыг мэдэв.

	— Тэд дөрвөн зуун нэгдүгээр ам дөрвөлжний зүгээс айсуй. Хөлөг тун сая Далайн Вангийн тойрог замаас зууны нэг парсект байдаг минус-орныг48 гатлан гарчээ. Экспедиц хар нартай тохиолдсоны улмаас саатсан байна. Золоор хүний амь хохироогүй! Хөлгийн хурд нь үнэмлэхүй нэгжийн зургааны тав орчим байна. Арван нэгэн хоногийн дараа экспедицийг Гүлмэр станц дээр угтаж авна. Гайхамшигтай нээлтийн тухай мэдээг хүлээгтүн! хэмээн нэвтрүүлэгч дуусгалаа.

	Нэвтрүүлэг үргэлжилсээр байв. Бусад шинэ сонин дараалан яригдсан боловч хэн ч чагнасангүй. Бүгд Ведаг хүрээлэн ирж баяр хүргэлээ.

	Веда хацар нь улайсхийн, харцныхаа мухарт зовууриа нуугаад, инээмсэглэж байв. Дар Ветер ч явж очлоо. Түүний дотно, хэрэгтэй болсон гарын бат атгалтыг Веда мэдэрч, эгц харцтай нь тулгарав. Дар Ветер ингэж хараагүй уджээ. Урьд өмнө өөртэй нь түүний харьцдаг байсан харьцаанд ганьхралтай эр зориг нуугдаж байдгийг Веда мэднэ. Тэгээд ч Веда өөрийнх нь царай ганцхан баяртай төдий биш байгааг... Дар Ветер одоо ойлгож байна гэж мэдлээ.

	Дар Ветер хүүхний гарыг яаралгүй тавьж, амьхандаа давтагдашгүй ойлгомжтой мишилзээд даруй холдон явлаа. Тэнгисийн экспедицийн нөхөд машид сонирхон хэлэлцсээр байв. Веда хүмүүсийн хүрээлэл дунд үлдэж, нүднийхээ булангаар Дар Ветерийн хойноос ажиж байлаа. Дар Ветер лүү Эвда Наль явж очсон, минутын дараа Рен Боз нийлснийг харжээ.

	— Мвен Масыг олъё, юу ч мэдээгүй яваа. Эвда, хоёул явъя. Та бас явна биз дээ, Рен? гэж Дар Ветер мартсанаа санах мэт өгүүлж:

	— Бас би болох уу? гэсээр Чара Нанди хүрч ирлээ.

	Тэд зөөлөн цалгилах тэнгисийн хөвөө рүү явж очлоо.

	Дар Ветер сэвгэнэх салхи сөрөн зогсож гүн амьсгалаад эргэнгээ Эвда Налийн харцтай тулжээ.

	— Би байраасаа бүр явна хэмээн хүүхний харцанд Ветер хариуллаа.

	Эвда түүнийг сугадаж, нэг хэсэг цөм дуугүй явлаа.

	— Тэгэх хэрэгтэй юу, үгүй юу гэж би бодлоо.

	— Зүйтэй байх аа, таны зөв юм байна. Хэрэв Веда л... гээд Эвда дуугүй болов.

	Тэгэхэд нь Дар Ветер талархаж, гарыг нь аваад алгаар нь хацартаа наажээ. Рен Боз тэдний өсгий даран, Чарагаас болгоомжтойгоор хөндийрсхийн явахад, цаадах нь тоглоом тохуугаа нууж, түүнийг учиргүй дүрэлгэр нүднийхээ булангаар харан, ана мана зэрэгцэн алхална. Эвда сонстох төдийхөн хөхөрч, сул гараа шалавхан бодис зүйчид өглөө. Рен Боз гарыг нь шуналтай шүүрэн авахад, энэ бүрэг хүн яасан ч инээдэмтэй юм бэ дээ гэлтэй харагдлаа.

	— Таны найзыг хаана хайх болж байна даа? гээд Чара усанд тулж зогсов.

	Дар Ветер сайтар ажвал зурвасхан нойтон элсэн дээрх мөр сарны саруулд тов тодхон харагджээ. Мөрийг ажихад хоёр тавхай нь машинаар хэвлэжээ гэмээр геометрийн тэгшхэн хэмээр сарвайн, туйлын жигдхэн зайтай алхан оджээ.

	— Мвен Мас тийшээ явжээ хэмээн Дар Ветер хэсэг том чулуу руу заав.

	— Нээрэн түүний мөр мөн байна гэж Эвда батлан хэлэв.

	— Та яаж мэдээ вэ? гэж Чара эргэлзэн лавлажээ.

	— Алхалтын тэгш, жигдийг хар л даа. Анхан эртний анчид, мөн тэдний шинж төрхийг өвлөгсөд ингэж явдаг юм. Миний бодоход Мвен өөрөө эрдэмтэн хүн боловч бидний хэнээс ч илүү байгальд ойр дотно байдаг шиг надад санагддаг юм... Та ямар вэ, Чара? Би мэдэхгүй байна гэж Эвда бодолхийлж байх бүсгүй рүү эргэж харав.

	— Би юу? Ээ, үгүй шүү! Тэр байна! гэж Чара заалаа.

	Мундаг африк эр сарны туяанд зүлгэмэл хар гантиг мэт гилтгэнэн, ойролцоох хадан дээр гараад ирлээ. Мвен Мас хэн нэгийг занах мэт гараа сарвалзуулахад хүчирхэг цогцсын лут булчин зангиран бөндийх харагдлаа.

	— Хүүхдийн үлгэрт гардаг шөнийн сүнс гэдэг шиг! гэж Чара сэтгэл догдлон шивнэв.

	Мвен Мас ойртон айсуй хүмүүсийг үзээд хаднаас дэвхрэн бууж далдарснаа, хувцаслаад гарч ирлээ. Дар Ветер болсон явдлыг цөөн үгээр хэлсэнд Мвен Мас бушуу очиж Веда Конгтой уулзах болов.

	— Чаратай цуг оч л доо, бид эндээ жаал байя... гэж Эвда хэллээ.

	Дар Ветер салах ёсоор дохиолсонд африк эрдэмтний царайд ойлгосны шинж тодорч хүүхдэрхэг янзтай дэгдэлзэж, хэдийн мартагдсан салах ёсны үг шивгэнэлээ. Дар Ветер уярч, бодлогошрон зайлж явав. Эвда үг дуугүй дагалдав. Рен Боз мэгдэн эргэлдсэнээ Мвен Мас Чара Нанди хоёрын араас явжээ.

	Дар Ветер Эвда хоёр задгай тэнгисээс усан буланг ташаалж халхалсан хошуу хүртэл явлаа. Тэнгисийн экспедицийн асар том дүгрэг салуудын эргэн тойрон ассан олон дэнлүү тодоос тод харагдана.

	Дар Ветер элсэн дээрх тунгалаг завийг ус руу түлхэж оруулаад усны захад Элдагийн өөдөөс харж зогсоход, Мвен Масаас ч илүү хүглэгэр хүдэр байв. Эвда өлмийгөө өргөж, андыгаа үнсээд түүний бодолд хариулж:

	— Ветер минь, би Ведатай цуг байна. Бид хоёр манай бүсэд хамт очоод, ирэхийг нь тэнд хүлээнэ. Ажилд ороод мэдэгдээрэй. Танд туслахад би хэзээд баяртай байх болно... гэлээ.

	Эвда мөнгөлөг усан дээр яваа завины хойноос удтал харж зогсжээ.

	Механикчид яаралтай аккумлятор тавихаар ажиллаж байгаа хоёр дахь сал руу Дар Ветер сэлж очлоо. Дар Ветерийн гуйсан ёсоор тэд гурван ногоон гэрэл гурвалжлан асаав.

	Цаг хагасын дараа түрүүлэн нисэж ирсэн спиро онгоц салын дээр дүүжийж зогслоо. Дар Ветер унжуулсан өргөгч дээр гарч, хөлгийн гэрэлтэх өвчүүнээ агшинд үзэгдээд орцоор орж далдрав. Өглөөгүүр Ветер Зөвлөлийн одон орон судлах оргилоос холгүй байдаг, одоогоор хүлээлгэж өгөөгүй, хуучин байрандаа очив. Ормогцоо хоёр өрөөнийхөө үлээлгийн гуурсыг нээсэнд, эзгүйд нь хуралдсан бүх өлөн тоос хэдхэн минутад арилав. Тэгээд сүүлийн үед дасчихсан тэнгисийн үнэр авч, түүний шуугианыг сонсохоор өрөөний байцыг тааруулж тавиад, хананаас ор дэвсгэрээ гаргаж бөх нойрслоо.

	Ветер сэрэхдээ ертөнцийн өөдтэй өнгөтэйгөөс хагацсан юм шиг байв. Одоо Веда надаас холдлоо, нэг хэсэгтээ хол байх болно... Би байдлыг ээдрүүлэх биш, харин ч Ведад туслах ёстой! гэж боджээ.

	Дар Ветер сэргэх бүхээгт эрчлэн шаагих цахилгаанжсан хүйтэн усанд дагжиж чичиртлээ удаан цохиулан зогсоод сайхан сэргэв. Дараа нь телевизфоны аппарат руу очиж, гял цал болсон далавч самбарыг нь дэлгээд, ажилд хуваарилдаг ойрын станцыг дуудав. Дэлгэцнээ залуу хүний нүүр гарч ирэв. Хөвүүн Дар Ветерийг таньж, нэн эелдгийн шинж хэмээн үздэг мэдэгдэх төдий хүндэтгэлийн өнгөөр мэндчиллээ.

	— Би биеийн хөдөлмөртэй холбогдох, жишээ нь, Антарктидын хүдрийн уурхай мэт, удаан хугацааны хүнд хүчир ажил авмаар байна гэж Дар Ветер эхэлж хэлэв.

	— Тэнд орон тоо гүйцэд байгаа. Сугар, Ангараг, тэр байтугай Буд гарагийн хүдрийн орд газар ч гэсэн нэг адил. Хаана хүнд хүчир байна тийшээ л залуус адангалан тэмүүлдгийг та бэлхнээ мэднэ дээ гэж хариулав.

	— Үнэн, үнэн. Гэвч би тэр сайхан залуусын эгнээнд өөрийгөө оруулах аргагүй... За тэгээд одоо ондоо юу байна? Надад нэн даруй тийм ажил хэрэгтэй дээ.

	Дар Ветерт үл үзэгдэх хүснэгт рүү харж алгуурхнаар:

	— Хэрэв та уулын ажил гэж байгаа бол Дундад Сибирийн алмазын уурхай байна. Үүнээс гадна далай дээр хүнс үйлдвэрлэх сал-үйлдвэрт, Төвөдөд нарны илч хураах станцад орон тоо байгаа боловч хөнгөн л ажил даа. Өөр газар онцын хүнд ажил бас л алга даа гэв.

	Дар Ветер мэдээлэгчид талархаад, одоохондоо алмазын уурхайн орон тоог байлгаад, бодох хугацаа өгөхийг гуйлаа.

	Ветер хуваарилах станцыг залгаж, Сибирь орны газарзүйн мэдээллийн том төв болох Сибирийн ордтой холбов. Түүний телевизфоныг хамгийн шинэ бичлэгийн ой тойн машинтай залгасанд, Дар Ветерийн өмнүүр ойн өргөн хөвч зугуухан хөвөрч харагдлаа. Хэзээ нэг цагт тэндэх уудам орны мөнх цэвдэгт тархмал байсан намгийн сийрэг хар модны тайга арилж, ой шугуйн сүрт аварга болсон сибирийн хуш, өнө эрт бараг сөнөх шахсан америкийн секвой модны жавхлант ойд байраа өгчээ. Тэрхүү улаан иштэй аварга модод нь бетон оройвчтой толгодыг хүрээлэн үзэсгэлэнтэй сүндэрлэжээ. Толгодын доороос арван метр голчтой ган хоолой гарч, усны хагалбар дээгүүр төгийрөн даваад, ойрх голуудын усыг залгилан, улмаар хуваарьт юүлүүрт цутгаж байв. Мангас мэт шахуургуудын хүнгэнэлдэн шахах өчнөөн төчнөөн буман шоо метр ус нь алмаз хүдэржүүлэх хоолойгоор эрчлэн мушгирч, чулуулгийг няцлан, улмаар тунгаах өрөөний шүүрэн дээр олон арван тонн алмаз үлдээгээд, няцархай чулуулгийг хаман урсаж дахин гадагшаа олгойдон гарч байлаа. Саруулхан урт урт өрөөн доторх хүмүүс зөндөө олон ялгах машины ажиллагааг хянах багажуудын заалтыг ажиглаж сууна. Гялалзсан үйрмэг чулуу янз янзын хэмжээний шүүрээс хүлээн авах хайрцаг руу асгарна. Олон шахуурга станцын операторууд нь үргэлж өөрчлөгдөж байх чулуулгийн эсэргүүцэл, усны даралт ба зарцуулалт, уурхайн гүнзгийрэл, хатуу хэсгийн хаягдлыг, тооцох машины үзүүлэлтийг тасралтгүй хянаж байна. Дар Ветер Нарны туяанд умбах ойн баясгалант амьдрал нь түүний өнөөгийн сэтгэл санааны байдалтай нийцэхгүй хэмээн бодож, Сибирийн Ордноос телевизфоноо салгав. Гэнэт дуудлагын дохио жингэнэж, хөдөлмөр хуваарилах станцын мэдээлэгч дэлгэцнээ харагдан:

	— Би таны бодлыг лавлах гэсэн юм. Өмнөд Америкийн баруун эрэг хавийн, усан доорх титаны уурхайд орон тоо гарч, дөнгөж сая хүн шаардлаа. Өнөөдөр буй хамгийн хүнд хэцүү ажил энэ л болох нь... Харин тэнд яаран очих хэрэгтэй юм! гэв.

	Дар Ветер бачимдаж, 

	— Би Хөдөлмөрийн Сэтгэц-Физиологийн Академийн ойрын станцад сэтгэц-бие бялдрыг шалгуулж амжихгүй шүү гэв.

	— Таны түрүүчийн ажил дээр жил бүр заавал хийж байсан шалгалтын нийлбэрээр үзэхэд одоо сорилго хийлгэх шаардлагагүй байна.

	— Тэгвэл мэдээ явуулаад, надад солбицлыг өгөөч! гэж Дар Ветер дороо хариуллаа.

	— Ороонгуу замын өрнөд салбар, өмнөдийн арван долоодугаар салаа, станц 6Л, зогсоол Км40. Урьдчилан мэдэгдье гэв.

	Дэлгэц дээрх төв царай алга боллоо. Дар Ветер аминыхаа жижиг сажиг хогшлыг эмхэлж, дотно нөхдийн дүр, дуу болон өөрийнхөө хамгийн чухал санаа бодлын бичлэг хальсыг бяцхан хайрцагт хийв. Хананаас эртний оросын уран зургийн хроморефлексийн хуулбар49, ширээн дээрээс Веда Конгтой төстэй жүжигчин Белло Галийн хүрэл баримлыг авчээ. Энэ бүхнээ цөөн хувцасны хамт, шугаман тэмдэг ба товойлгон дугариглаж цохисон тоотой хавхаг бүхий хөнгөн цагаан хайрцагт хийжээ. Дар Ветер өгсөн солбицлоор ханан дахь таглааг нээж, хайрцгаа түлхсэнд үзүүргүй хөврөх тууз шүүрэн аваад арилав. Дараа нь Дар Ветер өрөөнүүдээ шалгалаа. Гараг даянд орон байрыг цэвэрлэх тусгай хүмүүс байхгүй болсоор олон зуун өнгөрчээ. Хүн бүр туйлын нямбай, сахилгатай болсны дээр орон сууц, олон нийтийн барилгын системийг цэвэрлэх, үлээх автоматын хамт маш чанд чамбай тохижуулдаг тул оршин суугч бүр байраа цэвэрлэж заншжээ.

	Өрөөг шалгаж гүйцмэгц, Дар Ветер хаалганы дэргэдэх оньсыг доош эргүүлж, байр суларсныг сууц хуваарилах станцад мэдэгдээд гарч одов. Сүү шиг өнгийн ялтсаар шиллэсэн гадуур гудам Наранд хэдий халавч, хавтгай дээвэр дээр нь тэнгисийн сэрүүн салхи ямагт сэвэлзэж байдаг. Ханан хээтэй барилгуудын хооронд өндөрт дүүжлээстэй хөнгөн явган гүүрнүүд агаарт элэн халих мэт харагдаж, яаралгүй зугаалахыг урих боловч Дар Ветерт зугаалах зав чөлөө даанч байсангүй. Ветер газар доорх соронзон-цахилгаан шуудан тасаг руу автомат хоолойгоор бууж очмогц түүнийг одой вагоноор Ороонгуу замын станц дээр аваачжээ. Тэгээд Дар Ветер өрнөд салбарын холбоос төгий замтай умардын Берингийн хоолой тийш явсангүй. Тэр замаар Өмнөд Америк хүртэл явахад, арван долоодугаар салааг хүрэхтэй адил бараг дөрвөн хоног аялах хол зам билээ. Умард ба Өмнөд суурьшлын бүсийн өргөрөг дагууд ачааны хүнд спиро онгоц гараг тойрон далай дээгүүр хөндлөн нисэж, Ороонгуу замын салбарыг холбож байдаг. Иймд Дар Ветер агаарын ачаа тээврийн эрхлэгчид үнэнээ учирлан үнэмшүүлж, спиро онгоцоор зам дөтлөх бодолтой, Төв салбар замаар Өмнөд суурьшлын бүс хүртэл явлаа. Ингэвэл зам явдал гуч хүртэл цаг богиносохоос гадна, Одон Аяллын Зөвлөлийн тэргүүн Гром Ормын хүүтэй уулзаж чадах байв. Гром Орм түүнийг хүүгийнхээ халамжлан сургамжлагчаар сонгож авсан билээ.

	Хөвүүн том болоод одоо Баруун Африкт намгийн хяналтын албанд ажиллаж байгаа, хойтон жилээс Геркулесийн арван хоёр сайн үйлсийг бүтээж эхэлнэ.

	Дэлхийн улирсан үеийн ад зэтгэрээс далайд махчин акул, халуун орны намагт бузар шавж, цус сорогч ба хорт мөлхөгч, суурьшлын бүсэд өвчин үүсгэх бичил биетэн, адгуус амьтны халдварт нян учир үл мэдэгдэх шалтгаанаар гарагийн аглаг буйд хэсэгт байн байн бий болох юм уу, хээр тал, ойн бүсэд гал түймэр гарах явдлыг хянан сэргийлэх, илрүүлэн устгах хяналтын албанд эс дурлах идэр залуу байх уу даа? Амьдралын хорт бүтэцтэй хэзээ ч тасралтгүй тэмцдэг юм. Устгаж сөнөөх шинэ хэрэгслийг бичил махбод, хорхой шавж, элдэв мөөгөнцөр сөрөн эсэргүүцэж, хамгийн хүчтэй химийн бодисыг тэсвэрлэдэгт шинэ янзын штамм ба шинэ дүртэй болоод л гарч ирдэг байжээ. Гагцхүү Эвлэлдэн Нэгдсэн Ертөнцийн Эринд л хүчтэй антибиотикийг хойчийн аюултай уршиггүй зөв хэрэглэж сурсан билээ.

	«Дис Кен намгийн харуулд томилогдсон явдал бол бүр идэр наснаасаа буурьтай ажилтан болон эхэлж буй хэрэг» гэж Дар Ветер бодлоо.

	Их Цагаригийн эриний бүх хүүхдийн нэг адил Гром Ормын хүү ч мөн умард бүсийн тэнгисийн эргийн сургуульд хүмүүжжээ. Хөвүүн мөн тэнд сэтгэл судлалын АПТ станцын анхны сорилтыг давсан аж.

	Залуучуудад ажил даалгахдаа идэр хүний алсыг зорьж тэмүүлэх, үүрэг хариуцлагаа дэвэргэн мэдрэх ба өөрийгөө хэт өргөмжлөх зэрэг тэдний сэтгэцийн онцлогийг ямагт харгалзаж үздэг юм.

	Асар том вагон ямар ч нүргээнгүй урсгал зөөлөн давхина. Дар Ветер тунгалагхан дээвэртэй дээд давхарт гарлаа. Их Замын хоёр талаар ч, тээр доор ч барилга, суваг, ой шугуй, уулын оргил тагт гүйн өнгөрч үзэгдэнэ. Тариалан ба ойн бүсийн завсарт байх нарийн зурвас бүсэнд оршдог олон автомат үйлдвэрийн «сарны» шилээр хийсэн пөмбөгөр орой нарны туяанд гялбам гялалзана. Болор барилгын доторх олон мундаг машины бараа бүдэг бадаг данхайж харагдана.

	Зохиомол чихэр хялбархан бэлтгэх аргыг боловсруулсан Жикн Кадын гэрэлт хөшөө халти үзэгдэн өнгөрч, Замын хангай хаалганы цогцолбор нь халуун орны тариалангийн бүсийн ой шугуйг хагалж эхлэв. Янз бүрийн өнгийн навч, холтостой, янз бүрийн хэлбэр дүрстэй, өндөр нам ойн зурвас ба шугуй хараа үл хүрэх алсад үргэлжилжээ. Хуваасан талбайн завсрын тэгш нарийн замаар ургац хураагч, тоос хүртээгч, тоо бүртгэгч олон машин алгуурхан мөлхөж, аалзны шүлс мэт сүлжээ утас гялтганан харагдана. Боловсорсон алтан шаргал тариан талбай нь элбэг дэлбэгийн бэлэг тэмдэг болж байсан үе бий. Харин эдүгээх Эвлэлдэн Нэгдсэн Ертөнцийн эринд нэг наст таримал ургамал эдийн засгийн хувьд нэгэнт ашиггүйг ойлгож, газар тариаланг дан ганц халуун бүсэд шилжүүлснээр эрт цагт жил болгон их хөдөлмөр зарцуулдаг байсан өвслөг ба бутлаг ургамлыг тарихаа больсон юм. Их Цагаригийн эринээс олон зуун жилийн урьд урт насалдаг, хөрсний шимийг бага иддэг, тааламжгүй уур амьсгалд тэсвэртэй модод хөдөө аж ахуйн үндсэн ургамал болсон билээ.

	Мянган зүйл тансаг уурагтай талх тариа, жимс, жимсгэнэ, самрын модны иш бүр нь шим тэжээл ихтэй арвин ургацыг центнер центнерээр өгч байна. Ёстой л нэг үр төлийн тэнгэр Церерийн бүслүүр болсон хэдэн зуун сая гектар талбайтай үр жимсний үлэмжийн ойн зэргэлдээ хоёр бүслүүр гарагийг ороосон юм. Хоёр бүслүүрийн хоорондох экваторын шугуйн бүс болох цагаан, хар, хөх ягаан, ухаа ягаан, алтлаг, саарал өнгө өнгөөр торго мэт солонгорох, яс шиг хатуу, алим шим зөөлөн, усанд чулуу мэт живдэг, үйс мэт хөвдөг төрөл бүрийн модоор гарагийн хэрэгцээг хангадаг халуун орны чийглэг ой үргэлжилж байна. Энд нийлэг давирхайнаас илүү хямд, техникийн ба эмчилгээний эрхэм чанартай олон арван зүйл давирхай олборлодог билээ.

	Ойн аварга моддын орой нь Ороонго замын даланд хүрч, хоёр талд сэрчигнэх навчис халиуран хязгааргүй ногоорно. Ойн үзэсгэлэнт цоорхойд барьсан өндөр металл тулгууртай байшин ч, наян метр өндөр модыг гуалин, дүнз, банз болгоод ялгаж хураадаг увдистай аалз янзын хачин машин ч энэ битүү өтгөн шугуй дотроос үл үзэгдэх аж.

	Экваторын алдарт уулсын бөндгөр орой солгой талаас харагдлаа. Түүний нэг болох Кени уул дээр Их Цагаригийн холбооны байгууламж оршино. Далай шиг их ой зүүнээ хоцорч, хадархаг өндөрлөг нутгаар солигдов. Хоёр хажуугаар цагаан цэнхэр өнгөтэй шоо дөрвөлжин барилгууд ярайжээ.

	Хөсөг зогсмогц, Дар Ветер ногоон шилээр өнгөлсөн уужим талбайтай Экватор станц дээр буув. Атлассын хушны хөхөвтөр бараан саарал навчны наламгар титэм дээгүүр хэцэлсэн явган гүүрний орчимд, Луалаба голоос авчирсан цагаан шаазан шиг аплит50 хэмээх цахиур чулуун цац сүндэрлэжээ. Цацын мухар орой дээр Дайсагналт Ертөнцийн эриний ажлын бадайтай хүний гэрэлт хөшөө байна. Тэр хүн баруун гартаа алх барьсан, солгой гартаа радио дамжуулагч антены дөрвөн савхтай, гялалзсан бөмбөрцгийг экваторын цайвар тэнгэр өөд өндөр өргөжээ. Энэ бол Дэлхийн анхны хиймэл дагуулуудыг зохион бүтээж хөдөлмөр, шинэ бүтээл, эрэлхэг зоригийн гавьяа байгуулсан хүмүүсийн гэгээн дурсгал юм. Бөмбөрцгийг тэнгэр өөд шидэж буй мэт гэдэсхийсэн энэ хүний бүхий л бие нь бадрангуй хүчин зүтгэлийг илтгэжээ. Хөшөөний суурийг хүрээлэн байгаа хуучны костюмтай хүмүүсийн хүчин чармайлт нь энэ хүний нэгэн биед шингэн хуралджээ.

	Дар Ветер ирэх болгондоо энэхүү дурсгалын хөшөөний дүр бүрийн нүүрийг ямагт сэтгэл догдлон ширтдэг билээ. Хамгийн анхны хиймэл дагуулуудыг бүтээн байгуулж, сансрын босгон дээр анх гарсан хүмүүс бол оросууд буюу өөрийнх нь дээд сурвалж болох гайхамшигт ард түмэн байсныг Дар Ветер мэднэ. Тэр ард түмэн шинэ нийгэм байгуулахад ч, сансрыг эзэмшихэд ч анхны алхмыг хийжээ...

	Дар Ветер энэ удаа ч тэр өнө эртний баатруудын дүрийг дахин харах, орчин үеийн хүмүүс лүгээ тэд юугаараа ижил, юугаараа ялгаатайг нь хайхын тулд урьдын адил гэрэлт хөшөө тийш явлаа. Нарны туяанд гялбам ойж гялтганах хөшөөний цацыг хүрээлсэн Өмнөд Африкийн лейкондендрон51 модны хөвсгөр, мөнгөлөг мөчир доороос хоёр гоолиг залуу гарч ирж зогссоноо, нэг нь Дар Ветер лүү хар хурдаар харайлгав. Хөвүүн хоёр гараар Ветерийн ханхар мөрийг тэврээд түүний холбоо хөмсгөн доорх болд өнгийн нүдний дүнсгэрдүү харцтайгаа зохилдоогүй гэнэт баясаж мишилзэх хошуу, том хамар, зантгар эрүүтэй эрэмгий танил нүүрийг битүүхэн ажлаа.

	Өмнөд Хаалга одны ордын гарагийн аймаг дахь баазыг байгуулагч, гурав гурван жилээр арван таван жил дараалан Одон Аяллын Зөвлөлийг тэргүүлж буй цуут хүний хүүг Дар Ветер дотроо сайшаан харав. Гром Орм зуун гучаас доошгүй настай, Дар Ветерээс гурав дахин ах хүн билээ.

	Дис Кен өөрийн нөхөр, хархан үст хөвүүнийг дуудаж:

	— Миний эрхэм анд Тор Ан, хөгжмийн зохиолч Зиг Зорын хүү. Бид намагт хамт ажилладаг, хамт сайн үйлсээ бүтээж, цаашид хамт ажиллах хүсэлтэй байдаг юм гэж Дис ярилаа.

	— Чи удамшлын залуурдлагыг сонирхдог хэвээрээ юу? хэмээн Дар Ветер асуув.

	— Хэвээрээ! Тор эцэг шигээ хөгжимчин учраас бас миний дурыг татдаг юм. Тор, бас найз бүсгүй нь... хоёулаа амьд махбодын хөгжлийг ойлгоход хөнгөвчилдөг хөгжмийн салбарт, өөрөөр хэлбэл, махбодын бүтцийн симфонийг судлах талаар ажиллах мөрөөдөлтэй улс.

	— Чи нэг л бүрхэг яриад байна даа гээд Дар Ветер хөмсөг атируулав.

	— Би олигтой хэлж чадахгүй байна. Тор эрхбиш дээр хэлэх байх гэж Дис мэгдлээ.

	Нөгөө залуу улайсан боловч сорих харцыг дааж:

	— Эхийн эсээс амьд махбод хөгжих үед молекулын ая найргаар бойжин торнино гэж Дис удамших жам явцын хэм хэмнэлийн тухай хэлэхийг хүсэж л дээ. Анхдагч хос ороонго нь хөгжмийн симфонийн өрнөлтэй адилавтар суурь дэвсгэр дээр өрнөн хөгжинө. Өөрөөр хэлбэл, амьд эсийн махбод бүрэлдэн тогтох замнал нь хөглөг байдаг! гэлээ.

	Дар Ветер гайхаж:

	— Тийм үү?... Тэгвэл тануус чинь амьтай, амьгүй материйн бүх аажим хувьслыг ямар нэг агуу их симфонид оруулах нь шив дээ? гэж лавлав.

	— Энэ симфонийн замнал, хэмлэлийг физикийн үндсэн хууль л тодорхойлно. Гагцхүү тэр хөглөг кибернетикийн52 механизмын замнал яаж тогтсон, хаанаас мэдээлэл авдгийг л ойлгох хэрэгтэй хэмээн Тор Ан идэр насны ялагдашгүй итгэлээр баттай өгүүлэв.

	— Хэний үзэл юм бэ?

	— Миний эцэг Зиг Зорынх. Эцэг маань саявтархан сансрын арван гуравдугаар 4, 750 мю өнгийн аялгуут Фа-минорын симфонийг өргөн түмэндээ толилуулсан даа.

	— Тэр симфонийг заавал сонсоно! Би цэнхэр өнгөнд дуртай... Харин та нарын нэн ойрын төлөвлөгөө чинь Геркулесийн сайн үйлс болно. Танууст юу ногдсоныг мэднэ биз?

	— Зөвхөн эхний зургааг нь мэднэ.

	— Өө нээрэн, эхний хагасыг нь биелүүлсний дараа нөгөө зургааг нь ногдуулдаг л даа гэж Дар Ветер дурсан санав.

	— Дундад Азийн Кон-и-Гүт агуйн доод давхрыг цэвэрлэж, очиж үзэхэд тохиромжтой болгож засна гэж Тор Ан хэллээ.

	— Уулын цавчим хэцийг нүхэлж Мэнтал нуур луу зам гаргах, Аргентины хуучин үр тарианы ойн төглийг сэргээх, Тринидадын хавийн саяхан өргөгдсөн мужид том нядмар бий болсон шалтгааныг тодруулах... хэмээн Дис Кен завсраас нь тоочив.

	— Бас тэднийг устгана! гэж Тор нэмлээ.

	— Энэ тав дахь нь, аа зургаа дахь нь юу билээ?

	Хоёр хөвүүн жаахан мэгдэрснээ, Дис Кен улайсхийн эхэлж:

	— Бид хоёрыг хөгжмийн авьяастай хэмээн тодорхойлсон л доо. Тэгээд бид хоёрт Бали арлын балар үеийн бүжгийн материал цуглуулж, хөгжим болон бүжгийн талаар сэргээх даалгавар өгсөн гэв.

	— Өөрөөр хэлбэл, бүжигчин охидыг шилж олоод чуулга байгуулах гэсэн үг үү? гээд Дар Ветер хөхөрчээ.

	— Тийм л дээ гээд Тор Ан мухардлаа.

	— Сонирхолтой даалгавар байна! Нуурын зам засахтай адил мөн л олуул гүйцэтгэх ажил юм даа.

	— Манайхан ч сайн бүлэг шүү! Таныг сургамжлан зөвлөгчөөр урихыг манай нөхөд хүсдэг юм. Та зөвшөөрвөл мөн ч сайн сан!

	Дар Ветер зургаа дахь зүйлийн хувьд өөрийн боломждоо эргэлзэж байна гэлээ. Хоёр хөвүүн ихэд баярлан дэвхцэж, хөгжмийн ажлыг Зиг Зор «өөрөө» удирдахыг амласан хэмээн батлан өгүүллээ.

	Дар Ветер хөвүүдийн баярласан царайг хараад:

	— Жил дөрвөн сарын дараа би өөртөө Дундад Азид ажил олъё хэмээн сэтгэл хангалуун зөвшөөрчээ.

	— Та гадаад станцуудын эрхлэгчээс больдог яамай болж. Ийм сургамжлан зөвлөгчтэй ажиллана гэж би ер санасангүй! гэж Дис Кен дуу алдсанаа гэнэт улайж, магнайд нь хөлс бурзайв. Тор ч аягүйрхэн хажуу тийш болжээ.

	Гром Ормын хүү гэнэдсэнд Дар Ветер яаран тусалж:

	— Та нар хэр завтай байна? гэв.

	— Огт завгүй! Биднийг гурван цагийн хугацаатай явуулсан. Хумхаа өвчтэй хүнийг манай намгийн станцаас хүргэж ирсэн юм.

	— Үгүй ер, бас халуун хумхаа гарч иржээ! Би бодохдоо...

	— Зөвхөн намагт л хааяа нэг үзэгддэг. Тэгээд ч бид ажиллаж байгаа юм! хэмээн Дис шамдан өчив.

	— Бидний мэдэлд хоёр цаг байна. Хот орцгооё, та хоёр лав шинэ зүйлийн Ордыг үзмээр байгаа биз дээ?

	— Үгүй дээ! Харин танаас хүсэхэд... бидний цаашдын замаа сонгож авахад нэн чухал болох асуултад маань хариулж өгвөл сайн сан, бид бэлтгэмээр байна...

	Дар Ветер зөвшөөрч, гурвуул Зочдын Танхимд очиж, тэнгисийн зохиомол салхи сэвэлзсэн нэг сэрүүн өрөөнд оржээ.

	Хоёр цагийн дараа Дар Ветер өөр вагонд сууж, алжаасан тул буйдан дээр унтчихаад, хувилахуй ухааны судлаачдын хотхоны зогсоол дээр сэржээ. Чулуун нүүрсний ихээхэн ордын дэргэд, арван зүгтээ шилэн туяа цацраасан од дүрстэй аварга байгууламж өндөр сүндэрлэн дүнхийжээ. Энд олборлодог нүүрсийг эм, витамин, даавар, зохиомол торго, үслэг эд болгож боловсруулна. Хаягдал нь элсэн чихэр бэлдэхэд шилжинэ. Байшингийн нэг шилэн цацраг жигүүр нь нүүрснээс германи, ванадий мэт ховор металл гаргаж авдаг аж. Ачтай, ашигтай хар эрдэст байхгүй юмгүй!

	Дар Ветерийн эртний найз, энд хувилахуй ухаан судлагчид ажилладаг хүн станц дээр ирлээ. Халуун орны бүсийн Индонезид жимс хураах машины станц дээр тэр жил хөгжөөнтэй гурван залуу механикч байж билээ... Тэдний нэг нь одоо лут үйлдвэрийн том лабораторийг удирддаг хувилахуй ухаан судлагч, нөгөөдөх нь цэцэрлэгч хэвээр үлдэж, жимсний тоос хүртээх шинэ арга олж нээсэн, гурав дахь нь, Дэлхийн хүйс рүү, тэгэхдээ бүүр ч хэвлийд нь орохоор яваа Дар Ветер өөрөө билээ. Хоёр найз арав хүрэхгүй минут уулзсан боловч телевизфоны дэлгэцээр уулзсанаас хавьгүй аятайхан байв.

	Цаашдын зорчил нь удаан биш болов. Өргөргийн агаарын замын эрхлэгч нь Их Цагаригийн эриний хүмүүсийн нийтийн заншлаар найрсаг угтаж, учирлан гуйсныг нь анхааран үзжээ. Дар Ветер далайг нисэн гарч, арван долоодугаар салаанаас урдуур, Ороонгуу замын өрнөд салбар дээр буугаад түүний мухар үзүүр дэх далайн эргээс глиссер онгоцонд шилжин суужээ.

	Өндөр уул далай руу мөргөцөглөн тулжээ. Түүний бэл ташгайд шороо асгаж, цагаан чулуугаар хашиж тэгш дэнж болгон засаад, нутгийн хүрэн улаан ба цэнхэрдүү ногоон шилмүүст модыг өмнөдийн нарс ба виддрингтон53 модтой зэрэгцүүлэн салаавчилж гудамлан ургуулжээ. Дээших нүцгэн хясаа хадны харанхуйлах хавцалд буух хүрхрээний усан будан манантаж байв. Засмал дэнж дээр улбар шар ба хурц шар өнгийн ханатай, хөхөвтөр саарал дээвэртэй бэсрэг байшингууд зайдуу зайдуу эгнэжээ.

	Хиймэл хүйлс тэнгис рүү лав хошуурч, түүний шувтрах үзүүрт нь дандаа долгионд цохигдон угаагдаж байх цамхаг үзэгдэнэ. Тэр цамхаг нь далайн ус руу километр гүн, эгц доош буусан эх газрын захад байдаг аж. Цамхаг доор, гүн усны даралтыг тэсэж даах, маш бүдүүн цемент хоолой маягийн мундаг цооног чанх доошоо оржээ. Усан доор бараг цэвэр титаны ислээс тогтсон уулын орой руу тэрхүү хоолойг шавж суулгажээ. Хүдрийг боловсруулах бүх ажиллагаа нь уул болон усан дор явагдана. Гадагшаа зөвхөн цэвэр титаны том том цутгамал ба эргэн тойронд хол тархаж замхардаг эрдсийн булингарт угаадас л гарч ирнэ. Цамхгийн өмнө талын зогсоолд ирсэн глиссер шарангуйлан булингартах долгион дээр дайвалзан зогслоо. Дар Ветер эвийг нь тааруулж байгаад усны үсэргээнд норсон тавцан дээр үсрэн буулаа. Тэгээд хашлага бүхий хүзүүвч өөд өгсөж гартал, жижүүрлэх ээлж нь болоогүй хэдэн хүн шинэ ирсэн нөхрөө угтаж авахаар цугласан байв. Хувийн ганьхрах сэтгэлийн эрхшээлд яваа Дар Ветер энд баргар царайлсан зожиг хүмүүстэй учирна хэмээн бодтол аглаг орших энэ уурхайг төлөөлж угтсан эдгээр ажилтан огт тиймгүй аж. Хатуу ажлаас жаахан ядарсан ч гэсэн хөгжөөнтэй хүмүүс уулзав. Таван эрэгтэй, гурван эмэгтэй тоссоныг үзвэл энд бас хүүхнүүд ажилладаг байх нь ээ...

	Арван хоног өнгөрч, Дар Ветер ч шинэ ажилдаа дадаж даслаа.

	Энд өөрийн цахилгаан хүчний аж ахуй байдгийг үзвэл хуучин цагт хоёрдугаар маяг хэмээн нэрлэдэг байсан цацрагийн хорт үлдэгдэлгүй учраас орон нутагт зохистой Э маягийн цөмийн эрчим хүчний төхөөрөмжийг, эх газар дээр нэгэнт ашиглагдсан хуучин уурхайн гүнд далдлан тавьжээ.

	Туйлын нарийн төвөгтэй цогцолбор машинууд усан доорх уулын хадан хэвлий дотор хөлхөлдөж, бутрамхай улаан хүрэн эрдэс рүү хүч түрэн шигдэнэ. Доод давхарт чулуулгийг автоматаар малтаж, буталдаг иж бүрэн агрегатын ажил хамгийн хэцүү ажил юм. Гадаа дээр байх төв байраас тэр машиныг удирдаж зүсэх, бутлах төхөөрөмжийн ажиллагаа, малтмалын хатуу ба зуурангийн өөрчлөлт, баяжмал нойтон гулуузны байдлыг хянаж, нэгтгэн дүгнэнэ. Металлын ихсэх багасахаас шалтгаалан машины малтах-бутлах хурдыг нэмж, хасна. Тэнгисээс хамгаалагдсан газрын хэмжээ хязгаарлагдмал байдгийн улмаас механикчдын бүхий л шалгах, ажиглах үйл ажиллагааг залуурдлагын робот-машинд шилжүүлчхэж болохгүй байв.

	Дар Ветер доод давхрын тэр иж бүрэн машины хяналт, тохируулгын механикч боллоо. Өдий төдий хяналт, хэмжилтийн багажаар дүүрэн, бүрэнхий хэдэн тасалгаанд өдөр тутам жижүүрлэн ажиллана. Агаарыг зохицуулах хөөрөг нь шахагдмал хий гарцаагүй нэвтэрдгээс болж даралт нь ихэсдэг муужрам халууныг арайхийж л хүчирнэ.

	Дар Ветер, түүний залуу туслагч хоёр дээшээ гаран чимэг хайсан дээр удтал зогсож, цэвэр агаар амьсгалсны дараа явж усанд булхаж, хооллоод сүүлд нь дээд эгнээний нэг багахан байшинд байх өөр өөрийн өрөөнд оржээ. Дар Ветер математикийн шинэ, кохлеарын салбараар хичээллэх ажлаа сэргээхийг оролдох болов. Түрүүнд сансартай холбогдож байснаа мартсан ч юм шиг санагдана. Титаны уурхайн нийт ажилтны адил титаны цувимлыг нямбайлан ачсан ээлжит салыг сэтгэл ханагар үдэж гаргалцана. Хүйтэн туйлын хил хязгаар хумигдсанаас хойш гараг дээр шуурга тавих нь ихээхэн багассан болохоор тэнгисийн олон зүйл ачаа тээврийг чиргүүл юм уу, моторт салаар зөөх болсон юм. Уурхайн ажилтан солигдох үед Дар Ветер уулын ажилд дурласан хоёр хүний хамт улиран үлдлээ.

	Хөдөлж хувьсагч энэ ертөнц дээр мөнх орших юмгүй учраас малтаж бутлах иж бүрэн машинд ээлжит засвар хийхээр уурхайн ажлыг зогсоолоо. Дар Ветер бүтэм халуун, өндөр даралт хийгээд ан цаваас гэнэт пурхийдэг хорт хийнээс хамгаалдаг тусгай скафандр өмсөөд уурхайн таглааны наадах яргац хонгилд анх удаа оржээ. Гялбам хурц гэрэлд хүрэн хүдрийн хана алмаз шиг гойд гялтганаж, эрдэс дотор нуугдсан догшин ууртай нүд харж байх мэт улааран туяарах аж. Хонгилд ер бусын нам гүм байлаа. Шингэн шахуургаар цахилгаан оч үсэргэх цүүц ба хэт богино долгион цацраах маш том зээрэнцэг хоёр олон сар ажилласны дараа сая зогсож амсхийжээ. Энэ далимаар хүдрийн цар байцыг шалгахаар тун сая ирсэн газар бодис зүйчид багаж хэрэгслээ байрлуулаад, тэдгээр машины доогуур бөгцгөнөлдөж байв.

	Гадаа гарахад өмнөдийн айван тайван, халуун дулаан намрын өдөр байлаа. Дар Ветер ууланд гараад, мянга түмэн жил тэнгэр өөд цоройж, далай руу өнгийсөн чигээрээ сүмбэрлэх цул хадан уулс хэчнээн сүр төгөлдрийг ер бус хурцаар мэдэрчээ. Хуурай өвс ширжигнэж, тэртээ дор далайн цалгилах ус эрэг мөргөн цүл цүлхийх чимээ дөнгөн данган сонстоно. Газар доорх урт хугацааны хүнд хүчир ажилд алжаасан бие цогц нь амрууштай байвч уураг тархи нь хорвоогийн юмст шунан шохоорхож байв.

	Гадаад станцуудын хуучин эрхлэгч халсан хад, зэрлэг ургамлын үнэрээр амьсгалан явахдаа, урд минь зөндөө сайн сайхан ажил үйлс угтаж байна. Тэр ажил үйлс их байх тусам л өөрөө улам их өөдрөг, хүчтэй болно хэмээн бат ойлгожээ. «Эзэн хичээвэл заяа хичээнэ» гэсэн өнө эртний мэргэн сургаал санаанд нь оржээ. Хүний хамгийн агуу их тэмцэл бол аминч үзэлтэй тэмцэх явдал мөн! Түүнтэй уян нинжин сэтгэлийн ёс журмаар юм уу гоё ганган мөртөө үхээнц ёс суртахууны ойлголтоор биш, жинхэнэ диалектик ойлголтоор л тэмцэх ёстой. Учир нь аминч үзэл бол ямар нэгэн нүгэл хилэнцийн хүчний уршиг гай биш, чухамдаа бол анхан эртний хүний зэрлэг амьдралд нэн их үүрэг гүйцэтгэсэн бөгөөд амиа хамгаалахад чиглэгдсэн төрөлх заяаны зөн бэлэг юм. Тийм ч учраас сод оюун, хатан зоригтой зарим бие хүн сүрхий аминч үзэлтэй байдаг, түүнийг ялахад маш бэрх байх болно. Тэгэвч аминч үзлийг ялах явдал бол орчин үеийн нийгмийн хамгаас чухаг зүй ёсны шаардлага мөн юм шиг байна. Тэгээд ч хүний хүмүүжилд ийнхүү их хүч, цаг зарцуулж, хүн бүрийн удамшлын тогтцыг ийнхүү нягтлан судалж байна. Гарагийн арьстан ард түмэн үлэмжхэн цус холилдож бүрэлдсэн нэгдмэл ам бүл дотор удамшлын гүнээс нь, холын дээд үеийнхний ааш араншны онцлог шинж үнэхээр санаандгүй гэв гэнэт илэрч байдаг. Дайсагналт Ертөнцийн эринд хүмүүс халуун цөмийн энергийг турших ашиглахдаа хянамж сэрэмжийг сахихгүй байсан тэр их гай гамшиг үед үй түмэн хүний угсаа удамд гэмтэл учруулсны уршгаар сэтгэхүйн хачин ужиг гажиг үзэгдсээр л байна...

	Дар Ветерийн урьдын удам овог ч эдүгээ нэгэнт хэрэггүй билээ. Өвөг удмыг судлахаа больж, хүн урт насалдаг болсон эдүгээ үед чухлаас чухал удамшлын механизмын бүтцийг задлан шинжлэх боллоо. Түгээмэл Хөдөлмөрийн Эринээс бид Зуун дал хүртэл насалдаг болж, гурван зуун нас наслах явдал ч бас туйлын хязгаар биш гэдэг нь одоо тодроод байна...

	Чулуу чадхийж, Дар Ветерийн адармаатай агаад бүрхэг бодомжийг нь тасалдуулав. Харвал цахилгаан хайлуурын салбарын оператор, дуу шуугүй бүрэгхэн хүүхэн, гаднах албаны давжаа биетэй, сэргэлэн цовоо инженер хоёр судаг уруудан явж байв. Түргэн явсандаа халууцаж улайсан хоёр Дар Ветерийн амрыг эрээд, хажуугаар нь өнгөрөх гэтэл цаадах нь тэднийг дуудав.

	— Сансрын арван гуравдугаар цэнхэр фа-минорыг надад тоглож өгөхийг танаас гуйх гэж хэдийн бодсон юм. Та бидэнд олон удаа хөгжимдсөн боловч түүнийг нэг ч удаа тоглоогүй шүү дээ хэмээн Дар Ветер оператор хүүхнээс гуйлаа.

	— Та Зиг Зорын сансрын симфонийг хэлж байна уу? гэж хүүхэн лавлаад, Дар Ветер толгой дохисонд хөхөрч, — Түүнийг тоглож чадах хүн гараг дээр цөөн шүү дээ... Гурван эгнээ даруултай нарны төгөлдөр баян хуур ядмагдана. Одоо хэр түүнийг задалж өөрчлөөгүй байна... ер нь ч болохгүй байх аа. Ингэхэд хөгжмийн бичлэгийг нь тоглуулж өгөхийг Дээд Хөгжмийн Ордонд та захивал яана? Манай хүлээн авагч хамрал ажиллагаатай, нэлээд хүчтэй шүү гэв.

	— Яаж захихыг би мэдэхгүй юм. Урьд өмнө би... гэж Дар Ветер гүвтнэв.

	— Орой би дуудаж захиалъя! хэмээн хөгжимчин эмэгтэй Дар Ветерт амлаад, дагалдантайгаа хөтлөлцөн уруудаж одлоо.

	Гоц нэг юм болмоор шиг Дар Ветерийн совин татаад, орой тийш болох үед сэтгэлээс нь ер салсангүй.

	Чингээд Дээд Хөгжмийн Ордноос Симфонийг нэвтрүүлэхээр товлосон үдшийн арван нэгэн цагийг Ветер нэг л жигтэйхэн тэсэж ядан хүлээжээ.

	Цахилгаан хайлуурын оператор эмэгтэй зохицуулагчийн үүргийг биечлэн гүйцэтгэж Дар Ветер болон бусад сонсогчдын харааг хөгжмийн танхимын тал бөмбөрцөг стерео дэлгэцийн тодрох цэгт тааруулан дууны мөнгөлөг торны өөдөөс харуулж суулгав. Чингээд оператор гэрэл бөхөөж, ингэхгүй бол тусгай тоноглолтой танхимд тоглодог симфонийн өнгөт хэсгийг энэ давчуу багтаамжтай дэлгэц дээр харахад бэрх гэж тайлбарлав.

	Харанхуй танхимд зөвхөн дэлгэц сүүмгэрхэн гялайж, гаднаас тэнгисийн үргэлжийн шуугиан муухан сонстож байв. Чадалтайяа гэмээр төчнөөн цог жавхлантай намуухан авиа хаа нэгтээ учир тоймгүй алсаас үүслээ. Тэр авиа өөрөө доргиж, зүрх чичрэм чангарсаар сулармагц аялгуу нь дэгжиж, өдий төдий сая болор үртэс болон бутарч цацраад, харанхуй тэнгэрт өчүүхэн жижигхэн улбар шаргал очнууд болон гялтганав. Энэ нь олон сая зууны тэртээд Дэлхий дээрх эгэл нүүрстөрөгчийн нэгдлийг органик матери ба амьдралын үндэс болсон үлэмж ярвигтай молекул болгон анх холбож өгсөн тэр балар эртний аянгын цахилгаан цэнэг мэт байлаа.

	Тэвдүү, түгшүүртэй, шаналах, тарчлах, цөхрөх мянга түмэн авианы нийлж авцахгүй нүргэлэн түрэх чимээг нөхөж нэмэх хондон улаан, гал улаан, багир улаан, хүрэн улаан олон нарийн ялгавар өнгийн тоорог туяа харвалдан хүмүүс сүүмс сүүмхийн бөхөж байв.

	Түргэн, чанга чичирхийлэх аялгууны өрнөлд тойруу хэм цэгцрэн тодорч, өндөрт хөх саарал гэрлийн балархай ороонго эргэлдэж гарлаа. Тэгтэл гэв гэнэт бардам, уужуу цээлхэн аялгуу мушгиран эрчлэх хам аяыг нэвт зүсэн орж ирэв. Энэ аялгуу үнэнхүү эрмэг омголон байлаа.

	Бүүдгэрхэн гэгээрэх огторгуйн хэсгийг олон хөх гэрлийн судал нэвт дурайн гарч, ороонгын цаадах авиа аниргүй, айж ширвээтэм нүдгүй түнэр харанхуй руу харван одов.

	Хав харанхуй, нам чимээгүй болж симфонийн нэгдүгээр анги төгслөө.

	Жаахан цочирдож мэлэрсэн сонсогчид үг дуугарч завдаагүй байтал хөгжим дахин сэргэв. Өнгө өнгөөр солонгорон туяарах, гялбам хурц гэрэл дагалдсан баян тансаг хүчирхэг аялгуу угсраа угсраагаар буурч суларсаар доош буухын хамтад туяарах гэрэл нь мөн л намуухан хэмнэлээр бүдгэрэн сүүмийв. Гэвч угсраа уналтын дунд бас нэг юм улбагархан цочмог цочмог лугшин эхэлж, хөх гэрэл ч бүжих хэмнэлээр дахиад л өөд цацарч эхэллээ.

	Гайхаж донсолсон Дар Ветер энэ хөх аялгуунд ярвигтай болох хэмнэл ба бүтэц рүү эрмэлзэх тэмүүлэл байхыг мэдэж, энтропийг эсэргүүцсэн амьдралын анхны тэмцлийг үүнээс илүү илэрхийлэх аргагүй юм... Бууран унаж байх энергийг барьж тогтоох шаталсан олон дэвсэг, сал, шүүлт байна. «Чухам мөн дөө, мөн! Материйн адармаатай зохион байгуулалтын анхны цалгиа ёстой л энэ юм даа!» хэмээн бодлоо.

	Задран тархаж, дахин нийлэн нэгдэх минорын найрал авианы зохицол дагуу ярвигжих геометрийн дүрс, талст тогтоц ба нарийн тор тойрон бүжихэд мөнөөх хөх гэрлийн судлууд хуниран нягтарснаа, зэгэл харанхуй бүрий дотор гэнэт уусан шингэв.

	Симфонийн гуравдугаар үе анги нь аргил аялгууны айзмаар асаж, унтрах хөх гэрэл эх адаггүй орон зай, цаг хугацааны гүн рүү одож буй тайван жигдхэн алхаагаар эхэллээ. Аймаар түрэх аргил аялгууны өрнөл нь чангарч, хэмнэл нь цочир огцом, муу зөнгийн ая болон хувирав. Баргиатан, нижигнэж, дүнгэнэх нүргээнд өнөөх гэрэл гунигтай бүдгэрсээр алсад бөхөв. Чингэвч бяцхан оч, зул улам л олширч, иш нь бүдүүрч байв. Хоёр зурвас гэрэл түнэр харанхуй руу одож, амьдралын тунгалаг цээл авиа хязгааргүй орчлонд элэн хальж, хөдлөн байх материйн дүнсийх дөжинг өөрийн сайхан илчээр халааж эхлэв. Хоёр гэрлийн хоорондох хар зурвас нь ээдрэн байх хээ хуар өнгө өнгөөр гялганаж жиргэнэх агуу үлэмж хөх дөлийн бадран улалзах урсгал мөрөн боллоо.

	Тал бөмбөрцөг дэлгэцийн хосгүй гойд жигд тэгшхэн дүгрэглэл нь улам улам хүчтэй өрнөн, эрчимтэй цангинах аялгууны чадал заах олон өрөг найруу эгшигтэй адилхан гуа сайхан харагдлаа.

	Дар Ветерийн толгой эргэж, хөгжим ба гэрлийн бүхий л нарийн өнгө ялгаврыг ажин ойлгож чадахгүй болоод зөвхөн цаглашгүй гүн утга санааны нь ерөнхий багцааг л мэдэж авлаа. Цэвэр тунгалаг, өндөр өөдрөг аялгуу ер бусын хүчирхэг, баясгалантай хөх цэнхэр өнгөөр цалгилж байв. Авиа анирын төрх нь улам шингэрэн чангарч, ая эгшиг нь ч агсамнаж, өөд өгсөн эрчлэх ороонго болон ниссээр нүд сохлом гэрэл манасхийн тасарч, нам гүм боллоо.

	Симфони төгсөв. Өнгөрсөн олон сарын турш Дар Ветерт чухамхүү юу дутагдаж байсныг одоо ойлгож мэдэв. Хүний ирээдүй өөдөө тэмүүлэн цуцалтгүй тэлэн өргөсөж бүхий л ороонгод л, сансарт л ихээхэн ойр дөт ажил хийх хэрэгтэй аж. Дар Ветер хөгжмийн танхимаас гараад шууд телефон харилцааны өрөөнд орж, Умард суурьшлын бүсийн ажилд хуваах төв станцыг дуудлаа. Энэ хүдрийн уурхайд Дар Ветерийг явуулсан мэдээлэгч залуу түүнийг таниад баярлаж:

	— Өнөө өглөө Од Аяллын Зөвлөлөөс таныг дуудсан боловч би холбоо барьж чадсангүй. Танд одоо залгаж өгье гэлээ.

	Дэлгэц бөхөөд, дахин мэлсхийж, Зөвлөлийн хэрэг эрхлэгч дөрвөн хүний ахлагч Мир Ом гарч ирэв. Мир Ом ихэд бодлогоширч, гунигтай байгаа нь харагдлаа.

	— Сүрхий аюул боллоо! Дагуул 57 сүйдэж сөнөлөө. Зөвлөл маш ч бэрхтэй ажил хийлгэхээр таныг дуудаж байна. Би танд гараг нислэгийн ионы хөлөг илгээе. Бэлэн байгаарай! гэв.

	Дар Ветер бөхчихсөн дэлгэцийн өмнө мэл гайхаж үлдлээ.


НАЙМДУГААР БҮЛЭГ : УЛААН ДОЛГИОН

	 

	Африкийн халуун орны цэцэг навч багсрах ургамлын үнэрийг тэнгис давуулан авчирсан салхи одон орон судлах оргилын өргөн тагт дээгүүр зугаалан сэвэлзэж, сэтгэлд хоргодсон түгшүүрт эрмэлзлийг гижигдэнэ. Мвен Мас хариуцлагатай туршилтын өмнө өөрийн сэтгэлийг тээнэгэлзэх зүйлгүй, саруул тодорхой, шийдэж шулуудсан байдалд оруулж яагаад ч чадахгүй байв. Кор Юллын төхөөрөмжийг сэлбэн шинэтгэж гүйцсэн тухай Рен Боз Төвөдөөс мэдээлжээ. Дагуул 57 дээр ажиллаж буй дөрвөн ажиглагч эрт үеэс гараг дээр хийгдэж байсан туршилттай зүйрлэшгүй тийм туршилтад амь бие хайрлахгүй тусална хэмээн урам зоригтой илэрхийлсэн билээ.

	Гэвч Зөвлөлийн зөвшөөрөлгүй бүхий л боломжийг урьдчилан тунгааж хэлэлцээгүй туршилт хийх гэсэн нь уг ажлыг орчин үеийн хүний зан чанарт ер байхгүй хэт хулчийж нуусан шинжтэй болгож байв.

	Тэдний тавьсан агуу их зорилго нь туршилтыг зөвтгөнө гэмээр боловч... сэтгэл үнэхээр нүгэлгүй цэвэр байх учиртай сан! Энд хүний өнө эртний санаа зорилго, түүнийг биелүүлэх арга зам хоёрын мөргөлдөөн үүсжээ. Математикийн хийсвэр асуудлын шилжилтийн заагийг репагулярын бодлого яг оношилдог шиг шилжилтийг яг тодорхойлж чадах учиртайг олон мянган үеийнхний туршлага сургаж байна. Репагулярын бодлогыг зөн билэг ба ёс суртахуунд тааруулах гэсэн хэрэг болох уу?..

	Бет Лоны хэрэг явдал Мвен Маст амар заяа өгөхгүй байв. Гучин хоёр жилийн өмнө Дэлхийн цуут математикчдын нэг Бет Лон ихээхэн хүч түрэх талбайнуудын харилцан үйлдэл дотор байр сэлгэх зарим нэг тэмдгийг зэрэгцээ хэмжигдэхүүн байдгаар тайлбарлаж болно гэж үзжээ. Тэгээд Бет Лон бодит бие алга болдог гаж этгээд цуврал туршилт хийжээ. Мэдлэгийн Хүрээний Академи түүний алдааг олоод, дурдсан үзэгдэлд зарчмаараа тэс ондоо тайлбар өгсөн юм. Бет Лон ёс суртахууны суурь, хүлцэл тэвчээрийн хөгжил муутай, харин мундаг ухаантай хүн билээ. Өжүүд, аминч тэр хүн туршилтаа үргэлжлүүлжээ. Бет Лон шийдвэрлэх нуталгаа гаргахыг зорьж, эрдэм мэдлэгт тустай л бол ямарваа гавьяат үйлс бүтээхэд бэлнээ илэрхийлсэн эрэлхэг залуусыг уруу татсан аж. Энэрэлгүй хатуу сэтгэлт математикчийн горьдсон туршилтад орсон нэг ч өөр хэмжигдэхүүний «зүгээс» өөрийнхөө тухай мэдээ өгөх байтугай ор сураггүй алга болсон юм. Бет Лон арван хоёр хүнийг «диваажинд» илгээсэн буюу шууд устгасан учир түүнийг шүүхэд шилжүүлж билээ. Тэр бээр мөнөөх залуус өөр хэмжигдэхүүнд амар мэнд бэдэн яваад итгэж байгаа, тэдний зөвшөөрсөн үндсэн дээр ажилласан гэж чадмаг нуталсан боловч зүй ёсоор нутаг заагдаж, Буд гараг дээр арван жил өнгөрөөгөөд, эдүгээ Мартагдлын арал дээр оорцоглож явна. Мвен Масын бодоход өөрийнх нь санаархал Бет Лоны явдалтай адилдуу байв. Энэ адилдуу байгаа явдал Мвен Масд тун ч таалагдсангүй. Шинжлэх ухааны няцаасан учир шалтгаантай нууц туршилт хийх явдлыг тэр үед хориглосон юм.

	Нөгөөдөр Цагариг даяны ээлжит нэвтрүүлэг явагдана. Түүний дараах найман хоногийн хугацааг Мвен Мас туршилтад зориулна.

	Мвен Мас тэнгэр өөд харав. Одод гойд тод, ойрхон ч юм шиг үзэгдлээ. Олон одыг хуучин найз шигээ л эртний нэрээр нь мэднэ. Үнэндээ од бол хүний замыг чиглүүлж, оюун сэтгэмжийг дэгжээж, хүсэл мөрөөдлийг дэврээдэг уг язгуурын анд нөхөр байсан шүү дээ!

	Тэнгэрийн хаяа тийш хэвгийдүү орчих тод бус багахан од бол Тэнгэрийн Гох одны ордын Гама болох Алтан Гадас билээ. Дайсагналт Ертөнцийн эринд Алтан Гадас од Алтан Мөнгөн Шаргал одны ордод байсан боловч Галактикийн захын хэсэг нь нарны аймагтай цуг эргэж Тэнгэрийн Гох одны орд тийш чиглэн явж байна. Тэнгэрийн хойд хэсэгт орчих маш сонин сайхан олон одны нэг болох Тэнгэрийн Заадал дунд, орой дээр тэрийж үзэгдэх Тэнгэрийн Олом одны орд хэдийн өмнө зүг хэвийжээ. Тэр одны ордод балар эртний арабчууд Альбирео хэмээн нэрлэсэн гоё хос од гялалзаж байна. Тэнд үнэндээ Альбирео 1, олон гарагтай маш том хос цэнхэр Альбирео 11 ийм гурван од байдаг. Манай Дэлхийгээс Альбирео 11 юм уу, Тэнгэрийн Олом одны ордын адагт орчдог, манай нар шиг дөрвөн мянга найман зуун нарны дайтай гэрэлтдэг цагаан аварга Денеб гялааныг хүрэх хоёр бараг адил болно. Түрүүчийн нэвтрүүлгийн үеэр манай үнэнч нөхөр Тэнгэрийн Олмын 61 нь Альбирео 11-с дөрвөн зуун жилийн урьд илгээсэн боловч онцгой чухаг санамж болох мэдээг барьж авсан билээ. Альбирео 11-ийн алдартай сансар судлаач, дэлхийн авиагаар Влихх оз Ддиз хэмээн дуудагдах эрдэмтэн нь Тэнгэрийн Сан одны ордын савд сансрын хамгийн догшин аюулт Оокр одтой тохиолдож амь үрэгдсэн аж. Оокр шиг оддын цулсын туйлын хэмжээг Чандрасекарын туйлын хэмжээ хэмээн нэрлэж тогтоод хожим удтал баримталсаар байсан хэдий боловч дэлхийн эрдэмтэд нь тийм од байхыг урьдчилан таамагласан эртний агуу бодис зүйч Эйнштейний дурсгалыг хүндэтгэж Э од гэж нэрлэх болсон юм. Харин эртний одны бодис зүйч Чандрасекар тооцоололдоо аварга ба хэт аварга одны цахилгаан соронзонгийн ярвигтай тогтцыг ердөө анхаарч үзээгүй, гагцхүү таталтын жирийн механик болон ерөнхий илчний хөдөлгөөний онолыг үндэс болгосон байжээ. Үнэн чанартаа Цахилгаан соронзонгийн хүч л Э одны оршил тогтнолыг нөхцөлдүүлдэг бөгөөд тэдгээр од хэмжээгээр М ангийн одод болох Хонгорцог гялаан юм уу, Маралын Альфа Бетельгейзе гялаан мэтийн мундаг улаан одтой эн зэрэгцэхийн дээр багцаалбал Нартай тэнцэх үлэмж их нягтралтай байдгаар гоц ялгарна. Тийм одны татал нь огторгуйд өөрийн туяаны цацрах явдлыг ч саатуулж чаддаг цаглашгүй аварга хүчтэй байдаг. Ухаанд тоймломгүй тэр нуугдмал лут их цулс огторгуйд эцэсгүй удаан тогтнож, таталтынхаа тэмтрүүлд өртсөн бүхнийг гарцаагүй урхидаж Үхээрийн далайдаа далдуур шингээдэг байна. Эртний Энэтхэгийн шашны домогт «Брамын шөнө» буюу бурхан багшийн амарч буй үе байх агаад тэр нь бүтээн бүрэлдүүлэх үе буюу «өдрөөр» солигдоно гэж сүсэгтэн олон итгэдэг байжээ. Бурханд ямар ч холбогдолгүй жам явц болох матери өнө удтал хуримталсаар хожимдоо одны гаднах халуун нь буман градус буюу бинт ангилалд хүрдэг явдалтай тэр домог төстэй аж. Материйн тийм их хуримтлал нь эцэстээ цаглашгүй хүчтэй тэсрэн цацагдаж, өөрийн гарагуудтай шинэ одод огторгуйд үүсдэг. Урьдын нэгэн үед Хавч маягийн мананцар тэсрээд, түүний голч нь эдүгээ таван их тэрбум (1010) километрт хүрээд байна. Тэр тэсрэлт бол Дайсагналт Ертөнцийн эринд хийсэн үхлийн зэвсэг болох тунамал (1015) устөрөгчийн бөмбөгийг нэг зэрэг тэсэлсэнтэй тэнцүү хүчтэй байжээ.

	Огторгуй дотор байх туйлын харанхуй од бол гагцхүү өөрийн таталтаар л тааварлагдана. Тийм аймшигт одны ойролцоо гарах чиг замтай одонд аялагч хөлөг гарцаагүй сөнөнө. Спектрийн Т ангийн үл үзэгдэх хэт улаан од бол том том бөөмүүдийн харанхуй уул юм уу, эсвэл ТТ ангийн бүрэн царцмал биетийн нэг адил бас л одонд аялагч хөлөгт аюул болдог.

	Ухаант амьтан орших олон ертөнцийг холбож егсөн Их Цагариг байгуулагдсан нь Дэлхийн хувьд ч, оюун билигтэн амьдардаг гараг нэг бүрийн хувьд ч агуу хувьсгал болсон юм. Энэ бол огторгуйн алс гүнд нэвтрэх бололцоо өгдөггүй богино нас ба цаг хугацааг ялсан бидний ч, сэтгэхүй нэгт ахан дүүсийн ч ялалт байлаа. Цагаригаар илгээх манай мэдээ ойрын ба алсын аль ч ирээдүйд илгээсэн илгээлт болно. Яагаад гэвэл хүний төчнөөн цартай сэтгэлэг нь огторгуйн хамгийн алсын мужид хүрэн хүртлээ үргэлж довтолж давшсаар байх болно. Маш алсын оддыг шинжлэх бололцоо бодитой болж, гагцхүү хэдийд гэдэг цаг хугацааны асуудал үлдээд байна. Тэнгэрийн Олом одны ордын Гамма хэмээх асар холын нэн том одны мэдээ бидэнд саявтархан ирлээ. Мөнхүү одыг хүртэл хоёр мянга найман зуун парсек агаад илгээсэн мэдээ нь есөн мянга гаруй жилийг туулж ирсэн боловч бидэнд ойлгогдож байна. Тэгэхээр сэтгэхүйн шинж төрхөөр бидэнтэй ойролцоо Цагаригийн бусад гишүүд ч түүнийг мөн тайлах боломжтой юм. Харин манай хавтгай маягийн одот орчлонгоос хавьгүй эртний үүсэлтэй бөөрөнхий ба бөөгнөрөл маягийн оддын системээс мэдээ ирвэл шал өөр хэрэг болно.

	Манай Галактикийн төв муж ч мөн л тийм байдаг. Галактикийн тэнхлэгийн одот мужид, түүний төвийн туяаны гэгээнд шөнө болдоггүй олон сая гарагийн аймаг дээр амьдралын асар өргөн бүс бий. Тэндээс бид манай ухагдахуунаар илэрхийлэмгүй адармаатай бүтцийн үзэгдэл юмс болох үл ойлгогдох мэдээнүүд авсан билээ. Түүнийг Мэдлэгийн Хүрээний Академи найман зуун жил оролдоод тайлж чадаагүй л байна гэж бодон суутал нь Мвен Маст гэнэт шинэ санаа төрөв. Ер нь магадгүй... ДОТООДООС Цагаригийн гишүүн ухаант оршин суугчтай олон гараг тус бүр өөрийн амьдрал буюу шинжлэх ухаан, техник, урлагийн бүтээлээ мэдээлж байхад, нөгөө талаар ГАДААДААС Галактикийн аглаг алсын, хуучны ертөнцүүд сансар дахь өөрийн шинжлэх ухаан ба амьдралын үйл явдлыг үзүүлж байдаг байх нь уу? Олон гаригийн аймаг өөрийн тааламжаар амьдралаа хэрхэн шинэчлэн байгуулж байдаг бол? Одонд аялагч хөлөгт саад учруулдаг солирыг «Шүүрдэн» арилгадаг, санаа нэгдэн хамсаж нарныхаа цацрагийг сунгадаг буюу температурыг нь зориуд ихэсгэх замаар амьдралд зохисгүй захын хүйтэн гарагийг төв нарныхаа халаах ивээлд оруулдаг биз. Тэгээд ч зогсохгүй, бас хөрш гарагийн аймгийг шинэчлэн байгуулж, лут лужир иргэншлийн амьдрах хамгийн аятайхан нөхцөлийг бүрдүүлдэг байж ч мэднэ хэмээн бодоод амьсгаа нь давчидлаа.

	Мвен Мас Их Цагаригаас санах машинаар бичиж авсан бичээсний хадгаламжтай холбож, алсын нэг мэдээний түлхүүрийг тааруулав. Дэлгэц дээр Өмнөд Хаалга одны ордын Омега гялааны бөөрөнхий бөөгнөрлөөс Дэлхийд ирсэн этгээд хөгийн үзэгдэл гарч ирлээ. Энэ нь нарны аймгаас зургаан мянга найман зуун парсек зайтай, манай аймагт хамгийн ойр орчдог хоёр дахь одны бөөгнөрөл юм. Түүний хурц оддын туяа нь хоёр түм хоёр мянган жил сансрын огторгуйг туулж, дэлхийн хүний нүдэнд сая тусдаг билээ.

	Нэлээд түргэн эргэлдэх олон босоо хар цилиндр нэвт хатгасан нягт хөх манан жигд үе үеэр давхарлан нэлийжээ. Цилиндрийн дүр бараа нь үл мэдэг агшин агшсаар суурь сууриараа нийлж, холболдон олон тагдгар конус янзтай болов. Тэгэхтэй зэрэг давхраатах хөх манан гэв гэнэт хурц гэрэлтэй үй олон хавьсан сар болон тасарч хэсэгрээд олон конусын тэнхлэгийг тойрч агсран эргэлдмэгц, пад харанхуй ч хөөрөн арилж, нүд гялбам цав цагаан лут лут багана босон, тэдгээрийн цаанаас цамцаалтай ногоон сум ташаалан яралзан гарч ирэв.

	Мвен Мас үүнээс ухаанд буумаар юухныг ч болов ажиж олохыг чармайн магнайгаа үрлээ.

	Дэлгэцнээ үзэгдэх цамцаалт сумд цагаан багануудыг ороонго хэлбэрээр ороосноо гэнэтхэн бутарч металл мэт гялганах бөмбөлөг болж мөндөр шиг асгаран, улмаар өргөн цагариг бүс болом өргөсөж, өндөрсөж эхэлжээ.

	Мвен Мас мушилзан бичлэгийг салгаж, түрүүчийн бодлоо залгаж, «Галактикийн холын дээд өргөрөгт ухаант оршин суугчтай ертөнцүүд байхгүй учраас биш, харин тэдэнтэй холбоогүйн улмаас Дэлхийн хүмүүс бид Галактикийн экваторын энэ харанхуй бүсээс мөд гарч чадахгүй дэг. Бид манай од-Нар, түүний хөршүүдийг живүүлсэн сансрын энэ тоосноос дээш гарч чадахгүй байна. Учир иймд орчлонт ертөнцийг мэдэх явдал бидэнд бусдаас үлэмж бэрхтэй юм...» хэмээн бодов.

	Мвен Мас Долоон Өвгөнөөс доогуур, тэнгэрийн хаяалбар тийш Орд Байлдааны од ордны доор үзэгдэх Чонын Орон одны орд руу хараа шилжүүлэв. Энэ бол Галактикийн «умард» туйл юм. Чухам энэ чиглэлд, мөн тэнгэрийн нөгөө эсрэг талд буюу Галактикийн «өмнөд» туйлын дэргэдэх Найман Шалтгаан одны ордын Альфа-Тэнгэрийн Зоос одноос холгүй цэгээс Галактикийн гаднах огторгуйн уудам нээгдэнэ. Галактикийн угалзан зээрэнхийн захын нэг муж буюу манай Нарны аймаг байдаг энэ салаа бүдүүнээрээ зургаан зуу орчим парсек билээ. Бид Галактикийн оддын аварга угалзын төвшнөөс дээш гаръя гэвэл түүний экваторт перпендикуляраар гурав дөрвөн зуун парсек зам туулах ёстой. Одонд аялагч хөлөг туулшгүй тэр зай бол Их Цагаригийн нэвтрүүлгийн хувьд огт боломжгүй зай ер биш. Тэгэвч эдгээр хязгаар мужид орчдог оддын нэг ч гараг одоо хэрд Их Цагаригт багтаж ороогүй байна...

	Хэрэв тэр өөрөө шинжлэх ухааны үлэмжийн агуу хувьсгалын нэг болох цаг хугацааг ялах, ямарваа огторгуйг дуртай хугацаанд гэтэлж сурах, сансрын хязгааргүй уудамд эзэн ёсоор алхах хувьсгалыг хийж чадах юм бол мөнхийн таавар, битүүлэг асуудлууд байхгүй болох сон доо. Тэгвэл зөвхөн манай Галактик төдийгүй, бас бусад оддын арал ч гэсэн энэ шөнийн харанхуйд одоо энэ доор цалгилж буй Газар Дундын тэнгисийн жижиг арлууд шиг биднээс холгүй болох билээ. Ганцхан энэ л Рен Бозын тунгаан боловсруулж, Дэлхийн гадаад станцуудын эрхлэгч Мвен Мас өөрөө биелүүлэхээр буй ухаан жолоогүй зоримог оролдлогыг зөвтгөнө. Хэрэв тэр хоёр Зөвлөлийн зөвшөөрлийг авахын тулд зохион байгуулалт, арга хэрэгслийг сайтар үндэслэж чадсан бол ч...

	Ороонгуу замын улбар шар гэрэл цагаан болж хувирсныг үзвэл шөнийн хоёр цаг буюу ачаа тээвэрлэлт ихсэх цаг болжээ. Чара Нанди маргааш болох Бадрах Галын Хундаганы баярт урьсныг Мвен Мас санав. Гадаад станцуудын эрхлэгч тэнгисийн хөвөөн дээр учирч танилцсан, өөгүй уян хөдөлгөөнтэй, хүрэл мэт өнгөтэй бүсгүйг яахин мартах билээ. Тэр бол сэтгэл мэдрэл сайн сахилгажсан эриний цагаан санаа, хурц эрмэлзлийн ховорхон сор болсон бүсгүй дээ.

	Мвен Мас ажлынхаа өрөөнд эргэж ороод, шөнөөр ажилладаг Гадаад Галактикийн Хүрээлэнг дуудаж, хэд хэдэн галактикийн стереотелекиног маргаашийн шөнө хэрэглэхээр ирүүлэхийг гуйгаад барилгын дотоод нүүрэн талын дээвэр дээр гарлаа. Энд түүний хол харайлтын аппарат байдаг аж. Мвен Мас энэ түгээмэл биш спортод дуртай, зэгсэн ч мэргэжжээ. Гелийтэй бортого бүхий бүс бүслээд, африк эр хөнгөн аккумлятораар ажилладаг сэнсийг агшинд асааж, уян цовхрон агаарт хөөрлөө. Мвен Мас зургаан зуун метр орчим урт төгий татан нисэж, Хүнсний Ордны тавцан дээр буумагц дахин үсрэв. Тавантаа харайгаад шохойн чулуун уулын хөмөг дэх багахан цэцэрлэгт хүрч, хөнгөн цагаан цамхаг дээр аппаратаа тайлж орхиод, лужир том модны ёроолд тавьсан өөрийн хатуу ор луу модон уургаар гулсан буулаа. Тэгээд Мвен Мас мундаг модны сэрчигнэх навчис доор нойрсов.

	Яруу найрагч-түүхч Зан Сен, балар эртний Энэтхэгт зориуд шилж сонгосон гоо үзэсгэлэнт хүүхнүүд гавьяа байгуулахаар одох баатруудад байлдааны сэлэм, сайхан үнэрт давирхай улалзан ноцох хундага өргөн барьдаг заншил байсан тухай бичсэн цуутай шүлгээс Бадрах Галын Хундаганы баяр гэдэг нэр үүсжээ. Сэлэм, хундага хоёр аль эрт хэрэгцээгүй болсон авч гавьяат үйлсийн бэлгэ тэмдэг болон үлджээ. Цог золбоо, эрч хүч нь ундарч байдаг хүн амын дунд гавьяат үйлс хэмжээлшгүй баяжсаар байлаа. Өнгөрсөн үед суут хэмээн нэрлэгдэж агсан онцгой тэсвэртэй хүмүүс хөдөлмөрийн мундаг чадвартай байсан нь тэдний бие махбод бат чийрэг, өөгшүүл-даавар нь тансаг байснаас бүрэн шалтгаалж байжээ. Хэдэн мянган жилээр хүний бие махбодын хүч чадлыг халамжилсны ачаар эдүгээ гарагийн жирийн хүн болгон л гавьяат үйлс, дур сонирхол, эрдэм мэдлэгт ханахгүй эртний баатартай л адил болсон юм.

	Бадрах Галын Хундаганы баяр бол эмэгтэйчүүдийн хаврын баяр болсон аж. Жил болгон өвлийн өдөр уртсаж эхэлсний дараах дөрөв дэх сар буюу хуучнаар дөрөвдүгээр сард Дэлхийн хамгийн гоо сайхан бүсгүйчүүл бүжиг, дуу, биеийн тамирын тоглолт үзүүлдэг. Гарагийн цус холилдмол хүн амын дотор илэрч үзэгддэг эртний өнгө өнгийн арьстны гоо сайхны нарийн ялгац шинж энэ баяр дээр л эрдэнийн чулууны талст шиг шавхагдашгүй янз янзаар гялалзан тодорч, уйгагүй хөдөлмөртөө алжаасан эрдэмтэн, инженерээс эхлээд онгод нь орсон зураач болон гурав дахь мөчлөгийн өсвөр сурагч хүртэлх үзэгч түмэнд цаглашгүй баяр баясгалан хүртээдэг юм.

	Мөн арав дахь сард болдог эрчүүдийн намрын Геркулесийн баяр ч үүнээс дутахгүй сайхан байдаг. Эрийн цээнд хүрч буй хөвүүд өөрсдийн бүтээсэн Геркулесийн сайн үйлсийг тайлагнадаг юм. Яваандаа эл баярыг тухайн ондоо бүтээсэн гайхамшигт үйлс ба амжилтыг үздэг бүх нийтийн үзлэг болгон явуулдаг заншилтай болжээ. Тийнхүү эрчүүд, бүсгүйчүүдийн түгээмэл баяр болон хувирч Сайхан Үйлс, Дээд Урлаг, Шинжлэх Ухааны Зориглол ба Зөгнөлийн өдрүүд гэж гурван цувралаар явагдах болсон билээ. Мвен Мас нэгэн удаад анхны ба гурав дахь өдрийн баатар хэмээн үнэлэгдсэн ажээ...

	Мвен Мас Тиррений цэнгэлдэх хүрээлэнгийн Нарны танхим гэдэг их танхимд Веда ид дуулж байх үеэр ороод Эвда Наль, Чара Нанди хоёрын суусан дөрөвдүгээр радиусын есдүгээр хэсгийг олж, гулдан хаалганы сүүдэрт зогсон Ведагийн намуун дууны уянгыг чагнав. Веда цагаан бошинз өмсөж, хонгор гэзэгтэй тэргүүнээ танхимын дээд давхар луу өлийгөөд, ямар нэг баясгалантай дуу аялж байх нь биеэрээ урин хавар мэт санагджээ.

	Өнгөрсөн үеийн алга ташдаг дуу шуугианы оронд үзэгч бүр өөрийн өмнөх Дөрвөн товчлуурын аль нэгийг дарахад танхимын адарт алтлаг, цэнхэр, ногоон, улаан гэрэл асаж, жүжигчний амжилтыг үнэлнэ.

	Веда Конг дуулж гүйцмэгц үзэгчид түүнд алтлаг болон цэнхэр туяа цацраан өндөр үнэлсний дунд үл ажиглагдах цөөн тооны ногоон, улаан гэрэл живжээ. Веда догдлон улаа бутарсаар анд бүсгүйчүүд рүү очиж нийлэв. Тэр үеэр Мвен Мас явж очсонд хүүхнүүд элэгсэг дотно угтлаа.

	Африк эр өөрийн багш, хуучин эрхлэгч Дар Ветерийг эргэн тойрондоо хайгуулдан хараад хаанаас ч олсонгүй.

	— Та нар Дар Ветерийг хаана нуучхав аа? гэж Мвен Мас тоглоом болгон гурван хүүхнээс асуув.

	— Харин та Рен Бозыг хааш нь хийчихээ вэ? гэж Эвда Наль сөрөг асуугаад эгц ширтсэнд эрдэмтэн тэсэлгүй нүд буруулжээ.

	— Ветер титан олборлон Өмнөд Америк доогуур яргаж яваа гэж уян энэрэнгүй Веда Конг хэлэнгээ царай нь чацавхийв.

	Чара Нанди үзэсгэлэнт Түүхч хүүхнийг энэрэх сэтгэлээр биедээ татаж хацарт нь хацраа наалаа. Хоёр хүүхний царай тун ялгаатай боловч дөлгөөн ялдамхан аашаараа ижилсжээ.

	Чарагийн өргөн магнайд элэн халих шувууны жигүүр мэт шулуун зурайх хөмсөг нь нүднийхээ урт аньсаганд зохилджээ. Тэгвэл Ведагийн хавирган сар мэт хөмсөг нь өөдөө сэртийж дэрвийжээ.

	«Жигүүрээ дэлгэсэн шувуухай» хэмээн Мвен Мас бодов.

	Чарагийн мөрөн дээрээ задгай намирч гялтганах өтгөн хар гэзэг нь Ведагийн хөвсийлгөж жигдхэн самнасан гэзэгний даруу зөөлөн өнгийг тодосгон ялгаруулах аж.

	Чара танхимын хүнхэр орой доторх цагийг хараад бослоо.

	Түүний өмсгөл нь Мвен Масын гайхшийг төрүүлэв. Бүсгүй хүзүүндээ зүүж, борхон мөр лүүгээ гялтгануулан унжуулсан цагаан алтан гинжний хоёр сэжүүрийг гялалзах улаан турмалинаар холбож чагталжээ.

	Гайхалтай уран зорж, хөмөрч тавьсан аяга шиг чийрэг мээм нь бараг ил байв. Бүсгүй хүзүүний чимгийн чагтнаас нарийхан ягаан хүрэн бөс оосорлож хоёр хөхнийхөө хоорондуур, бэлхүүсээ хүртэл зурайлган татжээ. Мөн тийм нарийхан бөсөөр хоёр хөхөө даруулан, нарийн гинжээр нүцгэн ар нуруун дээрээ холбожээ. Бас хавирган сар маягийн цагаан алтан аралтай, хар цоохор цагаан бөсөөр гойд нарийхан бэлхүүсээ бүсэлж, хар одтой урт тал банзал янзтай зузаан цагаан торгон эдийг ардаа унжуулсан байв. Эдгээр дээр бяцхан хар шаахайн гялалзах гархийг эс нэмбэл Чарад өөр ямар ч үнэт гоёл байсангүй, 

	— Удахгүй миний ээлж гэж Чара хэнэггүй өгүүлж гулдан хаалга руу очмогцоо, эргэж Мвен Масыг нэг харчхаад далдрав. Түүнийг үзэгч түмний хараа үдэж, хэн болохыг нь хоорондоо шивгэнэн асуулцаж байв.

	Тоглолтын тайзан дээр арван наймаас хэтрэхгүй насны сайхан биетэй тамирчин бүсгүй гарч ирлээ. Ярилцан дуулах хөгжмийн эгшгийг дагах алтлаг туяанд бүсгүй эрчтэй үсэрч, харайж, эргэн уянгалаг болон сунжруу аялгууны шилжих агшин тутамд гэнэт зогтусаж, хэлэх аргагүй яг тэнцвэрлэн тогтоно. Үзэгчид өчнөөн төчнөөн алтлаг гэрэл асааж, хүүхний тоглолтыг магтан сайшаажээ. Үүний дараа тоглоход Чара Нандид амаргүй болно хэмээн Мвен Мас бодлоо. Эрдэмтэн яльгүй зовнисхийж, эсрэг талд суугаа үл ялгагдах олон хүнийг харж байтал гурав дахь хэсэгт зураач Карт Саныг гэнэт олж үзэв. Чарагийн дүрээр «Газар Дундын тэнгисийн охиноо» туурвисан зураачаас өөр хэн бүсгүйн тоглолтын хувь заяаны төлөө санаа зовох билээ гэмээр атал зураач Мвенийг хөхиүн баясгалантай мэндчилэв. Энэ нь зохимжгүй мэт Мвен Маст санагдлаа.

	Туршилтынхаа дараа түүний бүтээлийг очиж үзье хэмээн эрдэмтэн бодтол адрын гэрэл бөхлөө. Органик шилээр хийсэн тунгалагхан шал улайсмал ширэм мэт бөөрөлзгөнийн өнгөөр гэрэлтэв. Тайзны доод саравч дороос улаан гэрэл цацарлаа. Гэрлийн цацраг нь хийл хөгжмийн сэтгэлд хадам жингэнэх, зэс чавхдасны намуун дангинах найрал аялгууны хэмлэлтэй хосолж яралзан мяралзав. Мвен Мас хөгжмийн түргэн, хүчтэйд мэгдсэн учир Чара гэрэл улалзах шалны голд гараад маш хурдтай бүжиг эхэлж, үзэгчид амьсгаа даран мэлэрснийг тэрхэн даруйд нь ажаагүй аж.

	Хэрэв хөгжим нь улам хурдасвал яана даа гэж Мвен Мас айжээ. Бүсгүйн зөвхөн гар хөл нь бүжиж байсан төдийгүй, харин ч гал дөлтэй хөгжимд түүний бүх цогцос нь амьдралын халуун амьсгалаар хариулж байв. Нээрэн л эртний Энэтхэгийн хүүхнүүд Чара шиг байсан бол тэднийг гал бадарсан хундагатай зүйрлэж, эмэгтэйчүүдийн баярыг тийнхүү нэрлэсэн яруу найрагчийн зөв юм гэж эрдэмтэн бодлоо.

	Наранд борлож улаавтар болсон Чара тайз ба шалнаас ойсон туяанд зүлгэмэл аранжин зэсийн өнгөтэй болов. Мвен Масын зүрх аргалшгүй догдлон булгилав. Дархан Шувуу одны ордын Эпсилон одны гайхамшигт гарагийн хүмүүс яг ийм өнгөтэй байсныг өнөө нэвтрүүлгийн үед үзсэн билээ. Зол жаргалын тухай сэтгэлийн нандин бодол, зөгнөл, тачаал, эрэлтийн нэн нарийн ялгаврыг өөрийн хөдөлгөөн, уран гоё хувирлаар чадамгай илэрхийлдэг суу заль бадарсан бие цогц байж болдгийг Мвен Мас тэр мөчид л мэдсэн юм...

	Өнөө болтол ерэн парсекийн тэртээх хүршгүй алс руу ширтэн тэмүүлж агсан Мвен Мас, харийн гарагаас харж сэтгэлдээ эрхэмлэн нандигнаж явдагтай нь төчнөөн адилхан үзэсгэлэн төгөлдөр дагина бас дэлхийн хүн төрөлхтний хэмжээгүй гоо сайхны тансаг санд байдгийг сая ойлголоо. Гэвч бүтэшгүй мөрөөдөлд удтал хөтлөгдсөн санаархал нь тийм ч хялбар арилсангүй. Чара Нанди Дархан Шувуу одны ордын Эпсилон одны гарагийн улаан өнгөт охины дүрийг олсон явдал гадаад станцуудын эрхлэгчийн адгуу шийдийг лавшруулжээ.

	Эвда Наль, Веда Конг хоёр өөрснөө онц сайн бүжигчид боловч Чарагийн бүжгийг анх үзэж байгаа тул мэл гайхаж, цэл хөхөрчээ. Веда хүн судлаач, эртний үеийн арьстныг шинжигч түүхч эрдэмтний үүднээс сэтгэмжлэн, балар цагийн өмнөдийн Гондван орнуудын эрчүүд үй олон аюулт догшин араатантай тулалдан эрсдэж байснаас бүсгүйчүүд нь ямагт илүү тоотой байжээ. Өмнөдийн хүн ам олонтой орнуудад балар эртний хэмжээгүй эрхт эзний төр үүсэж тогтсон хожмын цагт ихэвчлэн шашны бурангуй дайсагнал юм уу, аль нэг дураар дарангуйлагчийн өдөөсөн дайн дажинд үй түмэн эрчүүд амь үрэгдэж байсан юм. Тэгээд ч өмнөдийн охид нь зовлонт амьдралыг туулж, шигшигдэн төгөлдөржжээ. Ядмаг байгальтай, хүн ам цөөтэй Умардад бол харанхуй зуунуудын хэмжээгүй эрхт эзэн төрийн дарангуйлал байгаагүй болохоор эрчүүд нь овоо мэнд байдаг, бүсгүйчүүд нь өндөр үнэлэгдэж, бузгай нэр төртэй амьдарч байсан аж хэмээн бодов.

	Чарагийн хөдөлгөөн бүрийг Веда алдалгүй ажиглаж, энэ хүүхэнд наалинхай, зэрлэг хоёр хөдөлгөөн гайхалтай зэрэгцэж байх юм даа. Бие цогцсын ер бус уян налархай, жигдхэн намирах хөдөлгөөн нь наалинхай атлаа араатны бараг ажиглагдамгүй хурд шиг цочмог шилжилт, эргэлт, зогтусалт хийхэд нь зэрлэг гэлтэй сэтгэгдэл төрөх аж. Гондваны хүрэн бор охид амьдрахын төлөө үй олон жилийн хүнд бэрх тэмцлээр тэр адтай уян налархай шинжийг олж авчээ. Крит-эллиний нарийн ширийн шинжийг хадгалсан шийдмэг царайтай Чарад эл адтай уян налархай байдал аятайхан хосолжээ! хэмээн бодож суулаа.

	Хөгжмийн эгшгийн ахархан удаашралд ямар нэг цохиур зэмсгийн олшрон давтагдах гаж хөг авиа хутгалдах аж. Бүжигчний утга төгс тансаг хөдөлгөөн нь сийлмэл дүр мэт бараг бүрэн зогтусалттай ээлжилж, хүний сэтгэхүйн дөжрөл сэрж дүрсхийн дэврэх, тамирдан унаж замран арилах, шинээр сэргэж дахин хүчтэй оргилох, алгасах аргагүй цаг хугацааны алхаа ба нарийн чанд тогтсон үүрэг хариуцлага, хувь зохиолдоо баригдаж тэмцэх амьдралын өрнөлт болон уналтын эрчимтэй хэмнэлийг илэрхийлж байв. Бүжгийн сэтгэл зүйн язгуур үндэс өөрт нь хэчнээн дотно ойлгомжтойг Эвда Наль мэдэрч хацар нь халуу оргин, амьсгаа нь давхцав... Хөгжмийн зохиолч бүжгийн чуулга хөгжмийг тухайлан Чара Нандид зориулж туурвисныг Мвен Мас мэдээгүй боловч түүний ширүүн хурдыг бүсгүй хялбар давж, чадмаг бүжиж байхыг хараад айхыг больжээ. Яралзах улаан гэрэл бүсгүйн зэсэн өнгөт цогцсыг таалан илж, цагаан торгон өмсгөлд нь ухаа ягаанаар туяаран, бараантах хуниасанд нь замхарч байв. Бүжигчний гар нь өөд гэдэсхийн орой дээрээ алгуурхан тогтож, өндөрсөх аялгууны язганасан авиа нь ямар ч төгсгөлгүй гэнэт тасран, яралзах улаан гэрэл ч бөхлөө. Танхимын гүн цэнхэр адарт ердийн гэрэл мэлсхийн асав. Эцэж цуцсан бүсгүй тэргүүнээ гудайлгасанд өтгөн хар гэзэг нь нүүрийг нь хаалаа. Мянга түмэн алтан гэрэл гялалзан туяарч, хүмүүс магтаж шагшин дүнгэнэлдэв. Үзэгчид Чарад өндөр хүндэтгэл илэрхийлэн босоод алга хавсран өргөж баяр хүргэлээ. Тоглолтынхоо өмнө гудиггүй байсан Чара харин одоо ичисхийж, унжсан гэзгээ гэдрэг сэгсэрч, дээд давхар луу харсаар гүйж одлоо.

	Баярын хөтлөгчид завсарлага болсныг зарлажээ. Мвен Мас Чараг олохоор яаравчлав. Веда Конг Эвда Наль хоёр цэнгэлдэхээс шууд тэнгис рүү бууж очдог, бүүдгэр цэнхэр шилээр барьсан, километр өргөн шат руу гарлаа. Хоёр хүүхэн баярт оролцсон олон мянган үзэгчдийн нэгэн адилаар сэрүүн үдшийн цагаан гэгээнээ усанд умбах дур нь хүрчээ.

	— Би Чара Нандийг үзэнгээ л анзаарсан маань талаар болсонгүй. Гайхамшигтай жүжигчин юм. Бид өнөөдөр амьдралын сүр хүчийг илтгэсэн бүжиг үзлээ. Энэ бол балар үеийнхний Эрос гэгч байж ч магадгүй... гэж Эвда Наль түрүүлж өгүүллээ.

	— Гоо сайхан бол бидний боддогоос илүү чухлаас чухаг хэмээн Карт Саны хэлснийг би одоо л ойлголоо. Гоо сайхан бол амьдралын зол жаргал, утга агуулга мөн гэж тэгэхдээ зураач тун онож хэлжээ. Таны тодорхойлолт ч бас тун зөв өө гэж Веда саналаа нэгсгэж, шаахайгаа тайлаад, шатны гишгүүр дээр цалгилах бүлбэгэр усанд хөлөө дүрэв.

	— Сэтгэл санааны хүч бол эрүүл саруул, эрч энерги нь зангирсан бие махбодын үр дагавар мөн гэвэл бүр ч зөв болно гэж Эвда Наль бошинзоо тайлах зуур залруулаад, тунгалаг ус руу үсрэн орлоо.

	Веда түүнийг гүйцээд, хоёул цэнгэлдэх хүрээлэнгээс бүтэн хагас километрт цайрах маш том резин арал тийш сэлж одов. Усны түвшинтэй чацуу арлын дээд талбарыг гурав дөрвөн хүн багтаж нар, салхинаас халхлах ба хөршөөс нь бүрэн тусгаарлах хэмжээний дун янзтай, тунгалаг хуванцар саравчаар эмжиж хүрээлжээ.

	Хоёр эмэгтэй тэнгисийн мөнхийн цэвэр сэрүүн агаараар амьсгалан «дунгийн» найгалзах зөөлөн шалан дээр хэвтлээ.

	— Бид тэнгисийн хөвөөнд ирж уулзсанаас хойш та их борложээ. Тэнгисийн дэргэд байсных уу, эсвэл борлуулах үрлийнх үү? гэж Веда найзыгаа ажиглан харж сонирхов.

	— Борлуулах үрлийнх л дээ. Би дөнгөж өчигдөр өнөөдөр хоёр л наранд ээж байна гэж Эвда үнэнээ хэлэв.

	— Рен Боз хаана байгааг та нээрэн мэдэхгүй юу? гэж Веда залгаж асуулаа.

	— Багцааг нь мэднэ. Тэгээд ч би тайван байгаа нь энэ! гэж Эвда намуухан өгүүлэв.

	— Та үнэхээр сэтгэлтэй гэж үү?... гээд Веда санаагаа гүйцээлгүй дуугүй болсонд, Эвда назгайран дутуу аньсан нүдээ нээж, нүд рүү нь эгцлэн харлаа.

	— Яагаад ч юм надад Рен Боз насанд хүрээгүй халирхай хөвүүн мэт санагддаг юм. Та бол ямар ч эрээс дутуугүй мундаг ухаантай, дотоод сэтгэлийн бат нэгдэлтэй хүн хэмээн Веда шийдмэг бус гүйцээв.

	— Рен Боз ч өөрөө ингэж надад ярьсан юм. Гэвч та алдаж байна. Рен Бозын өөрийнх нь боддог шиг та түүнийг өрөөсгөл талтай үнэлж байна. Рен бол эрс зоримог, агуу их ухаантай, цаглашгүй хөдөлмөрийн чадвартай хүн. Тэр байтугай, манай үед түүнтэй эгнэх хүн гараг дээр ховор олдоно. Түүний тийм авьяас чадвартай нь бусад чанарыг нь жишихэд гүйцэд хөгжөөгүй мэт харагддаг. Юу гэвэл, тэдгээр чанар нь дунд зэргийн хүнийх шиг юм уу, хүүхдэрхүү талаараа нэлээд илүү байдаг юм. Ренийг та бяцхан хөвүүн гэж зөв нэрлэсэн, гэхдээ баатар гэдэг ухагдахууны жинхэнэ утгаар хэлбэл баатар хүн шүү. Дар Ветерт бас л хөвүүнийх шиг төрх байдаг боловч ердөө бяр чадал нь багтаж ядсандаа тийм болохоос биш, Рен шиг дутуудаа биш юм шүү.

	— Ингэхэд та Мвенийг хэрхэн үнэлдэг вэ? Түүнийг одоо та сайн мэдэх болоо биз дээ? гэж Веда сониучирхлаа.

	— Мвен Мас бол бодь амарлингуй ухаан, ужиг тачаангуй хүслэн хоёр сайхан хосолсон хүн гэв.

	Веда Конг тас тас хөхөрч:

	— Би яаж ингэж хүний төрх чанарыг яг тодорхойлж сурна даа! гэлээ.

	— Сэтгэл зүй бол миний мэргэжил юм гэж Эвда мөрөө хавчисхийснээ, — Одоо танд асуудал тавихыг надад соёрхооч. Дар Ветер миний анхаарлыг ихэд татдаг хүн мөнийг та мэднэ биз дээ?... гэв.

	Веда час улайн:

	— Та намайг ацантах вий хэмээн зовж байна уу? Тэгэхгүй ээ, гай түйтгэр болох хуурамч, хоёрдмол санаа байж болохгүй. Гэгээн цагаан өдөр шиг л ил тодорхой байна... гээд Веда сэтгэл зүйч эрдэмтний янз сорих харцанд тайвнаар хариулж, — Эрг Ноор... бидний зам хэдийнээ хоёр тийш салжээ. Сансарт яваа үед нь би шинэ сэтгэлдээ захирагдан түүнээс хөндийрч, улмаар эргэж ирэхэд нь найдах, итгэхийн хүчийг бууруулж чадаагүй юм. Одоо энэ бол гарцаагүй шийд, бат итгэл болоод байна. Эрг Ноор бүгдийг ойлгоод өөрийнхөө замаар явж байна шүү дээ гэлээ.

	Эвда Наль уян гараараа Ведагийн тэгшхэн мөрөөр тэвэрч, 

	— Тэгвэл Дар Ветер шив дээ? гэж лавлав.

	— Тэгэлгүй яах вэ? гэж Веда бат шулуун хариулав.

	— Цаадах чинь мэдэх үү?

	— Үгүй л дээ. «Тантра» энд ирсэн хойно л мэднэ биз... Буцах юм биш үү? гэж Веда шамдан хэлэв.

	— Миний ч амралт дуусаж, баяр цэнгэлийг орхих цаг боллоо. Энэлэл ба Баяслын Академи дээр шинэ их ажил хүлээж байгаа. Амжиж охинтойгоо уулзах хэрэгтэй гэж Эвда Наль өгүүллээ.

	— Таны охин том уу?

	— Арван долоотой. Ахаасаа олон дүү. Би хэвийн хөгжилтэй, өөрийн удамтай эх хүн бүрийн нэг адил хоёроос доошгүй үртэй байх үүргээ биелүүлсэн. Одоо нас бие гүйцсэн гурав дахитай л болмоор байна! гээд Эвда Наль мишилзэхэд, бодлогоширсон царайд нь амраг сэтгэлийн гэгээ татав.

	— Би бол сайхан дүрэлгэр нүдтэй... гайхсан янзын эелдэг хөөрхөн хошуутай... шантгархан хамартай, бас сэвхтэй жаал хүүг л мөрөөдөж байна гэж Веда чанх урагш ширтэн, хоргүй зальжин өгүүлжээ.

	Найз нь дуугүй байснаа:

	— Та шинэ ажил аваагүй л байна уу? гэж асуулаа.

	— Аваагүй л байгаа. «Тантра» хөлгийг хүлээнэ. Дараа нь экспедицээр удаан явна гэв.

	— Охин дээр цуг очъё гэж Эвда урьсанд Веда дуртайяа зөвшөөрчээ.

	 

	* * *

	 

	Одны хүчит дуран авайгаар авсан гэрэл зураг, кино үзэхэд зориулсан долоон метр голчтой тал бөмбөрцөг дэлгэц одон орон судлах оргилын нэгэн ханыг эзлэн хүнхийнэ. Мвен Мас Галактикийн умард туйлын ойролцоо, Долоон өвгөнөөс Түүхч одны орд ба Өмнөд Хаалга одны орд хүртэлх уртрагийн зурвас тойм зургийг харав. Тэндэх Орд Байлдааны одны орд, Чонын Орон одны орд болон Охин одны орд дотор сансрын одон арлууд болох хавтгай гархи юм уу, зээрэнхий хэлбэртэй өдий төдий галактик байдаг. Ялангуяа Чонын Орон одны орд дотор эвтэй, эвгүй хэлбэртэй, янз бүрийн эргэц ба проекцоор орчдог, зарим нь санаанд багтамгүй олон тэрбум парсек хол, зарим нь хэдэн түмэн галактик болох үргэлжилсэн «үүл» маш олныг нээжээ. Манай одот орчлон буюу НН 89105+СБ23 галактик хийгээд хуучин цагт М— 31 гэж нэрлэж байсан Адаг Чуулганы мананцар зэрэг лут мундаг галактикуудын голч нь хоёроос таван түмэн парсек хүрдэг. Дэлхийгээс энгийн хараанд муухан үзэгдэх үүл бий. Хүмүүс өнө үед тэр бяцхан үүлэнцрийн нууцыг тайлжээ. Тэр мананцар манай аварга Галактикаас ч бүтэн хагас дахин илүүтэй, энгүй их гархи маягийн одны лут систем байв. Дэлхийн хүний хараанаас дөрвөн бум таван түмэн парсек алсад орчдог Адаг Чуулганы мананцрыг бид судалсан явдал өөрийн Галактикийг танин мэдэхэд туйлын их тус болсон юм.

	Цахимын тонгорголтын тусламжаар авсан дүрс болон Памир ба Патогонд байдаг тус бүр дөрвөн зуун километр голчтой, сансрын лав гүнийг харж чаддаг үлэмжийн аварга радио дуран авайгаар авсан янз янзын нарны аймгийн тансаг сайхан гэрэл зургийг Мвен Мас багаасаа мэдэх билээ. Бие биеэс олон сая парсек алс орчих галактик буюу үй түмэн тэрбум одны цаглашгүй их бөөгнөрөл нь ямагт Мвен Масын дурыг булааж, тэдгээрийн тогтцын хууль, үүссэн түүх, цаашдын хувь заяаг мэдэх сэн гэх тэвчишгүй шуналыг нь төрүүлдэг байжээ. Эдүгээ үед Дэлхийн хүн бүхний сэтгэлийг донсолгож байгаа гол асуудал бол орчин сансрын олон галактикийн тоо тоймгүй гарагийн систем дэх амьдралын тухай, тэнд бадран байх сэтгэхүй ба мэдлэгийн тухай, сансрын огторгуйд хоорондоо хэмжээгүй алслагдсан хүний иргэншлийн тухай асуудал юм.

	Дэлгэцнээ Адаг Чуулганы альфа, бета, гамма буюу эртний арабчууд Сиррах, Мирах, Альмах хэмээн нэрлэж байсан эгц өөдөө цуваа гурван од харагдав. Тэр гурвын хоёр талаар хоорондоо ойрмог орчдог Аварга Адаг Чуулганы мананцар ба Тэнгэрийн Цэрэг Тэргүүлэгч одны орд дотор үзэсгэлэнтэй угалзлах М— 33 энэ хоёр галактик байрладаг. Мвен Мас гэгээтэж байж хоёрыг мэдэх учир ахин үзэлгүй металл ялтсыг өөрчиллөө.

	Дивангараас НГК 5194 гэдэг нэрээр мэдэх болсон бөгөөд Орд Байлдааны орд одны аймагт байх олон сая парсек алсын М— 51 Галактик гарч ирэв. Энэ бол манай гарагаас «цагаригийнхаа» хавтгайгаар харагддаг цөөн галактикийн нэг юм. Түүний олон сая одноос бүрэлдэж, тод гэрэлтэх нягт төв нь хоёр салаалан угалзарчээ. Тэдгээрийн улам л сүүмийж бүдгэрэх мэт урт сэжүүр нь бие биеийн ерөндөг чигт өчнөөн түмэн парсек сунасаар харанхуй огторгуйд замхарчээ. Гол угалзны хоорондуур багширч харанхуйлах бараан материйн зэргэлдээд шигүү оддын ба гэрэлт хийн туяа зохилдон яг л хөдөлгүүрийн матмал далбаа шиг махийж хөвөрчээ.

	Чонын Орон одны ордод байх гоц сайхан, лут лужир НГК 4565 галактик долоон сая парсекийн тэртээд хавиргалан харагдав. Элин халих шувуу эргэх мэт нэг тал руугаа далжийсан, үзтэл олон салаалж угалзалсан бололтой галактикийн халчгар зээрэнхий нэлийжээ. Түүний голд нь гэрэлтэй цулс гэхээр нэн навшгар цөм бүлцийж гялайжээ. Тодхон харагдах энэ галактикийг цагны механизмын нимгэхэн араат дугуйтай зүйрлэмээр нимгэн аж. Дугуйн зах нь огторгуйн нүдгүй харанхуйд уусах мэт бүрийжээ. Манай Галактикийн ийм захад нь манай Нар ба хүний оюун санааны жигүүр нь мөнхийн сансарт дэлэн дэвж, эрдэм мэдлэгийн хүчээр олон ертөнцийн оюун билигтэнтэй бат барилдаа тогтоосон хумхын төдийхөн Газар Дэлхий маань орчдог доо!

	Мвен Мас үзлэгийг өөрчилж, өөрөө ямагт онцлон сонирхдог Охин одны ордоос НГК 4594 галактик, түүний экваторын үзэгдэх хавтгайг харлаа. Нэг живаа (107) парсек алсхи энэ галактик гэрэлт хийн бүрхэвчтэй галт одны цулсын мэшил шиг аж. Мэшлийн экваторыг багширмал бараан материйн зузаан хар судал огтлон гарчээ. Энэ галактик нүдгүй харанхуйгаас гэрэл цацраах нууцлаг дэнлүү шиг санагдана.

	Бусад галактикаас нэлээд илүү, дунджаар спектрийн Ф ангид орохоор тод гэрэлтэх энэ галактикийн нийт туяан дотор ямар ертөнц нуугдаж байгаа бол? Тэнд сав шим төгс гарагууд байдаг болов уу, үгүй болов уу? Манайх шиг байгалийн нууцыг ноёлдог оюун ухаан ундарч байдаг болов уу, үгүй болов уу?

	Ямар нь ч үл мэдэгдэх лут лут оддын гэр таг чиг дүмбийж, Мвен Мас арга барагдан сарвуугаа нужигнуулав. Түүнийг хүртэл гэрэл гурван живээ хоёр сая жил харвах аймшигтай холыг Мвен Мас мэднэ! Бид түүнтэй мэдээ солилцоно гэвэл зургаан живаа дөрвөн сая жил орно!

	Мвен Мас өөр бичлэг гаргаж харав. Дэлгэцнээ сүүдгэнэх армаг тармаг оддын дунд том тод дүгрэг толбо гялайлаа. Муруй сарий хар зурвас толбыг тэн хагаслан хувааж, шувтарга руугаа тэлсэн харанхуйн хоёр талаар хүчтэй гэрэлтэх галт цулсыг харлуулан, тод толбыг бүслэн шатах хийн өргөн талбайг бараантуулжээ. Энэ бол Тэнгэрийн Олом одны орд дотор мөргөлдсөн хоёр галактикийг техникийн ер бусын ов мэхээр буулгасан гэрэл зураг байлаа. Манайхтай юм уу, Адаг Чуулганы мананцартай тэнцүү хэмжээний мундаг галактикуудын мөргөлдөөн бол бидний мэдэх боломжтой Сансрын хэсэг дэх радио цацрагийн хамгийн хүчтэй эх сурвалж болдог нь хэзээний тодорхой билээ. Тэгэхэд цаглашгүй их хийн хурдан давших эрчтэй урсгалаас ухаанд үл багтах тийм хүчтэй цахилгаан соронзон талбай үүсэж, улмаар үлэмжийн аймшигт сүйрэл болсон мэдээг сансар даянд тараадаг байна. Тэр мэдээг матери өөрөө мянган квинтиллион буюу ялгаруулагч (1021) киловатт хүчтэй радио цацрагаар илгээдэг юм. Гэтэл энэ гэрэл зураг дээр хэдэн зуун жилийн чанад хоёр галактик мөргөлдсөн байдал үзэгдэж байгаа тул үлэмжийн алс холд болсон явдал аж. Бие бие дундуур нэвтрэн гарсан хоёр галактик эдүгээ ямар янзтай байгааг мэдье гэхэд хүн төрөлхтөн санаанд багташгүй төчнөөн урт удаан амьдрах эсэхийг таах аргагүй тийм их хугацаа өнгөрөх болно.

	Мвен Мас нүсэр ширээг хоёр гараар чанга тулж босон харайсанд сарвууны нь үе нужигнажээ.

	Хэдэн түмэн үеийнхэн хүрэх боломжгүй бөгөөд нэн хол ирээдүйн удам угсааныхны ухамсарт «хэзээ ч гэтлэхгүй» гэдэг хөнөөл учруулах өдий төдий сая жил явах хугацааг рид хувилгааны саваагаар гуядан арилгаж болох билээ. Рен Бозын нээлт ба тэр хоёрын хамтын туршилт нь тийм саваа болно.

	Ухаанд үл багтах орчлонт ертөнцийн алсын цэг ч гэсэн гар сунгаад л хүрэх зай болно, гайгүй!

	Галактикууд зүг зүгт сарнин холдож байна гэж эртний одон орончид үзэж байжээ. Чухамдаа алсын галактикуудын гэрлийн хэлбэлзэл нь уртсан улаан долгион болон хувьсаж, дэлхийн одны дуран авайд харагддаг байж л дээ. Гэрэл тийнхүү улаарах нь галактикууд шинжээчээс холдон одож буйн баримт мэт байсан санж. Өнгөрсөн үеийн хүмүүс үзэгдлийг өрөөсгөл талаар шув шулуун ухаарч хэвшээд, эвдэрч арилах ба үүсэж бүрэлдэх агуу их жам явцын зөвхөн нэг талыг харж байна гэдгээ ойлгохгүй Орчлон ертөнц сарнин холдож, тэсрэн дэлбэрч байдаг гэсэн онол гаргаж байжээ. Манай сэрэл, түүний хүчийг нэмэгдүүлэхээр зохиосон багажууд маань чухам тэр өрөөсгөл тал болох сарних, эвдрэх талыг, өөрөөр хэлбэл, илчний динамикийн хоёрлох хууль ёсоор энерги доод хэмжээ рүү шилжих талыг л хүлээж авдаг байжээ. Нөгөө тал болох хуримтлах, цэгцрэх ба бүрэлдэх талыг нь хүмүүс мэдрэхгүй байсан хэрэг. Яагаад гэвэл амьдрал өөрөө нарны цацраах энергиэс хүчээ олж авдаг, үүндээ зохицож орчин ертөнцийг мэдрэх манай мэдрэл бүрэлдэн тогтсон байна. Тийм боловч хүний хүчирхэг уураг тархи нь биднээс гадуур далд сансрын уудамд ертөнцүүд үүсэн бүрэлдэж байдаг тэрхүү жам явцыг танин мэддэг болсон юм. Харин тэртээ эрт цагт бол аль нэг галактик Дэлхийгээс хэчнээн л хол харагдах тусмаа төчнөөн л хурдан холдож байх шиг байжээ. Огторгуйн гүн рүү лав харах тусам галактикууд гэрлийн хурдац дөхөөд л байх шиг болжээ. Орчлон ертөнцийн үзэгдэх зааг хязгаар нь галактикууд гэрлийн хурдац хүрсэн юм шиг санагдахаар буюу үнэндээ бол бид тэдгээрээс ямар ч гэрэл үзээгүй, хэзээ ч үзэж чадахааргүй зай болсон юм. Алсын олон галактикийн гэрэл улаантдаг шалтгааныг эдүгээ бид мэддэг билээ. Үүнд алсын одны системийн хурц гэрэлтэх төвөөс цацарсан туяа л манайхыг хүрч ирдэг. Үлэмжийн их бөөн матери болох тэр төвийг цахилгаан соронзон орон хүрээлж байдаг. Тэр нь зөвхөн өөрийн хүчээр төдийгүй, бас өөрийн уртаар гэрлийн хэлбэлзлийг ихээхэн урт улаан долгион болгон улам улам удаашруулж гэрлийн туяанд маш хүчтэй нөлөөлдөг юм. Асар нягт одны гэрэл улаарч, спектрийн шугам нь улаан төгсгөл рүү шилжээд, Хөхдэй Мэргэний нэг болох цагаан одой Хөхдэй Мэргэн Б мэт од холдож байх шиг санагддагийг одон орончид дивангарт мэджээ. Галактик хэчнээн хол байх тусам манайд хүрч ирдэг гэрлийн цацраг нь төдий чинээ багцардаг хийгээд спектр нь улаан төгсгөл рүү төдий чинээ хүчтэй шилждэг.

	Нөгөө талаар, гэрлийн долгион огторгуй дундуур маш хол замыг туулахдаа «савчигддаг» бөгөөд гэрлийн квант зарим энергиэ алддаг юм. Энэ үзэгдэл нэгэнт судлагдсан агаад улаан долгио бол ердийн гэрлийн ядарч «өтөлсөн» долгион ч байж болно. Тэр байтугай бүхнийг нэвтэлдэг гэрлийн долгион ч гэсэн сэтгэшгүй алсыг туулан явж «өтөлдөг» учиртай. Рен Бозын математикийн ёсоор таталтыг өөрийнх нь ерөндөг чанараар сөргөж дайрахгүй бол хүн тэр урт замыг гэтлэх ямар горьдлого байна аа?

	Гайгүй дээ, зовохыг байя. Урьд өмнө хийгээгүй туршилтыг хийсэн нь Мвений зөв!

	Мвен Мас зуршсан ёсоор одон орон судлах оргилын тагт дээр гарч хурдан алхлан холхиж гарав. Бүхнийг ялагч хүний сэтгэхүй рүү хандаж туслахыг уриалан дуудах дохио болгож, Дэлхий рүү улаан гэрлийн долгионыг илгээсэн алс холын олон галактикийн эрдэмтний алжаасан мэлмий гэрэлтэн харагдсаар байв. Мвен Мас итгэлтэйгээр чимээгүйхэн хөхөрлөө. Зүүд нойрт нь сүүдгэнэх агсан Дархан Шувуу одны ордын Эпсилон одны зэсэн өнгөт охин болж гэнэт түүнд хүрээд ирсэн Чара Нандийн цогцыг Бадрах Галын Хундаганы баяр дээр амьдралын улаан туяа гийгүүлсэнтэй адилаар галактикуудын улаан туяа хүмүүст бас л ойрхон болно оо.

	Мвен Мас Дархан Шувуу одны ордын Эпсилон одны үзэсгэлэнт гарагийг дахин харах найдлага тавихаар үл барам газар дэлхий дээр тэр ертөнцийн бие төлөөлөгч болсон Чара Нандийг хүндэтгэж Рен Бозын векторыг чухамхүү тэр ертөнц рүү чиглүүлэхээр шийдлээ.


ЕСДҮГЭЭР БҮЛЭГ : ГУРАВДУГААР МӨЧЛӨГИЙН СУРГУУЛЬ

	Гуравдугаар мөчлөгийн дөрвөн зуун аравдугаар сургууль Ирландын өмнө зүгт оршино. Ногоон толгодоос тэнгис рүү усан үзэм ба баг баг царс модоор хучигдсан өргөн дөл хэвийж буужээ. Веда Конг, Эвда Наль хоёр хичээлийн цагаар ирсэн учир, туждаа хичээллэх танхим эгнэсэн дугуй барилгын цагариган гудмаар алгуурхан явлаа. Шиврээ бороотой байсан тул ердийн журмаар модон дунд ойн цоорхой дээр биш байшиндаа хичээллэж байв.

	Веда Конг олонх сургуулийн адил самбаргүй, давхар давхар горвилсон төвгөр хаалга руу сурагч охин шиг гэтэн очиж чих тавин чагналаа. Эвда Наль ч дуурайв. Эвдагийн охиныг олж харахаар хоёулаа мэдэгдэхгүйг хичээж танхимуудад сэмхэн сэмхэн шагайж явав.

	Эхний танхимд шагайвал цэнхэр шохойгоор хана дүүрэн вектор татаж, түүний дагууд ороонго зурсан байхыг харлаа. Ороонгын хоёр хэсэгт нь хөндлөн эллипс зурж дотор нь тэгш өнцөгтийн солбицлын систем бичжээ.

	— Биполярын математик байна! гэж Веда сүрдсэн янзтай хошигнон хэлэв.

	— Энэ ч арай л дээгүүр дэг! Жаахан хүлгэлзье гэж Эвда түдгэлзлээ.

	Ахимагдуу насны гялалзсан хүнхэр нүдтэй багшийн тайлбарлахыг сонсвол:

	— Бид урагшлан давших хөдөлгөөн буюу вектороор үүсдэг кохлеарын далд функцтэй нэгэнт танилцсан болохоор одоо «репагулярын тоолол» гэдэг ухагдахуунд тулж ирлээ. Тоолол гэдэг нэр нь өнө эртний латин хэлнээс гаралтай «хаалт, түгжээ» гэсэн үг. Яг утгаараа бол нэг чанараас өөр чанарт шилжих хоёр хэтийн төлөвтэй шилжилт гэсэн үг юм гээд багш ороонгын хоёр хэсгийг хөндлөн хүрээлсэн өргөн эллипсисийг зааж, — Иймд «репагулярын тоолол» гэдэг бол бие биедээ харилцан шилжих үзэгдлийг судалдаг математикийн судлал юм гэв.

	Веда Конг найзынхаа гараас хөтөлж, хаалганы төвгөрийн ард орж:

	— Цоо шинэ зүйл байна! Тэнгисийн эрэг дээр, таны Рен Бозын тайлбарлаж байсан тэр зүйл шиг байна гэжээ.

	Эвда Наль хариуд нь:

	— Сургууль хуучирсныг байнга хаяж, сурагчдад ямагт хамгийн шинэ мэдлэгийг өгдөг юм. Шинэ үеийнхэн маань хуучирсан ухагдахууныг давтаад л байвал бид хурдан урагшлан давших хөгжлийг яаж хангах билээ? Хүүхдэд мэдлэгийн өвийг шилжүүлж өгөхөд тэртэй тэргүй урт хугацаа орж байна. Хүүхэд агуу их үйлс бүтээж чадахаар бүрэн үнэ цэнтэй боловсрол олж автал олон жил өнгөрдөг. Залгамж халаа маань торнин өсөж, сурч боловсортол нэг алхам урагшилж, аравны ёсоор ухарч байдаг үе үеийнхний энэ лугшилт бол хүний тухайд үхэх ба төлжих хамгийн айхавтар биологийн хууль юм. Бидний сурч мэдсэн математик, бодис зүй, биологиос олон зүйл хуучирчээ. Харин танай түүх бол өөрөө даанч эртнийх учраас нэн удаан хуучирдаг тул өөр хэрэг л дээ хэмээн өгүүлэв.

	Хоёр хүүхэн өөр танхимд шагайлаа. Цаашаа харж зогсоо багш эмэгтэй, лекцэд сонирхон автсан сурагчдын аль аль нь тэднийг ажсангүй. Энд арван долоон насны том охид, хөвүүд байв. Тэдний хацар ягаарч хичээлдээ дур булаагдсаныг гэрчилнэ.

	Багш эмэгтэйн догдлох дуу цангинан, 

	— Хүн төрөлхтөн бид асар их сорилт шалгалтыг туулж ирлээ. Тиймээс ч эдүгээ болтол сургуульд үздэг түүхийн хичээлээр хүн төрөлхтний түүхэн алдаа, түүний уршиг дагаврыг судлах явдал гол зүйл байдаг юм. Хүмүүс бид амьдрал болон ахуйн эд агуурсыг хамгийн эерэг хялбар болгож гэж байгаа нь энэ гээд харин ч хэр чадлаас хэтрүү арандаг төвөгтэй болгосны зовлонг туулжээ. Ахуйн арандаг түвэг нь оюуны соёлыг мөхөстгөхөд хүргэж байжээ. Жирийн амьдралд үлэмж нарийн, ээдрээтэй мэдэрч сэтгэж, дэнсэлж догдолж байдаг хүнийг агдалж хүлэх аливаа илүү эд хогшил огт хэрэггүй. Шилдэг ухаантай хүмүүс өдөр тутмын аж байдлын үйлчилгээнд холбогдох бүхнийг шинжлэх ухааны маш чухал адармаатай асуудлын адилаар бодож боловсруулж байна. Адгуус амьтны амьдрал нь организмын нервийн системийн ажиллагааны рефлекс боловсорч, хөдөлгөөн нь автоматчилагдах замаар анхаарлаа чөлөөтэй болгох чигээр хөгжжээ. Бид амьтны аймгийн аажим хувьслын тэр түгээмэл замыг дагасан юм. Нийгмийн үйлдвэрлэх хүчний автоматжилт нь эдийн засгийн үйлдвэрлэлд тийм рефлекс маягийн жолоодлогын системийг бий болгож улмаар хүний үндсэн үйл хэрэг болох шинжлэх ухааны шинжлэл судлалыг эрхлэх боломжийг үй түмэн хүнд олголоо. Байгалиас бидэнд заяасан тархи бол анхандаа зөвхөн хүнс тэжээл хайж олох, түүний идэшний чанарыг шинжих төдий зориулалтай байсан боловч чухамдаа шинжлэн судлах чадалтай мундаг уураг тархи заяагдсан байжээ хэмээн ярилаа.

	— Зүйтэй! гэж шивнэх зуураа Эвда Наль охиноо олж үзлээ.

	Охин ер сэдсэн юмгүй, танхимын гаднах юу ч үл харагдах цонхны долгио татсан шилийг бодолхийлэн харж байв.

	Веда Конг сониучирхаж охиныг эхтэй нь жишив. Эхийнх шигээ урт хар гэзэгтээ цагаан цэнхэр утас хавчуулан сүлжжээ. Эхийнх шигээ шуумгардуу царай нь дэндүү өргөн магнай ба бондгор хацартай, ер нь бага хүүхдэрхүү аж. Цас шиг цав цагаан хиймэл ноосон цамц нь боровтор арьс, гүн хар нүд, хөмсөг, сормуусыг нь бүр ч дурайлгажээ. Хүзүүний улаан шүрэн чимэг нь охины төрөлх өвөрмөц галбирт сайхан зохицсон байв.

	Эвдагийн охин ангийнхаа нөхөд шиг өвдгөө хүрэхгүй өргөн богинохон өмд өмссөн боловч ташааны нь шаглаас дагууд улаан цацаг хийснээр бусдаас ялгаатай байлаа.

	Энэтхэг гоёл л доо гэж Эвда найзынхаа сониучирхсан мишилзэлд хариулж шивнэв.

	Багш эмэгтэй лекцээ дуусгаад ангиас гарч, Эвда Веда хоёр шалавхан гудам руу ухарлав. Багшийн араас гарсан хэдэн сурагчийн дунд Эвдагийн охин байв. Охин өөрийн бахархал, үргэлжийн үлгэр дуурайл бологч эхийгээ үзмэгц цочирдон зогтуслаа. Цуут Эвда Налийг бишрэн хүндэлж, амьдралдаа түүний замаар явахыг шийдсэн сурагчдын бүлгэм энэ сургууль дээр байдгийг Эвда мэдээгүй байжээ.

	— Ээж ээ! гэж охин шивгэнээд, ичингүйрч Ведаг зэрвэсхэн харснаа Эвдад наалдав.

	Багш эмэгтэй зогтусан зогссоноо, хүрч ирээд, Эвда Налийн татгалзах дохиог хайхралгүй:

	— Таны ирснийг би сургуулийн зөвлөлд сонсгоё. Таны ирснийг бид зохистой ашиглах ёстой гэв.

	— Ашиглавал зохих хүн энэ байна, гэж Веда Конгийг Эвда танилцууллаа.

	Түүхийн багш час улайж, өөрчлөгдөн ажил хэрэгч байхыг хичээж, 

	— Ашгүй дээ! Сургуулийн ахлах бүлгүүд төгсөхийн даваан дээр байна. Эвда Налийн өгөх амьдралын зөвлөгөө сургамж нь Веда Конгийн өгөх эртний соёл ба арьстны тухай тойм зөвлөгөөтэй нийлээд манай хүүхдүүдэд их таатай юм болно! Тийм биз, Реа? гэлээ.

	Эвдагийн охин баярлаж, алга ташлаа. Багш эмэгтэй хичээлийн байшинтай залгасан үйлчлэх ажлын шулуун урт барилга руу тамирчны шогшоогоор одлоо.

	— Реа, чи хөдөлмөрийн хичээлд очилгүй, надтай цэцэрлэг дотуур зугаалах уу? Чи сайн үйлсээ сонгож авах хүртэл би дахин ирж амжихгүй болно. Эртэд бид хоёр бүрэн шийдээгүй шүү дээ... гэж Эвда охиндоо хэлэв.

	Реа дуугүйхэн ээжийгээ сугадлаа. Сургуулийн мөчлөг бүрд онолын хичээл нь хөдөлмөрийн хичээлтэй салаавчилж явагддаг. Энэ удаад Реагийн нэн их дуртай дуран авайн шилийг зүлгэх хичээл орох хэдий ч ээжийн ирснээс илүү чухал сонин юу байх вэ дээ?

	Веда эх, охин хоёрыг орхиж, зайдуу харагдах одон орон судлах багахан оргил тийш явлаа. Реа хүүхэд ёсоор ээжийнхээ чийрэг гарт наалдаж, бодлогошрон явна.

	— Чиний бяцхан Кай хаана байна? гэж Эвда асуухад охин илт гонсойв.

	Кай түүний шавь байлаа. Ахлах насны сурагчид ойролцоо оршдог нэг юм уу хоёрдугаар мөчлөгийн сургуульд гийчилж, өөрийн ивээлд авсан сурагчийн сурлага, хүмүүжлийг ажиж тусалдаг заншилтай. Нягт нямбай хүмүүжүүлэх ажилд нэгдмэл уялдаатай туслалцаа багш нарт чухал хэрэгтэй байдаг билээ.

	— Кай хоёрдугаар мөчлөгт шилжиж, эндээс холдсон. Надад даанч харамсалтай байна... Юунд биднийг дөрвөн жил тутамд мөчлөгөөс мөчлөгт, нэгээс нөгөө нутагт шилжүүлдэг юм бэ?

	— Нэг л маягийн ахуй байдалд хүний сэтгэц ядарч мохдогийг чи өөрөө мэднэ шүү дээ.

	— Яагаад гурав гурван жилийн дөрвөн мөчлөгөөс анхных нь тэг гэж нэрлэдгийг би ерөөс ойлгохгүй юм. Тэнд чинь нэгээс дөрвөн насны багачуудыг мөн л хүмүүжүүлэх, сургах маш чухал ажил явагддаг шүү дээ.

	— Хуучирсан, бас таараагүй нэр юм даг. Гэвч бид онцгой шаардлагагүй бол хуучин нэр томьёог солихоос зайлсхийдэг. Хүний хүчийг дэмий үрэгдүүлэх хэрэггүй. Хүн болгон тийм юмнаас хүн төрөлхтнийг сэргийлэн хамгаалах үүрэгтэй юм.

	— Тэгвэл мөчлөгт хуваасан сургуульд хүүхдүүд тус тус суралцаж, тус тус амьдардаг, тэднийг үргэлж нэгээс нөгөөд шилжүүлдэг болохоор бас л их хүч зарцуулна шүү дээ?

	— Сурах, сургахад ашиг тустай нөлөөлж, бардан хүрэлцээтэй үр дүн өгөхөөр таатай нөхцөл бүрдүүлэхгүй бол уг хэрэг явдал жилээс жилд буурах болно. Гэнэн томоогүй хүмүүс та нар өсөж, хүмүүжихийн хэрээр өөр өөр чанар чансааны хүмүүс болж хувирна. Үе тэнгийн биш огт ондоо насны хүүхдүүдийн хамтын аж байдал нь хүмүүжүүлэх ажилд ярвигтай болж, бас суралцагсдын зэвүүг хүргэдэг юм. Бид хүүхдийг насаар нь дөрвөн мөчлөгт хувааж, насны ялгааг аль болохоор багасгасан боловч бас л төгөлдөр биш байна. Одоо чиний хүсэл мөрөөдөл, ажил үйлсийн тухай зөвлөцгөөе. Та бүхэнд би лекц унших хэрэгтэй болох нь ээ. Тэгвэл ч чиний асуудал аяндаа тайлбарлагдаж магадгүй юм.

	Реа хүнийг гомдоох тохуурхах ба ойлгохгүй явдлыг хэзээ ч амсаж үзээгүй. Их Цагаригийн эриний хүүхдийн ёсоор ээждээ итгэлтэйгээр сэтгэлийнхээ нандин эрдэнийг нээж ярив. Охин амьдралын тухай юу ч мэдэхгүй боловч хойчийг санаашран хүлээсэн жинхэнэ идэр насны охь цогцол байв. Охид арван долоон нас гүйцмэгц сургуулиа төгсгөж, Геркулесийн сайн үйлс бүтээхээр гурван жил томчуулын дунд ажилладаг. Сайн үйлсийн дараа дур сонирхол ба авьяас чадвар нь бүрмөсөн тодорч чиглэгдэнэ. Тэгээд сонгон авсан мэргэжлээр бие дааж ажиллах эрхийг олгодог дээд боловсролын сургуульд хоёр жил суралцана. Хүн урт насалдаг болсон тул ажлын төрлийг өөрчлөн, тав зургаан мэргэжлээр дээд боловсрол олж амждаг боловч анхны хэцүү үйл хэрэг болох Геркулесийн сайн үйлсийг зөв сонгох эсэхээс их юм шалтгаалдаг билээ. Тийм учраас заавал ахмад зөвлөгчтэй хамтарч, маш хянуур бодсоны сүүлд Геркулесийн сайн үйлсийг сонгож авдаг учиртай.

	— Та нар сэтгэл судлалаар төгсөлтийн шалгалт өгөө биз? гэж Эвда хөмсөг өргөн асуув.

	— Өгсөн. Минийх эхний найман бүлэгт хориос хорин дөрөв хүрээд, арав ба арван гуравдугаар бүлэгт арван найм, арван ес, тэр байтугай арван долоодугаар бүлэгт арван долоо байгаа! гэж Реа бахархан өчив.

	Эвда баярлаж:

	— Маш сайн байна! Чамд бүх зам нээгджээ. Чи анх сонгож авсан сайн үйлсийг өөрчлөөгүй биз? гэв.

	— Өөрчлөөгүй. Мартагдлын арал дээр эмнэлгийн сувилагч хийнэ. Дараа нь таныг биширч дагадаг манай бүлгэмийнхэн цөм Ютландын сэтгэл мэдрэлийн эмнэлэгт ажиллана.

	Эвда зүтгэлтэй сэтгэл зүйчдийг өхөөрдөж цагаан санаанаас багагүй тоглоом хийсэн боловч Реа сайн үйлсээ сонгож авахаар бэлдэж буй бүлгэмийн гишүүдэд сургамжлан зөвлөгч болохыг түүнээс гуйжээ.

	Эвда хөхөрч:

	— Би амралтаа дуустал энд суух болох нь ээ, Веда Конг юу хийх билээ? гэв.

	Реа ээжийг нь дагалдан яваа хүүхнийг санав.

	— Аятайхан хүүхэн байна. Бараг тантай адилхан гоо үзэсгэлэнтэй юм! хэмээн Реа үнэн голоосоо хэлэв.

	— Надаас хавьгүй гоо үзэсгэлэнтэй дээ!

	— Үгүй дээ, би мэднэ... Та миний ээж учраас биш. Анх харахад илүү ч байж болох юм. Гэхдээ танд дотоод хүч байхад, Веда Конгд энэ хэр алга байна. Би түүнд бий болохгүй гээгүй. Хэзээд бий болно, тэр цаг... хэмээн Реа зүтгэхэд эх нь:

	— Сарны гэрэл одыг сүүмийлгэх мэт чиний ээжийн гоо үзэсгэлэнг дарна биз дээ? гэв.

	Реа толгой сэгсрэн:

	— Та хэвээрээ л байх гэж үү? Та түүнээс цааш явах болно! гэжээ.

	Эвда өөдөөсөө ширтэх охиныхоо царайг хараад, гилгэр үсийг нь илж:

	— Охин минь, магтаж гүйцээгүй юу? Бид цаг алдах нь байна шүү!.. гэв.

	Веда Конг явган замаар аажуухан явсаар, норж хүндэрсэн өргөн навч нь сэрчигнэх агч модны төгөл рүү лав оров. Ойрхны нугаас босохоор завдах оройн манангийн анхны суунаг салхинд үлээгдэж төдхөн замхарч байв. Веда Конг байгалийн нам гүмхэн хөдөлгөөний тухай, сургуулийн барилгад ямагт тааламжтай нутаг шилж авдаг тухай бодлоо. Хүмүүжлийн нэг маш чухал тал бол байгалийг амтархан хүртэж мэдэрдэг, түүнтэй нинжин харьцдаг чадварыг хөгжүүлэх явдал мөн. Байгалийг анзаарах анхаарал залхаж мохвол чухамдаа хүний хөгжил зогсоно, учир нь гэвэл, хүн сонирхон ажихыг төсөөрч мартаад, нэгтгэн ухаарах чадвараа алдана. Веда бас боловсрол бол үнэн чанартаа хүмүүжил мөн тул хүүхдийг гагцхүү хүмүүжүүлж л хүний амьдралын бэрхшээлтэй замд оруулж болохыг ойлгосон энэ эринд сурган хүмүүжүүлэх чадвар бол чухаг үнэтэй чанар юм. Төрөлхийн авьяас билэг хүмүүжлийн үндэс болох нь үнэнтэй боловч багшийн мэргэн ухаанаар хүний сэтгэхүйг урлан боловсруулахгүй аваас тэр авьяас билэг нь үр ашиггүй үрэгдэж болно хэмээн бодлоо. Түүхч эрдэмтэн өөрөө гуравдугаар мөчлөгийн сургуульд сурч, эрхэм дээд үйл хэргийн төлөө амиа зориулахыг догдлон хүсэхийн хамтад бас гэнэн томоогүй идэр насны би л гэх ганц хувийн үзлээр бүхий л ертөнцийн тухай шүүж үнэлэх зөрчилт сэтгэлэг дүүрэн идэрхэн охин байснаа нэхэн санав. «Тэр цагт багш нар маань хэчнээн ч их үйлс бүтээж байгаа юм. Багшийн ажлаас илүү эрхэм дээд үйлс манай ертөнц дээр үнэхээр байхгүй!».

	Багшийн гарт шавийн ирээдүй байдаг. Гагцхүү түүний зүтгэл чармайлтын ачаар хүн өөрийгөө хэт өргөмжлөх эрмэлзэл ба учир зүггүй хүслээ ялан давах хамгийн хэцүү бэрх зорилгыг биелүүлж улам л өөдлөн дэгжиж, улам л агуу хүчирхэг болдог хэмээн санаж явав.

	Веда Конг багачуудын дуу шуу сонстох, хөвөөгөөрөө нарстай жаахан усан тохой тийш эргэж, төдхөн хуванцар энгэрэвч өмссөн арваад хөвүүнтэй дайралдав. Тэд эртний чулуун зэвсгийн үеийн агуйн хүмүүсийн зохион бүтээсэн багаж болох сүхээр урт царсан дүнзийг хичээнгүйлэн цавчиж байлаа. Идэр барилгачид түүхчийг хүндэтгэлтэй угтан мэндчилээд, тэд автомат хөрөө, угсрагч машин хэрэглэлгүй усан онгоц хийж, түүхийн баатруудыг дуурайж байна гэж тайлбарлав. Хөвүүд амралтынхаа үеэр түүх, газарзүй, хөдөлмөрийн багш нарын хамт Карфагены балгаснууд руу хөвөх зорилгоор хөлөг хийж байгаа аж.

	Веда хөлөг баригчдад амжилт хүсээд, цааш явахаар завдтал дун шар үстэй, өндөр чөргөр хөвүүн урагш гарч:

	— Та Эвда Нальтай цуг ирсэн үү? Тэгвэл хэдэн юм асууж болох уу? гэлээ.

	Веда зөвшөөрсөнд, хөвүүн:

	— Эвда Наль Энэлэл ба Баяслын Академид ажилладаг юм байна. Бид манай гараг болон бусад зарим ертөнцийн нийгмийн байгууллагыг үзсэн боловч энэ Академийн ач холбогдлын тухай бидэнд ярьж өгөөгүй байгаа л даа гэв.

	Веда нийгмийн амьдралд энэ Академи хүн нэг бүрийн амьдралын уй гашуудал зол жаргалыг бүртгэж, насны бүлгээр уй гашуудлыг судлах асар их ажил гүйцэтгэдэг тухай ярьж өгөв. Дараа нь хүн төрөлхтний түүхэн хөгжлийн үе үеэр гашуудал, баяслын хувирлыг задлан шинжилдэг юм. Сэтгэлийн энэлэл чанарын хувьд ямар ч ялгаатай байвч стохастик хэмээх их оронтой тооны аргаар боловсруулсан бөөн бөөн дүнгээс нь үзэхэд чухал зүй тогтол тодорч илэрсэн болно. Нийгмийн цаашдын хөгжлийг чиглүүлж байдаг Зөвлөлүүд түүнийг дээд амжилтад хүргэхийг зүй ёсоор эрмэлздэг юм. Гагцхүү баясал өсөн нэмэгдэх юм уу, эсвэл энэлэлтэй тэнцүү байх нөхцөлд нийгмийн хөгжил амжилттай явж байна хэмээн тооцогдоно.

	— Тэгэхээр Энэлэл ба Баяслын Академи хамгийн гол юм аа даа? хэмээн зоримог адтай нүдтэй өөр нэг хөвүүн асуулаа.

	Бусад нь хөхрөлдөв. Веда Конгтой энх ярьсан хөвүүн:

	— Оль хаана ч явсан толгойлогч болох гэдэг юм. Өөрөө өнгөрсөн үеийн агуу удирдагч нар шиг болох сон гэж санааширдаг хүн гэж тайлбарлав.

	— Аюултай зам даа. Түүхчийн хувиар та нарт хэлэхэд тэр агуу дарга нар өөрснөө хамгийн агдлагдсан хараат хүмүүс байсан юм шүү гээд Веда мишээв.

	— Өөрийн үйл ажиллагааны явцуу хүрээнд агдлагдана биз дээ? гэж шар үст хөвүүн асуулаа.

	— Яг үнэн. Тэгэхдээ балар эртний болон Дайсагналт Ертөнцийн эриний зөн аясаараа жигд бус хөгжиж байсан нийгмүүдэд тийм байсан юм. Эдүгээ үед нэг Зөвлөлийн үйл ажиллагаа нь бусад Зөвлөлийн үйл ажиллагаанаас салах аргагүй уялдаатай учраас толгойлогч гэж байхгүй.

	— Эдийн Засгийн Зөвлөл яагаа вэ? Түүний оролцоогүй аль ч Зөвлөл дангаар томоохон асуудал шийдээд гүйцэтгэж болохгүй шүү дээ гэж Оль халшрангуй боловч барьцалдалгүй, болгоомжтой мэтгэв.

	— Зүйтэй. Эдийн засаг бол манай оршин амьдрахын жинхэнэ бодит үндэс мөн учраас л тэр. Гэвч толгойлогчийн тухайд таны төсөөлөл тийм ч зөв биш шиг санагдлаа... Та нар хүний уураг тархины эсийн зохион байгуулалтыг судалсан биз?

	Хөвүүд үзсэн гэцгээв.

	Веда савх мод гуйж аваад, элсэн дээр үндсэн удирдах байгууллагыг тойроглон зурж, 

	— За, энэ төвд нь Эдийн Засгийн Зөвлөл байна. Түүний шууд зөвлөлдөх байгууллага нь Энэлэл ба Баяслын Академи, Үйлдвэрлэх хүчний Академи, Стохастик ба Ирээдүйг Оношлох Академи, Хөдөлмөрийн сэтгэц-физиологийн Академи юм. Бие дааж ажилладаг Одон Аяллын Зөвлөлтэй харилцаа барина. Од Аяллын Зөвлөлөөс шууд Чиглэлт Цацрагийн Академи ба Их Цагаригийн гадаад станцуудтай харилцана. Цаашилбал... гээд Веда элсэн дээр нарийн загвар зурж:

	— Энэ та нарт хүний тархийг санагдуулахгүй байна гэж үү? Эдгээр шинжлэн судлах ба бүртгэн тооцох төв бол мэдрэлийн төвүүд юм. Зөвлөлүүд бол холбох төвүүд мөн. Бүх амьдрал таталцах, түлхэлцэх болон тэсрэх, хуримтлах ба дэврэн, саатах хэмнэлээс бүрэлддэгийг та нар мэднэ. Саатуулах төв болдог Эдийн Засгийн Зөвлөл нь нийгмийн организмын үнэн боломж, түүний бодит хуулийн суурин дээр бүхнийг тохируулна. Авцалдаа сайтай ажиллагаа болгон нэгтгэсэн энэхүү эсрэг тэсрэг хүчний харилцан үйлчлэл нь хэлбэрэлтгүй урагшлан давшиж байгаа манай тархи ч, манай нийгэм ч юм шүү дээ. Кибернетик буюу жолоодлогын тухай шинжлэх ухаан аль эрт үед нэн төвөгтэй харилцан үйлчлэл ба хувирлыг харьцангуй энгийн хялбар машины үйлдэлд оруулж чадсан юм. Манай эрдэм мэдлэг өсөж хөгжих тусам бид илчний динамик, биологи, эдийн засгийн үзэгдэл болон хууль нь хэчнээн ээдрээ, ярвигтай байдгийг төчнөөн ухаарах болж байгаль хийгээд нийгмийн хөгжлийн тухай бүдүүвч төсөөлөл эгнэгт ариллаа гэж ярив.

	Хөвүүд чимээ аниргүй чагнана.

	— Ийм тогтоцтой нийгэмд аль нь толгойлогч байх билээ? хэмээн Веда даргын тухай шохоорхдог хүүгээс асуулаа.

	Хүү дуугүй хулгасанд, анх ярьдаг хүү яаран тусалж:

	— Урагшлан давших л байна! гэж зоримог өгүүлэхэд, эрдэмтэн баярлан бахдаж:

	— Даамай хариулсны шан! гээд Веда биедээ юм эрэлхийлээд зүүн мөрнөөсөө, цэнхэртэх тэнгис дээгүүр нисэх цагаан альбатрос шувууг дүрсэлсэн зүү авч алган дээрээ тавиад хүүд өглөө. Хүү тээнэгэлзэн саатав.

	— Өнөөдрийн яриа, урагшлан давших тухай хариултын дурсгалд авагтун! хэмээн шахсанд хөвүүн авчээ.

	Веда цамцныхаа мөрийг гараар дарсаар цэцэрлэг рүү буцжээ. Тэрхүү зүү нь Эрг Ноорын бэлэг байв. Түүнийг хүүд гэнэт өгөхийг эрмэлзсэн нь зөвхөн Веда өөрөө л мэдэх учиртай олон зүйл, тэр дотроос урьд өнгөрсөн юм уу, өнгөрч байгаа явдлыг шалавхан зайлуулах гэсэн хачин хүслийн илрэл байлаа.

	Барилгын гол дунд байх дугуй танхимд сургуулийн хотхоны бүх хүн цугларчээ. Орой дээрээ гэрэлтэх гол тайзан дээр Эвда Наль хар бошинзтой гарч, өгсүүр дүгрэг суудлыг тайвнаар тойруулан харлаа. Түүний цээл зөөлөн дуугаар ярихыг сонсогчид нам гүм чагнаж байв. Телевизийн стереофон хөгжсөний үрээр том танхимд дуу өсгөгч шаардлагагүй болж, түүнийг ганц аюулгүй техникт хэрэглэх болжээ.

	— Арван долоон нас гэдэг бол амьдралын үсрэлт мөн. Юу гэвэл та нар мөдхөн Ирландын тойргийн хурал дээр «Намайг хөдөлмөрийн замд уриалсан ахмад үеийн та бүхэн миний юу чаддаг, юу хүсдэгийг угтаж аваач, миний хөдөлмөрийг угтаж аваач, намайг өдөржин шөнөжин сургаач, Хөдөлмөрийн зам хэцүү учир тусламжийн гараа надад сунгаач, би та бүхнийг л дагах болно» гэдэг уламжлалт үгийг хэлэх болно. Өнө эрт үеийн энэ томьёоллын мөр бүрд их учир утга багтжээ. Өнөөдөр би энэ тухай та нарт ярья.

	Хүн төрөлхтний балар эрт цагийн нууц номуудад «Хоёрдмол байдлын нууц» хэмээн нэрлэдэг байсан диалектик философид та нарыг балчир багаас нь сургаж байна. Тэр үед гагцхүү оюун ухаан, ёс суртахууны бат суурьтай «гэгээн» дээд хүмүүс л философийн хүч чадлыг эзэмшиж болно хэмээн үздэг байжээ. Эдүгээ та нар идэр наснаасаа диалектикийн хуулиар ертөнцийг танин мэддэг болж, хүн бүрд диалектикийн аварга хүч үйлчилж байна. Жаргалант амьдралын төлөө тэмцсэн нэр гараагүй мянга түмэн тэрбум хөдөлмөрчид ба тэмцэгчдийн олон үеийнхний барьж байгуулсан сайн сайхан тогтоцтой нийгмийн амьдралд та нар орох гэж байна. Хөдөлмөрийн хуваарь бүхий анхны нийгэм байгуулагдсан тэр үеэс хойш таван зуун үе өнгөрлөө. Мөн хугацаанд олон арьстан, үндэстэн, ястны цус холилдож хувирчээ. Хуучин цагт дусал цусыг удамшлын механизм гэж ярьдаг байсан бол эдүгээ бид та нарын хэн хэнд нь аль нэг ард түмний удмын юм бий гэж хэлнэ. Өнгөрсөн үед цацрагийг болгоомжгүй ашигласан хийгээд дэлгэрэнгүй байсан олон өвчнөөс удамшлын механизмд нэвтэрсэн хор уршгаас ариутган цэвэрлэх талаар лут их ажил хийсэн билээ.

	Шинэ хүнийг хүмүүжүүлнэ гэдэг бол ганцаарчилсан нарийвч судалгаа, хянуур нандин хандах ажил юм. Аян далимаар хүмүүжсэн хүмүүсээр нийгэм өөрийгөө арай чамай хангасан болж, тэдний дутагдлыг хүний төрөлх чанар, удамшлаар тайлбарлаж цагаатгадаг байсан үе эгнэгт өнгөрчээ. Эдүгээ олиггүй хүмүүжсэн хүн байвал том хамт олны хүнд гэмшилтэй алдаа, бүх нийгэмд зэмлэлтэй явдал болно.

	Харин «Би» гэж биеэ хэт дөвийлгөж, дэндүү үнэлдэг наснаас хараахан өнгөрөөгүй байгаа та нар өөрийн амьдралын эрх мэдэл, эрэлт хэрэгцээг хэр зэрэг туурвин бүтээгчид болох нь та нараас ихээхэн шалтгаалах учиртайг тодорхой төсөөлбөл зохино. Та нар замаа сонгож авах өргөн эрхтэй. Тэр эрх бол зөв сонгосон эсэхээ өөрөө бүрэн хариуцна гэсэн үг юм. Онгон байгаль руу эгж амьдрах тухай, анхны хүй нэгдлийн нийгмийн эрх чөлөөний тухай мөрөөддөг соёлгүй хүний мөрөөдөл дивангарт замхарчээ. Тоо томшгүй хүнийг нэгтгэсэн хүн төрөлхтөн өөрийгөө нэг бол нийгмийн сахилга батад болсон урт хугацааны хүмүүжил ба сургалтад захируулах, эсвэл сөнөх тийм л хоёр бодит замын нэгийг сонгож авах ёстой байв. Манай гарагийн байгаль ихээхэн өгөөмөр боловч амьдрахын тулд сонгож авах өөр зам байгаагүй! Онгон байгаль руу эгж орохыг санааширч агсан золгүй философичид бол байгаль өршөөлгүй, догшин, хуульдаа эс захирагдагч бүхнийг заавал устгадаг гэгчийг мэдмээр байсан атлаа байгалийг ёстой ойлгоогүй, түүнийг хайрладаггүй хүмүүс байжээ.

	Шинэ нийгмийн хүнд бол хүсэл, зориг ба сэтгэлгээний сахилга зайлшгүй зүй ёсны шаардлага болсон юм. Эдүгээ ч тэр оюун болон зоригийг хүмүүжүүлэх энэ зам бол бие цогцсыг хүмүүжүүлэхтэй адил бидний нэг бүрийн хэрэгцээ мөн. Байгаль, нийгэм ба түүний эдийн засгийн хуулийг судлах явдал нь хувийн хүслийг учир утгатай мэдлэгээр зэвсэглэсэн билээ. Бид «Хүсэж байна» гэвэл «Чингэж болохыг мэднэ» гэсэн утгаар ойлгодог боллоо.

	Олон мянган жилийн өмнө эртний эллин нар метрон-аристон буюу хэм хэмжээ л хамгийн эрхэм хэмээн ярьдаг байжээ. Эдүгээ ч бид юм бүгдийн хэм хэмжээг ойлговоос соёлын үндэс мөн гэж ярьсаар байна.

	Оюуныг хурдан мохоодог хөрөнгийг арвитгах ханашгүй бузар шунал, өмчийн болхи жаргал эдлэх гэдэг эрмэлзэл бол соёлын түвшин өндөржих хэрээр буурч алдарсаар л байлаа.

	Бид та нарыг биеэ огоорч, бусдад тусалдаг эрхэм дээд жаргалыг эдлэх, сэтгэл бадраах хөдөлмөрийн жинхэнэ баясгаланг эдлэхэд сургаж байна. Бид та нарыг өчүүхэн эрмэлзэл, аар саар хогшлын эрхшээлээс ангижран, өөрийн баясал ба гонсролыг туурвин бүтээх дээд салбар луу шилжүүлэхэд чинь тусаллаа.

	Олон арван үеийнхний зөв ариун амьдрал, бие бялдрын хүмүүжлийг халамжилсны ачаар та нарыг хүний сэтгэлийн гурав дахь аюулт дайсан буюу хайхрамжгүй, үхээнц, залхуу болдог сэтгэхүй өвчинд өртөх аюулаас аварлаа. Та нар эрдэм мэдлэгээр цэнэглэгдсэн бөгөөд төрөлхийн жам ёсоор сэтгэл хөдлөлийн нүглээс өлзий буян нь давамгайлсан уужим тайван, ариун сэтгэлтэйгээр ертөнцийн ажил үйлст орж байна. Та нар сайн байх тусам нийгэм бүхэлдээ өөдрөг, сайн байх болно. Учир нь та нар нийгмийн бүтцийн хэсэг болох оюуны өндөр дээд орчныг цогцлон бүтээх, нийгэм та нарыг өөд өргөх тийм харилцан шүтэлцээтэй байдаг юм. Нийгмийн орчин бол хүний хүмүүжил, сурлагын хамгийн гол хүчин зүйл мөн. Эдүгээ хүн насан туршдаа сурч хүмүүжин, нийгэм ч түргэн өгсөн хөгжиж байна.

	Эвда Наль дуугүй болж, эхээсээ хараа салгахгүй суугаа өөрийн охин Реа шигээ л тийм хөдөлгөөнөөр үсээ илээд, цааш үргэлжлүүлж:

	— Хүмүүс үнэн бодит ертөнцийг танин мэдэх гэсэн эрмэлзлэгээ мөрөөдөл хэмээн нэрлэж байсан цаг үе бий. Та нар амьдралын туршдаа тэгж мөрөөдөгтүн. Түүнчлэн мэдлэг, давшил, тэмцэл, хөдөлмөртөө баясаж байгтун. Бодол санаа өрнөж бадарсны дараа суларч буурвал бүү хайхрагтун. Чингэх нь бусад бүх материд байдагтай адил л мөн сэтгэхүйн давших ороонго хөдөлгөөний зүй тогтолтой нэгэн мөчийн хувьсал юм. Мэдлэгээ үр шимтэй хэрэглэх гэдэг хэрэг дээр хэцүү бэрх боловч түүнд тануус хүмүүжил ба сурлагынхаа журам горимоор бэлтгэгдсэн билээ. Иймд хариуцлагаа ухамсарч буй та нар бол өөрийн дур сонирхолтой бүхий л ажил үйлсийг ээлжлэн эрхэлж, хувийн жаргалаа эдлэх эрхтэй байна. Ажил хийхгүй, диваажинд амар жимэр суух гэдэг мөрөөдөл бол тэмцэгч хүний мөн чанарт ерөндөг учраас түүхээр таягдан хаягдсан юм. Эрин болгонд өөрийн бэрхшээл байсан, байх ч учиртай боловч эрдэм мэдлэг, сэрц сэтгэц, шинжлэх ухаан, урлаг уран сайхны улам өндөр оргил өөд хэлбэрэлтгүй хурдлан өгсөх нь бүх хүн төрөлхтний зол жаргал мөн.

	Эвда Наль лекцээ дуусгаад, тайзнаас бууж эхний эгнээ суудал руу очив. Веда Конг Бадрах Галын Хундаганы баяр дээр Чарад баяр хүргэсэн шиг Эвдад баяр хүргэлээ. Сонсогчид ч мөн бүгд босож, үзээгүй гайхам урлаг үзэж бахдах адил талархжээ.


АРАВДУГААР БҮЛЭГ : ТӨВӨДИЙН ТУРШИЛТ

	Одон Аяллын Зөвлөлийн харьяа Төвөдийн одон орон судлах оргилоос нэг километр зайтай хавтгай уулын орой дээр Кор Юллын төхөөрөмж байлаа. Дөрвөн мянган метрийн энэ өндөрт Ангарагаас авчирсан навч нахиагүй, орой өөдөө авирч ургасан мөчиртэй, харавтар ногоон зодогтой модноос өөр ямар ч зүйлийн мод үл ургана. Цайвар шар өвс салхины аясаар жалга даган намирч байхад, ондоо гарагийн энэ төмөр мэт туялзуур мод огт ажиггүй зогсоно. Хэсэг хэсэг нуранги асга уулын ташлуур дагуу гулсан буужээ. Тунгалаг цэнхэр тэнгэрийн доор уулын цэвэр цас хэсэг бусаг нэлмийж гойд гоц цагааран гялалзана.

	Энэ өндөр ууланд гайхалтай зүрхэлж барьсан дуганы балгасны ан цавтай чулуун ханын цаана, ган хоолой цамхаг дээр нарийн хийцтэй хоёр төгий гүвийж харагдана. Тэдгээр дээр цагаан од дүүрэн гялалзах рений54 авцааны парабол янзаар тэнгэр өөд ташаалсан лут биндэрьяа хүрэл ороонго гялалзаж байв. Нэг дэх рүүгээ тулгуу тавигдаж, задгай талаараа газар луу харсан хоёр дахь ороонго нь бор-озоны ногоовтор хайлшаар хийсэн найман том конусыг халхалжээ. Энд энерги өгөхөөр хөндлөөшөө зургаан метр бүдүүн хоолой салаалан тавьжээ. Нэвтрүүлгийн үед гарагийн бүх станцын цахилгаан энергийг хүлээж авдаг гол шугам болох одон орон судлах оргилын шугамаас түр салаалсан чиглүүлэгч цагаригтай шонгууд өргөн жалгыг огтлон гарчээ. Рен Боз хуучин төхөөрөмжид хийсэн өөрчлөлтийг сэтгэл хангалуун харж, өтгөн үстэй толгойгоо маажив. Байгууламжийг сайн дурынхны хүчээр санаанд багтамгүй богино хугацаанд угсарчээ. Олон машин авчралгүй уулын хад чулуу малтаж гүнзгий шуудуу татах явдал хамгаас хэцүү байсан боловч одоо тэр бэрхшээл нэгэнт өнгөрсөн хэрэг болжээ. Агуу их туршилтын гайхамшигт үзэгдлийг харах гэж зүй ёсоор хүсэн хүлээсэн сайн дурынхан майхнаа төхөөрөмжөөс холдуулж, одон орон судлах оргилын хойд уулын налгар энгэрт зөөвөрлөн буужээ.

	Сансрын бүх харилцааг гартаа барьж байгаа Мвен Мас бодис-зүйчийн өөдөөс харж, хүйтэн чулуун дээр цомцойн суугаад Цагаригийн шинэ сониныг өгүүлэв. Сүүлийн үед Дагуул— 57-г одон аялал ба гараг аяллын хөлгүүдтэй холбоо барихад ашигласан тул Их Цагаригийн холбоонд ашиглаагүйг дурдаад. Мвен Мас Э одны хавьд Влихх оэ Ддиз үрэгдсэн тухай сонсгосонд, алжааж ядарсан бодис зүйч сэргэн сэрвэлзэж, 

	— Цаашдын аажим хувьслын үед Э одны дээд чинэрэлт нь түүнийг маш хүчтэй халахад хүргэдэг. Тэгээд үлэмжийн их таталтыг гэтлэх аймшигт лут чадалтай хэт аварга хөх ягаан од болчихно. Тийм одны таталцлын орон хүчтэй боловч гэрлийн туяаны долгио нь уртсахгүй, харин ч богиносдог учраас спектрийн улаан хэсэг нь нэгэнт үгүй болсон байдаг гэв.

	— Нэн хөх ягаан ба хэт хөх ягаан болдог хэмээн Мвен Мас санал нийлэв.

	— Тэгээд зогсохгүй, процесс цааш явна. Квант нь улам бүр хүчтэй болоод, манай хэр хэмжээ өчүүхэн учраас Дэлхий дээр бидэнд мэдэгдээгүй, материйн хөдөлгөөний хоёр дахь тал буюу бинт орон эцэстээ гэтлэгдэж, сөрөг огторгуйн бүс үүснэ. Бид Дэлхийн бүх далайн устөрөгчийг шатаалаа ч гэсэн тийм юм хийж чадахгүй сэн билээ.

	Мвен Мас хоромхонд санаандаа маш адармаатай тооцоо хийгээд, 

	— Масс (энерги буюу харьцангуй зарчмаар түм таван мянган их наяд (1012) тонн усыг устөрөгчийн мөчлөг энергид шилжүүлбэл бүдүүвчээр их наяд тонн болно. Нар нэг минутад хоёр дүнчүүр дөрвөн живаа тонн эрчим хүч өгдөг тул Нарны арван жилийн цацрагтай тэнцэнэ гэсэн үг! гэв.

	Рен Боз ханамжтай мишилзэж:

	— Тэгвэл хэт аварга цэнхэр од хэчнээнийг өгч чадах вэ? гэж лавлав.

	— Тооцохоос зүрхшээж байна. Та өөрөө тунгааж үз л дээ. Магелланы Их Үүлэнд Тэмээн аалз мананцрын ойролцоод НГК 1910 хэмээх оддын бөөгнөрөл бий... Уучлаарай намайг. Би эртний нэр, тэмдгийг хэрэглэж сурчихсан юм.

	— Өө, тэр хамаагүй ээ.

	— Хэрэв Тэмээн аалз мананцар хүн бүгдийн мэдэх Маралын одны ордын байранд байсан бол тэргэл сар шиг хурц байна шүү дээ. Далан парсек голчтой 1910 хэмээх оддын бөөгнөрөлд зуугаас наашгүй хэт аварга од бий. Тэнд Алтан Загас одны ордод спектртээ устөрөгчийн хурц тод шугамтай, хөх ягаан зах хавьдаа бараан шугамтай хэт аварга хос цэнхэр ЭС од байдаг. Тэр аварга Дэлхийн тойрог замаас их, манай нар шиг таван буман нарны хэртэй гэрэлтдэг. Та чухам тийм л одны тухай ярьж байна уу? Тэр бөөгнөрөл дотор хэмжээгээр бүр ч их, Бархасбадийн тойрог замын дайны голчтой од бий боловч зөвхөн Э байдлын дараах халалтын үедээ байгаа юм.

	— Хэт аваргуудыг хөндөхөө больё. Хүмүүс олон мянган жил Усны Охин Тэнгэр, Долоон өвгөн, Тэнгэрийн Сан одны ордос дахь цагариг мананцрыг харсаар байсан авч репагулюмын хууль ёсоор таталт ба сөрөг таталтын хоорондын шилжилт болж байгаа хамаасалгүй бинт-таталцлын орон байсныг ойлгоогүй ажээ. Чухам тэнд л бинт-огторгуйн оньсого байжээ...

	Ийн өгүүлээд, Рен Боз том том цутгамал царууцаар барьсан жолоодох нуувчийн босгон дээрээс босон харайж

	— Би амарсан. Одоо хэлье! гэв.

	Мвен Масын зүрх догдлон булгилж, дотор нь бачимдан тасалдангуй гүн амьсгалав. Рен Боз тайван хэвээрээ л осол аюултай ажилдаа нэгэнт орж оюун бодол, хатан зоригоо хөвчилж төвлөрүүлснийг түүний тачаадан гялалзах нүд нь гэрчилж байв.

	Мвен Мас том гараараа Рен Бозын жижигхэн чийрэг сарвууг атгаж, толгой дохиод одлоо. Гадаад станцуудын эрхлэгч одон орон судлах оргил руу очих замаар уруудан яваа харагдав. Хөндийг харуулдан дүнхийх мөст уулаас хүйтэн салхи зэвүүн ульж, Мвен Мас нэвт жихүүцэв. Эрдэмтэн хаашаа ч яарах зүйлгүй, нар жаргасан хойно туршилтыг эхлэх учиртай атал тэртэй тэргүй хурдан алхаж байсан ч өөрийн эрхгүй улам түргэлжээ.

	Мвен Мас сарын царын радиогоор дагуул 57-той амжилттай холбоо барив. Умард өргөргийн гучин гуравдугаар градусаас өмнөд туйл хүртэл дагуулын тойрог замын хөдөлгөөний үед Дархан Шувуу одны ордын Эпсилон харагдах хэдхэн минутад станц дээрх тольдон тусгагч болон чиглүүлэгчийг болзол одон дээр онохоор тааруулав.

	Мвен Мас Газар Дундын тэнгисийн одон орон судлах оргилд байдагтай тун адилхан газар доорх өрөөнд жолоодох хянах, самбарын дэргэд суулаа.

	Дархан Шувуу одны ордын Эпсилон одны гарагийн тухай мэдээ сэлтийг Мвен Мас мянга дахь удаагаа харж, гарагийн тойрог замын тооцоог эрэмбэ дараатай шалгав. Чингээд дагуул 57-той дахин холбоо барьж, талбайг залгах агшинд Эпсилон одны займралаас дөрөв дахин их төгийгөөр чиглэлийг маш алгуурхан өөрчилнө гэж тохиролцлоо.

	Цаг өнгөрөхгүй шаналгаатай байв. Мвен Мас, тэмт тоочин Бет Лоны тухай бодлоос салж чадсангүй. Тэгж байтал ашгүй туршилтын төхөөрөмжийн жолоодох хянах самбарын дэргэд суугаа Рен Боз телевизфоны дэлгэц дээр гарч ирэв. Түүний ширүүн үс улам өрвийжээ.

	Урьдчилан мэдсэн бүх цахилгаан станцын нийт диспетчер бэлнээ мэдэгдлээ. Мвен Мас жолоодох самбарын залгах бариулаас барьтал, дэлгэцээс Рен Боз саатуулж:

	— Антарктид дахь нөөц Ку-станцад урьдчилан анхааруулах хэрэгтэй юм. Бэлэн байгаа энерги хүрэлцэхгүй шүү гэв.

	— Би мэдэгдсэн, станц бэлэн.

	Бодис зүйч хэдэн секунд бодолхийлснээ, 

	— Чукотын хойг, Лабрадор хоёрт ф-эрчим хүчний станц байдаг шүү дээ. Талбайн тонгорох хоромд залгах тухай бас тэдэнтэй зөвшилцвөл зүгээр сэн. Би аппарат төгөлдөр бус байгаад эмээж байна...

	— Би тэдэнтэй мөн тохиролцсон гэж Мвен өчив.

	Рен Боз баярлан малилзаж, гүйцлээ хэмээн дохив.

	Үлэмжийн аварга цахилгаан эрчим хүчний багана дагуул 57-д хүрлээ. Одон орон судлах оргилын тал бөмбөрцөг стерео дэлгэцнээ дагуулын залуу ажиглагчдын хөөрч догдолсон царай харагдлаа.

	Мвен Мас аймшиггүй чин зоригтонтой мэндчилээд, дагуулаас цааш харвах цахилгаан эрчим хүчний баганын таацал болон замналыг хянан шалгав. Тэгээд Рен Бозын төхөөрөмж рүү цахилгаан шилжүүлэн залгалаа. Дэлгэцээс бодис зүйчийн дүр алга боллоо.

	Цахилгаан хүчийг хэмжих багажийн зүү баруун тийш хэлбийж, цахилгаан энерги тасралтгүй өсөн нягтарч байгааг заажээ. Дохионы гэрэл улам хурцдан цагаарав. Рен Боз талбайн цацруулагчийг дараалан залгамагц цахилгаан хангалтын заалт бинт зурааснаас доош жирсхийн буулаа. Туршилтын төхөөрөмжөөс хонхны хахаж багтрах дуу сонстож, Мвен Мас давхийв. Эрдэмтэн юу хийхээ мэдэх тул бариул хөдөлгөмөгц Ку-станцын цахилгаан энерги ирж, багажуудын унтарсан нүдийг амилуулан, доош унасан зүүг сэхээж сэргэлээ. Гэвч Рен Боз гол инверторыг дөнгөж залгахтай зэрэг л зүү дахин бинт рүү үсрэн буув. Мвен Мас бараг зөн билгээр ф-станцыг нэгэн зэрэг нэмж залгалаа.

	Мвен Маст бүх багаж унтарч, өрөө дүүрэн хачин айхавтар цагаан гэрэл цацрах шиг санагдаад явчхав. Чимээ анир ч тасарлаа. Секунд өнгөрөхөд гадаад станцуудын эрхлэгчийн мэдээ алдарч ухаанд нь үхдэлийн сүүдэр жирсхийв. Нуруу нь аймшигтай янгинаж, дотор нь муухайран толгой нь эргэхэд Мвен Мас эхэр татан удирдлагын ширээний ирмэгээс хүчлэн зуурч тэмцлээ. Газар доорх өрөөний аль нэг талаас хурц цагаан гэрэл бадрав. Мвен Мас чухам аль талаас болохыг тодорхойлж чадсангүй. Дэлгэцээс юм уу, Рен Бозын төхөөрөмжийн талаас байж магадгүй...

	Гэнэт зэгэл манан хөшиг татаж урагдах мэт болоод, Мвен Мас усны цүлхийх цалгиаг сайн сонслоо. Түүний хамрын том нүхээр ойнд тогтож, үгээр илэрхийлэх аргагүй үнэр ханхлав. Манан хөшиг зүүн тийш сөхөгдөвч буланд нь битүү зэгэл манан хөвөлзсөөр байв. Оюу шиг ой шугуй хүрээлсэн аранжин зэсийн өнгөтэй өндөр уул үнэн бодитой сүндэрлэж, Мвен Масын дэргэд хөх ягаан тэнгис цалгиллаа. Манан хөшиг дахин ярагдаж, эрдэмтний мөрөөдөл биеэр үзэгдэв. Улаан арьст хүүхэн шатны дээд тавцан дээрх зүлгэмэл цагаан чулуун ширээ тохойлдож, далай тийш хараад сууж байв. Хүүхэн гэнэт түүнийг үзээд, хоорондоо хол хоёр мэлмий нь гайхал, бахдалаар бялхав. Хүүхэн босож, маш уран хөдөлгөөнөөр гоолиг цогцсоо цэхлэн Мвен Мас өөд алгаа дэлгэн гараа сунгав. Эмэгтэй цээж дүүрэн давхцан амьсгалж байсан агаад Мвен Мас балайрах энэхэн агшинд Чара Нандийг дурсан санав.

	— Оффа алли кор!

	Уянгалаг, ялдам, цээл дуу Мвен Масын зүрхэнд шингэжээ. Хариу хэлэхийг завдтал ногоон дөл өрвөсхийн дүрийг арилгаж, доргион донсолгосон дуу өрөөн дотор исгэчлээ. Түүнийг уян зөөлөн боловч дийлдэшгүй хүч гурвантаа нугачиж, турбинийн гол мэт эргэлдүүлэн, сүүлд нь хатуу юман дээр шахан хавтгайлж байх шиг болсныг ухаан алдах зууртаа африк эр мэдэрчээ... Мвен Мас, станц болон Рен Бозыг сүүлчийн удаа бодлоо...

	Хол уулын хажуугаас харж байсан одон орон судлах оргилын ажилтан, сайн дурынхан тун ч бага юм үзжээ. Төвөдийн тэнгэрийн гүнд нэг юм гялсхийж оддын гэрлийг бүүдийлгэв. Туршилтын төхөөрөмж байх уулын дээрээс үл үзэгдэх ямар нэг хүч ниргэж, хад чулууг хамаад, угалзан шуурганы дүртэй боллоо. Тэгээд үлэмж аварга усан шахуургын их буугаар буудсан мэт километр голчтой шувтан хар нүх одон орон судлах оргил руу харваснаа цочмог цорсхийн ойгоод, буцаж хуйлран төхөөрөмжтэй уулыг дахин ниргэж бүх байгууламжийг сүйдлээд түүхийг нь хуу хаман арилгав. Агшин зуурт бүгд нам гүм боллоо. Битүү тоос манарах агаарт халуун орны тэнгисийн эргээр багсрах ургамлын үнэрийг санагдуулам нэн сайхан үнэр ба шатсан газар, халуун чулууны хэншүү хоёр холилдон ханхалж байв.

	Хүмүүс сүйрэл болсон газарт очиж үзвэл уул ба одон орон судлах оргилын хоорондох хөндийн дагуугаар хоёр хажуу нь хайлчихсан өргөн шуудуу гараад, уулан бөөрөг хуу хусагджээ. Одон орон судлах оргилын байшин бүтэн байв. Шуудууны үзүүр нь барилгын зүүн урд хананд хүрээд, санах машины хуваарилах өрөөг нурааж, газар доорх өрөөний дөрвөн метр зузаан хайлмал хүрэн чулуугаар цутгасан хүнхэрт тулж зогсжээ. Гэвч чулуу нь хайлж лут том машинаар зүлгэсэн мэт гөлчийжээ. Гэвч чулуун хучилтын зарим хэсэг нь бүтэн үлдэж газар доорх өрөө бүрэн сүйдээгүйн ачаар Мвен Мас аврагдсан байлаа.

	Эрчим хүч хүлээн авах станцын олон гал хамгаалагч хайлаад, ухагдсан хөрсөнд горхи болон урсаж царцжээ.

	Гэмтэл арилгах гэрлийн утсыг төдхөн засаж сэргээлээ. Хүмүүс газар доорх замын дохионы цамхаг дээрх гэрэлтүүлгийн туяанд гайхаш тасрах юм үзжээ. Туршилтын төхөөрөмжийн металл хийц хайлж, шатан урсаад, царцсан нимгэн царцас нь хромдсон мэт гялталзаж байв. Уулын бөөргөөс хутгаар зүссэн юм шиг тас огтлогдсон эгц хавирганд мушгиралдсан хэсэг хүрэл шигдэн оржээ. Чулуу хайлж нэлийгээд тамганы лац мэт гөлтийсөн аж. Тэр хайлмал руу ренийн авцлын цагаан шүдтэй улаавтар металлын нэг мушгиц шигдчихээд цахилгаан гэрлийн туяанд паалан цэцэг шиг гялтганаж байв. Хоёр зуун метр голчтой энэ уран нандин хийц юу болсныг харахад энд хөдөлсөн үл мэдэх хүчний өмнө айдас хүрэх аж.

	Газар доорх өрөөний орцыг дарсан нурангийг цэвэрлэтэл, Мвен Мас чулуун шатны доод гишгүүрийг толгойгоор мөргөж сөхөрч унасан байлаа. Гадаад станцуудын эрхлэгч түр ухаан орох агшинд гарахыг оролдсон бололтой. Сайн дурынхан дотор олон эмч байв. Африк эрийн хүчирхэг махбод нь багагүй хүчтэй эмийн тусламжаар сэргэв. Мвен Мас, хоёр хүнээр түшүүлэн салганаж гуйвсаар босмогцоо:

	— Рен Боз... гэж дуугарав.

	Эрдэмтнийг тойрон байгаа хүмүүс барайцгааж, одон орон судлах оргилын эрхлэгч сөөнгө дуугаар:

	— Рен Боз танаггүй гэмтжээ. Хай даа удаан тэсэхгүй байх... гэжээ.

	— Эрдэмтэн хаана байна?

	— Уулын зүүн хажуугаас олсон. Түүнийг байраас нь суга шидчихсэн байна. Уулын таг дээр юу ч үгүй болсон... Ядаж нуранги ч үлдээгүй арилжээ.

	— Рен Боз тэндээ л байгаа хэрэг үү?

	— Түүнийг хөдөлгөж болохгүй. Яс нь хугарч бяцарчээ...

	— Юу?

	— Хэвлий нь хүүрч, гэдэс эрхтэн нь гарчээ...

	Мвен Масын өвдөг эрхгүй нугаран, түшиж буй хүмүүсээ татганан хүзүүдлээ. Тэгэвч эр зориг, саруул ухаан нь дийлж:

	— Юу ч болсон хамаагүй Рен Бозыг заавал аврах ёстой! Агуу их эрдэмтэн шүү!.. гэв.

	— Бид мэднэ. Тэнд таван эмч бий. Дээр нь мэс заслын ариутгасан майхан барьсан. Хоёр хүн зэрэгцэж хэвтээд цусаа өгч байгаа. Тиратрон ламп, хиймэл зүрх, элэг ажиллуулж байна.

	— Тийм бол намайг холбоон дээр аваачиж өгөөч. Дэлхийн шугам сүлжээтэй холбож, умард бүсийн мэдээллийн төвийг дуудаарай. Дагуул-57 яасан бол?

	— Дагуулыг дуудсан, чимээгүй л байна.

	— Дагуулыг одон орны дуран авайгаар хайж, цахим инверторыг ихээхэн өсгөж сайтар харагтун...

	— Машин сүрхий гэмтжээ. Индикаторт шинэ бичлэг ч алга.

	— Цөм баларчээ хэмээн Мвен Мас шивнээд, тэргүүнээ гудайлгав.

	Мэдээллийн умард төвийн шөнийн жижүүрийн өмнөх дэлгэцнээ дүрэлзэн гялалзсан нүдтэй, цус бялдсан нүүр иржээ. Жижүүр хичээнгүй ажиглан харснаа гадаад станцуудын эрхлэгч, гараг даяар нэрд гарсан эрдэмтнийг таньжээ.

	— Надад Одон Аяллын Зөвлөлийн тэргүүн Гром Орм, сэтгэл зүйч Эвда Наль нар хэрэгтэй байна.

	Жижүүр толгой дохиод, санах машины товчлуур, верньерээр үйлдэл хийж, минут болсны дараа:

	— Гром Орм Зөвлөлийн сууцын байшинд хонож, материалаа бэлдэж байгаа юм байна. Зөвлөлийг дуудах уу? гэв.

	— Дуудаарай. Эвда Наль хаана байна?

	— Эвда Наль Ирландад дөрвөн зуун аравдугаар сургууль дээр байна. Хэрэгтэй бол би түүнийг холбооны 5654 СП товчоон дээр дуудахыг оролдъё гэж жижүүр загвар хараад хэлэв.

	— Маш хэрэгтэй байна! Үхэх, сэхэхийн асуудал юм шүү!

	Жижүүр загвараас харц салгаж:

	— Золгүй явдал болоо юу? гэв.

	— Айхавтар золгүй явдал боллоо!

	— Би өөрийн туслахад жижүүрээ өгөөд таны ажил явдлыг зориуд биеэр гүйцэтгэе. Хүлээж байгаарай! гэв.

	Мвен Мас дөхүүлж өгсөн зөөлөн сандал дээр сууж, бодлоо цэгцлэн амсхийв. Одон орон судлах оргилын эрхлэгч гүйн орж ирээд:

	— Сая дөнгөж дагуул тавин долоогийн байдлыг мэдлээ. Дагуул алга болжээ! гэлээ.

	Мвен Мас эв эрүүл юм шиг босоод ирэв.

	— Хөлгийн буудал болдог биеийн урд хэсэг нь үлджээ. Тэр хэсэг өнөө л тойрог замаараа нисэж явна. Өөр жижиг хэсгүүд байж магадгүй боловч одоогоор илэрсэн юмгүй хэмээн гол тасрам зүйл сонсголоо.

	— Тэгвэл ажиглагчид нь бас л?..

	— Ярилтгүй, амь үрэгджээ!

	Мвен Мас тэсэшгүй өвдөх чамархайгаа нударга зангидан дарав, энэлэлтэй хэдэн минутыг таг дуугүй өнгөрөөлөө. Тэгтэл дэлгэц мэлсхийн асав.

	— Гром Орм Зөвлөлийн Ордны аппарат дээр байна гээд жижүүр оньсыг эргүүлэв.

	Дэлгэцнээ харагдах бүдэг гэрэлтэй том танхимд, хүн бүхэн таних, Одон Аяллын Зөвлөлийн тэргүүний гурвалжин хөмсөг доорх хянуур хурц нүд, шийдмэг жимийсэн ам, огторгуйг зүсэх мэт том монхор хамартай хавчиг содон нүүр тодорлоо.

	Мвен Мас Гром Ормын харцнаас халиран дүрсгүйтсэн хөвүүн мэт уруу харав.

	— Тун сая дагуул-тавин долоо сөнөлөө! хэмээн африк эр цонхиол руу үсрэн шунгах мэт шууд үнэнээ хэлэв.

	Гром Орм давхийн, нүүр нь улам төвийх шиг болж:

	— Яахаараа тэгдэг билээ? гэв.

	Мвен Мас хориотой аргаар туршилт хийснээ нуулгүй, өөрийгөө ч хайрлалгүй бүгдийг яв цав үнэнээр хураангуй өгүүлжээ. Зөвлөлийн тэргүүний хөмсөг атиран нийлж, хошуугаа тойрон гүн үрчлээ татсан боловч харц нь тайван хэвээр байв.

	— Байзнаарай, Рен Бозод туслах тухай би ярья. Таны санал бол АФ Нутыг л...

	— Ээ, чухам АФ Нут бол ч!

	Дэлгэц сүүмийлээ. Хүлээгээд л байв. Мвен Мас эцсийнхээ тэнхээг шавхан хатамжилсаар л байлаа... Ашгүй Гром Орм гарч ирлээ!

	— Би АФ Нутыг олж, түүнд гараг нислэгийн хөлөг өглөө. Аппарат, туслагчдаа бэлэн болтол цаг шахам хэрэгтэй гэнэ. Хоёр цагийн дараа АФ НУТ Одон орон судлах оргилд байх болно. Одоо таны тухай ярьцгаая. Туршилт бүтэлтэй болоо юу?

	Асуулт африк эрийг паг суулгав. Мвен Мас Дархан Шувуу одны ордын Эпсилон одыг үнэхээр үзэх нь үзсэн. Гэвч энэ маань хүршгүй алсхи ертөнцтэй бодитой хавьтаж харилцсан явдал мөн үү? Эсвэл туршилтын хөнөөл махбодод нөлөөлсөн, мөн Эпсилоныг харах сан гэж тэсгэлгүй хүссэн хоёр хамсарсан хурц тод хийрхэл үү? Туршилт бүтлээ, шинэ чармайлт, зардал гаргаж, шинэ гарз үзэж дахин давтан турших хэрэгтэй, урьд өмнийн олон зүтгэлтнийхээс Рен Бозын сонгосон зам илүү бүтэмжтэй гэж дэлхий даянд мэдэгдэж болох уу даа? Санах машинд найдаад хоёулхнаа туршилт хийдэг мангуунууд байх гэж! Рен Боз юу үзсэн, юу ярьж өгөх бол?.. Хэрэв ярьж чадах бол... хэрэв үзсэн бол шүү дээ!.. гэж бодсоноо Мвен Мас шулуухнаар:

	— Туршилт бүтэлтэй гэх нотолгоо надад алга. Рен Боз юу ажигласныг би мэдэхгүй... гэв.

	Саяхан анхааралтай байсан Гром Ормын царайд илт гуниг гутрал тодрон, хатуу чанга дүртэй болж, 

	— Яах бодолтой байна? гэж асуулаа.

	— Би станцуудыг нэн даруй Юний Антад шилжүүлэх зөвшөөрөл гуйж байна. Цаашид би эрхлэгч байх гавьяагүй. Тэгээд би эцсээ хүртэл Рен Бозтой хамт байх болно... гээд африк эрдэмтэн түгдэрснээ залруулж, — Мэс засал дуустал байна. Дараа нь... дараа нь шүүх хүртэл би Мартагдлын арал дээр очно... Би өөрийгөө нэгэнт шүүж цээрлүүлээд байна! гэв.

	— Таны зөв байж болох л юм. Гэвч надад олон зүйл тодорхой бус байгаа болохоор би шүүн ярихаас түдгэлзэж байна. Зөвлөлийн ойрын хурлаар таны үйлдлийн учрыг олох болно. Таны халааг авах, юуны өмнө дагуулыг сэргээн босгох хамгийн чадварлаг хүнийг та хэн гэж үзэж байна?

	— Дар Ветерээс өөр нэр дэвшигдэх шилдэг хүнийг би мэдэхгүй байна!

	Зөвлөлийн тэргүүн толгой дохиод, өөр ямар нэг юм хэлмээр хэсэг зуур Мвен Масыг харж байснаа, дуугүй салах ёс гүйцэтгэв. Мвен Масын толгой манаран балартаж эхэлсэн агшинд ашгүй дэлгэц бөхлөө.

	— Эвда Нальд та сонсгоорой гэж дэргэдээ байсан одон орон судлах оргилын эрхлэгчид шивгэнээд эрдэмтэн ойчиж, өндийхийг оролдсоноо чадалгүй нам уналаа.

	Төвөдийн одон орон судлах оргилд байгаа хүмүүсийн анхаарлын голд хөгжөөнтэй инээвхийлэх шар царайтай, хэлж, дохих нь ер бус захирангуй, багахан биетэй эмч байлаа. Түүнийг дагалдан ирсэн туслагчид нь баяртай, үг дуугүй захирагдаж буйг үзвэл, эрт үед их жанжнаа дагасан үнэнч цэрэг нь мөн ингэж явсан биз гэлтэй байв. Гэвч багшийн алдар хүнд нь шавь нарынхаа санаа бодол, эхлэл санаачилгыг дардаггүй аж. Эд бол хүний хамгийн аймшигтай, үл дийлдэх дайсан-үхэлтэй тэмцэгч хүчтэн, хоорондоо гайхамшигтай эвлэлдэж нэгдсэн эрхэм хүмүүс байлаа.

	Рен Бозын удамшлын карт ирээгүйг сонсмогцоо Аф Нут зэвүүцэн дуу алдсан боловч Эвда Наль картыг авчрах болсныг дуулангуут тайтгарав.

	Рен Бозод түүний дээд үеийнхэн яаж туслах, юунд хэрэгтэй, картаар яах гэж байгааг одон орон судлах оргилын эрхлэгч болгоомжтой асуужээ. Аф Нут ний нуугүй аминчилсан байдлаар нүдээ залирхаг онийлгож:

	— Хүн бүрийн удамшлын тогтцыг бүрэн зөв мэдэх нь түүний сэтгэцийн цогцлол ба хэтийн төлөвийг ухаарч ойлгоход хэрэгтэй юм. Удамшлаас дутахгүй мэдрэл-махбодын онцлог, эсэргүүцэл, дархлал болон гэмтэл ба эмд харшлах сэрэл энэ бүхний мэдээ баримт чухал болдог. Удамшлын тогтоц хийгээд дээд үеийнхний нь амьдралын нөхцөлийг ойлгож мэдэхгүйгээр эмчилгээг яв цав зөв сонгож болохгүй гэв.

	Эрхлэгч бас нэг юм асуух гэтэл Аф Нут түүнийг хориглож, 

	— Биеэ дааж тунгаан бодох хариуг би өглөө. Үүнээс илүү цаг надад алга даа! гэлээ.

	Одон оронч уучлал гуйж бувтнасныг мэс засалч хайхралгүй явчхав.

	Уулын бэлд бэлдсэн талбар дээр мэс заслын зөөвөр барилга угсарч, ус, цахилгаан, шахмал агаар бэлджээ. Асар олон ажилчин сайн дураар уралдан туслалцаж, гуравхан цагийн дотор байшинг угсарсан аж. Өдий түргэн барьсан мэс заслын эмнэлэгт ажиллуулах зорилгоор Аф Нутын туслагчид нь төхөөрөмжийн барилга дээр ажилласан эмч нараас арван таван хүнийг сонгож авлаа. Тусгай шүүлтээр дамжуулж өгдөг ариутгасан агаар шахаж дүүргэсэн бөгөөд төгс ариусгасан, тунгалаг хуванцар хийтэй пөмбөгөр өрөөнд Рен Бозыг авчирчээ. Аф Нут, түүний дөрвөн туслагч нь мэс заслын хүзүүвч тасалгаанд ян устгах долгион ба хоргүй болгох эманац шингээсэн агаарт хэдэн цаг байж бие, амьсгалаа бүрэн ариусгалаа. Тэр завсар Рен Бозын цогцсыг нэлээд хөргөжээ. Хурдан шаламгай, бат итгэлтэй ажил эхлэв.

	Амьд эс эдийг үл цочроох тантал хавчаар ба наагчаар бодис зүйчийн бяцарсан яс, тасарсан судсыг холболоо. Аф Нут гэдэс дотрын гэмтлийн учир начрыг олов. Хагарсан гэдэс, ходоодноос үхсэн хэсгийг тайрч оёод, махбодын нь онцлогт тохирох түргэн эдгээгч Б314 гэдэг шингэн бодистой саванд хийв. Үүний дараа Аф Нут хамгийн хэцүү ажилд оров. Эмч хугарсан хавирганы үйрмэг шигж харласан элгийг гаргаад, туслагчид нь элгийг хэмжих зуурт, симпатик ба парасимпатик системийн автономит нервийн нарийхан судсыг гайхам итгэлтэй таслан авлаа. Түүний туйлын нарийхан салаа нь өчүүхэн төдий гэмтсэнээс хожмоо аргалшгүй хүнд даамжралд хүргэж болно. Мэс засалч цахилгаан мэт хурднаар хаалган венийн судсыг огтолж хоёр үзүүрт нь хиймэл судасны гуурс шургуулав. Артерийн судсыг мөн түүнчлэн янзлаад, цогцтойгоо зөвхөн нервээр холбогдсон элгийг нь БЗ гэдэг шингэн бодистой ангид саванд байрлуулав. Таван цаг үргэлжилсэн мэс заслын дараа Рен Бозын амин зүрх ба туслах автомат зүрхний шахах зохиомол цус судсаар нь гүйж байлаа. Гаргаж авсан эрхтний илаарьшин эдгэрэхийг одоо хүлээх боломжтой болов. Аф Нут гарагийн мэс заслын хадгаламжаас өөр элэг авчирч Рен Бозын гэмтсэн элгийг зүгээр нэг солих аргагүй байв. Учир нь түүний нервийг залгаж амьдруулахын тулд нэмэгдэл шинжилгээ хэрэгтэй. Гэтэл өвчтөний биеийн байдал нэг ч минут алдаж болохгүй байлаа. Шинжлэхээр бэлтгэсэн үхдэл мэт хагалж ярсан өвчтөний биеийн дэргэд нэг мэс засалч түр үлдэж, ээлжийн эмч нарыг ариутгаж гүйцтэл жижүүрлэв.

	Мэс заслын байшингийн хамгаалал хашлаганы хаалга чахран онгойж, Аф Нут цус нөж наалдсан туслагчдынхаа хамт гарч ирээд унтаж сэрсэн араатан шиг сунайж, нүдээ анийлгав. Ядарч цонхийсон Эвда Наль эмчийг угтан уулзаж, өвчтөний удамшлын картыг өглөө. Аф Нут шуналтай шүүрэн авч үзээд санаа амран:

	— Цөм өлзийтэй болох вий. Явж амарцгаая! гэв.

	— Гэхдээ... хэрэв Рен Боз мэдээ орвол яана?

	— Явцгаая! Даруй мэдээ орох учиргүй. Бид үүнийг урьдчилан бодохгүй тийм мулгуу улс гэж үү дээ?

	— Хэдий хэр хүлээх бол?

	— Дөрөв-таван хоног. Хэрэв биологийн тодорхойлолт нь яг үнэн, тооцоо нь зөв бол дахин мэс засал хийж, эрхтнийг буцааж байрлуулна. Чингэсэн хойно л ухаан...

	— Та энд хэд хонох вэ?

	 

	 

	— Арав хононо. Энэ осол хичээлгүй үеэр тохиолджээ. Би энд ирж үзээгүй юм. Энэ ташрамд Төвөд орныг харъя. Би хүн олонтой газар буюу суурьшлын бүсэд байх тавилантай шүү дээ!

	Эвда Наль эмчийг бахархан харлаа. Аф Нут хөмсөг атируулан мишилзэж;

	— Намайг харж байгааг чинь хараад эрт цагт хүмүүс бурхны хөргийг лав ингэж хардаг байсан болов уу гэмээр санагдана. Миний шавь хүүхнүүд дотроос хамгийн ухаантай шавьд зохихгүй харц байна! гэв.

	— Үнэндээ би таныг огт шинээр үзэж байна. Амьдралдаа таны урлагтай учирч явсан хүмүүсийн сэтгэл ямар байсныг би өөрийн хайрт хүний амь нас анх удаа мэс засалчийн гарт байгаа энэ үед л сайн ойлгож авлаа... Эрдэм мэдлэг, хосгүй урлал хоёр нэгдэх гэж энэ л юм даа!

	— За яах вэ! Магтмаар бол магт л даа. Харин би таны бодис зүйчид хоёр төдийгүй гурав дахь мэс засал хийж ч амжина...

	— Юу гурав гэж? хэмээн Элда Наль сэрдхийхэд, Аф Нут залирхаг анийж, одон орны судлах оргилоос гарсан өгсүүр жим рүү заажээ.

	Жимээр Мвен Мас тэргүүнээ гудайлгаад сажилж явав.

	— За тэр, аргагүйн эрхээр... миний урлагийг шүтэгч нэг хүн явна. Амарч чадахгүй бол түүнтэй ярь л даа, харин би амрах хэрэгтэй байна... гээд мэс засалч явлаа.

	Аф Нут болдгийн цаад руу далдарч, нисэж ирсэн эмч нарын түр байрандаа харилаа. Гадаад станцуудын эрхлэгч царай алдаж, ядарсныг Эвда Наль холоос ажиж мэдэв... Чухамдаа, Мвен Мас, ямар ч ажил эрхлээгүй байлаа. Хүүхэн, Аф Нугаас мэдсэн бүхнээ африк эрд ярьж өгсөнд цаадах нь тайтгарч шүүрс алдлаа.

	— Тийм бол би ч арав хоногийн дараа явна!

	— Та тийм алхам хийх нь зөв үү дээ, Мвен? Би тулгамдаж бэгтрээд болсон явдлыг эргэцүүлэн бодож амжаагүй боловч таны эндэгдэлд тийм ч чанга цээрлэл шаардахгүй юм шиг санагдаж байна.

	Мвен Мас гэмшин ярвайж:

	— Рен Бозын цогтой онолд миний дур булаагдсан юм. Би Дэлхийн бүх цахилгаан эрчим хүчийг анхны туршилтад оруулах эрхгүй байсан билээ гэв.

	— Рен Боз бага эрчим хүчээр туршаад ашиггүй хэмээн нуталж байсан шүү дээ гэж Эвда зөрөв.

	— Тэр ч үнэн, гэвч шууд биш соривол зохих байсан юм. Гэтэл би хэдэн жил хүлээхгүй гэж ухаалаг биш тэвчээр алджээ. Та намайг ятгах хэрэггүй. Зөвлөл ч миний шийдийг батлан, Нэр Төр, Эрхийн хяналт ч түүнийг өөрчлөхгүй.

	— Би өөрөө Нэр Төр, Эрхийн хяналтын гишүүн шүү!

	— Танаас гадна бас арван хүн байна. Гэтэл миний хэрэг явдал бол бүх гарагийн асуудал учраас та нар Өмнөд ба Умардын Хяналттай хамтарч шийдэх тул таны цаана бүгд хорин нэгэн хүн байна...

	Эвда Наль эрдэмтний мөрөн дээр гараа тавьж:

	— Сууцгаая Мвен, та ядруу байна шүү. Ренийг түрүүлж үзсэн эмч нар үхэх тохиолдлын зөвлөгөөн хийлгэхээр шийдсэнийг та мэдсэн үү?

	— Мэднэ ээ. Хоёрхон эмч л дутаж билээ. Эмч нар хуучныг баримталдаг улс. Цуцлахыг бодохгүй байсаар эдүгээ хүрсэн тэр хуучин дүрэм ёсоор өвчтөний хөнгөн үхлийн асуудлыг заавал хорин хоёр хүн шийддэг байна.

	— Саяхан жаран эмчийн бүрэлдэхүүнтэйгээр үхлийн тухай зөвлөгөөн болсон доо!

	— Энэ бол эмч нар эрхээ буруу эдлэх вий гэж айдаг байсан өнө үеийн үлдэгдэл юм. Тэгээд өвчтөнийг аврах арга нэгэнт барагдаад, үхвэл харин ч тарчлахаас хурдан салж шулуусахаар атал түүний амийг удтал хоргоож дэмий тарчилган дотно хүмүүсийнх нь сэтгэлийг шаналгадаг даа. Энэ уламжлал тус болсныг хар л даа, хоёр эмч дутаж, харин би Гром Ормын тусламжаар Аф Нутыг дуудуулах завшаан олдсоныг та үзлээ.

	— Чухам энэ тухай би танд сануулмаар байна. Одоо хэрд танай нийгмийн Үхлийн зөвлөгөөн гэвэл ганц хүн л байна!

	Мвен Мас Эвдагийн гарыг үнслээ. Эвда үүнийг чин сэтгэлийн дотно найрамдлын тэмдэг гэж үзжээ. Ёс суртахууны хариуцлагын зовлонд орсон энэ эрэлхэг хүнд одоо ганц Эвда л түшиг болж байв. Ганц эмэгтэй шүү... Хэрэв миний оронд Чара байсан бол юу сан бол? Ээ болохгүй. Одоо африк эр Чаратай уулзахын тулд өөдрөг сэтгэлтэй байх учиртай. Гэтэл тийм чадалгүй байна. Рен Бозын эдгэрэх, Одон Аяллын Зөвлөлийн хурал болох хүртэл цөм байдгаараа л байг!

	— Ренд ямар гурав дахь мэс засал хийх гэж байгааг та мэдэв үү? хэмээн Эвда яриаг өөрчлөв.

	Мвен Мас, Аф Нуттай юу хөөрснөө нэхэн санаж хэсэг бодсоноо:

	— Эмч, Рен Бозыг хагалуулсан байхад нь түүний махбодыг энтропиос цэвэрлэх зорилготой байна. Бодис зүй-эмийн эмчилгээний тусламжаар удаан төвөгтэй хийгддэг зүйлийг ийм даамай мэс засалтай хавсарган хийхэд зүйрлэшгүй хурдан, баттай болно гэв.

	Эвда Наль урт наслахын үндэс болох махбодыг энтропиос цэвэрлэх тухай мэдэх бүхнээ санагалзав. Хүний загас, гүрвэлэн өвгөдөөс бидний бие махбодод харш махбодын тогтцын гажиг хууч үлдээжээ. Гажиг хууч нэг бүр нь идэвхтэй энтропийн үлдэгдэл боловсрох өөр өөрийн онцлогтой байжээ. Хэзээ нэг үед өтлөлт ба өвчний голомт болж байсан балар үеийн тэр бүтцийг олон мянган жил судалсны үр дүнд энергийн ариутгал болсон химийн ба туяаны цэвэрлэгээ, долгионы гөвөлтөөр махбодыг хөгширч өтлөхөөс хамгаалах болсон юм.

	Өсөж байх энтропиос амьд бүхнийг ангижруулах явдал бол янз бүрийн нутгаас буюу янз бүрийн удамшлын замтай янз бүрийн махбодоос төрж торнихын жам ёсны зайлшгүй шаардлага мөн. Амин судлагч, бодис зүйч, эртний амьтан, ургамал судлагч, тоочдоос танин мэдэхийн төлөө чармайсан шинжлэх ухааны хамгийн адармаатай оньсого бол энтропитой тэмцэж, удамшлыг шинэсгэн сайжруулах, хүрээлэн бүхий орчноосоо шинэ эрч хүч олгох явдал байв. Чингэж чармайсны ачаар хүн бараг хоёр зуу наслах боломжтой болсны дээр туйлдаж, өтлөн үхширдэг явдлыг арилгасан нь хамгийн том амжилт юм хэмээн бодлоо.

	Мвен Мас сэтгэл зүйчийн бодлыг таагаад:

	— Амин судлалын хүчирхэг анагаах ухаан нь махбодыг шинэ хүчээр дүүргэж байхад, хүнийг хялбар элээдэг уураг тархины бүтээлч ажиллагаа улам ихсэж байгаа манай амьдралын агуу их шинэ зөрчлийн тухай би бодож байна. Манай ертөнцийн юм юмны хууль маш ярвигтай юм даа! гэж алгуур өгүүлэв.

	— Энэ үнэн. Тэгээд ч бид хүний гурав дахь дохионы системийн хөгжлийг энэ хэр тотгорлож байна. Бодол санааг унших нь хүмүүсийн харилцааг нэн хөнгөвчлөх боловч их хүч зарцуулахыг шаардах ба саатлын төвийг сулруулдаг. Энэ бол маш аюултай... гэж Эвда Наль зөвшөөрч хэлэв.

	— Тэглээ ч ялгаагүй жинхэнэ ажилтан болох ихэнх хүн үлэмж нервийн хүч зарцуулдгийн улмаас боломжтой насныхаа зөвхөн талыг л насалж байна. Миний ойлголтоор бол, анагаах ухаан ажиллахыг хориглохоос өөрөөр тэмцэж чадахгүй байна. Гэвч хэдэн жил илүү амьдрахын тулд хэн ажлаа орхих юм бэ?

	— Хэн ч орхихгүй. Үхэл гэдэг аймшигтай юм учраас амьдын жаргалыг хүлээж оорцог гиюүрэн суусаар амьдралаа өнгөрөөчихсөн хүнийг амьдралтай амь наана там цаана зууралдахыг тулгадаг гэж Эвда Наль бодлогошрон өгүүлээд, Мартагдлын арал дээрх хүмүүс урт насалдаг байх хэмээн өөрийн эрхгүй дотроо боджээ.

	Мвен Мас хүүхний хэлээгүй санааг бас ойлгож, одон орон судлах оргил руу очиж амаръя гэж дүнсгэр хэлэв. Эвда дуулгавартай дагалдав.

	... Хоёр сарын дараа Эвда Наль мэдээллийн Ордны готын сүмийнх мэт өндөр баганатай дээд танхимд Чара Нандиг олж учирлаа. Дээрээс ташуу тусах нарны туяа огтлолцон танхимын дээд хэсэгт цацарч, доошоо сарнин замхарчээ.

	Бүсгүй нуруугаа үүрээд, хөлөө солбиж багана түшин зогсож байлаа. Эвда Наль түүний цэнхэртэн солонгорох саарал өнгийн нэлээд задгай энгэртэй даруухан богино бошинзыг бас л өөрийн эрхгүй үнэлэн сайшаажээ.

	Чара мөрөн дээгүүрээ эргэн хараад, Эвдагийн ойртож ирснийг үзмэгцээ, уйтгартай нүд нь сэргэлээ.

	— Та энд юу хийж байдаг билээ, Чара? Бас бүжиглэж биднийг баясгахаар бэлдэж байгаа гэж бодсон юм. Гэтэл та газарзүйд татагдаж байдаг.

	— Бүжгийн цаг өнгөрсөн. Би өөрийн мэдэх үйл ажлын хүрээнд ажил сонгож авна. Цэлэбэсийн дотоод тэнгист зохиомол арьс ургуулдаг үйлдвэрт ч, Атакамын цөл байсан нутагт буй олон жил цэцэглэх ургамал гаргаж авдаг станцад ч орон тоо байна. Атлантын далай дээрх ажил надад сайхан байж билээ. Тэнгис дээр бодох юмгүй, түүнтэй амь нэгсэж, ямагт хамт байх хүчит давлагаатай уралдан тэмцэлдэж, эд авхаалжтай наадахад сэтгэл саруул тэнэгэр, баясгалантай байдаг. Ажлаа л хийж гүйцвэл болох нь тэр... гэж Чара нухацтай хэлэв.

	— Би ч бас уйтгарт уначих гээд л байх юм. Шинэ Зеландын сэтгэл мэдрэлийн сувилалд жаахан бүсгүй очиж, эмчилгээний сувилагчаар анх ажилласан маань санагдах юм. Рен Боз ч гэсэн нисдэг завины тохируулагчаар ажилласан үеэ хамгийн жаргалтай байсан гэж аймшигт гэмтлийнхээ дараа ярьж билээ. Энэ бол ядаргаа мөнийг та мэднэ шүү дээ, Чара! Та үнэнхүү жүжигчин учраас нэгэнт хүрсэн уран бүтээлийнхээ оргил дээр бат тогтохын тулд маш их чармайлт гаргаж ядарч л дээ. Хожим таны бие цогц тийм дайчин бадрангуй цэнэгтэй байхаа больж ирэх үед ядрах нь бүр ихэснэ. Харин тэр болтол та өөрийн урлаг, гоо сайхнаар биднийгээ баясгасаар л байх болно.

	— Надад ямар байдгийг та мэдэхгүй байна, Эвда. Бүжгийн бэлтгэл болгон баясгалант эрэл хайгуул байдаг. Дахиад хүмүүсийн сэтгэлийн гүнийг хөдөлгөж баясгах нэг сайхан бэлэг өргөнө гэдгээ би ухамсарч байна... Энэ санаагаараа тэжээгдэж явна. Санаархал биелэх мөч ирэхтэй зэрэг би өөрийгөө бүхэлд нь дур хүслийн ухаан жолоогүй омголон дэврэлд зориулчихдаг... Увдис маань үзэгч олны сэтгэл мэдрэлд шилжээд, тэд миний бүжилтийг төчнөөн халуун элэгсэг угтдаг байх аа даа. Өөрийгөө бүхлээр нь та бүхэнд зориулдаг...

	— Тэгээд яадаг вэ? Дараа нь эрс буурдаг уу?

	— Тийм ээ! Би яг л агаарт замхардаг уянга дуу шиг болдог. Сэтгэлд үлдэхээр ямар ч юм бүтээдэггүй.

	— Хүмүүсийн сэтгэл санаанд тань оруулсан хандив таны санаснаас үлэмж их шүү!

	— Миний тэр хандив даанч барих биегүй, удаан насгүй зүйл л дээ!

	— Та амраг сэтгэлтэй болоогүй байна уу, Чара?

	Бүсгүй зовхи буулгаснаа, 

	— Тийм шиг байна уу? хэмээн эргүүлж асуув.

	Эвда Наль толгой сэгсэрч:

	— Хүн болгонд биш... харин тухайлан танд заяагдсан нандин сэтгэлийн тухай би ярьж байна.

	— Би оюун ухааны ажил төрлөөр нэлээд ядмаг боловч надад сэтгэл хөдлөлийн баялаг байгааг мэдэж байна.

	— Таны уг бодол зөв. Та бол тансаг баян сэтгэл хөдлөлтэй төржээ. Харин оюун ухааны тал гэвэл арай дутмаг байлаа гэхэд заавал ядуу байх учиртай бишийг би хэлмээр байна. Зөрчлийн жам ёсны хуулиар тэнцүү юм гэж байх биш дээ. Ээ бид ерөнхий юм ярьж гарлаа. Уг ярианд шууд холбогдох яаралтай хэргээр та надад чухал байна. Мвен Мас... гэхэд Чара давхийв.

	Эвда Наль Чараг сугадан, танхимын хөх, алтлаг өнгө алаглуулан шиллэсэн өргөн гулдан цонхтой аятайхан зохилдох, бараан модоор өнгөлсөн хажуугийн нэг хүнхэрт аваачаад, 

	— Чара хонгор минь, та бол хос одны ганц гараг дээр газар дэлхийгээс аваачиж суулгасан гэрэл гэгээнд дуртай цэцэг юм. Энэ цэцэг маань тэнгэрт явж байгаа цэнхэр, улаан хоёр нарны алинд нь очихоо мэдэхгүй байна. Та бол улаан нарны охин атлаа цэнхэр нар өөд тэмүүлэх хэрэг байх уу? гэв.

	Тэгээд Эвда Наль бүсгүйг сэтгэлээс энхрийлж, өөр лүүгээ хүчлэн татсанд Чара шууд бүх биеэрээ наалджээ. Алдарт сэтгэл зүйч түүний үл мэдэг ширүүвтэр өтгөн гэзгийг эхийн хайраар илэх зууртаа, олон мянган жилийн хүмүүжлийн ажлын дүнд хүний амин хувийн жижиг сажиг баяслыг бүх нийтийн их баясгалангаар сольж чаджээ. Гэвч ийм тансаг баян, нарийн нандин бодол сэтгэгдлээр бялхаж торнин хүмүүжсэн хүний сэтгэлийн ганцаардлыг ялах болтол мөн ч өдий байна! гэж бодов. Тэгснээ Эвда:

	— Мвен Мас.... Түүнд юу тохиолдсоныг та мэдээ биз? гэж асуув.

	— Мэднэ, түүний бүтэмжгүй болсон туршилтын тухай гараг даяар хэлэлцэж байна!

	— Та юу бодож байна?

	— Түүний зөв гэж бодож байна!

	— Би ч бас. Ийм учраас Мвен Масыг Мартагдлын арлаас гаргаж авах хэрэгтэй. Сарын дараа Од Аяллын Зөвлөлийн жил тутмын ээлжит хурал болно. Мвен Масын гэм бурууг хэлэлцэж гаргасан шийдвэрээ батлуулахаар, Дэлхийн хүн нэг бүрийн хувь зохиолыг ажиж байдаг Нэр Төр, Эрхийн Хяналтад шилжүүлж өгнө. Хөнгөн төгсөнө гэх үндэстэй найдлага надад байна. Харин Мвен Масыг энд байлгах хэрэгтэй юм. Тантай адилхан тийм нарийн мэдрэмтгий хүн Мартагдлын арал дээр удтал, тэгэхдээ ганцаардмал байж таарахгүй!

	— Би өөрөө сонгож олсон ч гэсэн эр хүний хэрэг үйлст таацуулан амьдралынхаа төлөвлөгөөг зохиох ёстой тийм балар эртний хүүхэн гэж үү?

	— Чара, охин минь, тэгж бодох хэрэггүй. Та нарын цуг байхыг би үзсэн. Мвен Мас танд хэрэгтэйн адил та түүнд хэрэгтэйг би мэдэж байна. Тантай уулзаагүй, танаас нуугдсанд нь түүнийг битгий зэмлээрэй. Тантай адил чанарын тийм хүн ялагдаж аргагүйдсэн үедээ, шүүгдэж хөөгдвөл зохих болсон үедээ хайрт хүн болох тан дээр ирнэ гэхэд ямар байх вэ? Их Ертөнцийн нэгэн чимэг болсон тан дээр ирлээ гэдэг бэрх дээ! Тийм шүү, ойлго л доо, Чара минь!

	— Би тэр тухай бодсон юм биш, Эвда. Зүдэрч, цөхөрсөн хүнд одоо би нэмэртэй юу, үгүй юу?... Энэ удаа түүнд оюун ухааны биш, харин бид хоёуланд байгаа шиг санагддаг чин хайр сэтгэлийн их өрнөлт дутах байх гэхээс би айх юм... Тэгвэл өөртөө итгэл алдах хоёр дахь цохилтод нэрвэгдэж, амьдралын бүтэлгүй явдал хүлцэх аргагүй болно. Иймээс энэ хэрд би Академийн цөлд байвал дээр гэж бодсон юм.

	— Чара, та зөвхөн нэг талаар л зөв байна. Манай ертөнцөөс гараад, ямарваа тулгуургүй болсон чин зүтгэлтэй их хүн өөрийгөө хэтэрхий буруутгаж, ганцаардах нь бий. Би өөрөө тийшээ явмаар л байна... Гэвч дөнгөж амь голтой байгаа Рен Боз хүнд шархтсан болохоор арай зөөлөн хандах учиртай байна. Дар Ветер шинэ дагуул барих ажилд томилогдсон, энэ бол Мвен Масд түүний үзүүлэх тусламж болно. Би танд алдаагүй, баттай нэг зүйлийг хэлье. Мвен Масаас ямарваа юм, тэр дундаа нинжин харц ч, ирээдүйн төлөвлөгөө ч, амраг сэтгэл ч шаардалгүй түүн дээр яваад оч л доо. Ердөө л түүнийг дэмжиж, өөрийгөө хэт зэмлэдэгтээ эргэлздэг болгооч. Тэгвэл түүнийг та манай ертөнцөд буцааж авчирна. Авчрах увдис танд бий, Чара! Явна биз дээ?

	Бүсгүй бачуу амьсгалан, хүүхдэрхүү итгэмтгий нүдэндээ нулимс мэлмэрүүлэн Эвда Налийг харж:

	— Өнөөдөртөө явна! гэв.

	Эвда Наль бахархан Чараг үнсэж, 

	— Таны яардаг зөв. Хоёулаа Ороонгуу замаар Бага Ази хүрье. Рен Боз Родос арал дээрх мэс заслын амралт сувилалд байгаа болохоор би таныг Австрали, Шинэ Зеланд руу нисдэг техник-эмнэлгийн тусламжийн спиро онгоцны Дейр эз Зор бааз руу явуулж өгье. Нисэгчид нь амин судлагч Чараг биш, бүжигчин Чараг баяртай золгож, хүссэн буудалд нь дуртайяа хүргэж өгнө гэж миний совин татаж байна...

	Цувааны захирагч Эвда Наль, Чара Нанди хоёрыг удирдлагын төв байранд урив. Лут лут вагон дээгүүр битүү силиколл бүрхэвчтэй гудам дурайжээ. Тэр гудмаар цувааны үзүүрээс үзүүр хүртэл жижүүрүүд явж ОЭС багажийг ажиж хянана. Хоёр хүүхэн ороонго шатаар өгсөн, дээд гудмыг дамжин өнгөрч, түрүүч вагоны агаар ярагч дээгүүр хөмсөглөсөн том бүхээгт орлоо. Замын суурь далангаас дээш долоон метр өндөрт буй болор эллипсоид дотор, цахим робот-жолоочийн өндөр цац янзын хоргоны хоёр талын зөөлөн сандалд хоёр машинч сууж байв. Цувааны хоёр талд болон бөгсөн талд юу болж буйг параболоид телевизийн дэлгэцнээ хардаг аж. Зөвхөн онцгой ховор учир шалтгаан бүрэлдсэний улмаас зам дээр өөр юм бий болох явдал тохиолдвол вагоны дээвэр дээр байрлуулсан урьдчилан анхааруулах төхөөрөмжийн сахал антен түүнийг таван километрийн цаанаас мэдэрч дохиолох ёстой.

	Эвда Чара хоёр өрөөний ар хананд, машинчийн суудлаас хагас метр, дээших буйдан дээр суужээ. Хүүхнүүд өөдөөс тосон жирэлзэх өргөн замын жирэлзээнд ховслогдов. Аварга их зам уул нурууг сэтлэн, хонхор хотгорыг мундаг өндөр далангаар, тэнгисийн хоолой тохойг усан дотор гүн суулгасан намхан тавцангаар гатлан зурайж гарчээ. Цагт хоёр зуун километрийн хурдтай давхилтаас харахад ихээхэн ухмал юм уу, далангийн бөөргөөр суулгасан нарс, эвкалипт, чидун гэхчлэн төрөл бүрийн модны улаавтар, ногоолин, хар ногоон зэрэг өнгө алаглах битүү ой эрээн хивс дэвссэн мэт үргэлжилжээ. Арван метр өргөн вагоны ярах агаарын зөөлөн салхинд хоёр талаарх олтиргийн амгалан тэнгисийн хөхрөх ус бараантан том томоор бидэртэв.

	Зам руу ширтэх хоёр эмэгтэй өөр өөрийн зовнил, халамж зэрэгцэн бялхах санаашралдаа автан дув дуугүй сууна. Ийнхүү дөрвөн цаг өнгөрөөжээ. Дараа нь хоёрдугаар давхар дахь зочдын өрөөний зөөлөн сандал дээр бусад зорчигчдын дунд сууж бас дөрвөн цаг яваад Бага Азийн баруун эргээс холгүй орших станц дээр салав. Эвда ойрын усан буудалд очдог цахилгаан тэргэнд шилжин сууж, Чара анхдугаар уртрагийн салаа зам болох Дорнод Тавр станц хүртэл цааш явлаа. Хоёр цаг аялсны дараа Чара хуурай агаар дуниарах аагим цайдам нутагт хүрч очлоо. Хуучин Сирийн цөл байсан энэ нутгийн захад Дейр эз Зор буюу хүн шигүү орших нутагт аюултай спиро онгоцны өртөө байв.

	Дейр эз Зорт Чара Нанди ээлжийн спирог хүлээж өнгөрөөсөн ядаргаатай цагийг эгнэгт мартамгүй санаж авлаа. Бүсгүй гойд ажил явдалгүй өнгөрөх өдөр, шөнийн ээлжид бүгд замхран арилдаг Мартагдлын арал дээр Мвен Масыг эрж хайх төлөвлөгөө зохион, түүнтэй хэрхэн учрахаа төсөөлж, хэлэх үг, ямар янзтай байхаа элдвээр эргэцүүлэн бодсоор байв.

	Чингэж байтал ашгүй спиро ирж нислээ. Нефүдийн ба Рүб-эль-Халийн цөлд нарны илчийг цахилгаан энерги болгон хувиргадаг цахилгаан хүчний олон аварга станц байх ээрэм тал тэртээ дор цэлийх аж. Шөнийн харанхуй ба хөшиглөх тоосонд халхлагдаж үл үзэгдэх тэдгээр станцыг тэгшилж бэхэлсэн манхан дээр, өндөрлөгийн өөлж хуссан энгэрт, мөн эрчим хүчний төлөө хүн төрөлхтний хийсэн агуу их тэмцлийн тэмдэг болсон ээдрээтэй гуу шуудууг дарж зассан газар дээр сайхан эгнүүлэн барьжээ. Халуун цөмийн шинэ төрөл П, Ку, Ф эрчим хүчийг эзэмшээд, чанга чанд хэмнэж байсан явдлыг больсноос хойш уджээ. Бас умард суурьшлын бүсийн эрчим хүчний нөөц болсон өдий төдий салхин хөдөлгүүр Арабын хойгийн өмнөд эрэг дагуу ой шугуй шиг ярайж байлаа. Спиро онгоц тээр дор бүдэг бадаг харагдах газрын хязгаарыг бараг нүд ирмэх зуур огтлон өнгөрч, Энэтхэгийн далай дээгүүр харван одов. Ийм хурдан нисдэг машины хувьд таван мянган километр бол шалихгүй зай аж. Төдхөн Чара Нанди түргэн буцахыг ерөөлгөж, спирогоос буухад хөл нь туйтран итгэл муутайхан газар гишгэлээ.

	Өртөөний эрхлэгч нь охиноороо бяцхан лат хэмээх глиссерийг жолоодуулж, Чараг Мартагдлын аралд хүргэхээр явуулав. Бяцхан онгоц нь задгай тэнгисийн нүсэр долгионыг хар хурдаар зүсэж явахад хоёр бүсгүйн сэтгэл их л бахдалтай байв. Лат, Мартагдлын арлын дорнод эрэг рүү, Их Ертөнцийн нэг эмнэлгийн станц байдаг том тохойг чиглэн явжээ.

	Наргилын хасарваань модны өд маягийн навчис нь долгионы харгиа руу жигдхэн сэржигнэн мэхэлзэж, Чараг угтан мэндчиллээ. Станцын бүх ажилтан нь арлын төв нутгийн ойн ямар нэгэн мэрэгчээс илэрсэн хачгийг устгахаар явчихсан байв.

	Станцын дэргэд адууны хашаа байлаа. Дуу ихтэй учраас нисдэг завь, замгүйгээс цахилгаан тэргэнцэр ашиглаж болдоггүй энэ Мартагдлын арал мэтийн нутагт болон амралт сувиллын газрын ажилд зориулж, адуу өсгөдөг билээ. Чара амарч, хувцсаа сольж өмсөөд гарч, ховор сайхан малыг үзэхээр явав. Чара тэнд тэжээл түгээх, малын байр цэвэрлэх машиныг чадмаг сурамгай жолоодож яваа эмэгтэйтэй уулзаж танилцаад, түүнд туслах зуураа зөндөө ярилцжээ. Энэ арал дээр хүнийг яаж хялбар хурдан хайж олж болохыг Чара сайтар асуув. Аль нэг устгалын багтай нийлсэн нь дээр. Тэднүүс арал даяар аялж явдаг болохоор шинэ ирсэн хүнийг нутгийнхнаас илүү мэддэг юм гэж эмэгтэй зөвлөв.

	 

	
АРВАН НЭГДҮГЭЭР БҮЛЭГ : МАРТАГДЛЫН АРАЛ

	 

	Глиссер сэрүүн салхи сөрж, нэлмэлзэх долгион дээгүүр дүүлэн дэгдсээр Палкийн хоолойг гатлав. Мянган жилийн өмнө гүехэн байсан эндэх усанд гүвийж зэллэсэн харгиа ба шүрэн хадыг Адамын гүүр хэмээн нэрлэдэг байжээ. Геологийн шинэхэн хувьслаар гүвээ арилж гүнзгий цүнхээл үүсээд, эргэлдэн цэлэлзэх хар ус нь айван тайван байх хүсэлтээс урагшлан давшиж яваа хүн төрөлхтнийг зааглан тусгаарлаж байна.

	Мвен Мас хашлаганы дэргэд алцайн зогсоод, тэнгисийн мандал дээгүүр ягуухан цухуйж тодрох Мартагдлын арлыг ажиж харна. Дулаан далайгаар хүрээлэгдсэн энэ том арал ёстой л байгалийн диваажин юм. Шашны бүдүүвч төсөөлөлтэй хүмүүст бол диваажин гэж хойд насандаа ажил гэхгүй амьдрах жаргалын орон гэсэн утгатай үг ажээ. Мартагдлын арал ч гэсэн Их Ертөнцийн хүч дайчлах үйл хэрэгт сонирхолгүй, нийт олонтойгоо эн тэнцэн ажиллахыг хүсдэггүй хүний зожгирох хоргомж юм.

	Эндхийн хүмүүс Эх болсон Дэлхийн ивээлд сөгдөж эртний тариачин, загасчин, малчны адил нэг маягийн бор бараг ажил үйл эрхлэн амь зууж, нам гүм он жилийг өнгөрөөнө.

	Хүн төрөлхтөн өөрийн буурай саданд үр шимтэй үзэсгэлэнт сайхан том хэсэг газрыг олгожээ. Гэвч дорой үйлдвэрлэх хүчний ерийн тохиол байдаг ургац муу юм уу бусад гай гамшгийн үед арлын бүдүүлэг аж ахуй нь хүн амынхаа амьжиргааг өлсгөлөнгөөс баттай хамгаалан хангаж үл чадна. Тийм учир Их Ертөнц үргэлжид өөрийнхөө нөөцийн хэсгийг Мартагдлын аралд өгдөг билээ.

	Олон жил хадгалж болох лаазалсан хүнс тэжээл, эм тан, бодис зүйн хамгаалах хэрэгсэл зэрэг бусад нэн түрүүний хэрэгцээт зүйлийг арлын баруун умард, өмнөд ба дорнод эргийн гурван усан буудалд хүргэж өгдөг. Жич арлын хойд, өмнөд, зүүн талд нь гурван гол захирагч сууж малчин, тариачин, загасчдын дарга хэмээн нэрлэгдэнэ.

	Мвен Мас алсаас алгуурхан өндөржин хөхөрч, харагдах уулсыг ажиглан зогсохдоо, хүн төрөлхтөнд ямагт яршиг тарьдаг «мугуйд» хүмүүсийн тоонд өөрөө орж байгаа юм биш биз гэж гэнэт бодов. «Мугуйд» гэдэг хүмүүс бол ухаантай, эрэмгий боловч ганц өөрийгөө хангахыг хичээхээс биш бусдын зовлон, сэтгэлийн хямралыг өчүүхэн ч энэрэх энэлэх сэтгэлгүй хүн байдаг. Ганц өөрийгөө чин үнэнийг мэдэгч гэж элдэв янзаар өргөмжилж, өөртэй нь нийлэхгүй бодол санаа бүхнийг жанжлах, өөр янзын сэтгэмж ба аж байдлыг үндсээр таслах эрхтэй гэж өөрийгөө үздэг байсан чухам тийм хүмүүс л өнгөрсөн үеийн хүн төрөлхтний зовлон зүдүүр, атаа тэмцэл, гай гамшгийг хэзээ ямагт нэрмэж байсан түүхтэй. Тэр үеэс хойш хүн төрөлхтөн үзэл бодол, хүсэл эрмэлзэл, дур сонирхлын тухайд үнэмлэхүй дархлагдах гэсэн өчүүхэн төдий ч сэжиг тэмдгээс зайлсхийж, хамгаас түрүүнд «мугуйдчуудаас» сэргийлэх болсон юм. «Мугуйдчууд» эдийн засгийн зөрчишгүй хуулийн тухай, ирээдүйн тухай юу ч бодохгүй, зөвхөн тэрхэн үедээ л амиа хаацайлж явдаг хүмүүс. Дайсагналт Ертөнцийн эриний дайн дажин, эмх замбараагүй аж ахуй нь гарагаа тонон цөлмөж байжээ. Эвхамт нийгмийн байгуулалд орох хүртэлх тэр үед ой модыг хөнөөж, олон зуун сая жилээр хуримталсан чулуун нүүрс, нефтийн нөөцийг шатааж, нүүрс хүчил болон үйлдвэрийн өмхий самхай хярвас хэншүүгээр агаарыг бузарлаж, бас эрээн тахь, анааш, заан мэтийн хоргүй сайхан адгуус амьтныг хядаж устгажээ. Газрыг хог новшоор бохирдуулан, гол мөрөн, далай тэнгисийн эргээр нефть, химийн шаар урсгаж бузарлажээ. Хүн төрөлхтөн газар, ус, агаарыг сүрхий чанд чамбай цэвэрлэн ариусгаж өөрийн гарагийг эдүгээгийн байдалд оруулан хаана ч хөл нүцгэн явахад шалбалахгүй болгосон билээ.

	Гэтэл Мвен Мас өөрөө маш хариуцлагатай ажил дээр бүтэн хоёр жил ч болоогүй атлаа инженерийн урлагийн ер бусын увдис гаргаж, олон мянган хүний хүчин чармайлтаар бүтээсэн хиймэл дагуул-станцыг сөнөөлөө шүү дээ. Аль нь ч гэсэн Рен Боз шиг болж болохоор чадамгай дөрвөн эрдэмтний амийг бусниуллаа... Бас Рен Бозыг арай чамай л аварлаа. Тэгээд ч Мартагдлын арлын хаа нэгтээ уул, жалгаар тэнэж яваа Бет Лоны бодит дүр түүний өмнө дахин сэргэж, айхтар өрөвдөх сэтгэл төрүүлэв. Мвен Мас гарахынхаа өмнө тоочны хөргийг харж, түүний зантгар эрүү, ойрхон ёнхор хурц нүдтэй зоримог царай, лут булиа төрхийг мартахааргүй нүдэлсэн билээ.

	Глиссерийн моторчин Мвен Мас руу дөхөж ирээд:

	— Давлагаа хүчтэй байна. Долгион зогсоолын хашилтыг даван цохиж, бид эрэгт ойртож болохгүй нь дээ. Өмнөд буудал өөд явахаас биш гэв.

	— Юу гэх вэ дээ. Та нарт аврах ажлын жижиг сал бий юу? Би түүн дотор хувцсаа хийгээд, өөрөө сэлж хүрье.

	Моторчин залуурч хоёр Мвен Масыг хүндэтгэлтэй харлаа. Булингартан зэгэлтэх нүсэр долгион сүртэй дэллэн ирж харгиа дээр давхцан нүргэлнэ. Эргийн ойролцоод замбараагүй мөргөцөлдөн шахалдах долгион нь элс, хөөс хуйлруулан элсэн хэвгий өөд хол халиатна. Доогуур нүүгэлтэх үүлнээс дулаан шиврээ бороо салхинд ташин орж, хаялга хөөсөнд шингэх аж. Борооны сиймгэр буданг нэвт харагдах эрэг дээр ямар нэг зэгэл дүрсүүд сүүдийн торойж үзэгдэнэ.

	Мвен Мас хувцсаа тайлж эвхэх завсар моторчин залуурч хоёр бие биеэ харцгаалаа. Мартагдлын аралд суусан хүн бол бие биеийг хамгаалж, туслалцдаг нийгмийн асрамжаас гардаг аж. Мвен Масын төрх төлөв нь эрхгүй хүндэтгэл төрүүлсэн учир залуурч сүрхий аюулын тухай түүнд сануулж анхааруулав. Африк эр гараа хайнга сэгсрэв. Моторчин пиг битүүмжилсэн бяцхан боодол түүнд авчирч, 

	— Сарын нөөц болох энэ багсармал хүнсийг та ав даа гэж өглөө.

	Мвен Мас бодосхийснээ боодлыг авч, хувцастайгаа хамт нордоггүй уутанд хийж, амны нь таглааг сайтар чагталж сугавчлаад, хашлага дээгүүр даван гарч, 

	— Эргэгтүн! гэж хэллээ.

	Глиссер огцом эргэн налав. Мвен Мас онгоцноос шидэгдмэгц долгионтой улангасан тэмцэлдэж эхэллээ. Онгоцноос ажихад эрдэмтэн гаарах давлагааны хяр дээр нэг гарч, нэг доош шунгаж, дахин ойж гарах нь харагдлаа. Моторчин уужирч:

	— Энэ хүн гарч чадна аа! Бид эрэг мөргөх нь бушуу зайлъя гэв.

	Сэнс сүнгэнэж, бяцхан онгоц ухасхийн, ханаран ирсэн давлагаан дээр гарлаа. Мвен Масын бараан бие эрэг дээр зогсох харагдсанаа, цайрах бороонд уусах мэт үзэгдэхгүй болов.

	Зөвхөн бэлхүүсээрээ алчуур ороосон хэдэн хүн долгионд давтагдаж дагтаршсан элсэн дээгүүр яваа харагдлаа. Тэд амь тэмцэн савчих том загасыг баяр хөөр болон чирч явснаа, Мвен Масыг үзмэгц зогсож түүнийг найрсаг мэндчилэв.

	— Тэр ертөнцөөс шинэ ирсэн хүн юм, сайхан сэлдэг эр байна! Бидэнтэй нийлж амьдар! хэмээн загасчны нэг нь инээвхийлэн хэлжээ.

	Мвен Мас загасчдыг чин сэтгэлээс эелдэг найртай ажсаны дараа толгой сэгсэрч:

	— Энд үлдэж далайн цэлийх алсыг гиюүрэн ширтэж, өөрөө огоорсон гоо сайхан ертөнцийнхөө тухай санаашран суух надад хэцүү байх болно гэв.

	Энд эр хүний чимэг хэмээн үздэг бололтой, нэлээд бууралтсан өтгөн хууз сахалтай нэг загасчин Мвен Масын нойтон мөрөн дээр гараа тавьж:

	— Таныг хүчээр нааш явуулсан юм гэж үү? гэж асуулаа.

	Мвен Мас гунигтай мушилзан, яагаад энд ирснээ тайлбарлахыг оролджээ.

	Загасчин эр ирсэн хүнийг өрөвдөн гансралтай харж:

	— Бид хэн хэнийгээ ойлгохгүй ээ. Тийшээ яв гээд аглаг зүүн урагшаа, үүлэн завсраар цэнхэртэн, давхраатах уулсыг зааж, — Зам хол шүү, эндхийн аялах хөсөг гэвэл... энэнээс өөр юмгүй хэмээн гуяныхаа зангирах булчинг алгадав.

	Мвен Мас түргэн салсандаа баярлаж, намхан ухаа өөд өгсөх бартаат жим дагаж, өөрийн заншлаар уужим тавиун алхлан одов.

	Арлын төвийн бүс хүрэхэд хоёр зуун километр жаахан илүүтэй боловч Мвен Мас яарсангүй. Юундаа яарах билээ? Ашиг тустай ажил хөдөлмөргүй уйтгарт өдрүүд өнгөрсөөр л байв. Сүйрлийн дараахан сэтгэл бүрэн засарч уужраагүй байсан болохоор ядарсан бие цогц нь байгалийн таалалд нам гүм амсхиймээр байжээ.

	Хэрвээ аймшигт хагацал гарз гэж санах юмгүй сэн бол Мвен Мас салхи сэвгэнэсэн энэ цөл толгодын дунд, халуун орны бүгчим шөнийн анир чимээгүйд энгийнээр бах ханан амрах билээ.

	Өдөр хоног өнгөрөөд л байлаа. Сэтгэлд таарах ажил үйлс хайж хэрэн хэсэн яваа эрдэмтэд Их Ертөнцөө тэсэшгүй санагалзан гуньхрах болов. Одоо Мвен Мас таримал жимсний цэцэрлэгтэй цайдамд ч хөөрч баясахгүй, үдийн аагим халуунд юм уу, шөнийн сарны саруулд эрэг дээр нь хэд бол хэдэн цаг сууж болох уулын цэвэр тунгалаг гол горхины ховслох шахам хоржигнох урсгалд ч бүүвэйлэгдэхгүй болжээ.

	Тоо тоймгүй цаг... Энд ямар ч хэрэггүй цагийг тоолох явдал байна уу? Хязгааргүй их цаг хугацаа байна. Гэтэл нэгэн биеийн амьдрах хугацаа даанч богинохон аж!.. Богино мөртөө төдхөн л мартагдах нэгхэн эгшин шүү дээ!

	Энэ аралд Мартагдлын гэдэг нэр яг таарсныг Мвен Мас одоо ойлголоо! Энэ бол ор мөргүй арилах өнө эртний амьдрал, аминчхан санаа үйлстэй хүний л ичээ юм аа. Яагаад гэвэл, тэдний үйлс нь нийгмийн амьдралыг хөнгөлж сайжруулахгүй, түүнийг туурвил бүтээлийн ундаргаар чимэглэхгүй, ганц амиа хаацайлж байсан учраас хойч үедээ үлдээх юмгүй арилдаг байна.

	Хүний гайхамшигт баатарлаг явдал юу ч биш болж өнгөрдөг ажээ.

	... Африк эр арлын төвд орших малчны хүй нэгдэлд элсээд, арлын балар эртний оршин суугчдын хэлээр балай урт нэртэй сүрлэг уулын бэлд мундаг одос үхэр хариулсаар хоёр сар болжээ.

	Одоо эрдэмтэн задгай гал дээр хөөтэй ваарт хар будаа удтал чанаж суув. Сарын өмнө жимсгэнэ түүхээр ойд яваад, идэшнийхээ үлдэгдлээр шидэж нүүлгэх ховдог сармагчнуудтай өрсөлдөн байж зэрлэг самар, жимсгэнэ түүж билээ. Мвен Мас зэлүүд жалганд байсан нэг ядуу өвгөнд өөрийн хүнсийг өгч, юуны урьд бусдыг баярлуулдаг Их Цагаригийн эриний хүний дээд жаргал болох эрхэм журмыг гүйцэтгэсний дараа тийм явдалтай тохиолджээ. Тэгэхэд л хүнгүй хээрийн байгалиас идэш хайх ямар байдгийг мэджээ. Ингэж ч хайран цагийг утгагүй үрж байх гэж!..

	Мвен Мас чулуун дээрээс босож, эргэн тойрноо харлаа. Зүүн талын ухааны цаагуур нар далдарч, ар талд нь байх пүнхгэр маягтай уулын модот орой дүнхийж байв. Доод бэл рүү маш том өд янзын хулсны ширэнгэ эмжээрлэсэн түргэн урсгалт гол оройн гэгээнд цайран харагдана. Тэртээ тэнд, явган хүн хагас өдөр явах газар, хэчнээн мянган жилийн тэртээд арлын эртний нийслэл байсан балгасын үлдэгдэл нь өтгөн өвсөн дотор байдаг юм. Бас тэрнээс арай дөмөг үлдсэн бусад хаягдмал том хот ч бий. Одоохондоо тэдгээр балгас Мвен Маст хамаа алга.

	Бараантах ногоон дотор тарж хэвтсэн үхэр нь бул чулуу шиг харагдана. Түргэн харанхуй боллоо. Сүүмийх тэнгэрт мянга түмэн од гялалзана. Одон оронч хүнд бол жирийн дүн харанхуй, танил оддын ордны хүрээ, том том хурц гялаанууд гийж байна. Өнөө гайт Дархан Шувуу одны орд ч тэр байна... Гэвч хүний жирийн нүд дорой юм даа! Мвен өөрөө хойшид сансрын сүрт үзэгдлүүд, аварга галактикуудын угалз, учир битүүлэг гарагууд ба цэнхэр наруудыг харахгүй болно. Энэ бүгд түүний хувьд хэмжээгүй алсад гялайх өчүүхэн цог төдий л юм. Одны ертөнц ч бай, балар эртний хүмүүсийн бодож байсан шиг болор тогоонд өрсөн зул ч бай, ялгаагүй шүү дээ! Түүний нүдэнд ямар ч ялгаагүй л дээ!

	Африк эр ухасхийн босож, түүсэн мөчрийг овоолов. Яах вэ хөөрхий, чухал хэрэгцээт хогшил болох жижиг хэт байна. Зовлонтой сунжрах цагийг нөгчөөх гэж эндхийн зарим хүн шиг мөд өөрөө наркотикийн утаа татдаг болж мэдэх байна.

	Гал улалзан харанхуйг хөөж, оддыг сүүмийлгэв. Дэргэдүүр нь хэвтэх одсын сүрэг амарлингуй шуухиналдана. Мвен Мас гал руу бодлогошрон ширтэнэ. Саруулхан гараг нь түүний хувьд харанхуй ором болж хувирав уу даа?

	Үгүй хө ингэхэд, түүний бардамнаж өөрөө огоорсон явдал бол ердөө л мэдэхгүйн уршгаар эрэмшиж эрдсэн хэрэг байна. Өөрөө өөрийгөө мэдэхгүй, бүтээлч үйлсээр бялхаж цалгих амьдралынхаа оргилыг гүйцэд үнэлээгүй, Чарад өгсөн амраг сэтгэлийнхээ хүчийг ойлгоогүй хэрэг юм. Энд дахиж бүтэн зуун жил сууснаас Их Ертөнцийн үлэмжийн лут үйл хэргийн төлөө нэг цагийн хугацалд бүх амь насаа өгвөл дээр!

	Мартагдлын арал дээр оршдог хоёр зуу орчим эмнэлгийн станцад Их Ертөнцөөс сайн дураар ирсэн эмч нар ажиллаж, эндхийн хүн амд орчин үеийн анагаах ухааны бүхий л увдисыг хүртээдэг билээ. Тэрчлэн энэ арлыг балар цагийн өвчин тахал, хортон амьтан тараагч үүр болгохгүйн тулд Их Ертөнцөөс идэрчүүд ирж устгалын ангиудад ажилладаг. Мвен Мас эрдэм мэдлэг, гоо сайхны ертөнцөд гологдсон хүн гэж сэтгэлээ шаналгахгүйн тулд тэр хүмүүстэй уулзахаас зориуд зайлсхийдэг байв.

	Үүрээр өөр нэг үхэрчин Мвен Масаас халаа авлаа. Африк эр хоёр өдөр сул байх учир жижиг хот руу явахаар шийдэв. Ууланд шөнө сэрүүн байх болж цув авах хэрэгтэй байв.

	Мвен Мас ухаагаас бууж цайвар ягаан, алтлаг шар цэцэг нэл бүрхсэн, алаг эрээн эрвээхэй нисэлдэх цэлгэр цайдамд ороход дуниарсан бүгчим өдөр боллоо. Зөөлөн салхи хааяа сэвгэнэхэд ногоон толгой савалзан, цэцгийн тоорцог нүцгэн өвдгийг нь энхрийлэн илнэ. Цайдмын дунд хүрээд, Мвен Мас хээрийн цэцэг навчны хөөрч баясам үзэсгэлэн, анхилам сайхан үнэрт биширч бодлогошрон зогслоо. Тэгснээ тонгойж, салхинд ганхалзах цэцгийн дэлбээг алгаар энхрийлэн илэх зуур зүүдэлж буй хүүхэд шиг санагджээ.

	Жигдхэн жингэнэж анир сонстох төдий болов. Мвен Мас өндийж харвал бэлхүүс татсан цэцгэн дундуур нэгэн бүсгүй хурдлан явна. Бүсгүй хажуу тийшээ эргэв. Мвен Мас далай шиг цэцгийн дунд яваа гоолиг цогцыг бахдан харлаа. Хэрэв... хэрэв бүх юм ийм болоогүй сэн бол энэ бүсгүй Чара байж болох шүү дээ... гэсэн гүн харамсал Мвен Масын голыг харлуулав.

	Эрдэмтний гярхай нүд бүсгүйн айж эмээснийг дор нь ажиглав. Бүсгүй байн байн эргэж харан ардаа яваа ямар нэг юмнаас болгоомжилсон янзтай, хурдлан алхлах аж. Лут өндөр Мвен Мас эгцлэн босоод, бүсгүй рүү бушуухан ойртож очлоо.

	Үл таних бүсгүй зогтуслаа. Хүүхэн цоохор алчуураар биеэ тоонолжилж чанга ороосон, улаан банзлын хормой нь ногооны шүүдэрт норж харласан аж. Салхинд ээдэрч, нүүр лүү нь унжсан хар үсээ гэдэсхийн сэгсрэхэд нарийхан бугуйвч нь жинхийв. Магнай, чамархайдаа хааш яаш сэрвийх богинохон бужгар санчиг доороос гунигтай нүдээр харлаа. Бүсгүйн амьсгалахыг бодвол холоос гүйсэн бололтой. Түүний хөөрхөн бор царайд үүвэр түүвэр хөлс бурзайжээ. Бүсгүй халирангуй хэд гишгэж дөхлөө.

	— Таны алдар хэн бэ? Хаашаа ингэтэл яараа вэ? Танд туслалцаа хэрэгтэй байна уу? хэмээн Мвен Мас асуув.

	Бүсгүй түүнийг ширтэн хараад, яарч түгдрэн:

	— Би тавдугаар сууринд суудаг Онар гэдэг хүн. Надад тусламж хэрэггүй гэнэ.

	— Надад өөр л харагдаж байна даа. Та ядарчээ. Бас таныг ямар нэг юм зовоож байна. Таныг юу заналхийлж байна аа? Юунд та миний тусламжаас огоороо вэ?

	Танихгүй хүүхэн Их Ертөнцийн эмэгтэйнх шиг тийм тунарсан, шударга харцаар:

	— Таныг би мэднэ ээ. Та тэндээс ирсэн их хүн гээд Африкийн зүгт зааж, — Та итгэмхий сайн хүн гэв.

	— Та ч бас тийм байгаарай. Таныг хүн мөшгөж хөөгөөд байгаа юм уу?

	— Тийм ээ! Намайг мөшгөөд байна... гэж бүсгүй арга мухардан дуу алдлаа.

	— Таныг мөрдөж айлгадаг тэр хүнийг хэн гэдэг вэ?

	— Нэг хүн бий. Намайг эхнэрээ болгох гэдэг...

	— Түүнд хариу өгсөн ч, өгөөгүй ч, хайрт хүнээ та л сонгож авна биз дээ? Хүний хайр сэтгэлийг албадаж болох уу даа? Түүнийг ирэхээр нь би хэлье...

	— Хэрэггүй! Аль урьд мөн л Их Ертөнцөөс ирсэн, айхавтар бяртай хүн... Харин тан шиг биш... Аймшигтай хүн!

	Мвен Мас хэнэггүй хөхөрч:

	— Та хаашаа яваа юм бэ? гэж лавлав.

	— Тавдугаар суурин руу. Хотод очсон чинь түүнтэй дайралдаад... гэв.

	Мвен Мас толгой дохиод, гарыг нь авсанд бүсгүй дуулгавартай хөтлүүлж, сууринд очдог хажуугийн жимээр явлаа. Замдаа бүсгүй хартайгаар эргэж харан харан, намайг тэр хүн хааяагүй мөрдөн мөшгөдөг гэж ярьжээ.

	Тэр этгээд шууд ярихаас айдаг явдал нь Мвен Масыг цаглашгүй зэвүүцүүлжээ. Тохинож төвхнөсөн Дэлхий дээр санамсаргүй мэт боловч эзэрхэг санаархал байна гэдэгтэй эрдэмтэн хэрхэвч эвлэрч чадахгүй байв.

	— Яагаад эндхийн хүмүүс тэвчиж суудаг, энэ тухай бас Нэр төр, Эрхийн Хяналтад мэдэгдэхгүй байдаг билээ? Танай сургуульд түүх заадаггүй, ер нь эзэрхэх өчүүхэн төдий санаархал юунд хүргэдгийг та нар мэдэхгүй гэж үү? хэмээн Мвен Мас өгүүлэв.

	— Сургуульд түүх заадаг... Эзэрхэхийн хорыг ч мэднэ... гэж Онар гөлрөн хариуллаа.

	Цэцэгт тал шувтарч, жим огцом тохойрон эргэж, бутны цаагуур далдрав. Тохойн цаанаас баргар царайлсан өндөр хүн гарч ирээд зам хөндөлджээ. Түүний буурал үс бүрхсэн нүцгэн цээжний хатуу чанга булчин зангиран наадаж байв.

	Бүсгүй дагжин, гараа суга татаж аваад:

	— Би таны төлөө айж байна. Их Ертөнцийн хүн гуай минь, яваач дээ!.. гэж шивнэв.

	— Зогс! гэж зандрах дуу гарлаа.

	Их Цагаригийн эринд хэн ч ингэж хэрцгий ярьдаггүй билээ. Мвен Мас зөнгөөр бүсгүйг биеэрээ халхалжээ.

	Өндөр хүн ирээд түлхэн зайлуулах гэсэн боловч Мвен Мас хадан хясаа мэт хөдөлсөнгүй.

	Гэтэл өнөө этгээд цахилгаан шиг хурднаар Мвен Масын нүүрт нударга буулгасанд Мвен Мас гуйвалзав. Ингэж хүнийг айхавтар өвтгөх, мэнэрүүлэх, доромжлох зорилгоор энэрэлгүй жанчих явдалтай одон оронч ганц ч дайралдаж үзээгүй сэн билээ.

	Мвен Масын толгой манарч, Онарын гаслантай чарласныг бүдэг бадаг сонсоод, нөгөө этгээд рүү ухасхийсэн боловч хоёр удаа лүгхийтэл цохиулж, үсрэн унав. Онар сөхрөн унаж, түүнийг биеэр хаатал дайсан этгээд бахархан бархирч, бүсгүйн гарыг шүүрэн аваад, тохойг нь гэдрэг мушгин эргүүлжээ. Онар өвдсөндөө бөхөсхийж, занал хорсолтой минчийж уйлав.

	Мвен Мас даруй сэхээ самбаа орлоо. Геркулесийн сайн үйлс бүтээх идэр насандаа хүний жам ёстой холбогдолгүй олон дайсантай яггүй сүрхий тулалдсан нь бий. Аюулт адгуустай улаан гараар тулалдах талаар эрдэмтэн юунд яаж сурсан бүхнээ нэхэн саналаа.

	Мвен Мас яаралгүй босоод, унатал цохих оночийг хараалах зуур, дайсныхаа догшрон арзайсан нүүр өөд хяламхийн харангаа хирдхийж эгцлэн зогсов. Төвөдөд туршилт хийх эрхийн тухай тарчлан бодолхийлж байх үед санаанаас нь салахгүй байсан өнөө содон нүүрийг эрдэмтэн таньж:

	— Бет Лон уу? гэв.

	Нөгөө хүн Онарыг тавьж орхиод, заяаны амгалан төрх нь үгүй болсон хар арьст, танихгүй хүнийг таг чиг ширтэн хөшив.

	— Бет Лон, таныг би өөрийн адил гаслант хүн гэж үзэж, тантай учрах тухай ихэд бодсон, харин ингэж учирна хэмээн даанч санасангүй! гэж Мвен Мас цочмог чанга хэллээ.

	— Яагаад тэр вэ? гэж Бет Лон харцандаа буцлах хорслыг нууж ичгүүргүй асуулаа.

	Африк эр үүнийг нь тоолгүй:

	— Дэмий үгээр яах юм бэ? Тэр ертөнцөд та ийм үг хэлдэггүй, хэдий гэмтэй ч гэсэн том үзэл санааны төлөө ажиллаж байсан шүү. Харин энд юуны төлөө ингэж байна вэ? гэв.

	— Өөрийнхөө, ганц биеийн төлөө! Би бусдад, нийтийн өлзий буянд мундахгүй л таацуулдаг байсан! Тэр бүхэн хэрэггүй байсныг ойлгосон. Үүнийг балар үеийн зарим мэргэд ч мэддэг байжээ гэж Бет Лон хорсолтойёо шүд зууж хэдэрлэв.

	— Та бусдын тухай хэзээ ч боддоггүй байсан, юм бүхэнд өөртөө найр тавьж буулт хийсээр одоо эзэрхийлэгч, бараг адгуус болжээ! хэмээн Мвен Мас амыг нь таглав.

	Тоочин, Мвен Мас руу дайрахаар завдсан боловч биеэ барьж:

	— Боль, та хэтэрхий олон юм ярьж байна! гэв.

	— Миний харахад та хэтэрхий их урууджээ, харин хүсэхэд...

	— Тэгвэл би хүсэхгүй. Замаас зайл!.. гэж хашхирлаа.

	Мвен Мас тоож хөдөлсөнгүй. Харин ч Бет Лоны өмнө тэргүүнээ духайлган, итгэл төгс сүрлэг зогсох үед Онарын мөр чичирхийлэхийг мэдэрч байв. Тэгээд хөөрхий бүсгүйг өрөвдөж, зодуулснаасаа хавьгүй илүүтэй хилэгнэл нь бадарлаа.

	Африк эрийн нүдэнд хилэнгийн гал дүрсхийхийг ажаад тоочин хөшин гөлөрснөө:

	— Явцгаа л даа гээд амьсгаагаа сүнгэнүүлэн гаргаж, жимээс ухран зайлав.

	Мвен Мас дахин Онарын гараас хөтлөн бутан дундуур явах зуур, Бет Лоны заналтай харцыг мэдэрч байлаа. Жим тохойроход Мвен Мас цочмог зогтусмагц Онар нуруу руу нь мөргөчхөв.

	— Бет Лон оо, Их Ертөнцөд цуг буцаж очъё! гэлээ.

	Тоочин хайнга хөхөрсөн боловч түүний ичгүүргүй бардамналын цаана уй гашуудлын авиа гарсныг Мвен Масын соргог сонор ялгаж мэдлээ.

	— Надад ийм санал тавих зүрхтэй хэн гэгч вэ, та чинь? Та мэдэх юм уу?

	— Мэднэ. Би бас л хориотой туршилт хийж, надад даатгасан хүмүүсийг бүрэлгэсэн хүн. Би шинжилгээндээ таны явсан замд ойрхон явсан, эдүгээ бид... та ч, би ч, бусад хүмүүс ч ялалтын босгонд хүрээд байна! Та олондоо хэрэгтэй, тэгэхдээ ийм янзаар биш шүү!..

	Тоочин Мвен Мас руу нэг алхаад, уруу харснаа гэнэт цочмог эргэж явангуут, эгдүүцэн эсэргүүцсэн ширүүн үг шиджээ. Мвен Мас үг хэлсэнгүй жимээрээ одов.

	Тавдугаар суурин хүртэл арав орчим километр үлджээ.

	Онар ганцаар байдгийг Мвен Мас мэдмэгц, зүүн эргийн тэнгис орчны аль нэг сууринд очвол балмад хүнтэй дахин уулзахгүй болно гэж зөвлөв. Алдар цуутай эрдэмтэн агсан энэ хүн уулархаг мужийн жижигхэн сууринуудын нурмагар, тархай бутархай амьдрал дунд хэрцгий этгээд болон хувирчээ. Мвен Мас энэ хүнийг хянаж, хор уршгаас сэргийлж байх тухай хэлэх гэж шууд сууринд очихоор шийдлээ. Суурины захад Мвен Мас Онартай ёслон салав. Онарын ярьснаар бол дархалсан нутгаас гарсан юм уу, эсвэл эдүгээ болтол арлын сарьдаг уулсын эргэн тойрны ширэнгэд орогнож үлдсэн барс саяхнаас мөнөөх пүнхгэр уулын ойд орж ирсэн бололтой аж. Бүсгүй түүний гараас зууран, болгоомжилж үз, яасан ч шөнөөр уул давж болохгүй хэмээн ятгажээ. Тэгэвч Мвен Мас буцаж хурдлан явлаа. Эрдэмтэн тохиолдсон явдлыг нэхэн бодоход Онарын сүүлчийн түгшиж зовнисон үнэнч харц, түүний нүдэнд тодхон үзэгдсээр байв. Мвен Мас балар эртний араатан ёсны дур зоргын ноёлол дотор доромжлол, өшөөрхөл, бие цогцын тамлалыг хатамжлан, хамгийн хатуу бэрх эрэлхэг үйлсийг бүтээж хүний эрхэм дээд чанараа хадгалсан бат журамт баатрууд буюу жинхэнэ хүмүүсийн тухай анх боджээ.

	Амьдрал өөрийн хоёрдмол чанарын зөрчлийг ямагт хүмүүсийн өмнө гаргаж тавьдаг билээ. Балар эртний ертөнцийн аюул, доромжлол дунд учирсан амраг сэтгэл, шударга журам, нинжин хайрын хүч чадал нь чухамхүү догшрох орчин дотор, амь үрэгдэхийн ирмэг дээр л ер бусаар оргилон бадардаг байжээ. Айдар этгээдийн эрх мэдэл нь бүхнийг маш хэврэг, хааш яаш болгодог байлаа. Балар эртний болхи зохион байгуулагдсан нийгэмд завхуул өөдгүй хүмүүсээс даанч их юм шалтгаалдаг байсан учраас хүний хувь заяа нь хэзээ ч магадгүй туйлын цочир хувьсаж, бүх төлөвлөгөө, найдлага, үзэл бодол нь сүйрч балардаг байсан юм. Тэгэвч тэр балар цагт найдлага, хайр дурлал, зол жаргалын болзошгүй явдал нь чин сэтгэлийг шантраах байтугай харин ч хүчтэй болгож байжээ.

	Чухам энэ учраас л Харанхуй зуунууд болон Дайсагналт Ертөнцийн эриний боолчлолын тамлалд ч гэсэн хүний шилдэг чанар сөрөх ёсгүй байсан юм.

	Орчин үеийн хүмүүст айхавтар бэрх төсөөлөгддөг тэр өнө үеийн амьдрал дотор зол жаргал ч, горь найдлага ч, туурвил бүтээл ч байжээ. Тэгэхдээ эдүгээх Цагаригийн бардам эринийхээс зарим талаар нэлээд илүүтэй байсан ч байж болох юм хэмээн африк эр анх удаа бодлоо.

	Байгалийн амьд дүрсүүд алгуур удаан өөрчлөгддөг гэсэн буруу ойлголтод тулгуурлаж хүн төрөлхтөн сая жилд ч өөдөлж дэгжихгүй гэж ёрлож агсан тэр үеийн шинжлэх ухааны онолчдыг Мвен Мас бараг өширхөн санав.

	Хэрэв тэд хүнийг илүү энэрч хайрладаг, хөгжлийн диалектикийг мэддэг байсан бол ухаанд нь тийм балай юм орохгүй байх сан билээ!

	Дүнхэр уулын мөлгөр хярын цаад руу жаргах нарны туяанд үүлэн бүрхүүл улаарлаа. Мвен Мас голын ус руу харайн оров.

	Эрдэмтэн сэрүүцэж бүрэн тайвшраад, биеэ эгшээж амрахаар хавтгай чулуун дээр суужээ. Шөнө болохоос урьтаж хотхонд орж амжихгүй хойно, сар гийх үед уулыг давчих бодолтой байв. Африк эр хад мөргөн оволзох усны боргиог ширтэн бодлогоширч суутал түүнийг ямар нэг амьтан ширтээд байх шиг гэнэт санагдсан боловч юу ч үзэгдсэнгүй. Мвен Мас гол гарч, уул өөд өгсөж эхлэх үед ч үл үзэгдэх нүд мөшгөн мөрдөж сэтгэлийнх нь тавыг эвдлээ.

	Мвен Мас модтой салаа уулыг давж, дөт замаар хотхонд хүрэхийн тулд морин тэрэгний дагтаршмал жим даган, мянга найман зуун метр өндөр таг өөд хурдлан мацав. Хавьсан сар бүтэн хагас цагаас илүү гийгүүлж үл чадна. Саргүй харанхуйд уулын огцом мурий сарий жимээр явах туйлын хэцүү тул Мвен Мас яаравчлав. Армаг тармаг намхан модны урт хар сүүдэр сарны туяа тусах хуурай газар дээр зурайлдана. Мвен Мас учир тоймгүй жижиг үндэс ёзоорт бүдэрч унахгүйг хичээж мөрөө анхааралтай харж бодолхийлэн явлаа.

	Тэртээ баруунтаах салаа уулын харанхуй сүүдэртэх өндөр ташгайд газар доргитол хүрчигнэн хүрхрэх сүртэй дуу цуурайтав. Хариуд нь модны сүүдэр, сарны гэрэл алаглан тарлантах ойн дундаас намуун хүрхрэх сонстов. Харилцан авалцах энэ дууны сүр хүч нь сэтгэлийн мухарт хадаж, дийлдэшгүй араатанд авралтгүй идэгдэхээс айх өнөд мартагдсан айдсыг сэрээв. Балар эртний аюулын эсрэг үйлдэл болгож балар эртнээс өрнөсөн догшин тэмцэл бол арслан заан, аварга баавгай, омогт арслан, онгон бух, өлөн чонын дунд өдөр нь ан хоморгод, шөнө нь манаа хориглолд ядран хүн төрөлхтний амьдрах эрхийг хамгаалж агсан олон үеийн нэр үл мэдэгдэх баатруудаас уламжлагдсан өв юм.

	Мвен Мас амьсгаа даран чагнаж, ийш тийш харж зогслоо. Шөнийн нам гүмд юу ч шордхийсэнгүй боловч түүнийг өсгий даран мөрдөж буйг хэдхэн алхаад л ойлгов. Бар уу? Онарын хэлдэг үнэн байх нь ээ?

	Лав хоёр араатан байна хэмээн бодож, дайрах үед нь яах аргаа сүвэгчлэхээр Мвен Мас харайлган гарлаа.

	Бар хүнээс илүү амархан авирах намхан модон дээр гарч аврагдах биш дээ. Тулалдах уу? Ойр хавьд зөвхөн чулуу л байна. Ядаж энэ төмөр шиг модны мөчрөөс бороохой болгочихыг ч хугалан авч чадахгүй. Гэтэл бүүр арханд нь хүрхрэх дуу гарч, Мвен Мас одоо дүүрлээ гэж бодов. Тоостой жимийн гишгэгдэж мөлчийсөн модны үндэс дээр африк эр халтирч тэвдэхийг яана. Эрдэмтэн бүх амьдралаа зориулан судалж байсан одот тэнгэрийн мөнхийн гүнээс сүүлчийн мөчийн эр зоригийг олж авмаар санагдав. Мвен Мас хар хурдаараа харайлгасаар хувь заяа нь өлзийгөө өгч ойн цоорхойд гарлаа. Цоорхойн голд хэсэг асга байхыг үзэж, харайлган очоод хурц өнцөг ирмэгтэй, гучаад килограмм том чулуу аваад мод руу эргэн харж зогсов. Тодорхой бус бараа сүүдгэнэн үзэгдлээ. Тэр судалтай юм сийрэг модны хэрж эрээнтэх сүүдрээс ялгагдахгүй байлаа. Сарны хормой модны оройг шүргэж байв. Цоорхойг хөндлөн огтолсон хар жим мэт урт урт сүүдрийг дагаж хоёр мундаг мий Мвен Мас өөд мярааж эхэллээ. Төвөдийн одон орон судлах оргилын газар доорх өрөөнд тохиолдсонтой адил үхлийн аюул ойртсоныг Мвен Мас мэдлээ. Энэ үхэл өнөөх шиг түүний дотоод ухаанд биш, харин араатны ногоорон дүрэлзэх фосфорлог нүдэнд нуугдаж байв. Мвен Мас хүвхийн үлээх бүгнэм салхи амьсгалж, дээр үзэсгэлэнтэй бадрах сансрын туяаг хараад, чулуугаа толгой дээр өргөж цэхлэн зогсов.

	— Би чамтай байна, найз аа! гэх дуу сонстов.

	Хартал уулын сүүдэрт ташгайгаас тахир мөчир далайсан хүний урт сүүдэр ойн цоорхой дээр жирсхийн гарч ирлээ. Мвен Мас тоочныг таниад мэлрэн гайхаж, хурамханд барсыг мартжээ. Бет Лон ухаан жолоогүй гүйснээс бараг бөглөрөх шахаж, ангалзан амьсгаадаж, Мвен Мастай зэрэгцэн зогслоо. Хоёр мундаг мий буцаж нэг үсэрснээ, дахиад шийдэмгийлэн гэтэж эхлэв. Зүүн талд байсан бар дөнгөж гучин алхмын зайд ирээд, үсрэхээр завдан хойд хөл дээрээ суув.

	— Түргэлээрэй! гэж хашхирах дуу ойн цоорхойд хаджээ.

	Мвен Мас цочирдож чулуугаа алдтал араас нь гранат харвагчийн гурван гэрэл гялсхийлээ. Мэдрэл алдуулах гранат пажигнан дэлбэрч, ойр ирсэн бар хойд хөл дээрээ цовхрон босоод, нуруугаараа пидхийн ойчив. Нөгөө бар хажуу тийш мод руу булт үсэртэл, өөдөөс нь бас гурван морьтон гарч ирэв. Хүчтэй цахилгаан цэнэг бүхий шилэн гранат барын духан дээр хагарч, араатан хүнд толгойгоор хуурай өвс рүү шургачин сунаж унав.

	Морьтны нэг нь ухасхийн урагшлан гарч ирлээ. Их Ертөнц дээр ажилд өмсдөг хувцас болох өвдөг хүрэхгүй шуумагтай өмд, задгай тавьсан захтай, энгэртээ хоёр халаастай, цэнхэр өнгийн зохиомол маалингаар оёсон уужим цамц ийм гоё гэж Мвен Мас хэзээ ч боддоггүй байжээ.

	— Мвен Мас, таныг аюулд байна гэж миний совин татсан юм! хэмээх нэгэн эмэгтэйн дуу гарав.

	Ийнхүү зовнин цангинасан цээл дууг эрдэмтэн танихгүй байх уу даа! Чара Нанди!..

	Чара мориноосоо үсрэн бууж, гүйн иртэл нь Мвен Мас үгийн хариугүй хөшөө мэт зогсож байв. Бүсгүйтэй хамт яваа таван нөхөд нь бас хүрч иржээ. Мвен Мас тэдний царайг харахын завгүй хавьсан сар ойн цаана шингэж, ойн цоорхойг бүгчим шөнийн харанхуй бүрхэв. Чара, Мвен Масын тохойноос барив. Эрдэмтэн түүний нарийн бугуйнаас бариад алгаар нь булгилах зүрхэн тушаадаа даржээ. Чара булцайх хөх махыг нь хурууныхаа өндгөөр мэдэгдэм төдийхөн илэв. Энэ жирийн энхрийлэл Мвен Масын сэтгэлийг гайхалтай сайхан тайвшруулав.

	— Чара, энэ миний шинэ найз, Бет Лон... гээд Мвен Мас эргэнгээ тоочин алга болсныг сая мэдэж, байдаг чадлаар:

	— Бет Лон, битгий яваач! гэж харанхуй руу дуудлаа.

	— Би ирнэ ээ! гэж холоос эрэмгий дуу сонстов. Түүний хоолойд гашуун, хэрцгий ая алга болжээ.

	Чарагийн нөхдийн нэг, багийн удирдагч бололтой залуу эмээлийн хойд ганзаганаас дохионы дэнлүү авлаа. Сулхан гэрэл үл үзэгдэх радио туяаны хамт тэнгэрээд зурсхийв. Эднүүс нисдэг аппарат хүлээх нь гэж Мвен Мас ойлголоо. Устгалын ангийн ажилтан энэ таван хөвүүн Мартагдлын арал дээр хорт амьтадтай тэмцэх харуулын ажлыг Геркулесийн сайн үйлсийн нэг болгон сонгож авсан юм санж. Мвен Масыг хайж олохоор Чара Нанди энэ ангитай нийлсэн байлаа.

	Цөм дэнлүү тойрон суумагц, түүнийг яаж мэдсэн тухай Мвен Мас тэднээс аргагүй л асууж эхлэв.

	— Биднийг та мэргэн цэцэн гэж бодвол алдаа болно. Эртний грек нэртэй нэг бүсгүй бидэнд тусалсан юм гэж удирдагч хөвүүн хэлэв.

	— Онар байх нь! гэж Мвен Мас дуу алдлаа.

	— Тийм ээ Онар. Манай анги тавдугаар суурины өмнөөс очтол ядарч тамирдсан бүсгүй чуу чаа гүйж ирсэн юм. Онар барсын тухай цуурхал үнэн гэдгийг баталж биднийг энд ирүүллээ. Таныг хотхон руу буцаж, уул давах үед барс довтолж болно хэмээн бүсгүй айж, таны хойноос бушуу явахыг ятгасан билээ. Тэгээд ч бид дөнгөж амжсаныг та үзлээ.

	Одоо ачааны нисдэг тэрэг ирнэ. Таны дайсан, түр мэдээ алдсан барсыг бид дархалсан нутагт явуулна. Нээрэн хүн идэгч махчин мөн бол устгана. Ийм гойд ховор амьтныг шалгахгүй устгаж үл болно гэж өгүүлэв.

	— Яаж шалгах вэ?

	Хөвүүн хөмсгөө өргөж:

	— Энэ бол бидний мэдэх зүйл биш. Юуны өмнө амьдралын идэвхийг бууруулах тарилга хийж тайвшруулах байх. Тэгэхэд барс хэсэг хугацаанд суларч, олон юманд сурч дасна биз...

	Хөвүүний яриаг даржигнасан чанга чимээ таслав. Том хөлгийн хар бараан дүрс зугуухан доошилж, гялбам гэрэл ойн цоорхойг гийгүүлэв. Эмзэг ачаанд зориулсан чингэлэгт барсыг агуулжээ. Харанхуйд муу үзэгдэх лужир хөлөг одож, ойн цоорхойд оддын амгалан гэрлийг тавьж өглөө. Хөвүүдийн нэг нь барсыг үзэхээр явж түүний морийг Мвен Маст өгөв.

	Эрдэмтэн Чара хоёр Гапле голын хөндий рүү ордог замаар зуузай холбон явлаа. Энэ голын адагт анагаахын станц болон устгалын ангийн бааз оршдог аж.

	Мвен Мас эхлэн дуугарч:

	— Арал дээр ирснээс хойш би анх удаа тэнгис рүү явж байна. Энэ мөч болтол тэнгис бол манай ертөнцийг үүрд хаасан хорио цээрийн хашаа шиг л надад бодогддог байлаа гэв.

	— Танд энэ арал шинэ сургууль болоо юу? гэж Чара асуусан төлөвөөр баяртай хэллээ.

	— Тийм ээ. Энэхэн хугацаанд би элдвийг үзэж, тун ч их юм эргэцүүлж бодлоо. Тэр бүгд аль эртнээс миний санаанд эргэлдээд байсан юм... гэв.

	Тэгээд Мвен Мас хүн төрөлхтөн өнө эртнийхээ алдааг мэдээж эрэмдэг хэлбэрээр нь биш, зүйрлэшгүй бага хэмжээгээр давтан, дэндүү олзорхог, дэндүү техниксэг хөгжиж байгаад хэдийнээс зовнидог тухай, Дархан Шувуу одны ордын Эпсилон одны гарагийн гоо үзэсгэлэнт хүмүүн төрөлхтөн нь сэтгэл хөдлөлийг төгөлдөр хөгжүүлэхэд үлэмж анхаарал тавьжээ гэж түүнд санагдсан тухай ний муугүй өгүүллээ.

	Чара дуугүй явснаа:

	— Би амьдралтай бүрэн таацаагүй байна хэмээн бодож ихэд зүдэрлээ. Надад орчин үеийнхээс тун бага, харин балар эртнийхээс үлэмж илүүтэй юм чухаг байв. Би үзэгчдийнхээ жинхэнэ сэтгэл санааны хүчийг сэргээж дэвэргэхийг ямагт эрмэлзэж, Газар Дундын тэнгист янаг амрагийн Эрос бурхан байсан гэдэг домогтой балар эрхт шалгарч хуримталсан шавхагдашгүй ид хав, сэрц сэтгэцийн тэр эриний тухай мөрөөддөг байлаа. Намайг ганц Эвда Наль л бүрэн гүйцэд ойлгосон байх гэж хариулав.

	— Бас Мвен Мас ойлгодог юм, гэж африк эр үнэн голоос хэлээд, Чарагийн гайхаж дүрлийх нүднээс хараа салгалгүй, харин та бол Дархан Шувуу одны ордын аранжин зэс өнгөт охин болж нэг өдөр надад ирсэн билээ гэж нэмэв.

	Бүсгүй нүүрээ дээш болгов. Мвен Мас тэмдгэрч эхэлсэн үүрийн хяраанд түүний дүрлийсэн торомгор мэлмийг үзээд, толгой нь үл мэдэг мэнэрэх шиг болсонд дөлсхийн инээмсэглэв.

	— Өнө эртний манай дээдэс ирээдүйн тухай романдаа хойч үеийн биднийг хэт данхгар гавалтай, сулбагар эрэмдэг хүмүүс байхаар төсөөлсөн байдаг. Тэд олон сая адгуус амьтдыг огтчиж тарчлаасан боловч удтал хүний тархийг таньж мэдээгүй аж. Яагаад гэвэл молекул ба атомыг хэмжихээр туйлын нарийн багаж шаардах юманд хутга бариад орчдог байжээ. Оюун билгийн хүчтэй үйл ажиллагаа нь амьдралын эрч хүч бялхсан хүчирхэг цогцыг шаарддаг, тийм цогц бол хүчтэй сэтгэл хөдлөлийг төрүүлдэг гэдгийг эдүгээ бид мэдэж байна гэлээ.

	— Тэгээд ч бид урьдынх шигээ оюун ухааны үр шимээр л амьдарч байгаа юм чинь гэж Чара Нанди санал нийлэв.

	— Бид үлэмж амжилт олсон боловч манай оюун ухааны тал түрүүлээд сэтгэл хөдлөлийн тал маань хоцорч байна... Сэтгэл хөдлөлд оюун ухааны үр шим шаардагдаагүй, харин зарим талаар оюун ухаанд сэтгэл хөдлөлийн үр шим шардагддаг явдалд анхаарах хэрэгтэй байна. Энэ асуудал надад чухал санагддаг учир ном бичих бодолтой байна.

	— Ёстой зөв дөө! хэмээн Чара баяртай дуу алдаад, ичингүйрснээ, залгаж, — Том эрдэмтэн нар гоо сайхны хууль болон сэтгэлийн баялгийг шинжих судлах талаар бага ажилладаг байна. Би сэтгэц зүйн тухай ярьж байгаа юм биш шүү гэв.

	— Таныг ойлгож байна! гэж африк эр хариулаад, ичингүйрэх бүсгүй омголон тэргүүнээ үүрийн шар гэгээ тийш өлийж, царай нь мөн л аранжин зэс өнгөтэй харагдсанд бахдан ажжээ.

	Мвен Масын зээрд морьтой хөл нийлэн алхлах өндөр хар морио Чара тойвгүй сурмаг унаж явлаа.

	— Бид хоцорлоо! гээд бүсгүй жолоогоо дугтарсанд морь нь ухасхийв.

	Эрдэмтэн Чараг гүйцэж, хуучирсан замаар хоёул зуузай холбон давхилдав. Тэд идэр нөхдөө гүйцэж зэрэгцэн очоод мориныхоо амыг татмагц, Чара Мвен Масаас:

	— Өнөө бүсгүй, Онар яах вэ?.. гэсэнд.

	— Онар Их Ертөнцөд л очих ёстой. Энд байгаад саявтархан таалал төгссөн эхийгээ харуусан хоргодож энэ арал дээр санамсаргүй үлджээ гэж та өөрөө ярив даа. Онар Вадагийн дэргэд л ажиллавал зүгээр юм сан. Археологийн ажилд эмэгтэй хүний зөөлөн, нямбай гар хэрэгтэй. Ер нь эмэгтэйчүүл шаардагдах өчнөөн төчнөөн төрлийн ажил бий шүү дээ. Бас буцаж очих учиртай. Бет Лон ч шинэ хүн болж, шинэ байдлаар Онарыг олох болно!.. гэжээ.

	Чара хөмсөг хөдөлгөн, Мвен Мас руу ширтэж:

	— Харин та өөрийн оддоос хагацахгүй биз? гэв.

	— Зөвлөл ямар ч шийдвэр гаргасан би сансрын ажлаа үргэлжлүүлэх болно. Харин эхлээд номоо бичих...

	— Хүний сэтгэлийн одны тухай номоо юу?

	— Тийм ээ, Чара! Түүний агуу мундаг тансаг сан хөмрөг нь миний ухааныг эзэмдэж байна... гэснээ бүсгүй талимааран мишилзэж байхыг ажмагц Мвен Мас дуугүй болсноо, — Та зөвшөөрөхгүй байна уу? гэв.

	— Бүрэн зөвшөөрнө! Би таны туршилтын тухай бодож байсан юм. Хүн төрөлхтөнд төгс орчлонг бэлэглэх гээд та тэвчээргүй улайж туршсан билээ. Энэ талаар та эрдэмтэн биш, харин уран бүтээлч юм.

	— Рен Боз?

	— Түүний хувьд эл туршилт бол шинжилгээнийх нь ажлын зөвхөн нэг ээлжит алхам болсон юм.

	— Та намайг зөвтгөж байгаа юм уу, Чара!

	— Бүрэн зөвтгөнө! Асар олон хүн, ер нь дийлэнх нь зөвтгөж буйд би итгэж байна.

	Мвен Мас солгой гартаа жолоогоо шилжүүлэн барьж, нөгөө гараа Чарад өгөв. Тэд станцын жижиг сууринд хүрлээ.

	Энэтхэгийн далайн долгион эгц өндөр эрэг дээгүүр жигдхэн нүргэлнэ. Энэ нүргэлээнээс Мвен Маст сансар өөд тэмүүлэх амьдралын тухай Зиг Зорын симфонийн аргил аялгууны жигд алхаа сонстов. Хорвоогийн заяаны язгуурын хүчит ая болох цэнхэр фа ая далай дээр уянгалж, хүнийг эх байгальтайгаа амьсаж, чин зүрхнээс ая нийлэн өргөхийг уриалж байв.

	Орчин үеийн хүний амьдрал нь улирсан олон зууны хорсол занал, айж бачимдахаас ангижирч ариутсаны нэг адил, бас далай ч хаягдлаар дахиж бузарлагдахгүй, хорт болон махчин аварга загас, нялцгай биетэн, аюулт залхгаас цэвэрлэгдэж, тунгалагхан туяарах болжээ. Гэвч энгүй цэлийх далайн хаа нэгтээх нууц хоргомжинд үлдсэн хорт амьдралын үр хөврөх явдал байдаг. Гагцхүү устгах ангиудын сонор сэрэмжийн ач гавьяагаар далайн ус аюулгүй, цэвэр байдгийг бид ямагт үнэлдэг юм.

	Тэрчлэн идэр хүний ариун тунгалаг сэтгэлд гэнэт хорсон муйхарлах, эрдэж мангуурах, адгуус шиг аминчирхах явдал гарахгүй гэж үү? Хэрэв цэцэн ухаан, өлзийтэй үйлст чиглүүлж өгдөг нийгмийн алдар хүндэд хүн захирагдахгүй, харин өөрийн санасан зоргоор нэр алдар, хувийн хүсэл тачаалыг удирдлага болговол эр зориг нь зэрлэг догшрол, бүтээлч үйл нь балмад заль болон хувирч, амь бие үл хайрлах чин үнэнч чанар нь эзэрхийлэх, завших, хилэгнэхийн үүр уурхай болно... Тэгээд булай амьдралын нэг хоёрхон үеийн дотор л сахилга журам, нийгмийн соёлын бүрээс хялбархан урагдана. Мвен Мас тийм араатан шинжийн төрхийг энд, Мартагдлын арал дээр үзлээ. Хэрэв түүнийг хазаарлахгүй зөнд нь тавивал хүн төрөлхтөнд дур зоргоо элбэрэлгүй тулган хүлээлгэж, өчнөөн зуун жил бүхнийг гишгэлэн талхлах аймшигт дарангуйлал дэлгэрнэ.

	Дэлхийн түүхийн хамгийн этгээд булай зүйл бол харанхуй мунхаг хүмүүс эрдэм мэдлэг ба гоо сайхныг голоосоо өширхөх унтаршгүй занал үүссэн явдал билээ. Чингэж үл итгэх, айх, жигших явдал нь балар бүдүүлэг үед ад албин, буг чөтгөр хэмээх хий санаанаас анх үүсээд, улмаар Дайсагналт Ертөнцийн эринд орчин үеэсээ түрүүлсэн ухаантныг тамлан тарчлааж байсныг хүртэлх бүх нийгэмд уламжлагджээ. Хорон санаа өвөрлөж гэнэт элдэв дүрээр гарч ирсэн өчүүхэн бүлэг этгээдийн дур зоргын ноёллоос нийгмийнхээ байгууллагыг хамгаалж чадаагүй явдал өндөр хөгжсөн иргэншилтэй харь гараг дээр ч бас үзэгдэж байжээ... Сүрдүүлэх, тарчилгах, залхаах, бодол санааг унших, аливаа гай гамшигтай тушаалыг үг дуугүй биелүүлэгч болгон олон түмнийг мунхруулах зорилгоор шинжлэх ухааны дээд ололтыг ашигладаг ертөнцүүдийн тухай Их Цагариг даянд мэдээлж байсныг Мвен Мас нэхэн санав. Тусламж гуйсан тийм гарагийн гаслант дуу хоолой Цагаригт нэвтрэн ирсэн удаатай. Түүнийг илгээсэн зовлонтой ч, харгис захирагчид нь ч үхэж мөхсөнөөс хойш тэр гаслант дуу олон зуун жил огторгуйд хангинасаар байдаг билээ.

	Манай гараг дээр тэр мэтийн гай гамшиг хэдийнээ үүрд арилаад, санаанд орохгүй болсон тийм хөгжлийн шатандаа бид явж байна. Чингэвч хүний оюун санааны хөгжил нь мөн л дутмаг байна. Энэ тухайд Эвда Наль зэргийн олон хүн цуцалтгүй анхаарал халамж тавьж байна.

	— Зураач Карт Сан цэцэн мэргэн гэдэг бол эрдэм мэдлэг, сэрц сэтгэцийн хослол гэж ярьдаг. Цэцэн мэргэн байцгаая! хэмээх Чарагийн дуу ард нь гарав.

	Тэгээд Чара африк эрийн дэргэдүүр гүйн гарч, өндөр эрэг дээрээс шуугьж шаагих эргүүлэг рүү үсэрлээ.

	Бүсгүй агаарт алгуур годройтон, гараа жигд алдлаад долгион руу шунган далд орохыг Мвен Мас харж байв. Тэртээ доор усчилж байгаа устгалын ангийн хөвүүд амьсгаа даран мэлэрчээ. Мвен Масын бахдах, айх хоёр зэрэгцэж, нуруугаар нь хүйт даалаа. Зүрх алдам ийм өндөр дээрээс эрдэмтэн хэзээ ч үсэрч үзээгүй боловч хувцсаа тайлаад эргүүлгийн эрэг дээр аймшиггүй очлоо. Хожим нэхэн санахад, Чара балар эртний хүмүүсийн биширдэг байсан бүхнийг чадагч Дар эх мэт түүний санаанд агшин төдий бүдэг бадагхан орсон байжээ. Чарагийн чаддагийг би бас чадах ёстой! гэж бодов.

	Чара шуугих долгион дундаас анхааруулан хашхирсан авч Мвен Мас нэгэнт доош үсэрчихсэн болохоор сонсоогүй аж. Нислэг нь аятайхан зугуу болов. Үсрэлтийн сайн мастер Мвен Мас ус руу яв цав орж маш гүн шунгажээ. Тэнгисийн ус гайхалтай тунгалаг учир ёроолыг нь мөргөчихмөөр ойрхон байх шиг санагдав. Тэгээд Мвен Мас шунгалтын эрч барагдаагүй үед биеэ эвхрүүлснээс болж агшинд ухаан манартал хүчтэй цохиулан, усны мандал дээр пуужин мэт харван гараад гүвэлзэх долгион дээр гэдрэг харан хаягдлаа. Эрдэмтэн сэхээрч харвал Чара Нанди сэлээд ирлээ. Бүсгүй айж, зэвхий дааснаас түүний наранд шарагдаж олсон хүрэл өнгийг анх удаа бүдгэрүүлэв. Хүүхний харцанд зэмлэх, магтах хоёр зэрэг гэрэлтэж байлаа.

	— Та яаж байгаа нь энэ вэ? гэж Чара арайхийн амьсгаалж шивнэв.

	— Таны хийснийг би хийлээ. Би таныг хааяагүй дагаж... манай Дэлхий дээр өөрсдийн Дархан Шувуу одны ордын Эпсилон одыг барина!

	— Тэгвэл та надтай хамт Их Ертөнцөд буцах хэрэг үү?

	— Яриагүй буцна!

	Мвен Мас цааш самрахаар эргэлдэн түрүүлэг харангуут цочирдон дуу алдлаа. Түүнийг даапаалж дамшиглах тэнгисийн гайхам тунгалаг ус нь эргээс хол энд улам ч тунгалагхан байв. Цэвэр агаар шиг тунгалагхан усыг нэвт юм бүгд нь тодхон харагдах ёроол дээгүүр, толгой эргэм өндөрт Чаратай хоёул элэн хальж байх мэт болжээ. Дэлхийн татах хүчнээс гадагш гарч үзсэн хүн шиг тийм чин зориг, баяр хөөр Мвен Масыг эзэмдэв. Далайн шуурган дундуур цойлон дүүлэх ба сансрын ёроолгүй харанхуй руу хиймэл дагуулаас харайх хоёрын аль аль нь мөн тийм л эрэмгий зориг, урагш бүтэмжийн сэтгэл төрүүлдэг билээ. Мвен Мас эрчтэй самран Чарагийн дэргэд очмогц, бүсгүйн цог золбоотой, саруул тайван нүдний халуун хайрын харцыг хүртэж, Чара гэж шивгэнэв. Гүн далайн тунгалаг болор мандал дээр амраг хос тэврэлдэн озолцож сэтгэлийн хутаг холбов.

	 


АРВАН ХОЁРДУГААР БҮЛЭГ : ОДОН АЯЛЛЫН ЗӨВЛӨЛ

	 

	Гарагийн амьдралын гол төв болсон Эдийн Засгийн Зөвлөлтэй нэгэн адил Од Аяллын Зөвлөл бас эрт үеэс өөрийн эрдмийн чуулганы ордтой билээ. Чуулганы танхим нь хуран цугларагсдын анхаарлыг нэн даруй сансрын ээдрээтэй асуудалд чиглүүлж, улмаар дэлхийн ажил явдлаас оддынх руу шилжин ороход тус дөхөм болохоор тусгайлан төхөөрч, чимсэн байх ёстой ажээ.

	Зөвлөлийн их танхимд Чара Нанди ер орж үзээгүй байв. Одоо л Эвда Налийг дагаж Чара парабол янзын хүнхгэр адартай, эллипс маягаар зассан суудалтай, өндөг хэлбэрийн хачин танхимд догдлон орлоо. Үнэхээр л өөр одны гэрэл шиг ухаадуу ягаан өнгийн туяа танхим дүүрэн бадарчээ. Бүх хана, адар, суудлын чиг шугам нь уужим танхимын мухар луу зурайлдаж, заяаны нь уулзвар гэлтэй нэг цэг дээр нийлжээ. Тэр мухарт байх тайзан дээр үзүүлэх дэлгэц, индэр, хуралдааны удирдагчид болох Зөвлөлийн гишүүдийн суудал харагдана.

	Алтлагдуу цайвар ханын хөндлөн дагууд хэдэн эгнээ товгор зураглал хийжээ. Ич талын хананд Нарны аймгийн гарагууд, солгой талынхад Зөвлөлийн удаа дараагийн экспедицийн судалсан ойролцоох оддын гарагийн зураглал байв. Цэнхэр таазны хөвөө доогуурх хоёр дахь эгнээнд Их Цагаригийнхаа хөршөөс хүлээж авсан ухаант эзэдтэй оддын аймгийн загварыг туяат будгаар зуржээ.

	Индрийн дээд тушаад байх нэг биш удаа сэргээсэн бололтой хуучин цагийн хөрзгөр зураг Чарагийн анхаарлыг татлаа.

	Асар том зургийн дээд хэсгийг хар Ягаан өнгийн тэнгэр эзэлжээ. Үдшийн баргар улаан гэгээнд болхи үзэгдэх, хуучны одонд аялагч хөлгийн арчгүй ёндойсон хитэг дээр харийн бяцхан хавьсан сарны үхээнц зэвхий гэрэл тусжээ. Хатанги хатуу, эрэмдэг хөх ургамал нь төмөр шиг санагдав. Хамгаалалтын хөнгөн скафандртай хүн сүйдсэн хөлөг, амь алдсан нөхдийнхөө шарилыг эргэн эргэн харж яваа аж. Түүний царай эс мэдэгдэх хэдий боловч уран зураач сэцэн ухаан сийлж харь ертөнц дээр ганцаардан аргагүйдэж цөхөрсөн байдлыг нь багийн шилэн дээр тусаж гялайх үдшийн баргар улаан туяагаар чадмаг илэрхийлжээ. Баруунтайд нь байх навтгар довын элсэн дээр жигшим муухай нэг амьтан мөлхөж харагдана. Зургийн доод биед «Ганцаар үлджээ» гэж утга илэрхий товч үгийг томоор бичжээ.

	Зургийн увдист автсан Чара эгнээний суурин дахь далд хонгилоос сандал бүрд очих тусгай орцтойгоор суудлыг дэвүүр маягтай байрлуулан уран барилгын заль овыг тэр даруйдаа ажсангүй. Эгнээ болгон хойд урд хөршөөсөө салангид юм санж. Эвдатай суусан хойноо л Чара африкийн сувдархаг цайвар модоор урласан зөөлөн сандал, ганзага ширээ ба хашилт нь хуучны хийцтэй юм гэдгийг анзаарч мэдлээ. Хэдхэн минутад цутгаж, өнгөлөх ийм зүйлд эдүгээ хэн ч өдий их хөдөлмөр зарцуулахгүй билээ. Хүн хуучныхыг хүндэлдэг төрөлхийн араншинтайнх ч юм сан уу, модон эд Чарад хуванцраас илүү дулаан, аятайхан санагдсан тул сандлын матигар тохойлдовчийг таалан илж, танхимыг ахиулан ажигласаар суув.

	Хүчтэй теле нэвтрүүлэгчээр чуулганы ажиллагааг гараг даянд үзүүлэх ёстой боловч зуршил ёсоор маш олон хүн цуглажээ. Зөвлөлийн хэрэг эрхлэгч Мир Ом заншлын дагуу түрүүчийн чуулганаас хойших үйл явдлын товчийг мэдээлэв. Танхимд байгаа олон зуун хүнээс анхааралгүй зүгээр суух хүн нэг ч үл олдоно. Юм бүхэнд хурц анхаарал тавих нь Цагаригийн эриний хүний онцгой шинж мөн билээ. Гэтэл Чара танхимыг сонирхож цуут эрдэмтдийн хэлсэн үгийн бичээс, гарагуудын зураглал доогуур дурайж байхыг уншиж байгаад мэдээллийн эхний хэсгийг сонссонгүй өнгөрөөчихжээ. Ялангуяа Бархасбадийн дор, «Үл ойлгогдох бодит үзэгдэл биднийг хүрээлж, нүдэнд тусаж, чих дэлсэж байна. Гэтэл түүний бүүр түүр овор дүрд хэчнээн лут учир утгатай юм далдлагдаж байдгийг бид үзэхгүй, сонсохгүй байдаг» хэмээн байгалийн үзэгдэлд хянуур байхыг уриалсан үг Чарад гойд таалагдав. Өөр нэг байранд, «Мэдэгдээгүй зүйлийн халхавч хөшгийг зүгээр л сөхчхөж болдоггүй. Гагцхүү нөр хөдөлмөрийн ойртох холдох, хажуугаар нь өнгөрч алгасах, дахиж эргэх зэрэг явсаар байж сая бид жинхэнэ учир утгыг нь гогодож эхэлнэ. Тэгэхэд л бидний өмнө хязгааргүй хэтийн шинэ төлөв нээгдэнэ. Анхлан ашиггүй, тайлбарлагдашгүй мэт санагдсан юмнаас хэзээ ч битгий зайлсхийгтүн» гэсэн үгийг бичсэн байв.

	Индэр дээрх Зөвлөлийн хэрэг эрхлэгчийн гар хөдөлмөгц танхимд гэрэл бөхөж, түүний тайван эрмэг хоолой догдлон чичирхийлж, 

	— Саяхан болтол үнэхээр боломжгүй мэт санагдаж байсан зүйл буюу манай Галактикийг алс гаднаас нь буулгасан гэрэл зургийг одоо та бүгд толилох болно. Нэг бум таван түм гаруй жил буюу галактикийн бүтэн хагас минутын урьд Өмнөд Хаалга одны ордод орчих гарагийн аймгийн оршин суугчдаас... (энд Чара үл ойлгох хэдэн тоог ойшоосонгүй) Их Магелланы Үүл буюу манайд ойр орчих цорын ганц гадаад оддын системийн ухаант амьтанд манай Галактикийн гэрэл зургийг уламжилжээ. Их Цагаригаар дамжуулж манай Галактиктай харилцаж чадах оюун билигтийн ертөнцөөс Өмнөд Хаалга одны ордод байдаг. Бид эдгээрийн чухам орчих байршлыг энэ хэр яг тодорхойлж чадахгүй боловч уламжилсан гэрэл зургийг хүлээж авлаа. Одоо харцгаагтун! гэв.

	Асар том дэлгэцнээ өргөн цартай, хоёр сэжүүр тийш шөвийсөн оддын бөөгнөрөл нэн алсад мөнгөрхүү цайран гэгээтэв. Дэлгэцийн захыг түнэр харанхуй огторгуй эзэлжээ. Сэжүүрт нь салаалж салбайх угалзын хоорондуур мөн л пад харанхуйлжээ. Манай орчлонгийн маш балар эртний оддын системийн бөөрөнхий бөөгнөрлийн хүрээг цайвар гэгээ бүрхжээ. Хавтгайран харагдах одон орнууд, үүл ба царцанги хар материйн зурвасууд салаавчилсан аж. Зургийг тун эвгүй талаас буюу Галактикийн хажуу оройгоос сүрхий жишүү авсан учраас гол төв нь навшгар зармын голд гэрэлтэх гүдэн төдийхөн харагдаж байв. Манай одот орчлонгийн тухай бүрэн дүүрэн төсөөлөлтэй болохын тулд түүний өргөргөөс дээгүүр байрладаг нэлээд алсын галактикуудаас лавлууштай нь илт ажээ. Гэвч Их Цагаригийн тогтнож ирсэн бүх хугацаанд өөр нэг ч галактикаас ухаант амьдралын авиа анир өгөөгүй байна.

	Дэлхийн хүмүүс дэлгэцээс хараа салгалгүй ширтэж байв. Хүн төрөлхтөн анх удаа өөрийн одот орчлонг гаднаас огторгуйн цаглашгүй алсаас харж байгаа нь энэ билээ.

	Хүний амьдрал, хөдөлмөр түгсэн зургаан тив, бүх далайн хаана боловч гараг даяар хүмүүс өдий төдий сая дэлгэцнээ өөрийн Галактикийг амьсгаа даран харж байна гэж Чарагийн санаанд буужээ.

	Хэрэг эрхлэгч:

	— Цагаригаас манай одон орон судлах оргилын хүлээж аваад, дэлхийд дуулгаагүй байсан шинэ мэдээг сонсгож гүйцлээ. Одоо нийтээр хэлэлцэх учиртай төслүүдэд шилжье. Юта Гай автомат төхөөрөмжөөр газрын ихээхэн гүнээс хөнгөн хийг ялгаруулан гаргах замаар Ангараг дээр амьсгалж болох зохиомол агаар мандал бий болгож болох тухай буурьтай тооцоолол бүхий санал дэвшүүлснийг анхаарвал зохих санал хэмээн үзэж байна. Тэндэх манай сууринууд дулаалгатай байгууламжаас гарч амьсгалах ба илч тусгаарлах хувьд бүрэн хүрэлцэх агаартай болно. Олон жилийн урьд Сугар дээр далай мэт их нефть болон хатуу нүүрстөрөгчөөс тогтсон уулсыг нээн олсны дараа тунгалаг хуванцар хийцийн лут лут пүнхгэр бүрхүүл барьж, зохиомол агаар мандал бий болгох автомат төхөөрөмжүүд ажиллуулсан билээ. Тэр бүгд нь ургамал үржүүлж, хүн төрөлхтнийг үлэмжхэн хэмжээний органик химийн элдэв зүйл бүтээгдэхүүнээр хангах үйлдвэрүүд барих боломж өгсөн дөг гэлээ.

	Хэрэг эрхлэгч металл ялтсыг хажуу тийш тавьж эелдэгхэн мишилзэв. Улаан хүрэн хувцас өмссөн Мвен Мас индэрт ойрмог эгнээ суудлын үзүүрт бодлогошронгуй тайвнаар дүнсийн хүрч ирээд, хурлыг хүндэтгэн хоёр алгаа хавсран толгой дээрээ өргөж ёсолсны дараа суулаа.

	Хэрэг эрхлэгч индрээс бууж, богинохон алтан шаргал гэзэгтэй, гайхаж дүрлийсэн ногоон нүдтэй залуу хүүхэнд байраа өгөв. Хүүхний хажууд Зөвлөлийн тэргүүн Гром Орм ирээд:.

	— Бид өөрсдөө шинэ саналуудын тухай мэдээлдэг зуршилтай. Чингэвч та бүгд бараг гүйцсэн шинжилгээг сонсох болно. Хичээнгүйлэн тунгааж бодвол зохих материалыг зохиогч Ива Жан өөрөө та бүхэнд толилуулна гэв.

	Ногоон нүдэт хүүхэн ичингүйрсний улмаас дорой дуугаар ярьж эхлэв. Ива өмнө зүгийн эх газрын ургамлын навч нь дэлхийн балар эртний ургамлын шинж болж өгсөн цэнхэрдүү өнгөөрөө ялгаатай байдаг хэмээн нийтийн мэдэх баримтаас эхэлжээ. Бусад гарагийн ургамлыг шинжиж үзэхэд цэнхэрдүү навч бол дэлхийнхээс ихээхэн илүү тунгалаг агаар мандалд өөриймсөг байдаг, эсвэл манай Нарыг бодвол илүү хурц хэт ягаан цацраг туяатай наранд тийм навч үүсдэг байна.

	— Манай нарны улаан цацраг туяа нь тогтвортой, харин цэнхэр ба хэт ягаан цацраг туяа нь тогтонги бус бөгөөд хоёр сая орчим жилийн цаана хөх ягаан цацраг туяа нь эрс өөрчлөгдөж удтал үргэлжилжээ.

	Тэгснээр цэлгэр уудам нутагт амьдардаг ургамал цэнхэрдүү, араатан жигүүртэн бол хар өнгөтэй, сүүдэргүй газар үүрлэсэн шувууны өндөг хар болж иржээ. Мөн тэр үеэр нарны аймгийн цахилгаан соронзон горим өөрчлөгдсөний улмаас манай гарагийн тэнхлэгээ эргэх байдал тогтворгүй болж эхэлжээ. Тийнхүү нэгэнт тогтсон тэнцвэрийг өөрчилж, дэлхийн бөмбөрцгийн тэнхлэгийн байцыг залруулах зорилгоор эх газрын хотгорууд рУУ тэнгисийн усыг юүлэх төслүүд аль эрт үед гарч байв. Тэр явдал бол одон орончид маань таталцлыг бодвол үлэмж илүү хувьсамхай байдаг системийн цахилгаан соронзонгийн тэнцвэрийг огт анхаарч үзэхгүй, зөвхөн таталтын эгэл жирийн механикийг үндэс болгосоор байсан үеийн хэрэг юм. Бид нэлээд хялбар, хямд, түргэн бүтэх, нөгөө талаас нь асуудлыг шийдэхээр авч үзвэл зүйтэй байна. Одон аяллын эхэн үед зохиомол таталтыг бий болгох гэсэн бол хэрэг дээр ямар ч боломжгүй тийм их эрчим хүч шаардах байсныг санацгаая. Мезоны эрчим хүчний задралыг нээсний дараах эдүгээд манай хөлгүүд зохиомол Таталцлын эгэл, найдвартай аппаратаар тоноглогдсон билээ. Бас ч Рен Бозын туршилт нь дэлхийн тэнхлэгээ эргэх горимыг шийдмэгээр шамдан өөрчлөх тойруу замыг тоймлож өглөө... гээд Ива Жан дуугүй болов.

	Дэлхийн Ван гарагт аялсан экспедицийн баатрууд болох зургаан хүн танхимын гол дундаас алга хавсран гар сунгаж баяр хүргэсэнд залуу хүүхний хацар минчийн улайв. Дэлгэцнээ стереометр шугам зургийн сүүдгэр дүрс гарлаа.

	— Асуудлыг өргөтгөж болох юм хэмээн би ойлгож байна. Эдүгээ үед гарагуудын тойрог замыг ч өөрчлөх тухай, тухайлбал харь одны гараг бөгөөд эрт урьд амьдран оршигчидтой байсан Дэлхийн Ванг дахин амьдруулахын тулд Наранд ойртуулах тухай ч бодож болох юм. Харин одоо би бөмбөрцгийн хоёр талын эх газрын уур амьсгалыг сайжруулах зорилгоор зөвхөн манай Дэлхийн тэнхлэгийг залруулах тухай ярина.

	Рен Бозын туршилт нь таталцлын орныг түүний нөгөө байдал болох цахилгаан соронзон орон руу урвуулан, улмаар угсруулан яг энэ чиглэлд вектороор туйлжуулах боломжтойг харуулав... гэхэд нь дэлгэц дээрх дүрс сунаад, эргэлээ.

	Ива Жан залгаж:

	— Тэгэхэд гарагийн эргэлтийн тогтворыг өөрчилж, нарны туяа удаан хугацаанд үлэмж ашигтай тусахаар Дэлхийг зохистой байдалд эгүүлэн оруулж болох юм гэж дуусгав.

	Машинаар урьдчилан тооцоолсон параметрийн үсгүүд дэлгэцийн доодох шилэн дээр ярайж, энэ бэлгэ тэмдгийн томьёог ойлгодог хэн бүхэн Ива Жаны төсөл нь ямар ч атугай үндэслэлтэйд үнэмшлээ.

	Ива Жан стереометр зураг, бэлгэ тэмдгийн томьёоны хөдөлгөөнийг зогсоогоод, тэргүүнээ тонгойсхийн индрээс буужээ. Сонсогчид хөхиүн урамтайгаар хоорондоо хараа солилцон шивнэлдэв. Дэлхийн Ван гарагт аялсан экспедицийн залуу ахлагч нь Гром Ормтой үл мэдэгдэм дохилцоод индэр дээр гарч:

	— Рен Бозын туршилт нь үлэмжийн чухаг нээлт болох тригарийн урвалын гал авалцахад хүргэх нь эргэлзээгүй бөгөөд урьд өмнө хүрэхэд бэрх байсан тийм алсад шинжлэх ухааныг хүргэнэ хэмээн бодож байна. Репагулюм буюу харилцан шилжих явдлыг ухаарах, улмаар сөрөг эгэл бөөм ба сөрөг орон зайг нээхэд анх дөхүүлж өгсөн квантын онол бас иймэрхүү л байв даа. Дараа нь эртний тоочин Гейзенбергийн тодорхой бусын зарчмыг ялсан репагулярын бодлого залгамжилсан билээ. Эдүгээ Рен Боз огторгуй-талбайн системийг задлан шинжлэх дараачийн алхмыг хийж, сөрөг таталцал ба сөрөг огторгуйг буюу репагулярын хуулиар бинт огторгуйг ухаарахад ойртууллаа. Зөвшөөрөгдөхгүй байсан бүх онол л яв явсаар шинжлэх ухааны суурь тулгуур боллоо!

	Би Дэлхийн Ванг шинжсэн багийн өмнөөс энэ асуудлыг өргөн хэлэлцүүлэхээр дэлхийн мэдээлэлд шилжүүлэх санал тавья. Гарагийн тэнхлэгийг залруулснаар хоёр туйлын мужийг бүлээцүүлэх энергийн зарцуулалтыг багасгахын дээр туйлын хүрээг хумин тэгшитгэж, эх газрын усны балансыг нэмэгдүүлнэ гэлээ.

	— Санал хураахад асуудал тодров уу? хэмээн Гром Орм лавлалаа.

	Хариуд нь өдий төдий ногоон гэрэл асав.

	— Тэгвэл эхэлье! гээд Зөвлөлийн тэргүүн сандлынхаа ганзага ширээн доогуур гараа шургуулав.

	Тэнд нь тооцоолон бодох машинд саналаа өгөх дохионы гурван товчлуур буй аж. Зөв талынх нь «зүйтэй», дундах нь «үгүй», солгой талынх нь «тээнэгэлзэж байна» гэсэн дохио болно. Зөвлөлийн гишүүд мөн л бусдад үл ажиглах дохиог өглөө. Эвда Наль, Чара хоёр ч товчлуур дарав. Зөвлөлийн шийдвэр зөв эсэхийг шалгахын тулд тусгай машин сонсогчдын саналыг тоолж байв.

	Хэдэн секундийн дараа үзүүлэх дэлгэцнээ том тэмдгүүд ассаныг харвал уг асуудлыг гараг даянд хэлэлцүүлэхээр хүлээж авсан байв.

	Гром Орм индэр дээр гарлаа.

	— Хэргийг хянаж дуустал нэгэн зүйлийг хэлэхгүй байх зөвшөөрлийг би гуйж, одоо гадаад станцуудын эрхлэгч агсан Мвен Масын үйлдлийг хянан хэлэлцэх, дараа нь одон аяллын гучин наймдугаар экспедицийн тухай асуудлыг шийдэх саналтай байна. Зөвлөл миний гуйлтын үндэстэйг зөвшөөрөх болов уу?

	Санал нэгтэй зөвшөөрч, ногоон гэрэл аслаа.

	— Тохиолдсон явдлын учрыг бүгд мэдэж байна уу?

	Дахиад л ногоон гэрэл ярсхийн асав.

	— Ашгүй ажил түргэсэж байна. Өчнөөн золгүй уршигт хүргэсэн өөрийн үйлдлийн учир шалтгааны тайлбарлахыг Зөвлөлийн гадаад станцуудын эрхлэгч агсан Мвен Масаас би хүсье. Бодис зүйч Рен Боз илаарьшин сайжраагүй учир бид түүнийг гэрчээр дуудаагүй юм. Хэргийн хариуцлага ч түүнд ногдохгүй.

	Эвда Налийн суудлын дэргэд улаан гэрэл ассаныг Гром Орм үзэв.

	— Рен Бозын тухай сонсголд Эвда Наль үг хэлэх хүсэлтэй байгааг Зөвлөлийн анхааралд толилуулъя!

	— Би түүний өмнөөс үг хэлэх зөвшөөрөл гуйя.

	— Ямар шалтгаанаар тэр вэ?

	— Би түүнд амраг сэтгэлтэй юм аа!

	— Та Мвен Масын дараа хэлээрэй.

	Эвда Наль улаан гэрлээ бөхөөж суулаа.

	Мвен Мас индэрт гарлаа. Эрдэмтэн туршилт үр дүнтэй болоход найдсан тухай, бодитой эсэхийг нутлах аргагүй харамсалтай гайхамшигт үзэгдэл үзсэн тухай тайвнаар, өөрийгөө хаацайлах юмгүй өгүүлэв. Зүй ёсноос гадуур нуусандаа болж туршилтыг яаравчлан хийсэн явдал юунд хүргэв гэвэл бичлэг хийх тусгай багажийн тухай хоёулаа сайтар бодоогүй жирийн ой тойн машинд найдсанаас бүх хүлээн авагч нь анхны хоромд л эвдэрчээ. Бас туршилтыг дагуул дээр хийсэн явдал алдаа байв. Гараг нислэгийн хуучин хөлгийг Дагуул 57-д аргамжиж, дээр нь векторыг чиглүүлэх багаж байрлуулахыг хичээх хэрэгтэй байжээ. Энэ бүхэнд Мвен Мас өөрөө л буруутай. Рен Боз төхөөрөмжөө л эрхэлж байсан, харин туршилтыг сансарт хийх явдал гадаад станцуудын эрхлэгчийн эрх мэдэлд байсан юм гэв.

	Мвен Масын өөрийгөө ялласан баталгаа нь жинтэй мэт Чарад бодогдож, гараа нужигнатал базжээ.

	— Сөнөсөн дагуулын ажиглагчид болзошгүй сүйрлийн тухай мэдсэн үү? гэж Гром Орм асуув.

	— Мэдсээн, урьдчилан сануулсанд тэд дуртай зөвшөөрцгөөсөн билээ.

	— Тэдний зөвшөөрсөн явдалд би гайхахгүй. Манай гараг дээр жил болгон явагддаг аюултай туршилтад өдий төдий залуу хүмүүс оролцдог. Аюул учирвал амиа алддаг... Тийн атал шинэ, аймшиггүй зоригтон үл мэдэгдэх тулалдаанд яваад л байдаг. Харин аюултай төгсөж болохыг та өөрөө сэрдэж залуу хүмүүст урьдчилан анхааруулсан байна. Тэгсэн мөртөө осолтой туршилт хийх гэж дээ хэмээн Гром Орм царай барайлган хэлэв.

	Мвен Мас таг дуугүй тэргүүнээ гудайлгав.

	Түүнээс хараа салгалгүй суусан Чара эхэр татан санаа алдмаар болсон авч Эвда Наль мөрөн дээр нь дарсныг мэдэрч биеэ барьжээ.

	Хэсэг зуур болсны сүүлд Зөвлөлийн тэргүүн:

	— Таныг туршилт хийхэд өдөж хатгасан ямар шалтгаан байсныг айлтгаарай гэж хэллэ.

	Энэ удаад африк эр ихээхэн догдлон өгүүлж эхлэв. Өршөөлгүй цаг хугацаанд ялагдсан нэр үл мэдэх олон сая хүн түүнийг бага насны нь үеэс дуудаж зэмлэх шиг болдог байсан хийгээд дэлхийн хүн төрөлхтөн ба айл саахалт олон ертөнцийн бүхий л түүхэнд огторгуй ба цаг хугацааг уялах анхны алхам хийхийг оролдох сон, олон буман аварга ухаантан шалмаглан тэмүүлүүштэй тэр агуу их замын эхний шонг тавих сан гэж тэсэж яддаг байснаа ярилаа. Тэр бээр зөвхөн цөөн хүнийг аюулд, дан биеэ хариуцлагад оруулахгүйн үүднээс туршилтыг зуун жилээр ч магадгүй хугацаанд хойшлуулах эрхгүй хэмээн үзсэн байна.

	Мвен Масын ярьж байхад Чара өөрийн шилсэн амраг хүнээр бахархаж зүрх нь хүчтэй лугшив. Африкийн эрийн гэм тийм ч хүнд биш мэт санагджээ.

	Мвен Мас байрандаа буцаж бүгдэд ил зогсоод гарах шийдвэрийг хүлээв.

	Эвда Наль соронзон хальсанд бичсэн Рен Бозын үгийг дамжууллаа. Түүний уухилах сулхан дуу нь чангаруулагчаар дамжиж, танхим дүүрэн хүнгэнэв. Бодис зүйч Мвен Масыг зүйлчлэн цагаатгажээ. Гадаад станцуудын эрхлэгч асуудал бүхий л талаар адармаатайг мэдэхгүй учраас ганцхан түүнд, Рен Бозд л итгэхээс өөр аргагүй болсон бөгөөд туршилт гарцаагүй бүтэмжтэй болно гэдэгт түүнийг өөрөө үнэмшүүлсэн юм гэжээ. Тэгэвч бодис зүйч өөрийгөө буруутай хэмээн үзээгүй байв. «Жил тутам төдий чухал биш туршилтууд хийж, заримдаа эмгэнэлтэй шувтардаг. Шинжлэх ухаан гэдэг бол хүн төрөлхтний зол жаргалын төлөө тэмцэл мөн учраас бусад аливаа тэмцлийн нэгэн адил мөн л гарз хохирлыг шаардана. Өөрийгөө хэтэрхий хайрладаг хулчгаруудад амьдралын өлзий буян, зол жаргал заяагдахгүй ээ, харин эрдэмтдэд бол урагшаа том алхлан давших заяа олддог...» гэж Рен Боз өгүүлэв.

	Рен Боз туршилт болон өөрийн алдааг шинжиж товч дүгнээд, цаашдаа амжилт олно гэж итгэлтэй төгсгөжээ. Бичлэг дууслаа.

	— Рен Боз туршилтын үеэрх өөрийн ажиглалтын тухай юу ч хэлсэнгүй гээд Гром Орм өндийж, Эвда Нальд хандаж, — Та түүний өмнөөс ярихыг хүссэн шүү дээ гэв.

	— Асуулт гарахыг би мэдээд, үг хэлэхийг гуйсан юм. Рен Боз Ф-станцуудыг залгасны дараах хэдхэн хоромд ухаан алдаж юу ч мэдэхгүй болжээ. Гэхдээ багажийн үзүүлэлт нь бинт-огторгуйг батлан зааж байсныг балардахын даваан дээр дөнгөж тогтоож авсан байна. Түүний ойндоо тогтоосны бичлэг энэ байна гэв.

	Дэлгэцнээ хэд хэдэн тоо гармагц олон хүн шалавхан бичиж авчээ.

	Эвда Наль залгаж:

	— Надад бас Энэлэл ба Баяслын Академийн өмнөөс нэмэх зүйл байна. Сүйрлийн дараа олон түмний саналыг бүртгэж үзэхэд ийм дүн гарлаа... гэв.

	Дэлгэц дээр шинжлэх ухааны үүднээс үзээд буруушаасан, зөвтгөсөн, эргэлзсэн, мөн яарсан явдлыг зэмлэсэн гэж хуваасан хүснэгтэд найман оронтой тооны эгнээ дурайлаа. Ерөнхий дүн нь Мвен Мас, Рен Боз хоёрт эргэлзээгүй талтай байсанд сонсогчдын царай баясан малилзав.

	Танхимын эсрэг талд улаан гэрэл ассанд, Гром Орм од аяллын гучин долоодугаар экспедицийн од судлаач Пүр Хиссд үгээ хэлэх зөвшөөрөл өгөв. Пүр Хисс урт гараа эв дүйгүй сарвагануулж, төвөнхөө пүлхэлзүүлэн адангатай чанга ярьж эхэллээ.

	— Одон оронч хэсэг нөхөд бид Мвен Масыг зэмлэж байна. Энд саналаа хэлсэн хүмүүс Мвен Масыг чин сэтгэлээсээ ажилласан мэт ойлгуулахыг хичээж байна. Зөвлөлөөс далдуур туршилт хийсэн түүний үйлдэл нь чухамдаа сэжигтэй явдал мөн! гээд Пүр Хисс дуугүй болов.

	Чара зэвүүрхэн улсхийснээ, Эвда Налийн хүйтэн харцанд захирагдаж хөдөлсөнгүй.

	Мвен Мас Зөвлөлийн тэргүүнээс зөвшөөрөл аваад:

	— Таны яллагаа хүнд боловч үндэслэгээгүй байна. Чин сэтгэлийн биш хар санаа гэж та юуг хэлж буйгаа тодруулж өгөөч хэмээн Пүр Хиссээс лавлаж асуулаа.

	— Туршилт төгс амжилтад хүрвэл мөнх алдар олно гэсэнд таны үйлдлийн жинхэнэ хор санааны нууц байгаа юм. Тэр зүрхгүй хулчгар хүн, тэгээд ч туршилтыг зөвшөөрөхгүй гэхээс айгаад яарч далдуур ажилласан юм гэлээ.

	Мвен Мас амарлингуй мишээж, хүүхэд шиг гараа сарвасхийлгэн алдлаад дуугүйхэн суулаа. Пүр Хиссийн бүхий л овор овилгод нь ялж тавласан шинж харагдав.

	Эвда Наль дахин үг хэлэхийг хүслээ.

	— Том буурьтай асуудлыг шийдвэрлэхэд Пүр Хисс яаруу, турхирсан саналтай байна. Үйлдлийн нууц шалтгааны тухай түүний үзэл нь биднийг Харангуй зуунуудын үед хамааруулж байна. Өнөд өнгөрсөн үеийн хүмүүс л ямар нэг үхэшгүй мөнх алдрын тухай ингэж ярьдаг байсан билээ. Бодит амьдралдаа сэтгэл дүүрэн баяр цэнгэл байгаагүй, туурвин бүхий хүн төрөлхтний мах цусны тасархай мөнөө мэдрээгүй хүмүүс л булзах аргагүй үхлээс айгаад нэрээ мөнхжүүлэх гэсэн өчүүхэн горьдлоготой зууралддаг байжээ. Гагцхүү үзэл санаа, туурвил бүтээл нь үргэлжлэн нөлөөлж бүхий тийм хүмүүс л хүн төрөлхтний ойнд үлдэж амьдардаг, үр нөлөө нь гүйцсэн цагт мартагдан арилдгийг одон оронч эрдэмтэн Пүр Хисс ойлгоогүй аж. Хэрэв уг талийгчийн туурвил нь нийгэмд... ялангуяа орчин үеийн олон тэрбум хүний нийгэмд дахиад чухал хэрэгцээтэй болж үр нөлөө нь сэргэвээс балар эртний олон эрдэмтэн, зураачийн нэг адил алдар хүнд нь дахин шинээр мэндлэх явдал бишгүй байдаг! Мөнхрөл ба алдрыг өчнөөн бүдүүн бараг ойлгодог явдалтай би дивангараас дайралдаагүй, харин одоо үүнийг сансрын аялагчаас дуулахад хачин байна.

	Эвда Наль биеэ цэхлэн олон улаан гэрлийн гэгээнд хавчганан суух Пүр Хисс руу эргэн харж:

	— Балай яриаг таягдаад, харин хүн төрөлхтний зол жаргалыг гол шалгуур болгож, Мвен Мас, Рен Боз хоёрын үйлдлийг авч үзэцгээе. Урьд өмнө хүмүүс өөрийн ажил үйлсийн бодит ач тусыг үнэлэн цэгнэж, үйл явууллага ба арга хэрэгсэл бүрд заавал байдаг ерөндөг хорт талтай нь түүнийгээ харьцуулж чаддаггүй явдал олонтоо байжээ. Үүнээс бид аль хэдийнээ ангижирсан тул хүний үйлдлийн жинхэнэ ач холбогдлын тухай ярьж болно.

	Өнө урьдын адилаар эдүгээ ч гэсэн шинэ замыг ганц нэг бие хүмүүс л тэмтрэн тэнсэж гаргадаг. Учир нь гэвэл, зөрчил бүхий бодит үзэгдэл явдлын далд шинэ чиглэлийг уураг тархины ангид сэтгэмжийн нэн удаан хугацааны бэлтгэлийн дүнд сая танин тайлж болдог учиртай билээ. Гэхдээ одоо цагт шинэ жам дөнгөж тэмдгэрэхтэй зэрэг л мянга түмэн хүн түүнийг даруй нягтлан боловсруулах ажилд орж, шинэ шинэ нээлт эцэсгүй угсран ундарч, лавсаа цас шавах мэт өсөж зузаарах боллоо. Рен Боз, Мвен Мас хоёр жимгүй атраар жим гаргах гэж явсан юм. Энэ талаар миний мэдлэг хүрэлцээгүй боловч тэдний туршилт цагаасаа эртэдсэн нь илт байна. Үүнд л хоёул буруутай, тэдэнд ихээхэн эд уурсын болон дөрвөн хүний амь насны хариуцлага ногдоно. Дэлхийн жам ёсны үүднээс гэмт хэрэг үйлдсэн нь үнэн боловч хувийн зорилгоор хийгээгүй учраас хамгийн хатуу хариуцлага оноож таарахгүй гэв.

	Эвда Наль яаралгүй байрандаа буцаж очив. Ярихыг хүссэн өөр хүнийг Гром Орм олж харсангүй. Зөвлөлийн гишүүд дүгнэлтийн саналаа хэлэхийг түүнээс хүслээ. Индэр дээрээс Гром Ормын шөрмөслөг туягар цогц түрэн бөхийж, хурц нүд нь танхимын гол руу цоргих мэт харж:

	— Учир байдлын эцсийн дүгнэлт хийхэд төвөггүй байна. Би Рен Бозын хувьд хариуцлага ногдуулах зүйлгүй. Ялангуяа амжилт олно гэж итгэсэн бол ямар эрдэмтэн олдсон завшааныг ашиглахгүй байх юм бэ? Туршилт бүтэлгүй болсон нь сургамж болно. Гэхдээ туршилт ашиг өгсөн нь бас эргэлзээгүй. Ашиг нь гэвэл Мэдлэгийн Хүрээний Академийн саянаас бодож эхэлсэн олон асуудлыг шийдвэрлэхэд энэ сорилт тус хүргэх учраас эд агуурсын хохирлыг зарим талаар нөхнө.

	Бид явцуу ашиг эрмэлзлэгт зохицсон хуучин эдийн засгийн хандлагыг таягдан хаяж, үйлдвэрлэх хүчнийг ихээхэн өргөн цартай ашиглах нарийн асуудлыг шийдвэрлэж байна. Тэгэхдээ хөгжлийн хуулийг зөрчиж үл болохыг мартдаг дээрээс заримдаа хүмүүс бүтэмж олох цаг үеэ ойлгож мэдэхгүй явдал одоо ч гэсэн байна. Барилга байгууламж эцэс төгсгөлгүй өндөржиж байх ёстой мэтээр тод боддог аж. Удирдагчийн мэргэн цэцэн гэдэг бол тухайн үед хүрсэн дээд шат ба тэр замналыг үргэлжлүүлэх үү, зогсоох уу, хүлээх үү, өөрчлөх үү гэдгийг сэнхрэн ухаарч чаддаг байдагт оршино. Мвен Мас өөрийн онц хариуцлагатай ажил дээр тийм удирдагч байж чадсангүй. Зөвлөл өөрөө шилж тавьсан хүнтэйгээ адилхан л хариуцлага хүлээвэл зохино. Мвен Масыг урья гэсэн Зөвлөлийн хоёр гишүүний санаачилгыг би дэмжсэн учраас эн түрүүнд би өөрөө буруутай юм.

	Ийм явдал үйлдэхэд хүрсэн Мвен Масын хувийн эрмэлзлийг цагаатгаж, харин гарагийн дээд хариуцлагатай байгууллагуудад удирдах ажил хийхийг хориглох тухай саналаа би Зөвлөлд оруулж байна. Би ч гэсэн Зөвлөлийн тэргүүний үүргээс огцорч, хүнийг буурьгүй шилж авсныхаа уршгийг арилгахын тулд өөрөө дагуулыг сэргээн барих ажилд очих ёстой гэлээ.

	Гром Орм танхимыг тойруулан ажвал олон хүний царай үнэнхүү харамсаж гонсойсон харагдав. Чингэвч Цагаригийн эриний хүмүүс нэгийнхээ шийдийг хүндэтгэдэг, түүний шийдийг зөв гэж итгэдэг учир гуйж ятгахаас зайлсхийдэг аж.

	Мир Ом Зөвлөлийн гишүүдтэй хэлэлцсэний дараа тооцоолон бодох машины санал хураалтын дүнг сонсгов. Гром Ормын дүгнэлтийг татгалзаагүй баталсан авч хурлыг дуустал удирдаж, ажил нь шувтарсны сүүлд үүргээсээ чөлөөлөгдөж болно гэжээ.

	Гром Орм мэхэсхийн ёсолсон боловч түүний чанга зоригт царай өчүүхэн ч хувьсхийсэнгүй.

	— Одонд аялах экспедицийн тухай хэлэлцэх асуудлыг ухраая гэж би гуйсан учраа одоо тайлбарлах ёстой. Хэрэг өлзийтэй төгсөх нь илэрхий байсан агаад Нэр Төр, Эрхийн Хяналт ч бидэнтэй санал нийлнэ гэж би бодож байна. Иймд би одоо Мвен Масыг Зөвлөлийн гишүүний байраа эзлэхийг урьж болох боллоо. Бид одны экспедицийн талаар чухал асуудал хэлэлцэх гэж байна. Энэ асуудлыг хэлэлцэхэд Зөвлөлийн гишүүн Эрг Ноор оролцож чадахгүй тул уг асуудлыг зөв шийдвэрлэхэд Мвен Масын эрдэм мэдлэг зайлшгүй шаардагдана гэлээ.

	Мвен Масыг Зөвлөлийн суудалд очиход түүнд өлзийтэй ерөөл дэвшүүлсэн ногоон гэрэл танхим дүүрэн мэлийлээ.

	Гарагуудын зураглал чимээгүй сэлгэж, оронд нь зуун жилд аялахаар төлөвлөж буй оддыг өнгө өнгөөр гэрэлтүүлж, хооронд нь хөх утсаар холбосон дүнсгэр хар хүснэгт гарлаа. Зөвлөлийн тэргүүн Гром Орм ондоо болов. Царайны бодь хүйтэн шинж арилаад, цонхигордуу хацар нь улаарч, ган өнгөт нүд нь бараантан гэрэлтэж, индэр дээр гарч ирээд:

	— Одонд аялах экспедиц болгон л удтал бөөцийлсөн мөрөөдөл, олон жил энхрийлж бодолхийлсэн шинэ найдлага, агуу их өгсүүр шатны шинэ гишгүүр байдаг билээ. Нөгөө талаар, энэ бол шинжлэх ухааны юм уу, эдийн засгийн үр шимээ хайрладаг олон сая хүний өгөөмөр хөдөлмөрийн үр дүн мөн. Тийм өгөөжгүй бол манай урагшлан давших, байгалийг эзэмших хөдөлгөөн зогсох болно. Ийм учраас бид алсын одод руу аялж энгүй огторгуйг туулах шинэ хөлөг илгээхээс урьд ингэж няхуур хэлэлцэж, эргэцүүлэн тунгааж, тооцоолон үздэг билээ.

	Манай үүрэг ёсоор гучин долоодугаар экспедицийг Их Цагаригт зориулах ёстой. Тэгээд ч бид гучин наймдугаар экспедицийн төлөвлөгөөг нягтлан хэлэлцсэн юм. Гэтэл сүүлийн нэг жилд гарсан хэд хэдэн үйл явдал байдлыг өөрчилсөн учраас Зөвлөлийн түрүүчийн хурлууд ба гараг даяны хэлэлцэж баталсан экспедицийн зам болон зорилгыг дахин хянаж үзэх хэрэгтэй боллоо. Үнэмлэхүй бинт температурт өндөр даралтаар хайлш боловсруулах аргыг олсон нь одонд аялагч хөлгийн эх биеийн батжилыг сайжруулж өглөө. Анамезоны хөдөлгүүрийг төгөлдөржүүлж, түлш хэмнэх болгосны үрээр ганц хөлөг асар алсад аялж чадах болов. Гучин наймдугаар экспедицэд төлөвлөж байсан одонд аялагч «Аэлла», «Тинтажель» хоёр хөлгийг, саяхан барьж гүйцсэн дугуй эх биетэй, тэнцүүрийн дөрвөн дэлтэй босоо маягийн «Лебедь» хөлөгтэй харьцуулбал хоёул хуучдаж байна. Одоо бид улам алсын аялалд зориглож чадах боллоо.

	Гучин долоодугаар экспедицээс ирсэн «Тантра» хөлгийн дарга Эрг Ноор Т ангиллын хар одыг нээсэн, нэг гараг дээр нь үл мэдэх зохиомжтой одонд аялагч хөлгийг илрүүлсэн тухай мэдээлэв. Хөлөг дотор орохыг оролдоод цөм арай л амь алдсангүй боловч эх биеийнх нь металлын өчүүхэн хэлтэрхийг олж дөнгөжээ. Тэр бодис нь бид нэн эрт үеэс Нум Сум одны ордын Зета хэмээх нэрээр мэдэх болсон 08 ангийн цаглашгүй халуун одны гараг дээр олдсон мөнгөний арван дөрөвдүгээр изотоптой төстэй боловч манай дэлхийд мэдэгдээгүй бодис байна.

	Уул одонд аялагч хөлөг гадна ороонготой, давхар цунцгар зээрэнхий хэлбэртэй байсан тухай Мэдлэгийн Хүрээний Академи дээр хэлэлцсэн билээ.

	Манай дэлхий Их Цагаригт орсноос хойших дөрвөн зуун жилийн дотор Цагаригаас авсан мэдээллийн хадгаламж бичээсийг Юний Ант шүүж үзсэн юм. Манай шинжлэх ухааны өнөөгийн чиглэл болон мэдлэгийн түвшний нөхцөлд тийм маягийн одонд аялагч хөлгийг зохион бүтээж үл чадна. Бид Галактикийн нэлээд ертөнцтэй мэдээ солилцож үзэхэд тийм хөлгийг цөм мэдэхгүй байна.

	Аварга хэмжээтэй одонд аялагч зээрэнхий хөлөг бол санаанд багтамгүй алс холын гарагаас, тэр байтугай гадаад Галактикийн ертөнцөөс ирсэн зочин байж болоход эргэлзэх зүйлгүй. Тэр хөлөг олон сая жил бэдэн бэдсээр манай Галактикийн захын энэ аглаг мужийн төмөр одны гараг дээр буусан биз.

	Т од руу тусгай экспедиц илгээж, зээрэнхий хөлгийг тухайлан судалбал зохихыг тайлбарлах явдал алга гэв.

	Тэгээд Гром Орм тал бөмбөрцөг стерео дэлгэцийг асаамагц үзэгчдийн хараанд ой тойн машины дүрс бичээс алгуур хөвөрч эхлэв.

	— Энэ мэдээг саявтархан ЦР519 гарагаас хүлээж авсан юм. Тэдний экспедиц нь Хас Худаг одны ордын Альфа-Ахернэр гялааны аймагт очсон юм байна... Товчлохын тулд нарийвч солбицлыг орхилоо гэж Гром Орм хэллээ.

	Оддын байршлыг харвал хийн толбо сүүмийж гэгээтэн, бараан үүл ба хүйтэн том гарагууд нь аймаар хурц нарныхаа цацрах туяаг буцаан ойлгож, дивангарт судлагдсан олон нарыг хамгийн туршлагатай хүн ч ялгаж танимгүй этгээд хачин санагдав.

	В5 спектрийн ангиллын өгүүлшгүй хурц цэнхэр Ахернар гялаан бол манай Нар шиг хоёр зуун наян нартай тэнцэх гэрэлтэй, голчоороо түүнээс гурав хагас дахин том од юм. Бичлэг үйлдсэн сансрын хөлөг хажуу тийш зайлан одлоо. Түүнээс хойш уг хөлөг хэдэн арван жил аялаа биз. Дэлгэц дээр 5 ангиллын тод ногоон од болох өөр нэг нар гарч ирлээ. Харь ертөнцийн одон аяллын хөлөг дөхөхийн хэрээр тэр од улам хурц гэрэлтэн томорсоор байв. Одны ногоовтор туяа нь агаар мандлыг нэвт харагдвал улам ч үзэсгэлэнтэй байх сан билээ гэж Мвен Мас бодов. Түүний бодлын хариу мэтээр дэлгэцнээ шинэ гарагийн гадаргуу харагдлаа. Зургийг завсарлаж авснаас гараг руу ойртож очсон байдал харагдсангүй. Гэнэт үзэгчдийн өмнө сэтгэлд багтах бүхий л нарийн ялгавар ногоон туяанд умбасан өндөр уулсын орон сүндэрлээд ирлээ. Уулын царам, гүн ганганы хар ногоон сүүдэр, цэнхэрдүү ногоон ба ягаавтар ногооноор гэгээтсэн хад цохио, огтроо сархинаг, уулын оргил болон өндөрлөг зоо дээрх ногоондуу хөх цас, халуун наранд шарагдах шар ногоон талбай харагдав. Уулсаар халхлагдаж үл үзэгдэх нуур, тэнгис тийш ногоолин өнгийн гол горхи мяралзан урсана.

	Тэртээ цаана ногоон гөлмөн төмөр гялтганах мэт үзэгдэх тэнгисийн хөвөө хүртэл бондгор бондгор толгод бүхий нам тэгш газар үргэлжилжээ. Өтгөн багсгар навчтай сүглэгэр цэнхэр модны ой, хондон ухаа судал ба үл мэдэгдэх бут, өвс алагласан ойн чөлөө үзэгдэв. Тунгалаг хөх ягаан тэнгэрийн гүнээс алтлаг ногоон туяа хүчтэй цацрах аж. Дэлхийн хүмүүс мэлрэн гайхацгаана. Мвен Мас ногоон нарны байрлалыг жин тан тодорхойлох гэж өөрийн арвин баялаг ой ухааныг онгичлоо.

	«Хас худгийн Альфа болох Ахернар од тэнгэрийн өмнөд хэсгийн өндөрт Дархан Шувуу одтой зэргэлдээ орчдог. Дэлхийгээс хорин нэгэн парсек зайтай... Одонд аялагч хөлөг очоод ирэхэд багийнхны нас гүйцэхгүй» гэж ухаанд нь гялсхийн оржээ.

	Дэлгэц бөхлөө. Газар Дэлхийн хүмүүсийн эргэцүүлэн бодож, хэлэлцэн зөвлөлцөхөд зориулсан битүү танхимын дүр төрх жигтэйхэн юм шиг санагдав.

	— Энэ ногоон од спектрийнхээ шугамд циркон элбэгтэй, манай Нарнаас арай том хэмжээний од юм хэмээн Гром Орм дахин дуугарч, цирконы гялааны солбицлыг хурдан тоочоод, — Манай Нарнаас Дэлхийн хүртдэг илчтэй дүйх илчийг одноосоо авах тийш зайд бие биеийг сөрөн эргэлддэг хоёр ихэр гараг тэр одны аймагт байна.

	Агаар мандлын зузаан, түүний бүтэц, усны хэмжээ нь Дэлхийн нөхцөлтэй адил аж. ЦР519 гарагийн экспедицийн урьдчилсан мэдээ ийм л юм. Ихэр гараг дээр дээд амьдрал байхгүйг энэ мэдээ гэрчилж байна. Сэтгэгч дээд амьдрал байвал өндөрт нисэж яваа одонд аялагч хөлгөөс ажиглахад мэдэгдэхээр байгалийг өөрчилсөн байх учиртай. Тэнд дээд амьдрал эсвэл бүрэлдэж чадаагүйг эсвэл хөгжин дэлгэрч амжаагүй гэж үзүүштэй байна. Энэ бол ер бусын ховор аз завшаан мөн. Хэрэв тэнд дээд амьдрал бий бол ногоон нарны ертөнц бидэнд хүртэшгүй байх сан билээ. Манай гараг Цагаригийн эриний далан хоёр онд буюу гурван зуу гаруй жилийн өмнө, манай иргэншлийн түвшинд хүрээгүй сэтгэгч дээд амьдралтай гарагт хүмүүсийг шилжүүлж суулгах тухай асуудлыг сэдэж хэлэлцсэн удаа бий. Гэвч тийм гарагт ямраар ч очлоо гэсэн нарийн ойлголцохгүйн улмаас зайлшгүй хүчирхийлэл болоход хүрнэ хэмээн үзсэн билээ.

	Эдүгээ бид манай Галактикийн ертөнцүүд нь тоймгүй олон янз гэдгийг мэдэж байна. Цэнхэр, ногоон, шар, цагаан, улаан, улбар шаргал од бүгд л устөрөгч-гелийнх байдаг. Хэдий тийм боловч бүрхэвч ба цөм нь нүүрстөрөгч, циан, титан, цирконийнх гэхчлэн янз янз бүтэцтэй учраас өөр өөр шинжийн сацралтай, их бага температуртай, өөрийн агаар мандал болон цөмийн бүтцээр ялгаатай байдаг билээ. Мөн аливаа гараг хэмжээ, нягтрал, агаар ба усан бүрхүүлийн бүрэлдэхүүн болон зузаан, нараа хүртэлх зай, эргэлдэх нөхцөлөөр үлэмжхэн ялгаатай байдаг. Нөгөөтээгүүр мундаг их эрчим хүч цацраадаг Нарандаа ойр орчдог, гадаргынх нь далан хувийг усан бүрхэвч эзэлсэн энэ хоёр нөхцөл хосолсон манай гараг бол тэр болгон тааралдахгүй баян тансаг, цаг үргэлжид янз бүрээр хувьсан хувирдаг хүчирхэг амьдралын ундарга булаг мөнийг бид бас мэдэж байна.

	Ийм учраас ус чийг, нарны илч хүрэлцээгүй юм уу, эсвэл хуурай газар багатай бусад гараг дээрх тарчлангуй амьдралыг бодвол манай гараг дээр амьдрал илүү хурдан бадран хөгжжээ. Тэр байтугай хэтэрхий элбэг устай гараг дээрх амьдралаас ч илүү хурдан хөгжсөн байна. Үлэмжхэн усанд автсан гараг дээр үүрд нэлийх усан дундаас ёрдойх шилбээ дагаж амь тэмцэн өөдөө мацсан ургамлын амьдралын аажим хувьслыг бид Цагаригийн нэвтрүүлгээс үзсэн билээ.

	Усаар баялаг манай гараг ч гэсэн нарны илчийг тэжээлийн ургамал, модонд юм уу, энгийнээр дулааны цахилгаан төхөөрөгт хураах эх газрын талбай харьцангуй бага юм.

	Манай Дэлхийн түүхийн нэн балар үеийг үзвэл эртний төрмөлийн галавын нам доор эх газрын намаг балчигт амьдралын хөгжил алгуур удаан байсан бол шинэ төрмөлийн галавын өндөр эх газарт хоол тэжээл төдийгүй бас ус унд олохын төлөө тэмцдэг байсан амьдралын хөгжил түргэн байжээ.

	Ус, эх газар хоёрын харьцаа тэнцвэр нь өнөр өтгөн, эрч хүчтэй амьдрал өрнөхөд зайлшгүй хамгийн ашигтай байвал зохих бөгөөд манай гараг тэрхүү тааламжтай илтгэлцүүрт ойрхон байдгийг бид мэднэ. Ийм гараг сансарт төдийлөн элбэггүй тул тийм гараг нэг бүр хүн ам шилжин нутагшиж, цаашид улам сайжруулбал зохих шинэ суурь тулгуур мөний хувьд манай хүн төрөлхтөнд үнэлж баршгүй эрдэнэ болно.

	Нэгэн үед аяндаа хүн ам хэт олширч, дээд үеийнхнийг сандаргаж агсан явдлаас хүн төрөлхтөн айхгүй болсоор нэн удлаа. Гэвч бид сансар өөд гуйвалтгүй тэмүүлж, хүмүүсийн шилжиж нутагших мужийг улам бүр өргөтгөх болно. Энэ бол мөн л давших хөдөлгөөн, хөгжлийн гарцаагүй хууль юм. Физикийн нөхцөлөөрөө Дэлхийгээс эрс ялгаатай гарагийг өөриймсгөн нутагших явдал үнэхээр хэцүү бэрх учраас хиймэл дагуулыг олон дахин өсгөсөн шиг үлэмжийн аварга байгууламжийг сансарт зориуд барьж хүмүүсийг нүүлгэн суурьшуулах төсөл ч эрт үед гарч байлаа. Цагаригийн эриний яг өмнөхөн нэг тийм арал сансарт барьсныг та бүгд мэднэ. Дэлхийгээс нэг живаа найман сая километр алсад буй «Надирын» тухай би хэлж байгаа юм. Тэнд суурьшсан цөөн хүн одоо ч амьдарч байна... Гэтэл хүн амьдрахын хувьд тун хязгаарлагдмал явцуу тийм ичээ бүтэмжгүй нь үзтэл илэрхий юм. Манай өвөг дээдсийн барих байгуулах сэтгэмжийн зоримог чадмагийг биширмээр хэдий боловч хачирхан гайхахаас өөр юм алга.

	Ногоон цирконы одны ихэр гараг нь манай гарагтай маш төстэй байна. Ихэр гарагийг нээсэн ЦР519 гарагийн булбарай амьдрагчдад ихэр гараг нэг бол таарахгүй, эсхүл өөриймсгөхөд бэрхтэй байгаа аж. Тиймээс ч тэд өөрийн мэдээг бидэнд яаравчлан уламжилж, бид өөрийн нээлтийг тэднийд уламжилдгийн нэг адил үйлдсэн байна.

	Манай оронд аялагч нэг ч хөлөг туулж үзээгүй төчнөөн алсад ногоон од орчдог билээ. Бид түүний гарагт хүрснээр сансарт хол давших болно. Давшихдаа бид зохиомол байгууламжийн бяцхан ертөнц биш, харин аятай таатай аж байдлыг зохион байгуулах хийгээд хүчирхэг техникийг ашиглахад хүрэлцээтэй уудам том гарагийн бат баазтай болох юм.

	Ингэж л ногоон одны ихэр гарагийг шинжиж судлах явдал онцгой чухал хэмээн бодогдсон учир би тэдгээрийн зүгт та бүхний анхаарлыг хандуулж ийн дэлгэрэнгүй ярилаа. Гэрлийн далан жил аялах алс зай бол эдүгээ үед «Лебедь» маягийн одонд аялагч хөлгийн хувьд хүрч чадах зай боллоо. Иймд одонд аялах гучин наймдугаар экспедицийг «Ахернар» луу илгээвэл зүйтэй болох байх аа! гэж яриагаа дуусгав.

	Гром Орм индрийн удирдлага самбар дээрх жижигхэн чагтыг эргүүлээд, бууж суудалдаа очлоо.

	Зөвлөлийн тэргүүний оронд бэсрэгхэн дэлгэц өргөгдөж, олны танил Дар Ветерийн хүдэр цээж үзэгчдийн өмнө гарч ирлээ. Чимээ аниргүй олон ногоон гэрэл асаж мэндчилэн угтахад, гадаад станцуудын хуучин эрхлэгч мишилзэв.

	 

	— Дар Ветер одоо дагуулын барилгад зориулсан пуужингийн ангийг таван түм долоон мянган километр өндөрт явуулж буй Аризоны радио идэвхжилт цөлд байгаа юм. Зөвлөлийн гишүүний хувьд та бүхэнд саналаа толилуулахыг хүссэн юм гэж Гром Орм тайлбарлав.

	— Би бол хамгийн эгэлээр шийдэх саналтай байна. Нэг биш, харин гурван экспедиц явуулъя! гэж түүний баясгалантай дуу зөөвөр дамжуулагчаас төмөр мэт хангиналаа.

	Санаанд оромгүй саналыг сонсоод Зөвлөлийн гишүүд, сонсогчид цөм цочирдон мэлрэв. Илтгэгчийн авьяасгүй Дар Ветер энэхэн ашигтай агшныг хайхралгүй залгаж:

	— Гучин наймдугаар экспедицийн одонд аялагч хоёр хөлгийг илгээх гэсэн ЕЗ 7723 гурвал од Мвен Мас, Рен Боз хоёрын туршилтын дараах одоо үед ухрах аргагүй чухал ач холбогдолтой боллоо гэв.

	ЕЭ7723... гэх агшинд Мвен Мас: Хуучнаар Хас Худаг одны ордын Омикрон 2 хэмээх гурвал одыг саналаа. Манай Нарнаас таван парсек хүрэхгүй зайд орчих шар, цэнхэр, улаан гурван одны аймаг амьдралгүй хоёр гарагтай. Гэвч тэдгээр од шинжилгээний сонирхлыг татаагүй. Аймаг дотроо цэнхэр од нь Нарны тэн хагас дайны цулстай, томхон гарагийн хэмжээтэй цагаан одой од юм. Түүний бодисын дундах хувийн жин нь дэлхийн хамгийн хүнд металл болох иридийн нягтралаас хоёр мянга таван зуу дахин их нягт байдаг. Тэр одой одон дээрх таталт, цахилгаан соронзон орон, бас химийн хүнд язгуур махбод бүрэлдсэн жам явц нь нэн их анхаарал татдаг тул аль болох ойроос шууд судлах явдал туйлын чухал байв. Чухал болох учир гэвэл хуучин үед Хөхдэй Мэргэн рүү явсан одон аяллын аравдугаар экспедиц аюулын тухай анхааруулаад сөнөсөн явдал билээ. Нарны ойрын саахалт Хөхдэй Мэргэн хэмээх хос цэнхэр од бол Хас Худаг В одны Омикрон 2-ыг бодвол бага температуртай, том хэмжээтэй, уснаас хоёр түм таван мянга дахин их нягтралтай цагаан одой одтой билээ. Хөхдэй Мэргэний эргэн тойронд сүлжилдэн харвах маш их солирын бүс байх бөгөөд эл хөнөөлт түүрхийн тархалтыг яг таг тодорхойлж үл болох их цартайн уршгаар тэрүүнд дөхөж болдоггүй юм. Тэгээд ч Хас Худаг одны ордын Омикрон 2 луу экспедиц илгээхээр гурван зуун арван жилийн өмнө сэдэж бодсон хэрэг... гэж боджээ.

	Дар Ветер тэр зуур өгүүлрүүн

	— Харин гучин долоодугаар экспедицийн олсон алс харийн одонд аялагч хөлгийг судалбаас анхны шинжилгээний нээлтийг хол давах их мэдлэгийг бидэнд олгож болох байна.

	Мөрдөн буй аюулгүйн дүрмийг дагалгүй зүрхэлж одонд аялагч хөлгүүдийг салгаж болно. «Аэлла» хөлгийг Хас Худгийн Омикрон тийш, «Тинтажель» хөлгийг Т од руу явуулъя. Аймшигт хор саадыг ганцаараа давсан «Тантра» шиг л тэр хоёр хөлөг тэргүүн зэргийн хөлөг шүү дээ.

	— Цогтой мөрөөдөл өө! гэж Пүр Хисс эгдүүцэн чанга хэлснээ, сонсогчид таашаасангүйг мэдээд биеэ хураав.

	— Тийм ээ, ёстой л цогтой мөрөөдөл шүү! хэмээн Дер Ветер баясгалантай өгүүлж, — Цогтой мөрөөдөл бол сайн төвхнөсөн нийгэмд гарцаагүй хэрэгтэй байгалийн тансаг чимэг юм шүү! Бие цогц, оюун ухааны хүч ундарч бялхахын үрээр хүн болгонд шинийг мэдэх, түргэн өөрчлөн хувьсгах хүслэн ургаж төрнө. Өдөр тутмын жирийн амьдралаас сорилт, сэтгэгдлийн дээдийг горьдож суухаас илүү ихийг мэдэх оролдлого, амин чухал үзэгдэлд хандах онцгой хандлага бий болно.

	— Эвда Наль танхимд байгааг би харж байна. Энэ хүн цогтой мөрөөдөл бол зөвхөн сэтгэхүйн төдийгүй бас бие махбодын ажиллагаа мөнийг танд батална шүү! Одонд аялагч шинэ «Лебедь» хөлгийг ногоон Ахериар од руу явуулъя. Манай гараг зуун далан жилийн дараа түүний үр дүнг мэдэх болно. Дэлхийтэй адилавтар гарагийг судалж, сансарт ахиж давших бааз байгуулах нь хойч үеийнхний өмнө хүлээсэн бидний үүрэг мөн гэж Гром Ормын ярьдаг туйлын зөв.

	Зөвлөлийн хэрэг эрхлэгч Мир Ом санал зөрж:

	— Ердөө хоёр хөлгийн анамезоны бэлэн нөөц байна. Эдийн засагт хохиролгүйгээр дахин нэг хөлгийн нислэгийг бэлтгэхэд арван жил хэрэгтэй. Одоо дагуулыг сэргээж барихад ихээхэн үйлдвэрлэх хүч зарцуулж буйг сануулъя гэв.

	— Би үүнийг бодсоон. Хэрэв Эдийн Засгийн Зөвлөл гарагийн хүн амд хандахыг нааштай үзвэл би нэг санал гаргая. Хүн бүр зөвхөн нэг жил л зугаалах аялал, жуулчлалаа хойшлуулъя, далайн гүний амьтан, ургамлыг ажиглах манай аквариумын зурагтыг бөхөөе, Сугар, Ангарагаас эрдэнийн чулуу, ховор ургамал зөөхийг больё, хувцас, чимэглэлийн үйлдвэрийг зогсооё л доо. Хэмнэсэн эрчим хүчийг анамезоны үйлдвэрлэлд шилжүүлэх зорилгоор юуг зогсоовол зохихыг надаас илүү Эдийн Засгийн Зөвлөл тодорхойлох болно. Манай дэлхийнхний хараанд тааламжтай ногоон нарны баясгалант туяанд гийх хоёр шинэ гарагаар хүүхдэдээ мундаг бэлэг барихын тулд бидний хэн нь ч зөвхөн ганц жилийн хэрэгцээгээ саахаас татгалзахгүй биз! хэмээн Дар Ветер дуусгав.

	Өөрийг нь олон тэрбум нүд зурагтын дэлгэцнээ харж буйг Дар Ветер мэдэх учир Дэлхийн олон түмэнд толгой дохин ёслов. Дэлгэцнээ дүрс арилж, цэнхэрдүү туяа үлдлээ. Тэртээ Аризоны цөлд байн байн газар доргитол нүргэлж, ачаатай пуужингууд хөх тэнгэрээс цааш харван одож буйг гэрчилнэ. Эндэх Зөвлөлийн танхимд байгаа хүмүүс солгой гараа өргөн босож, Дар Ветертэй санал нэгтэйгээ илэрхийлжээ.

	Зөвлөлийн тэргүүн Эвда Нальд хандаж:

	— Энэлэл ба Баяслын Академиас ирсэн манай зочин та хүний зол жаргалын үүднээс өөрийн саналыг толилуулах сан болов уу? гэв.

	Эвда дахин индэрт гарч:

	— Хүний сэтгэц нь удтал үргэлжлэх юм уу олонтоо давтагдан хөөрөх, хямрах байдалд зохилдоогүй байдаг. Энэ нь мэдрэлийн системийг хурдан цуцаж сульдахаас ариглах хамгаалалт юм. Өөрийн махбодын амин ажиллагаанаас үндэслэж хүн үе үе амрах учиртайг манай эртний өвгөд тоохгүй байгаад хүн төрөлхтнийг арай л хөнөөчхөөгүй билээ. Гэтэл бид түүнээс айчхаад сэтгэцийг дэндүү энхрийлж, сэтгэмжийн хадаашралыг тайлж амраах үндсэн арга нь хөдөлмөр мөнийг нэг үе ухаараагүй байлаа. Ажил төрлийг солих төдийгүй, мөн хөдөлмөр, амралт хоёрыг тогтмол ээлжлэх нь заавал чухал юм. Ажил хөдөлмөр нь хүнд адармаатай байх тусам хүн улам их урам зоригтой ухаан сийлж, хүчээ дайчилдаг тул төчнөөн сунгуу амрах учиртай.

	Жаргал бол хөдөлмөр амралт, бэрхшээл баясгалан ээлжлэх явдал мөн хэмээн үзвэл жаргалын тухай ярьж болно. Хүн урт наслах болсноор түүний үйл ажлын орчин хүрээ тэлж, сансарт давшин орсон юм. Шинийн төлөө тэмцэл бол жинхэнэ жаргал мөн! Иймд олон аяллын хөлгийг Ахернар луу явуулахад нөгөө хоёр экспедицээс илүү хүн төрөлхтөнд шууд биетэй баяр цэнгэл авчирна. Яагаад гэвэл ногоон нарны гараг нь бидэнд бодитой шинэ ертөнцийг хайрлана. Тэгвэл сансрын бодис зүйн үзэгдлийг шинжлэх нь тал бүрийн ач холбогдолтой боловч энэ хэрд зөвхөн оюун ухааны хүртэц л байх болно. Энэлэл ба Баяслын Академи хүний зол жаргалыг бүхэлд нь өсгөхийн төлөө тэмцэхийн хамт Ахернарт илгээх экспедицийг ихээхэн ашиг тустайд үзэх байх. Гэхдээ хэрэв нэгэн зэрэг гурван экспедицийг хэрэгжүүлж чадвал түүнээс илүү сайн юм яаж байх вэ дээ! гэв.

	Сэтгэл нь хөдөлсөн сонсогчид Эвда Налийг сайшааж танхим дүүрэн ногоон од түгээв.

	Гром Орм босож:

	— Хэлэлцсэн асуудал ба Зөвлөлийн шийдвэр нэгэнт тодорлоо. Үзтэл миний хэлэх үг төгсгөлийнх болох нь ээ. Цагаригийн эриний дөрвөн зуун есдүгээр онд өөрсдийн хэрэглээг хэмнэхийг бид хүн төрөлхтнөөс хүсэх болно. Түүхчид Дайсагналт Ертөнцийн эриний алтан морь олсныг Дар Ветер хэлсэнгүй. Тэр олон зуун тонн алтыг анамезон үйлдвэрлэхэд шилжүүлж, нислэгийн түлшний нөөц бэлтгэх явдлыг түргэсгэх болно. Дэлхийн түүхэнд анх удаа гурван одны систем рүү нэгэн зэрэг экспедиц илгээж, анх удаа далан гэрлийн жил нисэх алсын ертөнцөд хүрч очихыг хичээн чармайцгаая! гэлээ.

	Гром Орм хурлыг хааж, Зөвлөлийн гишүүд үлдэхийг хүсжээ. Эдийн Засгийн Зөвлөлд тавих хүсэлт, Ахернар хүртэлх замд учирч болох тохиолдлыг тодосгохын тулд Стохастик ба Ирээдүйг Ончлох Академиас лавлах асуудлыг яаралтай төлөвлөх хэрэгтэй байв.

	Цуут сэтгэл зүйч Эвдагийн алжаасан шинжгүй цайвар хацар нь цог золбоотой хэвээр байсанд ядарсан Чара гайхаж, түүний араас дагаж сажлав. Мвен Масын цагаатгалыг бүсгүй даруйхан ганцаараа айван тайван ханатал мэдэрч авахыг хүсэмжилжээ. Өнөөдөр бол гайхамшигтай өдөр! Чарагийн нандигнаж мөрөөдсөн ёсоор Мвен Масыг баатар болгон магтаагүй нь үнэн. Түүнийг эгнэгт бус боловч удаан хугацаагаар цар ихтэй чухал ажлаас хөндийрүүллээ... Гэвч түүнийг түмнийх нь дунд үлдээлээ шүү дээ! Тэр хоёрын өмнө шинжлэл судлал, ажил хөдөлмөр, амраг хайрын өргөн бөгөөд хэцүү зам цэлийж байна!

	Эвда Наль бүсгүйг шахаж ойрын зоогийн байранд аваачив. Чара зоогийн хүснэгтийг удтал шагайж шилж ядсанд, Эвда Наль өөрөө шилээд захиалга хүлээж авах автоматын сонсгох бүрээнд зоогийн томьёо, ширээний дугаарыг нэрлэв. Тэгээд хоёр суудалтай зууван ширээнд дөнгөж суутал, ширээний голоос таглаа онгойж захиалга хоол бүхий жижигхэн чингэлэг гарч ирлээ. Эвда Нэль «Лио» гэдэг сэргээх амтат ундтай хундагыг Чарад өгөөд, өөрөө аяга хүйтэн ус амтархан ууж, цөцгийтэй туулайн бөөр жимсгэнэ, хушга, гадилын таташ иджээ. Чара тэжээвэр тахиа, зэрлэг шувууны оронд орчин үед хэрэглэдэг болсон рапт хэмээх шувууны махан нухаштай ямар нэг зоог хүртмэгц нь Эвда Наль түүнийг явууллаа. Хар металлаар урласан олон дүр, чийдэнгийн чамин матигар суурь хоёр талд нь эгнээ ярайх шатаар Чара бүсгүй Цагаригийн эринд ч гэсэн гайхам ганган цэмцгэр гүйж одохыг Эвда Наль харлаа.


АРВАН ГУРАВДУГААР БҮЛЭГ : ТЭНГЭРИЙН ЭЛЧ

	Эрг Ноор лаборант нарын уран чадмаг ажиллагааг амьсгаа даран ажиглана. Элдэв зүйл багаж нь одонд аялагч хөлгийн жолоодлогын байрыг санагдуулавч цэнхэрдүү өргөн цонхтой уужим танхим тэр даруйд сансрын хөлгийн тухай аливаа бодлыг сарниулав.

	Өрөөний голд байх төмөрлөг вандан дээр доод улаан туяа ба нүдэнд үзэгдэх туяаг ашиглах зориулалтын руфолюцит хэмээх зузаан тунгалагхан эдээр хийсэн битүү хорго тавьжээ. Төмөр одны гарагийн хоёр хар залхгийг агуулсан, од нислэгийн усны торхны хүрэн пааланг нарийн гуурс ба сүлжсэн утсаар аалзны тор мэт хэрсэн аж.

	Гарагтаж унжсан гараа боосон хэвээр яваа Эон Тал биеийн тамир хийх мэт эгц зогсоод өөрөө бичигч багажийн аажуу эргэлдэх хүрдийг холоос ширтэж байв. Амин судлагчийн өргөн хөмсөгний дээхэн, магнайд нь хөлс бурзайжээ.

	Эрг Ноор эвэрсэн уруулаа долоогоод, 

	— Хөөрхий гэж. Таван жилийн аяны замд чандруу болоо вий хэмээн сөөнгө дуугаар хэллээ.

	— Тэгсэн бол Низад ч, надад ч... гайтай даа. Хөнөөлийн шинжийг тодорхойлохын тулд олон жил таамгаар бэдрэх болж магадгүйд хүрнэ гэж амин судлагч хариулав.

	Залхаг, загалмай хоёрын аль аль нь олзоо хөнөөх адил эрхтэнтэй гэж та бодсоор л байна уу?

	— Ганц би ч биш. Грим Шар бусад, нөхөд цөм тэгж итгэж байна. Харин хар загалмайг тэр гарагт огт хамаагүй гэж би анхандаа санаандгүй бодсон шүү.

	— Би ч бас тэгсэн, танд ярьж байв даа. Тэр амьтныг одонд аялагч зээрэнхий хөлгөөс гарсан, түүний манаа л гэж санасан билээ. Гэвч нухацтай бодоод үзвэл, халдашгүй цайзыг гаднаас нь харж хамгаалах хэрэг байх уу даа? Мушгиат зээрэнхийг өмлөх гэж оролдсон маань тийм бодлын дэмийг нуталсан юм.

	— Би хар загалмайг огт амьгүй зүйл гэж санасан юм шүү!

	— Одонд аялагч хөлгийг хамгаалахаар тавьсан роботавтомат гэж бодсон уу?

	— Тийм ээ. Эдүгээ ч тэр бодол бүр алга л даа. Хар загалмай бол харанхуй ертөнцийн заяаны амьд амьтан мөн. Тэр махчин нам дор газар нутагладаг бололтой. Цохионы «хаалга» буюу ангалаас гараад л ирсэн дэг. Залхаг бол бие нэлээд хөнгөн, шаламгай хөдөлгөөнтэй, манай буусан өндөрлөгт нутагладаг амьтан юм. Манай хамгаалалтын төхөөрөмж аварга хөлгөөс цааших мөнхийн харанхуй цайдмын зэлүүд хөвөөнд ерөөс хавьтаагүй юм болохоор хар загалмай, мушгиат зээрэнхий хоёр огт хамаагүй, аяндаа л тааралдсан юм санж.

	— Та хар загалмай, залхаг хоёрын хөнөөх эрхтэн төстэй хэмээн үзэж байна уу?

	— Тийм ээ. Нэг янзын нөхцөлд амьдардаг амьтдад төсөрхөг эрхтэн үүсэх ёстой. Төмөр од бол цахилгаан илчний нар юм. Түүний гарагийн зузаан агаар мандал нь цахилгаанаар элбэг аж. Тэндхийн амьтад нь агаар бүрхүүлээс эрчим хүч хурааж, манай дэлхийн бөөрөнхий цахилгаан маягтай гүшилдэл болдог байх гэж Грим Шар үзэж байна. Залхгийн олон тэмтрүүлийн дагууд хүрэн очнууд хөдөлж байсныг бод л доо.

	— Бас загалмайд тэмтрүүл байсан, харин...

	— Хэн ч амжиж ажаагүй хэрэг. Нэрвэлтийн шинжийг үзвэл надад ч, Низад ч адил мэдрэлийн гол судлыг дагаж, холбогдох дээд төвд саа дайрчээ. Тэр талаар бид бүгдийн санал дүйж байна! Энэ бол гол нотолгоо ч, гол найдлага ч болно!

	— Найдлага гэнэ ээ? гээд Эрг Ноор давхийв.

	— Нээрэн шүү. Та хараач хэмээн амин судлагч багажийн бичээсний тэгшхэн шугамыг зааж, — Залхгийг агуулсан торхонд шургуулсан мэдрэмтгий электрод юу ч заахгүй байна. Энэ мангас торх руу бүрэн цахилгаан цэнэгтэйгээ оржээ. Цэнэгийг алдахгүйгээр тэр даруйд торхыг битүүмжилсэн шүү дээ. Сансрын хүнсний савын тусгаарлагч хамгаалалтыг бидний хөнгөн скафандртай адил нэвтэлчих нь арай юу л бол доо. Низаг нэрвэсэн загалмай танд хор хүргээгүй шүү дээ. Түүний хэт нарийн анир нь дээд хамгаалалтын скафандрыг нэвтлэн зүрх зоригийг шантраасан атлаа харвасан цэнэг нь түүн шигээ хүчтэй биш аж. Залхгийн цэнэг миний скафандрыг цоолсонтой адил загалмайн цэнэг Низагийнхныг зөвхөн цоолсон билээ.

	— Иймд торхонд орсон бөөрөнхий цахилгаан цэнэг ч юм уу, тиймэрхүү зүйл тэр дотроо байх ёстой болж байна. Гэтэл багаж заахгүй таг чиг байна шүү дээ...

	— Энэ учраас л найдаж байна. Хоёр залхаг үхэж тоосон товрог болоогүй хэрэг. Тэд...

	— Ойлголоо, Хүр хорхойн үүр шиг эд эсийн бүрхэвч янзтай юманд үүрлэсэн байж таарах нь ээ.

	— Тийм ээ. Амьдралдаа тулгарсан тохиромжгүй үеийг давж гарахын тулд чингэж зохицох явдал амьд махбодын дунд дэлгэрэнгүй байдаг. Хар гарагийн тасхийм урт шөнө, нар «мандах» ба «жаргах» үеийн аюултай хар шуурга бол тийм аягүй үе нь юм. Аягүй үеүд нь нэлээд ойр ойр ээлжлэх учир залхаг шалмаг бүрхэвчилж, түүнээсээ бас л төдий түргэн ангижирч чаддагт би итгэж байна. Энэ бодомж зөв бол бид хар залхгийн хөнөөлт ажиллагааг бузгай хялбар сэргээж чадна.

	— Хар гарагийн температур, агаар мандал, гэрэл, бусад нөхцөлийг сэргээх гэсэн үг үү?

	— Тэгнэ. Бүгдийг тооцож бэлтгэсэн юм. Удахгүй Грим Шар ирнэ. Бид гурван атмосферийн даралтаар неон-хүчилтөрөгч азотын хольцыг торхонд шахаж эхэлнэ. Урьдаар шалгацгаая...

	Эон Тал, хоёр туслагчтай зөвлөлдлөө. Ямар нэг төхөөрөмж хүрэн торх руу алгуурхан гулсаж эхэлсэнд нүүрийн руфолюцит байр сэлгэн аюулт занга уруу зам тавилаа.

	Торхон доторх электрод цилиндр маягийн гэрэлтүүлэгтэй бичил толиор солигдов. Нэг туслагч теле жолоодлогын самбарыг удирдлаа. Дэлгэц дээр торхны дотор тал болох мөхлөгт хаг бүрхсэн хүнхэр хана нь гэрлийн туяаг муухан тусгаж үзэгдэв. Толь ягуухан эргэлдэнэ.

	Эон Тал эхэлж:

	— Маш сүрхий тусгаарлагчийг рентгений гэрэл дийлж нэвтлэхгүй байна. Илүү төвөгтэй хэрэгсэл ашиглах хэрэгтэй болох нь ээ дээ гэж хэлэв.

	Эргэлдэх толины тусгасныг харвал торхны ёроолд гаж бөөрөнцөг хэлбэртэй, утсархаг ширхэгтэй, нөрөөтсөн гадаргатай үрчгэр хоёр цагаан юм байв. Тэр үрчгэр бөөрөнцөг юм саяхан шинээр гаргаж авсан тарианы үүлдрийн модны хөндлөөшөө далан сантиметр хүрдэг үртэй төсөрхөг аж.

	Грим Шарын векторт телевизфоныг холбоорой гэж амин туслагчдаа хэллээ.

	Грим Шар ерөнхий таамаглал зөв болсныг мэдмэгц лабораторид гүйж оров. Эрдэмтэн хараа сайтай мөртөө заншсан ёсоор харалган юм шиг нүдээ онийлгон, бэлдэж зэхсэн олон аппаратыг нягтлан харлаа. Сүрлэг дүр, захирангуй төрхөөрөө бусдаас ёс шиг ялгардаг алдарт эрдэмтэдтэй Грим Шар огт адилгүй байв. Рен Бозын оюун ухааны суу жавхланд зохиогүй түүний халирхай хүүхдэрхүү дүрийг Эрг Ноор дурсан санажээ.

	— Битүү оёдол гагнаасыг ханзлаарай! гэж Грим Шар тушаав. Оньсон гар хүнд тагийг хөдөлгөлгүй, хатуу паалан давхрыг ярлаа. Эргүүлэг таглаанд холимог хийн хоолой залгав. Мөн төмөр одыг орлуулж хэт улаан туяаны гэрэлтүүлэг тавилаа.

	— Температур... татах хүч... даралт... цахилгааны ханац... хэмээн туслагч багажийн үзүүлэлтийг давтан сонсгоно.

	Хагас цаг өнгөрсний сүүлд Грим Шар сансрын нисгэгч нарт:

	— Амралтын танхимд очицгооё. Энэ царцмагийн сэхэж сэргэтэл хэчнээн хугацаа өнгөрөхийг мэдэх арга алга. Эон оносон бол удахгүй байх учиртай. Жижүүр бидэнд мэдэгдэнэ биз гэв.

	Мэдрэлийн Ток Шинжилгээний Хүрээлэнг суурьшлын бүснээс зэлүүд, дархалсан цайдмын хаяанд байгуулсан аж. Зуны хуучдаар газар хуурайшаад, наранд хатсан өвсний зөөлөн үнэр алсыг зорьж, гоц сонин сэрчигнэх салхинд туугдан нээлттэй цонхоор орж ирнэ.

	Гурван шинжээч эвтэйхэн зөөлөн сандлын түшлэгийг налж тухлаад, цонхоор цухуйх саглагар модны орой дээгүүр, алсын униарыг харж дув дуугүй сууна. Хэн нэгний нь нүд хааяа анилдах авч горьдох санаашрал тэсэж ядан байхад зүүрмэглэхтэй мантай. Гэвч энэ удаад хувь тавилан эрдэмтдийн тэвчээрийг сорьж зовоосонгүй. Гурван цаг ч болсонгүй шууд холболтын дэлгэц мэлсхийн аслаа. Жижүүр сэтгэлээ арайхийн барьж, 

	— Хавхаг хөдөллөө! гэв.

	Агшин зуурд гурвуул лабораторид харайлган оржээ.

	— Руфолюцит хоргыг бин битүү таглаж, сайтар шалга! Хорго дотор хар гарагийн нөхцөлийг бий болго! Грим Шар үүрэг өглөө.

	Хүчит хөөрөг зөөлөн сийгж, даралтын тэгшитгэгч исгэрэх даруйд хорго дотор ч харанхуй ертөнцийн агаар мандал бий болов.

	— Агаарын чийг, цахилгаан хангамжийг ихэсгээрэй хэмээн Грим Шар нэмэн тушаалаа.

	Лаборатори дүүрэн озоны хурц үнэр ханхлав.

	Ямар ч явдал гарсангүй. Эрдэмтэн хөмсөг зангидан, юу дутааснаа санагалзахыг хичээж, олон багажийг дараалан харжээ.

	— Харанхуйлах хэрэгтэй! хэмээн Эрг Ноорын цочмог дуу гарлаа.

	Эон Тал ч босон харайж:

	— Ээ, ингэж мартах гэж! Грим Шар та төмөр одон дээр байсан биш дээ, гэтэл би!... гэв.

	— Туйлжуулагч самбар аа! гэж эрдэмтэн хариулахын оронд хэллээ.

	Лабораторид зөвхөн багаж гэгээтэй үлдэж, бусад гэрэл бөхөв. Туслагчид удирдлага самбарын хөшгийг хаамагц пад харанхуй боллоо. Өөрөө гэрэлтэх багаж энд тэнд дөнгөж ёлтойно.

	Хар гарагийн уур амьсгал сансрын нисэгчдийн өмнө тусаж, аймшигтай агаад сонирхолтой хүнд тэмцлийн олон хоногийг санагдуулав.

	Гэрлийг цацраахгүй туйлжуулагч халхавч бүхий хэт улаан туяаны дэлгэцийг тааруулж буй Эон Талын болгоомжтой хөдлөхөөс өөр аниргүй нам гүм хэдэн минут өнгөрлөө.

	Тэгтэл сулхан анир гарснаа руфолюцит хорго доторх торхны таг лүгхийн унав. Хар шуламсын тэмтрүүл нь өнөө хүрэн очоо жарвалзуулан торхны амсар дээр гарч ирэв. Залхаг руфолюцит хорго дүүрэн харанхуй татуулан гэнэт цочмог дээш үсэрч, тунгалаг таглааг мөргөлөө. Залхгийн бүх биеэр мянга түмэн оч жирэлзээд, доороос нь хөөрөгдсөн юм шиг бүрхүүлээ пөмбийлгөж, бүх тэмтрүүлээ багцлан хоргоны ёроол руу цахлан жийв. Торхноос нөгөөх хар шуламс мөн л өөрийн эрхгүй аймаар түргэн шаламгай, авиа аниргүй сүүдгэнэн дээш гарлаа. Гэвч харанхуй гарагийн үр төл нь зохих зайнаас жолооддог олон багажтай энэ туршлагын бат бэх хорго дотор яах ч чадалгүй байв.

	Элдэв багаж залхгийн бүтцийг бодис зүй, хувилахуй ухаан, амин судлалын янз янз үзүүлэлтээр нь ангилан хэмжиж гэрэл зурагт буулгаж, ялган тодорхойлж, адармаатай тахир шугам татаж гаргалаа. Хүний оюун ухаан нь энэ янз янзын чанарын үзүүлэлтийг дахин нэгтгэж үл мэдэх аймшигт амьтны бүтцийг танин авч өөрийн эрхэнд орууллаа.

	Эрг Ноор мэдэгдэхгүй өнгөрөх цаг тутам ялалтад бат итгэсээр байв.

	Эон Тал ч маш баясгалантай, Грим Шар түүний идэр туслагчид ч улам их хөөр хөгжөөнтэй байлаа.

	Эцэст нь эрдэмтэн Эрг Ноор луу очиж:

	— Та сэтгэл уужуу явж болно. Бид шинжилгээгээ бүрэн гүйцтэл энд байна. Үзэгдэх гэрэл асаачих вий гэхээс л би зовох юм. Залхаг өөрийн гараг дээрх шиг энд гэрлээс нуугдах аргагүй. Бидний мэдэх гэсэн болгонд залхаг хариу өгөх ёстой гэлээ.

	— Ингээд та мэдэж авах уу?

	— Манай мэдлэгийн төвшний хувьд гурав дөрөв хоногийн дараа шинжилгээ бүрэн гүйцнэ. Гараг саа учруулдаг бүтцийн ажиллагаа нь ямрыг одоо ч гэсэн хэлж болох байна.

	— Низаг ч эмчилж болох уу?

	— Болно!

	Эрг Ноор мөнөөхөн гайтай хар өдөр ч юм уу шөнөөс хойш ямар хүнд дарамт үүрч явснаа одоо л мэдэрлээ!... Тэр ч одоо хамаа алга! Ямагт тэвчээртэй байдаг энэ хүн ухаан жолоогүй баярлажээ. Давжаахан биетэй эрдэмтэн Грим Шарыг өргөж өөд шидмээр, тэвэрч эргүүлмээр санагдах адангатай хүслээ чуу чаа барилаа.

	Эрг Ноор өөрийгөө гайхаж, дорхноо тайвшраад, нэг минутын дараа гэхэд анхаарал нь төвлөрч ердийн төрхдөө оров.

	— Ирээдүйд залхаг, загалмайтай тэмцэх экспедицийнхэнд таны судалгаа үлэмж ач тус хүргэнэ дээ!

	— Тэгэлгүй яах вэ. Бид эдүгээ дайснаа мэдэх боллоо. Харин тэр хүнд даралттай, харанхуй ертөнц рүү экспедиц явуулах уу даа?

	— Явна гэдэгт би эргэлзэхгүй байна!

	Умардын намрын дулаан өдөр дөнгөж эхэллээ.

	Эрг Ноор торгомсог ногоон дундуур хөл нүцгэн алгуурхан алхалж явлаа. Урд нь харагдах ойг ногоорон хошмоглох хуш дунд суунаглан гозойх хөх утаа шиг цөөн буурын агч мод үзэгдэнэ. Энэ дархан газрын онгон байгальд хүн хөндлөнгөөс халддаггүй билээ. Аандаа холилдсон элдэв төрөл ургамлын ширэнгэ, тэдгээрийн хоорондоо харшилдах сайхан юм уу, гаж үнэр нь өвөрмөц тансаг байлаа.

	Хүйтэн горхи замыг нь боожээ. Эрг Ноор нарийн жимээр уруудлаа. Нарны туяа нэвт тусах тунгалаг усны мандал дээр салхинаас үүссэн яралж нь голын ёроол дахь алаг цоохор хайрган дээр тусахдаа дэлгэсэн алтлаг тор хуниран намирах мэт харагдлаа. Усан дээр хөвөх ажиглагдамгүй өчүүхэн замаг, хөвдийн жижигхэн хөх сүүдэр ёроол даган гүйж байв. Горхины цаад талд нил өнгийн том том хонхон цэцэг салхины уруу нахийжээ. Хүн бүрийн сэтгэл зүрхний мухарт анхан эртний тариачны ухвар үүрлэж байдаг учраас энэ чийглэг нуга болон намрын гал улаан навчны үнэр танар нь хүмүүст хөдөлмөрийн баясгалан өгөхөөр зэхэж байлаа.

	Тод шар гургалдай мөчир дээр суугаад уран хошин, ид хавтай сэнгэнэтэл жиргэв.

	Мөнгөлөг сэмжин үүл өргөн жигүүрээ дэлгэж, хушны ой дээгүүр цэлмэг тэнгэрийг бүрхэв. Эрг Ноор хушны шилмүүс ба давирхайн исгэлэндүү үнэр анхилах битүү ойгоос гарч нэгэн хамар дээр гараад, нүцгэн толгойныхоо хөлсийг арчив. Мэдрэлийн эмнэлгийн эргэн тойрны дархан ойн төгөл өргөн бус тул Эрг Ноор төдхөн замд орлоо. Цэгээн шилээр шаталж хийсэн цөөрмийг горхины усаар дүүргэжээ. Усанд умбах хувцастай хэдэн эрэгтэй, эмэгтэй хүн тохой тойрон гүйлдэн гарч ирээд алаглах цэцгэн дундуурх замаар жирийж одов. Намрын ус яаж бүлээн байв гэж дээ. Гэлээ ч тэд хошигнон хөхрөлдөж цөөрөм рүү дарвиж дайран ороод, бөөнөөр хүрхрээ уруудан сэллээ. Эрг Ноор эрхгүй аандаа инээмсэглэв. Энэ хавьд байх нутгийн үйлдвэр юм уу, фермийн амралтын цаг болж л дээ...

	Одонд аялагч давчуу хөлөг дотор амьдралынхаа ихэнхийг өнгөрөөсөн Эрг Ноорт төрөлх гараг нь ийм гуа сайхан гэж хэзээ ч санагдаагүй байжээ. Нислэгийн мэргэжилтэн хонгорхон гэзэгт Низаг нь аварсан хүн бүхэнд, газар дэлхийд цаглашгүй баярлах баяр талархал Эрг Ноорын сэтгэлд бялхаж байв. Өнөөдөр Низа өөрөө эмнэлгийн цэцэрлэг дотор түүнийг тосож ирлээ! Эмч нартай зөвлөлдсөний дараа хоёул туйл дахь амралт сувилалд явахаар болов. Хар загалмайн тэмтрүүлийн цахилгаан цэнэгээс тархины бор бүрхэвчинд учирсан зууранги гацааг арилгаж, саа гарагийн хэлхээг тасалсан даруйд Низа бүрэн эдгэрчээ. Гэвч удаан хугацаагаар царцуу байдалд дугжирсны дараа түүний ердийн тэнхээ тамирыг сэргээх хэрэгтэй байлаа. Низа минь амар мэнд, энх тунх байна! Үнэнхүү заяа жаргал шүү! Ийм цоо шинэхэн сэрц гэв гэнэт дурайн тодорч Эргийн сэтгэл зүрхийг дүүрэн бялхав.

	Эрг Ноор замын уулзвараас нэгэн эмэгтэй өөр лүү нь хурдан айсуйг харвал тэдний амьдралын зам хараахан ялгаран салаагүй байх үед сэтгэлийг нь ихэд эзэмдэж агсан, түмний дундаас андашгүй Веда Конг мөн байв. Тооцоолон бодогч машины үйлдсэн диаграммыг хянаж дадсан Эрг Ноорын сэтгэхүй нь огцом төгий татаж, тэнгэр өөд дүүлэн нисэхийг санааширдаг бол Ведагийн амьдрал ба туурвилын зам нь өөрийн гараг дээгүүр элэн хальж, түүний улирсан олон зууны түүх рүү шунгаж шинжлэх явдал юм. Хоёр зам бие биеэс улам л холдон салж байжээ.

	Нарийн ширийн бүгд нь танил Веда Конгийн царай Низагийнх лугаа их адил байсанд Эрг Ноор гайхав. Низагийнх шиг хавчиг нүүр нь мөн л өндөр магнайтай, урт сэртгэр хөмсөгтэй, хол тавиун нүдтэй, ялдамхан уужим мишилзэх хошуутай ажээ. Бас төрсөн эгч дүү шиг уртавтар, яльгүй шантгардуу хөөрхөн бондгор хамартай ажээ. Харин Веда ямагт бодлогошронгуй эгц хардаг бол Низа Крис өжүүд тэргүүнээ идрийн ид хаваар байн байн гэдэсхийлгэдэг юм.

	— Та намайг анхааралтай харж байна аа даа?, гэж Веда гайхан асуугаад, Эрг Ноорт хоёр гараа өглөө. Цаадах нь гарыг нь барьж хоёр хацартаа наахад Веда хирдхийн гараа татаж авчээ.

	Сансрын нисэгч мушилзаж, 

	— Би энэ буянт гарт, Низаг асарсан гарт талархлаа илэрхийлэх гэсэн юм. Низа... Би цөмийг мэдсэн! Та байнгын асрамж шаардлагатайг анхаарч, өөрийн сонирхолтой экспедицэд явалгүй, түүнийг хоёр сар халамжилжээ!.. гэв.

	— Яваагүй биш, гагцхүү «Тантра» хөлгийг хүлээгээд хожигдсон юм. Нэгэнт оройтсон байлаа. Таны Низа сайхан хүүхэн шүү! Бид хоёр гаднаа төстэй боловч Низа тэнгэр өөд тэмүүлдгээрээ ч... чин үнэнчээрээ ч сансар болон төмөр одыг ялсан хүнд жинхэнэ хань болно.

	— Веда!..

	— Би тоглоогүй, Эрг. Одоо тоглох цаг бишийг та ч мэдэж байна! Бүгдийг тодосгох ёстой.

	— Надад цөм тодорхой байна! Гэлээ ч би өөрийнхөө биш, Низагийн төлөө танд талархлаа илэрхийлье...

	— Талархах явдалгүй! Хэрэв та Низаг алдсан бол надад маш хэцүү байх байсан шүү дээ...

	— Ойлгож байна. Гэвч атаархах бодол Веда Конгд даанч харштайг би мэдэх учраас итгэхгүй байна. Тиймээс ч миний талархал замхрахгүй ээ гэв.

	Тэгээд Эрг Ноор залуу хүүхний мөрийг дагуулан илж, тохойных нь нугалаанд гараа тогтоолоо. Хүнгүй замаар зэрэгцэн дуугүй нэлээд явснаа, Эрг Ноор эхэлж:

	— Одоогийн хүн чинь хэн бэ? гэв.

	— Дар Ветер

	— Гадаад станцуудын түрүүчийн эрхлэгч үү? Үгүй ер!..

	— Эрг, та утгагүй үг хэллээ. Та ингэх хүн биш сэн...

	— Би өөрчлөгдсөн байх л даа... Би Дар Ветерийг зөвхөн ажил төрлийнх нь хувьд төсөөлж, мөн л сансрыг мөрөөдөгч биз гэж бодлоо л доо.

	— Тэр ч үнэн. Оддын ертөнцийг мөрөөдөгч мөн, гэхдээ балар эртний тариачны сэтгэлээр Дэлхийгээ хайрлах хайртайгаараа оддыг хосолж чаддаг юм. Эгэл дархны лут гартай эрдмийн хүн дээ.

	Эрг Ноор тооны, хөгжимчнийх шиг урт чийрэг хуруутай нарийхан алгаа өөрийн эрхгүй харлаа.

	— Веда, хэрэв та миний Дэлхийдээ хайртайг одоо ойлгодог бол ч!

	— Харанхуй ертөнцтэй учирч, саа гарагт нэрвэгдсэн Низатай урт замыг туулсны дараа юу? Мэдээж хэрэг! Гэвч...

	— Энэ хайр маань миний амьдралын үндэс болох биш үү?

	— Болохгүй! Та гавьяат үйлст ханахгүй жинхэнэ баатар мөн. Сансарт өргөхийн тулд та тэр хайраа аяга дүүрэн бялхалзуулж Дэлхий дээр нэг дуслыг ч цалгиалгүй авч одно. Чингэхдээ энэ Дэлхийн төлөө л гэнэ биз!

	— Веда, Харанхуй зуунд бол таныг түүдэг галд шатаачих байсан бий!

	— Хүмүүс бас тэгдэг л юм... За, замын салаан дээр ирцгээлээ. Таны гутал хаана байгаа юм бэ, Эрг?

	— Би таныг угтахаар гарахдаа цэцэрлэг дотор орхисон юм. Буцаж таарах нь ээ.

	— Дараа баяртай учиръя, Эрг. Энд миний ажил шувтарч, таных эхлэх боллоо. Бид хаана уулзах вэ? Эсхүл шинэ хөлөг нисэж одохын яг өмнөхөн үү?

	— Хаанаас даа Веда! Низа бид хоёр гурван сар туйлын амралт сувилалд явна. Дар Ветертэй хамт бидэн дээр очоорой.

	— Чухам хаана вэ? Сибирийн хойд захын «Зүрхэн хад» эсвэл Исландын «Намрын навч» амралт уу?

	— Хойд туйлын тойрогт нэгэнт оройтлоо. Биднийг удахгүй зун болох өмнөд хагас руу, Грахамын Газар дахь «Цагаан Туяа» амралтад явуулна гэсэн.

	— Тэгье, Эрг. Хэрэв Дар Ветер дагуул тавин долоог сэргээн барих ажилд шууд явчихгүй бол шүү. Эхлээд материалаа бэлтгэх ёстой байх л даа...

	— Таны дэлхийн хүн жил шахам тэнгэрт байх азтай хүн юм!

	— Бүү дамшиглаарай. Та биднийг салгасан, санаанд багтахгүй огторгуйтай жишихэд хаяанд байгаа тэнгэр шүү дээ.

	— Та харамсаж байна уу, Веда?

	— Та юунд асууна вэ, Эрг? Бидний хэн хэн маань хоёр өөр өрөөл шүү. Нэг нь шинэ рүү цойлон тэмүүлдэг, нөгөө нь хуучныг нандигнаж, түүнийгээ судлах дуртай. Та үүнийг мэднэ, эгүүлж сэргээе гэхэд санаснаа яавч биелүүлж болохгүйг та бас мэдэж байна.

	— Гэвч харамсал маань... эрхэмлэдэг булшинд өргөсөн цэцгийн баглаа шиг үлдэнэ. Намайг үнсээч, Веда...

	Залуу хүүхэн хүссэнийг нь уриалгахан гүйцэтгээд, сансрын нисэгчийг аяархан түлхэж, бушуухан цахилгаан тэрэгний гол зам руу явлаа. Робот-залуурч машиныг зогсоож, Веда ч орлоо. Эрг Ноор машины тунгалаг хананы цаана Ведагийн улаан бошинз үзэгдсээр буйг удтал харж зогсов.

	Веда ч бас Эрг Ноорын зогссоор буйг шилний цаанаас харж байв. Арк Гир орчуулж саяхан хөгжимд оруулсан, Дайсагналт Ертөнцийн эриний яруу найрагчийн шүлгийн давталт бадаг хүүхний санаанд аяндаа орлоо. Нэг удаа түүний энхрийхэн зэмлэсний хариуд Дар Ветер:

	 

	«Үймээн хямралын эргүүлэг ч

	Үүдэн тэнгэрийн элч ч

	Үзэсгэлэн гоо Аннабель— Лигээс

	Үнэнхүү сэтгэлийг минь салгаж чадахгүй»

	 

	хэмээн уншжээ.

	Энэ бол амрагийг нь булаасан байгалийн хүчийг халз эсэргүүцэж, хагацлыг тэвчин хүлцэхгүй, сохор төөрөгтэй юугаа ч хуваалцахгүй гэсэн балар эртний дуудлага байжээ!

	Цахилгаан тэрэг Ороонгуй замын салаа руу дөхөж явахад, Веда Конг цонхны зүлгэмэл бариулаас атгаж зогссон хэвээр л ариун гансралын яруу сайхан уянгын дуу аялж байв.

	«Тэнгэрийн сүнс, бурхны элч байдаг мэт хий санааг эртний сүсэгтэн европчууд ангел хэмээн нэрлэж байжээ. Балар цагийн грек хэлээр «ангел» гэж «элч» гэсэн утгатай аж. Олон зууны өмнө мартагдсан үг л дээ...»

	Станц дээр Веда давхийж бодол нь тасарсан боловч Ороонгуй замын вагон дотор ахин сэргээж бодлоо.

	— Эрг Ноорыг ч, Мвен Масыг ч, Дар Ветерийг ч тэнгэр сансрын элч гэж болно. Ялангуяа Дар Ветерийг ойрхны, дэлхийн тэнгэрт, дагуулын барилга дээр очсон үед нь бүр ч таарна... Харин түүхчид бид бол газар дэлхийн лус савдаг юм. Мөн дөө, сансар тэнгэрийн элч, газар дэлхийн лус юм байна! гэж чанга хэлчихсэнээ, хөгжөөнтэй тас тас хөхрөөд «Энэ маань Дар Ветерт таашаагдахгүй байх» хэмээн санав...

	Антарктид тивийн зах нутагт зориулан бойжуулж гаргасан хүйтэнд тэсвэртэй, хар шилмүүстэй тагдгар хуш саарахгүй исгэрэх салхинд жавхаатай найгалзан шуугина. Задгай далай, өндөр уулсын агаарын өвөрмөц шинж болсон ер бус цэвэр тунгалаг хүйтэн салхи хүчтэй сэнгэнэнэ. Гэвч уулын хуурай салхи нь мөнхийн цасыг дандаа долоож байх учир исгэлэн дарс мэт зөөлөн чимчигнүүлэн хайрна. Далайн уур амьсгал нь бие цогцост мэдэгдэм чийг даалгана.

	«Цагаан Туяа» амралт сувиллын шилэн барилгуудыг тэнгис рүү уруудуулан, өнө эртний далайн аварга онгоцыг санагдуулам цүнхгэр хэлбэрээр барьжээ. Өдрийн цагаар хаалга, цонхны хоорондох хана, шат, баганын цайвар бөөрөлзгөнө өнгө нь сиенит хайлшны цэнхэрдүү саарал шаазан жим зурайж сүлжилдсэн пөмбөгөр андезит хадны хүрэн ягаан өнгөтэй эрс харшилдах аж. Гэвч хаврын шувтаргын туйлын шөнө нь тэнгэр юм уу тэнгисийн гүнээс гийх мэт өөрийн ангид цагаавтар гэрлээр бүхий л ялгавар өнгийг арилгаж жигдрүүлдэг байна. Нар өмнөх өндөрлөгийн цаагуур цаг хэр хүүшлэв. Тэндээс тэнгэрийн өмнөд хэсгийг эзлэх тэнүүхэн гүдгэр туяа үзэсгэлэн төгөлдөр яралзан цацарлаа. Энэ бол Антарктидын эх газрын дорнод хагаст гүдийх өндөр нуруунд үлдсэн зузаан мөснөөс ойж буй туяа юм. Хүн түүнийг оюун ухааны хүчээр ялж, урьдын асар өргөн мөсөн бамбайн зөвхөн дөрөвний нэг хувийг үлдээжээ. Амралт сувиллын нэр алдар болсон мөсний цагаан туяа нь орчин тойрны бүхнийг сүүдэргүй, буцаж үл ойх зөөлөн гэрэлтэй амгалан ертөнц болгожээ.

	Дөрвөн хүн мөнгөлөг туяа ойлгох шаазан замаар далай тийш алгуурхан алхалж явна. Түрүүлж яваа хоёр эмэгтэйн том дүрэлгэр нүд нь ёроолгүй гүн, таагдашгүй оньсого шиг, ард яваа эрчүүлийн царай нь сийлмэл цайвар боржин шиг санагдана.

	Веда Конгийн үстэй нөмрөгийн заханд нүүрээ наах Низа Крит, түүхч эрдэмтэнд догдлох сэтгэлээр хариу мэтгэж:

	— Эмэгтэй хүнээс амраг нөхөртөө өргөх эрхэм дээд бэлэг бол түүний үр удмыг торниулж, баатрыгаа өнө удаан амьдруулах явдал юм шиг надад санагддаг. Энэ бол бараг мөнхжүүлэлт шүү дээ! гэлээ.

	Гадна дүрээрээ өөртэй нь төсөрхөг бүсгүйг Веда шохоорхож, жаахан гайхасхийсэн харцаа нуулгүй;

	— Бидний тухайд эрчүүд өөрөөр боддог. Дар Ветер надад ярихдаа хайрт эхтэй нь маш адилхан охинтой байх хэрэггүй юм сан. Охиноо өөрийн хайр, энэрлээр энхрийлэн асрахгүй, үл мэдэгдэх хувь зохиолд даатгаж орхиод, ертөнцөөс халин одно хэмээн бодоход хэцүү байдаг гэж билээ... Энэ бол балар цагийн хайр хамгааллын үлдэгдэл юм гэж хариулав.

	— Төрсөн бяцхан үрээ дөнгөж амлуулаад, асрамжид өгч орхино хэмээн бодохоос л хүлцэшгүй байх юм гэж бодолдоо автсан Низа өгүүлэв.

	Сэтгэлийнх нь шаналгаатай сэвийг энэ бүсгүй хөндсөн мэт Веда барайж, — Таныг ойлгож байна, гэвч зөвшөөрөхгүй. Хүн төрөлхтний нэг агуу их зорилго бол эхийн мухар сохор зөн совинг ялж, гагцхүү зориуд шилэн олж сурган боловсруулсан багш нар хамтарч, хүүхдийг хүмүүжүүлбэл манай нийгмийн хүнийг төлөвшүүлэн бэлтгэж чадахыг ойлгоход оршино. Балар үеийн эхийн бараг ухаангүй хайр эдүгээ алга болжээ. Түүний үр хүүхдийг дэлхий даяар энхрийлж энэрдгийг эх хүн бүгд мэднэ. Иймээс ч бэлтрэгээ харамлах өлөгчин чонын зөн сэрц мэт агаад адгуусны айдсын гаралтай зөн билгийн хайр арилжээ.

	— Эгэл ухаанаар би үүнийг ойлгож байна л даа гэж Низа дуугарав.

	— Хүний агуу их зол жаргал бол бусдыг баярлуулах явдал мөн. Одоо энэ бол ямар ч насны хүн болгонд ойлгомжтойг би бүх цогцоороо бүрэн мэдэрч байна. Урьдын нийгмүүдэд байсан тэр байдал бол гагцхүү эх эцэг, эмэг эх, өвөг эцэг нарт нэн ялангуяа эх хүнд байж болох байв... Балчир хүүхэдтэйгээ цаг үргэлж заавал цуг байх гэдэг бол бүсгүйчүүл нь амраг ханьтайгаа хамт байж чадахгүй, арга буюу гэрийн боол болж байх үеийн үлдэгдэл шүү дээ. Харин та халуун хайрын барилдаагаар эгнэгт л цуг байх нь ээ...

	— Мэдэхгүй юм даа. Эцэгтэйгээ адилхан бяцхан үрээ хөтөлж явах сан гэхээс л заримдаа амь тэмцэх юм... Тэгээд... Үгүй ээ, би юу ч мэдэхгүй байна!

	— Өөрөө хүүхдээ хүмүүжүүлэх хүсэлтэй бүгд очиж амьдардаг Эхчүүдийн Ява арал бий шүү дээ.

	— Ээ горьгүй! Би яагаад ч хүмүүжүүлэгч болж чадахгүй хүн. Хүүхдийг онцгой эрхэмлэдэг хүмүүсийн хийх ажил. Би өөртөө ихээхэн хүч боломж бийг ойлгодог, тэгээд ч нэг удаа сансарт аялж үзлээ...

	Веда зөөлөрч;

	— Та бие сэтгэлээ ид идэр насандаа явна, Низа. Амраг сэтгэл хүчтэй байх тусам амьдрал, хайр дурлал маань улам л их донслол түгшүүр, элбэрэл халамж, зовнил шаналгаа учруулдаг юм. Та амьдралын зөрчилтэй тулгарч, ингэдэг жамтайг хал үзээгүй бүх идэрчүүдийн адил ойлгоогүй байна л даа. Тэгээд ч амьдралын анхны цохилтод хамаг хүслэн чинь балрах юм шиг танд санагдсан байх...

	Веда ингэж хэлэх зуураа Низагийн сэтгэлийн зовуурь, хомхой эрмэлзлийн шалтгаан нь дан гэнэн насных биш юм гэдгийг гэнэт ухаарчээ!

	Веда, сэтгэлийн шарх биеийн гэмтэлтэй нэг зэрэг эдгэрдэг хэмээн олон хүний адил эндүүрчээ. Огт тийм биш байна! Сэтгэлийн шарх бол эрүүл чийрэг цогцост маш удтал бат нуугдан үлдэж, хожим санаандгүй гэнэт, заримдаа бүр шальгүй шалтгаанаар сэдэрч болно. Тэгвэл Низа таван жил бүрэн ухаангүй байсан боловч Эрг Ноорыг хөнөөх шахсан аюулт загалмайтай нүүр тулгарсан аймшиг махбодын бүх эсэнд шингэсэн байжээ.

	Ведагийн энэ бодлыг таасан Низа аяархан дуугаар:

	— Төмөр одноос хойш нэг хачин сэрц надаас салахгүй болжээ. Сэтгэлд нэг хий зовуурь хоногшоод, гутаршгүй баясгалан, гуйвшгүй хүслэнг минь ч үгүйсгэхгүй, өөрөө ч арилахгүй хамт байх боллоо. Үүнийг мэдрэх завгүй зүрх сэтгэлийг бүрэн эзэгнэсэн ажил үйлсээр л би түүнтэй тэмцэж чадна. Цор ганц хүний хувьд сансар гэгч юу болохыг би мэдэх тул одон аяллын анхны баатруудын гэгээн дурсгалыг ихэд мэхийн хүндэтгэж байна! гэв.

	— Би ойлгож байх шиг бололтой. Би далайн аглагт зэлүүд орших Полинезийн галавын жижигхэн арал дээр байсан юм. Тэнгис дээр ганцаардах мөчид, жигд мэлийж алсад замхрах гунигт ая мэт хязгааргүй уйтгар төрдөг юм. Урьд хүн өөрийн сэтгэлийн өчүүхэн хайрцаг дотор арчаагүй дорой байсныг балар эртний ганцаардмал ухамсрын тухай хуучин цагийн дурсамж өгүүлж байна. Ганцаардлаас гагцхүү хамтын хөдөлмөр, хамтын сэтгэмж л аварна. Мөнөөх арлын дэргэд даанч жижиг санагдах онгоц ирэхтэй зэрэг хязгааргүй далай тийм ч сүрдэм биш болдог. Онгоц, түүний баг хэдхэн нөхөд бол хүрэх, дийлэх алсыг зорьж тэмүүлэх тусгай нэг ертөнц болдог юм. Сансрын одонд аялагч хөлөг мөн л адил билээ. Хөлөг дотроо та чин зоригтон, эрдэмтэн нөхөдтэйгөө байна! Харин сансарт ганцаардах ч... гээд Веда зарсхийж, — Хүн түүнийг тэсэх нь ч юу л бол доо гэв.

	Низа Ведад улам чанга наалдаж:

	— Веда, та маш үнэн ярилаа! Би бүхнийг нэг мөсөн л... гэтэл цаадах нь, 

	— Би танд хайртай болжээ, Низа! Таны шийд анх надад балай юм шиг санагдсан юм... Одоо би түүнийг бүрэн дүүрэн зөвшөөрч байна гэжээ.

	Низа Ведагийн гарыг дуугүй атгаж салхинд хайрагдсан хүйтэн хацарт нь хамраа наалаа.

	— Харин та тэсэх үү, Низа? Энэ бол өгүүлшгүй бэрх явдал шүү дээ!

	Эрг Ноор энэ үгийг сонсмогц эргэж:

	— Та ямар бэрхшээлийн тухай ярьж байна, Веда? Та Дар Ветертэй үгсээ юу? Буцаж ирэхгүй нислэгт явахын оронд одон аяллын нисэгчийн туршлагаа залуучуудад өг хэмээн энэ чинь хагас цагийн турш намайг ятгалаа гэв.

	— Тэгээд үнэмшүүлэв үү?

	— Үгүй шүү. Дэлхийн болон Цагаригийн нэг ч хөлөг урьд явж үзээгүй замаар «Лебедь» хөлгийг зорьсонд нь хүргэхэд миний одон аяллын туршлага илүү тустай болно! гээд Эрг Ноор өдрийн саруул тэнгэр өөд, Бага Магелланы үүлнээс доогуур, Дархан Шувуу од болон Төвшин одны ордын доор Ахернар гялаан гялалзаж байдаг чигт заажээ.

	Эрг Ноор ярьж дуустал ард нь Нар манасхийн цухуйж, түүний туяанд цагаан гэгээний бүхий л ид шид замхрав.

	Дөрвөн найз далайд тулж очлоо. Антарктидын онгон далай хүйт татуулан, налгар эргээдээ нүсэр яралж хөвхөлзүүлнэ. Доогуур явах Нарны цацрагт хөх ягаавтар мөсөрхөг туяа татаж, гүн рүүгээ бараантах ган болд шиг усыг Веда Конг шохоорхон харлаа.

	Цэнхэр үстэй дээл өмсөж, мөн тийм дүгрэг малгай тавьж, малгайн доороос нь туг туг бор шаргал үс цухуйсан Низа Крит хажууд нь зогсож байв. Бүсгүй тэргүүнээ үл мэдэг гэдийлгэжээ. Дар Ветер түүнийг бахдан харснаа, хөмсөг зангидав.

	— Ветер, танд Низа таалагдахгүй байна уу? гэж Веда Конг дэгсдүү эгдүүцэн асуув.

	Дар Ветер дүнсгэр байдлаар:

	— Би Низаг шагшдагийг та мэднэ дээ. Одоо Низа даанч жаахан, булбарай харагдаж байна. Гэтэл бодохоос л... гэхэд нь Низа тасалж:

	— Намайг юу хүлээж байгааг бодохоос л уу? Та одоо өөрийн дайралтыг Эргээс над руу шилжүүлэв үү?.. гэж өдөх маягтай асуув.

	— Би огт тэгж бодоогүй. Ердөө зүй ёсоор гансарч байна. Миний хайрт Дэлхийн ийм гоо дагина түнэр харанхуй, аймшгийн хүйтэн, хязгааргүй сансарт замхрах болж байна. Би өрөвдөж байгаа юм биш, Низа харин хагацлын гуниг юм гэж Дар Ветер чин зүрхнээс гунигтай хариуллаа.

	— Бадамлан бадрах амьдралын зул болсон Низа, хүв хүйтэн эл хуль огторгуй! Та яг над шиг зүйрлэн боджээ, хэмээн Веда зөвшөөрөв.

	— Би бяцхан эмзэгхэн цэцэг мэт санагдав уу? гэж Низа асуув. Түүний дуунд нэг л хачин өнгө сонстсонд Веда сэрэмжлэв.

	— Хүйтний эрчтэй надаас илүү хэн тэмцэж баясах дуртай вэ? гээд Низа малгайгаа хуу татан бужгар гэзгээ гэдрэг сэгсэрч, дээлээ тайлж шидлээ.

	Веда дороо ойлгож:

	— Та яах нь вэ? хэмээн нислэгийн мэргэжилтэн рүү ухасхийв.

	Гэтэл Низа долгионоос өндөр сүндэрлэх хясаан дээр чавхдан гарч хувцсаа хурдан тайлаад, Ведад бариулжээ.

	Хүйтэн долгион Низаг тосож авсанд, Веда ингэж усчлахад ямар байхыг төсөөлж зүрх алдав. Низа долгионыг хүчтэй самран зүсэж тайвнаар цаашлан холдсон хойноо эрэг дээр үлдэгсдийг уриалж долгионы хяраас даллажээ.

	Веда Конг түүнийг бахдан ажиглаж байснаа:

	— Ветер ээ, Низа бол Эргт биш, туйлын баавгайд дүйх хань байна. Та умардын хүн атлаа арай шантраагүй биз? гэлээ.

	— Умардаас гаралтай боловч дулаан тэнгисийг илүү шүтдэг гэж Дар Ветер өрөвдөлтэй хэлээд, далайн цацлагад дурамжхан дөхөж очжээ.

	Тэгээд эрдэмтэн хувцсаа тайлж:

	— Усанд хөлөө дүрэнгүүт «тий, тий» гэж дуу алдсанаа цэлдэн зэгэл долгионыг угтан үсэрч орлоо. Гурвантаа тэнүүн алдлан самарч, долгионы хяр дээр гараад дараах долгионы бэл рүү гулсан буув. Олон оны дасгал болон жилийн тужид усчилдаг явдал Дар Ветерийн нэр төрийг аврав. Түүний амьсгал бөглөрч, нүдэнд нь улаан гархи эргэлдлээ. Хэдэн удаа цочмог шумбаж ойсноор сая амьсгалах боломж олов. Дар Ветер самарч гараад арьс нь хөхрөн дагжиж чичирсээр Низатай хамт уул өөд авиран гүйлдэв. Хэдэн минут өнгөрөхөд тэд хувцсаа өмсөж дулаацахын жаргалыг эдэлжээ. Жихүүн салхи ч гэсэн шүрт тэнгисийн уур амьсгалыг авчрах шиг болов.

	— Би таныг лавтай сайн ойлгож мэдэх тусмаа л, Эрг Ноор алдаагүй сонгож олжээ гэж улам бүр бат итгэх боллоо. Хүнд хэцүү цагт ганц та л түүнийг зоригжуулж, баясгаж, хамгаалж чадна. Өөр хэн ч чадахгүй... гэж Веда шивнэлээ.

	Низагийн наршаагүй хацар нь ягааран минчийв.

	Салхинд чичгэнэх өндөр болор тагт дээр өглөөний цай уух зуурт бүсгүйн бодлогошронгуй нинжин харцтай Веда олонтоо учирлаа. Удтал учрахгүй салах хүмүүсийн зуршлаар дөрвүүл дув дуугүй байтал Дар Ветер гэнэт:

	— Ийм хүмүүстэй танилцаад удаагүй байтал салах гэдэг харамсалтай юм гэж эхэлж дуугарлаа.

	— Магадгүй, та... хэмээн Эрг Ноор эхэлтэл Дар Ветер;

	— Миний чөлөөтэй явах хугацаа гүйцлээ. Өөдөө гарах цаг боллоо! Гром Орм намайг хүлээж байгаа гэв.

	— Минийх ч бас боллоо. Дайсагналт Ертөнцийн эриний хадгаламж болж саяхан олдсон агуйд орно доо хэмээн Веда хэлэв.

	— «Лебедь» ирэх оны дундуур бэлэн болно. Бид зургаан долоо хоногийн дараа багаа бүрдүүлэх ажилд орно. Одоо хэн гадаад станцуудыг эрхэлж байгаа вэ? гэж Эрг Ноор асуув.

	— Одоогоор Юний Ант байгаа боловч өөрийн санах машинаас хагацах дургүй хүн. Эдүгээ нэр дэвшигдсэн лабораторийн Ф төхөөрөмжийн инженер бодис зүйч Эмб Онгийг Одон Аяллын Зөвлөл хараахан батлаагүй л байна.

	— Танихгүй хүн юм.

	— Эмб Онг Мэдлэгийн Хүрээний Академид мегадолгионы механикийн асуудлыг судалдаг тул төдий л дуулдаагүй хүн л дээ.

	— Мегадолгион гэдэг чинь юу вэ?

	— Огторгуйд удаанаар тардаг том хэмнэл буюу үлэмжийн аварга долгион юм. Жишээ нь, тэнд үнэмлэхүй нэгжээс илүүтэй харьцангуй ач холбогдолтой байх угтал гэрлийн хурдны зөрчил илэрдэг байна. Гэвч энэ бол огт боловсрогдоогүй асуудал...

	— Мвен Мас яах вэ?

	— Сэтгэл хөдлөлийн тухай ном бичиж байгаа. Түүний мэдэлд бас л бага хугацаа бий. Стохастик ба Ирээдүйг Ончлох Академи Мвен Масыг танай «Лебедь» хөлгийн нислэгийн зөвлөгчөөр томилсон юм. Материалаа түүвэрлэж гүйцмэгц л номоо хойш тавих байх даа.

	— Харамсалтайяа! Чухал сэдэв байна. Сэтгэл хөдлөлийн ертөнцийн бодит чанар, хүч чадлыг зөв таньж ойлгох цаг болжээ хэмээн Эрг Ноор хариулав.

	— Мвен Мас хөндий хүйтэн дүгнэж чадах нь юу л бол гэж Веда хэллээ.

	— Тэр ч зөв, үгүй бол яаж гарамгай зохиол бичих билээ хэмээн Дар Ветер хариулаад, салах ёс гүйцэтгэхээр босжээ.

	— Баяртай учирцгаая! Та ажлаа бушуу дуусгаарай. Тэгэхгүй бол уулзахгүй болчихно гээд Низа, Эрг хоёр тэдэнтэй гар барив.

	— Уулзана аа. Дор хаяхад нисэхийн өмнө Эль Хормын цөлд уулзацгаана гэж Дар Ветер баттай амлав.

	— За нисэхийн өмнө уулзъя гэж одон аяллын нисэгчид зөвшөөрлөө.

	— Явъя даа, тэнгэрийн элч минь. Танд Дэлхий уйтгартай байгаа биз? гээд Веда Конг, Дар Ветерийг сугадаж, түүний хөмсгөө зангидахыг ажаагүй дүр үзүүлж өнгөрөөв.

	Дар Ветер тун саяхан холбож бэхэлсэн араг биеийн намалзах суурин дээр алцайн зогсож, тэртээ дор нүүх үүлэн завсраар аймаар ёроолгүй гүн рүү харж байв. Тийшээ манай гарагийн гадарга харагдана. Өөрийн голчийн хэмжээнээс тав дахин хол зайд байх атлаа атираатсан саарал эх газар, баргар хөх ягаан далай хоёр ялгаран, манай гараг мундаг нь мэдэгдэж байлаа.

	Дагуулаас авсан гэрэл зургаар багаасаа мэдэх болсон дүрс дүрийг Дар Ветер танилаа. Хотгор хөндийн гороо, түүний хөндлөөш чигээр сүүдэртэх уулс үзэгдэнэ. Ич талд нь тэнгис гялтайж, эгц доод руу нь нарийн хөндий байна. Өнөөдөр түүний аз болоход Ведагийн ажиллаж, аж төрж байгаа гарагийн тэрхэн хэсэгт үүл нүүж сарнив. Тэнд ширэм шиг саарал уулын эгц мөргөцгийн аль нэг хормойд нь Дэлхийн хөрсний гүн рүү орсон хуучин үеийн олон давхар, уужим агуй бий. Веда тэнд, эдүгээг ойлгох ба ирээдүйг угтаж мэдэхэд чухаг болох, хүн төрөлхтний улирсан амьдралын тоост үлдэгдлээс түүхийн үнэний өчүүхэн түүхийг дөмөгчлөн авч байгаа билээ.

	Багцаалан тааж буй тэр газрыг баруунаас нүүж, нүд сохлом гялбалзах үүлний сэжүүр халхлав. Дар Ветер цирконы хүрэл хуудсаар хийсэн биржгэр тавцан дээрээс өнгийж чин сэтгэлийн мэндчилгээ илгээлээ. Тэнд шөнийн харанхуй нөмөрч, түмэн од жарвалзаж буй цаг. Мундаг мундаг нэвсгэр үүл дээр дээрээ давхарлан нүүгэлтэж харагдана. Түүний доор харанхуйлах хар ганга руу Дэлхий үүрд арилах мэт гулсан одов. Сансрын огторгуйн түнэр харанхуйн дотор гэгээтэх шар замын ялгуухан туяа нь гарагийн сүүдэртэй талд цайрч байв.

	Гарагийн өдөр талыг нөмөрч нэлийсэн цэнхэр үүлэн дээр тусах Нарны болдорхуу бор өнгийн айхавтар хурц гэрэл эгж ойжээ. Гэрлийн шүүлт саравчгүйгээр харвал, дэлхийн мянган километр зузаан агаар бүрхүүл хамгаалалтын гаднаас онгон догшин нар өөд харсантай адил даруй сохрох билээ. Нарны богино долгионы буюу хэт ягаан ба рентгений туяа нь амьд болгонд аюул учруулах хүчтэй цацарч байдаг. Түүнийг нэрмэж сансрын эгэл бөөм болон ван Аллены бүсээс үргэлжийн цацраг цутган ирж байдаг. Шинэ тутам дүрэлзэн үүсэж бүхий одод огторгуйд үхлийн цацраг туяа цацна. Гагцхүү найдвартай хамгаалагч скафандр л ажиллаж байгаа хүмүүсийг аюулаас авардаг юм!

	Дар Ветер нөгөө тал руу хамгаалалт аргамж шидэж татаад тулц, дам нуруугаар дамжин гялалзан байх долоон өвгөн одны шанага чигт явлаа. Ирээдүйн дагуулын уртын тууш мундаг төмөр хоолойг эрэгдэж бэхэлжээ. Хоёр үзүүрт нь соронзон орон цацраах лут зээрэнцгийн шовх гурвалжин тулгуур сүндэрлэж байв. Нарны цэнхэр цацраг туяаг цахилгаан гүйдэл болгон хувиргах батарей тавьсны дараа хүмүүс нуруу, хэнхдэгтээ чиглүүлэгч ялтас уяж соронзон хүчний шугам дагаж явдгийг болино.

	— Бид шөнө ажилламаар байна. «Алтай» хөлгийн захирагч гэрэл егөхөөр амлалаа! гэж залуу инженер Кад Лайтын дуу Дар Ветерийн дуулганд сонстов.

	Дар Ветер хоорондоо холбоостой, ачааны хэдэн пуужин нойрссон загас шиг дүүжийж байх солгой тал ба доод руугаа харлаа. Дотуур бүрээсний хуудсаар түр бэлдэж, пуужингаар авчирсан элдэв хэрэгслийг ялгах, угсрах тавцан дээд талд нь нар, солироос хамгаалах хавтгай саравч дор элэн хальж байв. Хамгаалалт саравчны сүүдэр дотроос Дар Ветерийн скафандр гялталзан гарч ирмэгц, чийдэн гялалзуулсан ажилтнууд бор зөгий мэт хуран цуглав. Том том эд ангийг буулгахаар пуужингийн хажуу бүрээсийг нээн харанхуйлж харлах амнаас олон хэц, аргамж аалзны шүлс мэт зүг зүгт салаалжээ. Бүүр дээшээ, угсарсан араг биеийн чанх дээр инээд хүрэм хачин галбиртай үзэгдэх хэсэг хүн нүсэр машиныг хичээнгүйлэн оролдож харагдана. Биндрийн хүрлээр цутгаж, бор-азоноор өнгөлсөн, Дэлхий дээр элбэг зуун тонн татахаар нэг цагариг байлаа. Энэ лут цагариг энд дагуулын металл араг биеийн дэргэд, Дэлхийг тойрон яваа эдгээр угсраагүй эд ангийн интеграл хурдыг тэгшитгэх зориулалттай нарийхан хэц дээр хүлцэнгүй дүүжлэгджээ.

	Ажиллагсад жингүйдэлтэй адил шахам өчүүхэн төдий хөнгөн жинд дасаад чадмаг, итгэлтэй ажиллах болов. Гэвч эдгээр сурамгай ажилтныг удахгүй шинэ ажилтнаар сольж таарах нь ээ. Удтал хөнгөн жинд биеийн хөдөлмөр хийснээс цусны эргэлт нь өөрчлөгдөж, улмаар ужгираад Дэлхий дээр буцаж очсон үедээ хүн эрэмдэг болж мэднэ. Ийм учраас дагуул дээр хүн бүр зуун тавиас илүүгүй ажлын цаг ажиллаад, гарагаас есөн зуун километр зайд орчих «Дамжлага» станц дээр амарч, Дэлхийдээ очмогц Хархорин дахь Гадаад Агаар мандлын Ордонд таталцал хариулах эмнэлэгт үзүүлнэ.

	Угсрах ажлын удирдагч Дар Ветер заримдаа аль нэг зүйлийг хурдасгамаар байвч өөрийгөө биеийн хөдөлмөрөөр хэтэрхий дарахгүйг хичээнэ. Энд таван түм долоон мянган километр өндөрт хэдэн сар тэсэж чадах ёстой болно.

	Шөнө ажиллахыг зөвшөөрвөл залуу нөхдөө гараг руу буцаах хугацлыг улам хурдасгаж, халаа авах ээлжийг урьдчилж дуудна гэсэн үг. Дагуулын барилгад шилжүүлж өгсөн гараг нислэгийн хоёр дахь «Барион» хөлөг Аризоны нам цөлд бий. Тэнд Гром Орм бүртгэх машины удирдах самбар ба телевизийн дэлгэцийн дэргэд ажиллаж байгаа.

	Сансрын тасхийм хүйтэнд шөнө завсарлахгүй ажиллахаар шийдсэн нь угсралтыг нэн түргэсгэв. Дар Ветер ийм боломжоос зайлсхийж чадсангүй. Шөнө ажиллахыг зөвшөөрмөгц хүмүүс угсрах талбараас зүг зүгт тарж, улам ярвигтай сүлжээ зэл, хэц татлаа. Гараг нислэгийн «Алтай» хөлөг барилгын ажилтны нийтийн байр болж тулгуур дамын үзүүрийн хажууд хөдөлгөөнгүй дүүжийж байхад, түүний орцыг дагуулын араг биетэй холбож байсан гулгуур аргамжааг гэнэт тавив. Хөлгийн хөдөлгүүрээс нүд сохлом хурц дөл өндөрт олгойдлоо. Түүний мундаг өвч бие чимээгүй хурдан эргэчхэв. Гараг хоорондын огторгуйн хоосон цөлд ямар ч чимээ үл нэвтэрнэ. «Алтай» хөлгийн чадамгай захирагч нь хөдөлгүүрийг зөвхөн хэд лүгхийлгээд л хөлгөө барилгын байраас дээш дөчин метр хөөргөж, нисэх буух гэрэлтүүлгийн талаар ялгах тавцан тийш харуулжээ. Хөлөг болон араг биеийн хооронд чиглүүлэгч хэц дахин татсанаар, огторгуйд хий тогтож агсан элдэв зүйлийн эд цөм харьцангуй зогсонги төлөв олж, цагт түм орчим километр хурдаар Дэлхийг тойрох нислэгээ үргэлжлүүлэв.

	Дар Ветер үүлний тархалтын байрыг ажвал дагуулын барилга нь гарагийн Антарктидын муж дээгүүр гарч явсан бөгөөд удахгүй Дэлхийн сүүдэр талд орох байлаа. Скафандрын төгөлдөржүүлсэн халаалт нь сансрын огторгуйн хөлдөөх амьсгалаас бүрэн хамгаалж үл чадах агаад өөрийн батарейн эрчим хүчийг бодомжгүй зарцуулсан жуулчин хохирдог! Тийнхүү сарын өмнө архитектор-угсрагч солирын гэнэтийн борооноос зайлж, нээлттэй пуужингийн хүйтэн эх бие дотор хоргодоод, наран талд орохоос урьд амь эрстсэн билээ... Бас нэг инженер солирт алагдсан юм. Ийм тохиолдлыг бүрэн урьдчилан мэдэж ч, аргалан зайлуулж ч болдоггүй. Дагуул барих явдалд дандаа золиос гардаг тул дараачийнх нь хэн бол доо? Стохастикийн хууль нь ганц нэг хүн мэт элсэн ширхэг төдий юманд бараг хэрэглэгдэхгүй боловч дараачийнх нь Дар Ветер өөрөө байж болох нэлээд боломжтой аж... Сансрын аливаа гэнэтийн тохиолдолд өртөж болох энэ өндөрт өөрөө бусдаас илүү удтал ажиллах билээ... Гэхдээ түүний цог жавхлант цогцост юу ч тохиолдох учиргүй гэж Дар Ветерийн сэтгэлийн ад сэмхэн шивгэнэж байв. Тооны ухаанаар сэтгэдэг хүнд ийм итгэл балай юм ч гэсэн түүнээс энэ итгэл салсангүй, харин ч ёроолгүй хар тэнгэрт хамгаалалтгүй хэрзгэр нуруу, ялуу ба торон дээр тайван тэнцвэрлэн явахад нь тус болдог байлаа.

	Дэлхий дээр эд ангийн угсралтыг амьд махбодын өсөлтийн зарчмаар ажилладаг эмбиротект хэмээх тусгай машинаар гүйцэтгэдэг билээ. Удамшил залуурдлагын үйл ажиллагаагаар хэрэгждэг амьтны молекулт бүтэц нь бодис зүй хувилахуйн сонголтын чанартай төдийгүй, бас таагдаагүй долгионы хэм хэмжээнд захирагддаг, санаанд багтамгүй маш адармаатай байдаг. Гэлээ ч амьд махбод бол зөвхөн ионжмол молекулын дулаан уусмалын нөхцөлд бойжиж өссөн аваас эмбиротект бол ердөө туйлжмал цахилгаан гүйдэл, гэрэл, эсвэл соронзон оронд л ажиллана. Угсрахад бэлэн хэсгүүд дээр радио идэвхт язгуур махбодоор бичсэн тэмдэг, тайлбар нь машинаар холбох эд ангийг зөв зааж өгдөг болохоор үзээгүй хүнд бол гайхалтай яв цав хурдан угсрагдаж байдаг юм. Энэ өндөрт тийм машин байхгүй, байх ч боломжгүй.

	Дагуулын угсралт нь бие хүмүүсийн гараар босдог хуучны маягийн барилга юм. Энэ ажил зүйл зүйлийн аюултай боловч ихээхэн сонин санагдаж олон мянган хүний дур хүслийг булааж байлаа. Гараг хоорондын огторгуйд явахад бэлнийгээ Зөвлөлд илэрхийлэх хүсэлтэй бүхнийг сэтгэц сорилтын станцууд арай чарай л амжин үзэж байв. Дар Ветер зохиомол таталтын аппарат бүхий асар том цөнг тойрч дэвүүр янзтай эгнэсэн нарны машинуудын суурь луу хүрч очоод, шалгуурын хэлхээний холбоосонд өөрийн үүргэвч батарейг залгав. Түүний дуулганы харилцуурт эгэл эгшиг сонстлоо. Тэгэхэд Ветер нарийхан алтан зураасан загвар бүхий шилэн ялтсыг батарейтайгаа зэрэгцүүлэн холбов. Өнөө ая л хангиналаа. Дар Ветер хоёр верньерийг эргүүлэн хугацлын цэгт тааруулж үзээд эгшиг ба хөг аялгууны алинд ч зөрөө байхгүйг лавтай мэдэв. Ирээдүйн машины чухал хэсгийг өө сэвгүй угсарчээ. Цацрагийн цахилгаан хөдөлгүүрийн угсралтыг эхэлж болох байлаа. Дар Ветер удтал скафандртай явж чилсэн мөрөө тэнийлгэж, туж дуулгатай байж хөшчихсөн толгойгоо эргүүлэхэд хүзүү нь нужигнав. Энд, дэлхийн агаар мандлын гадна ажиллагсдын дунд хэт ягаан туяаны нойрмог болон доод улаан туяаны галзуу өвчин олширчээ. Дар Ветер ашгүй түүнд өртөхгүй тэсвэртэй байсан бөгөөд хэрэв өвчилбөл хүндэт үүргээ дуустал биелүүлж үл чадах билээ.

	Удахгүй дан бүрээс нөмрөгдөж, ажиллагсдыг тэнгэр ч үгүй, газар ч үгүй задгай цөл сансарт ганцаардан гансрахаас хамгаална!

	«Алтай» хөлгөөс авралын бэсрэгхэн хэрэгсэл салж, барилгын хажуугаар жирсхийн харваж өнгөрлөө. Энэ нь сая ачаа авчраад, заасан өндөрт зогсоосон автомат пуужингуудыг авчрахаар явуулсан татуур онгоц байв. Яг цагаа олжээ! Огторгуйд элэн халих баахан пуужин, хүн, машин, материал Дэлхийн шөнө талд орлоо. Дэлхий дээр тус бүр шатахуунгүй зуун тавин тонн жинтэй хөхрөн туяарах загас маягийн гурван урт пуужинг татуур онгоц хөтөлж аваачив.

	Тэдгээр пуужинг ялгах тавцангийн эргэн тойронд байгаа олон ижилтэй нь нийлүүлжээ. Дар Ветер нэг тийрэлтээр араг биеийн нөгөө талд гарч, ачаа буулгах ажил эрхлэх техникүүдийн цуглаан дунд орчихжээ. Хүмүүс шөнө ажиллах төлөвлөгөөгөө хэлэлцэж байв. Дар Ветер тэдэнтэй зөвшилдсөн боловч хүн бүр тасралтгүй гучин цаг скафандрыг халаах шинэ батарейгаар хуучнаа солихоос гадна дэнлүү, агаар шүүгч, радио харилцуураа цэнэгээр хангахыг шаарджээ.

	Бүх барилга оломгүй мэт харанхуйд шунгасан боловч агаар мандлын дээд бүсэнд түгсэн нарны сацрагаас ойх тааламжтай зэгэл шар замын гэрэл нь зуун наян градус жаварт хөрчихсөн ирээдүйн дагуулын араг биеийг бузгай удаан гийгүүллээ. Өдрийнхөөс ч илүү хэт дамжуулагч сүрхий тотгор учруулав. Багаж батарей, аккумляторын тусгаарлагчийн шалихгүй элэгдлээс болж, зохих чигт шилжүүлж болохгүй цахилгаан гүйдэл хавийн юмны гадарга дээгүүр цэнхэртэн маналзаж байлаа. Сансрын түнэр харанхуй болж, тасхийм жавар ч чангарлаа. Одод сүрхий хурц цэнхэр гэрэл цацаргана. Ялангуяа үзэгдэж, сонстохгүй солирын нисэлт шөнө айдас хүрмээр ажээ. Тэртээ доор бараантах бөмбөрцгийн гадарга дээр, агаар бүрхүүлийн урсгал дунд өнгө өнгийн бөөн бөөн цахилгаан туяа, цаглашгүй үргэлжилсэн очит цэнэг юм уу, олон мянган километр хол гэгээ татах зурвасууд манас манасхийж байв. Тэнд, агаар бүрхүүлийн дээд давхраанд, газар дээрх ямар ч шуурганаас хол давуутай хар салхи шуурч өнгөрлөө. Нар болон сансрын цацраг нэвчсэн агаар бүрхүүл нь эрчим хүчийг идэвхтэй сэлгэж, барилгаас төрөлх гарагтайгаа холбоо барихад онцгой бэрхшээл учруулж байв.

	Аймшигтай хүйтэн харанхуй дунд алдарсан өчүүхэн ертөнц дээр гэнэт нэг өөрчлөлт гарлаа. Дар Ветер гараг нислэгийн гэрэлтүүлэг ассаныг тэрхэн даруйд сэхээрсэнгүй. Эргэн тойрон улам харанхуйлж, догшин одод бүдгэрсэн авч тавцан ч, араг бие ч хурц цагаан гэрэлд мэдэгдэм ялгарав. Хэдэн минутын дараа «Алтай» хөлөг цахилгаан хүчдэлийг бууруулж, гэрэл шаргалтан сулрав. Гараг нислэгийн хөлөг аккумлятораа хэмнэж чингэжээ. Өдөр шиг гэрэлд бүрээсний тэг дөрвөлжин, эллипсис хуудас ба бэхлээсний сараалж, нөөцийн торхны цилиндр, өмөр хоолой тэргүүтэн зөөвөрлөгдөн, дагуулын араг бие дээр өөр өөрийн зохих байрыг олж байлаа.

	Дар Ветер тушаа ялуу олж, хашлага хэцийн гулгуур бариулаас бариад, хөлөө тийрмэгц өөд ойв. Гараг нислэгийн хөлгийн үүдэнд хүрүүт бариулын тушаасыг атгаж, түгжээстэй хаалгыг мөргөлгүй яг зогслоо.

	Олон тооны ажилтан орж, гарах үед агаарын алдагдлыг багасгахын тул хүзүүвч өрөөг дэлхийн хэвийн даралтгүй байлгажээ. Тийм учраас Дар Ветер скафандраа тайлалгүй, түр төхөөрөмжилсөн хоёр дахь туслах өрөөнд орсон хойно дуулга ба батарейн энергийг салгажээ.

	Скафандрт баригдаж алжаасан биеэ Дар Ветер илж нухлан, хагас хэвийн хүндрэлд орж жаргалаа эдлэн, хөлгийн дотоод тавцан дээр итгэлтэй алхлав. Гараг нислэгийн хөлгийн зохиомол таталцал тасралтгүй ажиллаж байлаа. Өөрийгөө тогтвор, найдлагагүй хоосон хөндийд мунгинах дэлэнч шиг биш, харин хатуу хөрсөн дээр бат зогсож буй хүн гэдгээ мэдрэхэд хэлэх аргагүй тааламжтай байв! Аятайхан гэрэл, бүлээн агаар, эвтэйхэн зөөлөн сандал энэ бүхэн тэрийж хэвтээд, юм бодолгүй амрах дур хүргэлээ. Дар Ветер хуучны романуудыг уншаад хачирхдаг байсан дээд өвгөдийн баяр цэнгэлийг одоо өөрөө биеэр амсжээ. Хүмүүс хүйтэн цөл, нойтон ой юм уу мөстсөн уулын урт замыг туулсны дараа дулаан байшин, газар доорх оромж, эсвэл эсгий гэрт ордог байжээ. Эндхийнх шиг ийм нимгэхэн хана мөн тэр үед хахир хатуу, осол аюултай энгүй их ертөнцөөс хүнийг хаацайлан хамгаалж, илч дулаан ба гэрэл гэгээ хайрлаж, цаашдын ажил явдлаа бодох боломж олгодог байжээ.

	Дар Ветер хорхой хүрэм зөөлөн сандалд тухлан сууж ном уншихаас огоорлоо. Тэнгэрт шөнөжин гэрэл асах нь одон орон судлах оргилоос дагуулын барилгыг ажиглан хянагчдыг сандаргаж болох учир Дэлхийтэй холбоо барих хэрэгтэй болов. Үүнээс гадна нөхөлт ажилтан хугацаанаас өмнө шаардлагатайг урьдчилан мэдэгдэх хэрэгтэй байна.

	Өнөөдөр Дар Ветер томьёо дохиогоор биш, аливаа гараг нислэгийн хөлгийнх шиг маш хүчтэй телевизфоноор55 Гром Ормтой ярилаа. Зөвлөлийн хуучин тэргүүн ихэд баярлаж, шинэ баг бүрдүүлэх, эд ангийг яаралтай хүргүүлэх анхаарч мэрийлт гаргав.

	Дар Ветер «Алтай» хөлгийн жолоодлогын байраас гараад, хана дагууд нь хоёр давхарлан ор тавьж унтлагын өрөө болгож зассан номын сангаар дамжиж өнгөрлөө. Бас бүх тасалгаа, зоогийн өрөө, гал тогоо, хажуу гудам хөдөлгүүрийн үүдний танхимд ор тавьжээ. Байнгын бааз болж хувирсан гараг нислэгийн хөлөг пиг дүүрсэн аж. Дар Ветер хүрэхэд бүлээхэн хүрэн хуванцраар нүүрлэсэн гудмаар арайхийн хөлөө чирэн явж, бин битүү шахуурган хаалгыг наазгайхан онгойлгож ороод хаав.

	Дар Ветер хүлцэшгүй урт удаан хугацаагаа дуусахаас наана гадагш гарах ямарваа горьдлогогүй иймэрхүү хөлөг дотор хэдэн арван жилийг нөхцөөдөг одон аяллын нисэгчдийн тухай боджээ. Энд өөрөө зургаа дахь сардаа сууж, бачуу байраас өдөр бүр гадагш гарч, сэтгэлд зовуурьтай гараг хоорондын уудамд ажиллаж байна. Тийн атлаа ялгуум сайхан Дэлхийгээ, түүний тэнүүн цайдам, цэнхэр тэнгис, суурьшлын бүсний амьдрал ундарсан төвүүдийг хэдийнээ мөрөөсөн гиюүрэх боллоо. Хэрэв «Лебедь» хөлгийг төрөлх гарагтаа эгж ирэхээр бодвол түүний багийн Эрг Ноор, Низа Крит, бусад хорин хүн ерэн хоёр хараат жил буюу дэлхийн зуун дөчин жилийг одонд аялагч хөлөг дотор өнгөрөөх ёстой болно. Тэдний хэн нь ч тийм их наслахгүй шүү дээ. Тэдний цогцсыг чандарлаж, цаглашгүй алсын цирконы ногоон одны гараг дээр оршуулна.

	Хэрэв тэд нислэгийн үедээ эцэслэвэл пуужин бунханд агуулсан шарил нь сансарт нисэн арилна... Бидний дээд үеийнхний том завинууд нас нөгчсөн дайчдын шарилыг аваад тэнгис дээр мөн тийнхүү хөвөн явдаг байжээ. Гэвч бүх насаараа хөлөг дотор түгжүүлж, өөрийн бие эгж харих найдлагагүй аялалд нисэн одох сон гэх баатрууд хүн төрөлхтний түүхэнд гараагүй юм даг. Үгүй ээ, би буруу бодож байна, Веда түүнийг зэмлэх биз ээ! Өнө эртний үед шударга ёс ба хүний эрх чөлөөний төлөө тамлалаас эмээлгүй насан туршаа чийгтэй, харанхуй шалан доор хоригдон, аймшигт эрүү шүүлт эдэлж байсан нэр мэдэгдээгүй тэмцэгчдийг мартаагүй билээ. Алсын ертөнцийг судалж шинжлэхээр сансрын агуу их аялалд бэлдэж буй орчин үеийн хүмүүсээс өнийн тэр баатрууд давуу эрэлхэг илүү хүндлэлтэй хүмүүс байжээ.

	Иймд төрөлх гарагаасаа удаан холдож үзээгүй Дар Ветер тэдний дэргэд өчүүхэн хүн, туйлгүй хонгор Веда Конгийн шоглон хэлдэг шиг тэнгэрийн элч огт биш! хэмээн бодлоо.


АРВАН ДӨРӨВДҮГЭЭР БҮЛЭГ : ГАН БОЛД ХААЛГА

	Уулын яргах автомат-робот чийгтэй харанхуй хонгилд хорин хоног эргэлдэж хэдэн түмэн тонн нурангийг цэвэрлэн зайлуулж, нурсан гулдан адрыг бэхэлжээ. Агуйн гүнд орох зам чөлөөтэй болж, түүний аюултай эсэхийг шалгах л үлдлээ. Гинжин юм уу нарийн ороонго дэлт голоор явдаг робот-тэргэнцэр чимээгүй уруудаж мөлхөллөө. Зуун метр доошлох тутамд агаарын бүтэц, температур, чийглэгийн байцыг багажууд мэдээлж байв. Тэргэнцэр саад тотгорыг эвтэйхэн тойрон явсаар дөрвөн зуун метр хүнд хүрчээ. Тэгэхэд Веда Конг хэсэг судлаачдын хамт онголсон агуй руу орлоо. Ерэн жилийн өмнө, хөрсөн доорх ус хайх үеэр, огт хүдэр байх шинжгүй шохойн ба элсэрхэг чулуутай газар их хэмжээний металл байхыг багаж даруй тэмдэглэжээ. Энэ нутаг мөхөж арилсан хэлээр «Соёлын үүр» хэмээх олон зууны домогтой Ден-Оф-Куль агуйн байрны тодорхойлол лугаа яв цав таарсныг удалгүй тодруулсан юм. Шинжлэх ухаан, соёл боловсролоор өөрсдийгөө хамгийн тэргүүнийд тооцож агсан ард түмэн гамшигт дайн заналхийлэх үед өөрийн иргэншлийн эрдэнэсийн дээжийг нуужээ. Тэр өнө үед нууж далдлах явдал нэн дэлгэрэнгүй байсан аж...

	Веда налуу хонгилын нойтон улаан шавар шалан дээр халтичин уруудаж явахдаа өөрийн хамгийн идэр ажилтан бүсгүйгээс дутуугүй догдолж байв.

	Түүний санаанд кино хальс, шугам зураг, карт хадгалсан бат авдар, бичмэл соронзон ялтас санах машины тууз агуулсан шүүгээ, химийн нэгдэл, хайлш эмийн дээжүүдийг өрсөн тавиур эгнүүлэн тавьсан олон лут танхим төсөөлөгдөв. Түүнчлэн агаар чийг үл нэвтрэх олон тунгалаг хорго дотор эдүгээ алга болсон амьтны чихмэл, элдэв ургамлын бэлдмэл, гарагийн өнөд сөнөсөн амьтдын чулуужсан араг яс байхаар бодов. Цаашилбал алдарт зураачдын туурвилыг буулгаж, шингээсэн силиколл ялтас, хүн төрөлхтний олон гарамгай зүтгэлтэн, гоо үзэсгэлэнт төлөөлөгчдийн баримал дүр, чадамгай урласан амьтны дүрсийн бүхэл бүтэн үзэсгэлэн, цуут барилгуудын загвар, гайхамшигт үйл явдлуудын тухай чулуу, металл дээр сийлж мөнхөлсөн бичээс... харагдах шиг боллоо.

	Веда Конг ийнхүү зөгнөсөөр гурав дөрвөн мянга орчим ам метр талбайтай асар том агуйд оржээ. Цахилгаан гэрэлд гялтганах урт урт шохойн бану молцоглон унжсан огцом гулдан тааз бөгтрөгтөн, харанхуйд харагдахгүй замхарчээ. Нээрээ л аварга танхим байв. Хананд урсаж тогтсон өчнөөн төчнөөн хамар, хавсын хоорондох хүнхрээр зөндөө машин, шүүгээ байх нь Ведагийн бодол үнэн болмоор харагдав. Археологичид баярлалдан дуу алдаж, газар доорх танхимын хаяагаар нэг таржээ. Хүнхрүүдээр тавьсан олон машинаас эдүгээ ч зарим хэсэг шил ба чийдсэн өнгө нь гоё гялалзсаар байх нэлээд нь Дайсагналт Ертөнцийн эриний хүн төрөлхтний техникийн суут ухааны оргил хэмээн тооцогдож, тэр эртний хүмүүст ихэд таалагдаж байсан суудлын машин байв. Тэр үед яагаад ч юм хэдхэн хүний зөөлөн суудалтай үй түмэн машин хийж байжээ. Машины зохиомж нь гоё ганган жолоодлогын болон хөдөлгөөний механизм нь уран цэцэн боловч боловч бусад талаар учир утгагүй шал дэмий аж. Яагаад ч юм гэрээсээ хол ажилладаг учраас өдөр бүр ажилдаа очих, харих гэж бачимдсан хүмүүсийг түм буман машин зөөж хотын гудамж, замаар язганаж байжээ. Тэдгээр машины жолоодлого нь осол аюултай, нэн олон хүн алдаг, гарагийн геологийн өнгөрсөн үед хуримталсан олон тэрбум тонн үнэт органик бодисын нөөцийг шатааж, агаар бүрхэвчийг нүүрстөрөгчийн ислээр хордуулж билээ. Агуйн ихээхэн зайг эл хачин чамин хөсөгт зориулж ашигласныг үзээд Цагаригийн эриний археологичдын урам хугарлаа.

	Харин намхан тавиур дээр нэлээд хүчтэй бүлүүрт хөдөлгүүр, цахилгаан ба тийрэлтэт, турбинт, цөмийн зэрэг мотор тавьжээ. Теле хүлээн авагч гэрэл зургийн аппарат, тооцооны машин ч юм уу тэр мэт зориулалттай байх гэлтэй багаж хэрэгслийг шилэн хоргонд босоо эгнүүлэн өрж, шохойлог гоожмолын зузаан царцас доогуур байрлуулжээ. Дайн дажин, улс төрийн самууралд ихэнх түүхэн баримт бичиг нь үрэгдээд, эдүгээд зарим хэсэг нь зэвэрч үйрсэн боловч зарим хэсэг нь сайн хэвээр үлдсэн энэ машины музей бол өнгөрсөн үеийн техникийн түвшнийг биечлэн харуулсан учир түүхийн маш үнэт олдвор болов.

	Дур булаагч тэнгисээ газар доорх чийгтэй харанхуйгаар дахиж сольсон үнэнч туслагч Миико Эйгоро танхимын мухар дахь бүдүүн шохойн чулуун баганын цаана хонгил харлаж байхыг үзжээ. Гэвч багана биш, машины их бие аж. Түүний ёроолд нь урьд хонгилын таглаа байсан хуванцар самбарын тоосон товрог овойж байлаа. Археологичид хайгуулын мөлхөө тэргэнцрийн цахилгааны улаан утсыг дагаж алхам алхам ахисаар, эхнийхтэйгээ бараг нэг түвшинд буй хоёр дахь агуйд орвоос шил, металл бат битүү өдий төдий шүүгээ эгнэн харагдлаа. Энд тэндхэн нурсан эгц ханын эргэн тойрон дагууд англи хэлнээ том үсгээр юм бичжээ. Веда тэвчилгүй түүнийг шалавхан тайлж уншлаа.

	«Өөрснөө мэдлэгийн өндөрт хүрч, аварга их ололтоо ирээдүйд зориулж энд хадгалав» хэмээн нуувчийг зохион байгуулагчид нь хойч үеийнхэнд мэдэгдэж маш эртний бодгальч үзлийнхээ уугуул чанараар гайхуулжээ.

	Миико дургүйцэн мөрөө хавчисхийгээд, 

	— «Соёлын нуувч» агуй Дайсагналт Ертөнцийн эриний шувтарга руу, хуучин нийгмийн байгуулал тогтож байсан сүүлийн жилүүдэд хамаатайг ганц энэ бичээс гэрчилж байна. Энэ бол зөвхөн өрнөдийн иргэншил цагаан арьстан хүний хэл соёл, хэв заншил, ёс суртахуун, сүр хүчийг мөнхөд хувиршгүй оршино гэгч онолын онцгой шинж мөн. Би тэр иргэншлийг үзэн яддаг! гэв.

	— Миико та өнгөрсөн үеийг тодорхой боловч өрөөсгөл талтай төсөөлж байна. Ирээдүйн төлөө тэмцэж байсан өөр хүмүүс надад үхдэл капитализмын хэлхээ ясны бурангуй төрхийн цаанаас харагдаж байна. Манай өнөө бол тэдний ирээдүй нь байлаа. Хүрээлэн байсан хүний ертөнцийн ёс суртахууны бугшралд хонзогнон догшролгүй, бусдад туслахыг ариун сэтгэлээс зорьж, цухал давчуу ядуу аж байдлын дунд гэрэл гэгээ эрэлхийлэн байсан тийм чанга зоригтон үй түмэн бүсгүйчүүд, эрэгтэйчүүдийг би үзэж байна. Үхэх үхэхдээ мятаршгүй чин үзэл санаатныг шүү!..

	Миико мэтгэж, 

	— Энд соёлоо нуугчид бол тийм хүмүүс биш. Энд дан ганц техникийн зүйл хураасныг хар л даа. Тэд техникээрээ бардагнаж, харин ёс суртахууны ба сэтгэл хөдлөлийн зэрлэгшил өсөж байсныг тоохгүй байжээ. Тэд өнгөрснийг жигшдэг атлаа ирээдүйг хардаггүй байсан юм! гэв.

	Миикогийн зөв л дөө. Нуувчийг байгуулагчид дэлхий ба нийгмийг үнэхээр шинэтгэхийн төлөө хийх гэсэн зүйлтэйгээ өөрийн амжилтыг харьцуулан хэмжиж чаддаг байсан сан бол тэдний амьдрал хөнгөн байх байсан юм. Тэгсэн бол дээд үеийнхэн маань огтлогдсон ойн хожуул, цаас новш, үйрмэг шил, хэмхэрхий тоосго, зэвтэй төмөр хөглөрч, хөө тортогт дарагдсан гарагаа алган дээрээ тавьсан юм шиг үзээд чухам яах ёстойг ойлгож, өөрсдийгөө сайрхан магтаж хараа алдахгүй байх сан билээ гэж Веда бодлоо.

	Чанх доош уруудах гучин хоёр метр гүн, давчуухан цооногоор гурав дахь танхим руу оров. Шүүгээг нэвт гэрэлтүүлж харах гамма туяаны аппарат авчруулахаар Мииког хоёр туслагчийн хамт явуулаад, Веда шохойн гоожмол молцог, урсмал нойтон шаваргүй гурав дахь агуйг үзэж эхэлжээ. Шилээр цутгасан навтгар дөрвөлжин хоргоны гадаргад зөвхөн чийг дааварлажээ. Археологичид хорго руу тонгойж шар, цагаан алтанд эрдэнийн чулуу шигтгэн гоёж адармаатай урласан эд уурсыг харцгаав.

	Хянавал шинээс илүү хуучныг үнэтэйд үздэг дээд үедээ бишрэх өнө эртний үүсэлтэй заншлаас хүмүүс ангижраагүй байсан эринд энэ хуучны эд уурсыг нандигнан хадгалжээ. Веда өнөө англи бичээст гонсойсонтой адил тэдний үнэт зүйлийн тухай ухагдахуун болон дур таашаал нь олон арван зуунд хувиралтгүй уламжлагдаж, холын хойч үеийнхэн ч заншил ёсоор залгамжилна хэмээн үзэж агсан тэр хүмүүсийн мулгуу эрмэлзэлд мөн л гонсойжээ.

	Агуйн холын жигүүр нь өндөр, шулуун уруу гудам болон ямар нь мэдэгдэхгүй гүнзгийрэн оржээ. Гудмын эх нь өнгөн хөрснөөс гурван зуун дөрвөн метр доор буйг хайгуулын мөлхөгч роботын тоолуур зааж байв. Гудмын таазны шохойн чулуу нь лав мянган тонн жин татам лут лут хэсгээр сүрхий хагарч тусжээ. Веда сэтгэл зовниж эхлэв. Уулын хормойн чулуулаг нь тэнцвэр тогтворгүй байдгийг залуу хүүхэнд газар доорх олон судалгааны туршлага сануулжээ. Нуувчийг байгуулсан үеэс хойших улирсан олон зуунд газар хөдөлснөөс юм уу, эндхийн уулс бүхэлдээ тавиад метр өндөржнөөс цул чулуулаг сууриараа хөдөлсөн байж болох юм. Ердийн археологийн экспедицийн төлөө энэ мундаг цулсыг бэхлэх гэдэг боломжгүй хэрэг. Гагцхүү гарагийн эдийн засагт тустай чухал зорилгот л төчнөөн хүч чармайлт тавьж болох сон билээ.

	Нөгөөтээгүүр ийм гүнзгий агуйд далдлагдсан түүхийн нууц бол мартагдсан юм шиг атлаа орчин үеийн зохион бүтээх хэрэгт бас л техникийн талаар ашиг тустай байж болох юм.

	Цаашдын шинжилгээнээс татгалзах нь мэргэн болгоомж мөн сөн. Гэвч эрдэмтэн хүн юунд өөрийгөө тэгтэл хайрлах ёстой билээ? Тэр мөртөө олон сая хүн осолтой ажил, туршилт хийж, Дар Ветер нөхдийн хамт дэлхийгээс таван түм долоон мянган километр өндөрт ажиллаж, Эрг Ноор эгж ирэлтгүй аялалд бэлдэж байгаа цагт шүү! Ведагийн ихэд хүндэтгэдэг тэр хоёр хүн хэрхэвч ухрахгүй. Бас өөрөө ч ухрахгүй дээ.

	Нөөц батарей, зургийн цахим аппарат, хүчилтөрөгчийн хоёр багаж байна... гурав дахь танхимыг судлах нөхдийг үлдээж, айхыг мэддэггүй Миикотой хоёул явъя гэж дотроо шийдлээ.

	Веда Конг хоол идэж, хүч сэлбэхийг нөхдөдөө зөвлөв. Археологичид түргэн шингэдэг уураг ба чихэр, мөн ядаргаа арилгах витамин, даавар, мэдрэл сэргээх бодисын найрлагатай бэлдмэл зэрэг шахмал хавсай гаргацгаав. Веда сэтгэл зовниж яараад зооглох дур ч хүрсэнгүй. Миико дөчин минут болоод сая ирлээ. Сонсвол тэвчилгүй бушуухан хэдэн шүүгээ гэрэлтүүлж, доторхыг нь мэдэх гэсэн юм санж.

	Усанд шунгагч япон бүсгүйчүүдийн удмын хүүхэн харцаараа өөрийн удирдагчид талархаад, агшинд анхаарлаа төвлөрүүлэв.

	Гудмын голоор цахилгааны нарийхан улаан утас хөвөрлөө. Хоёр хүүхний толгой дээрх өөрөө гэрэлтэх хийн титмийн зэвгэр хөхдүү ягаан гэрэл нь улам огцом уруусах хонгилын мянга түмэн жилийн харанхуйг нэвтэлж дийлэхгүй байв. Адраас том том хүйтэн дусаал жигдхэн пол полхийнэ. Хажуугаарх ба доогуурх ан цаваар ус хоржигнон урсах сонстоно. Газар доорх давчуу, харанхуй хонгилын жиндүү чийгтэй агаар нь хөдөлгөөнгүй нам гүм байв. Гагцхүү агуй дотор л ийм нам гүм байдаг бөгөөд царцмал газрын ямарваа сэрцгүй үхээнц, царцанги матери энэ нам гүмийг манаж байдаг. Гадаа бол хэдий аниргүй байлаа ч гэсэн байгаль дээр амьдрал байгаа нь ямагт далдуур мэдэгдэж, эргэн тойронд ус, агаар, гэрэл хөдөлж байдаг билээ.

	Цагийн улиралд арилаад зөвхөн хий санаагаар амьжруулж болох өнгөрсөн үе рүү уусгах мэт далдлах газрын харанхуй хэвлий болсон гүн агуйд Миико Веда хоёул өөрийн эрхгүй ховслогджээ.

	Хонгилын ёроолоор наалдамгай зузаан шавар үе байсан боловч тэд хурдан уруудаж явав. Зарим хэсэгт хананаас өмөрч унасан шавар өөд мацаж, адар ба нуранги хоёрын завсраарх нүхээр мөлхөн гарч байлаа. Миико Веда хоёр хагас цагт зуун ерэн метр уруудаж, тэгшхэн хананд хүрэхэд хайгуул хоёр мөлхөгч-робот хананд тулаад амарлингуй зогсож байв. Хананд гэрэл нэг тусах зуурт бин битүү хаасан нүсэр том, үл зэврэх ган хаалга харагдав. Хаалганы гол дунд нь ямар нэг тэмдэгтэй хоёр бүлцэн дүгрэг, алтадмал сум, оньс буулгажээ. Археологич хоёр нэлээд эртний эринд хамаарагдах ийм янзын төхөөрөмжийг мэднэ. Веда, Миико хоёр зөвлөлдсөний дараа түгжээг судлав. Дайсагналт Ертөнцийн эринд хүмүүсийг «дотнынх», «гаднынх» гэж ялгаварладаг байсан болохоор «гаднын хүнээс» эрдэнэсээ хамгаалахын тулд далд хорон санаагаар үйлдэж байсан оньсон байгууламжтай энэ түгжээ маш төстэй байв. Ийм хаалгыг онгойлгох гэж оролдох үеэр тэсрэх сум, хорт хий, сохлох туяа харваж ямар ч сэжиггүй байсан шинжээчид эрсдэж байжээ.

	Археологичид энэ мэт ган болд хаалгыг аюулгүй болгож сурахаас өмнө түүний бат бөх металл юм уу, тусгай хуванцраар үйлдсэн механизм нь хэдэн мянган жил өгөршиж, задраагүй байсаар олон хайран амь биеийг бүрэлгэж билээ.

	Хаалгыг нээх тусгай багаж хэрэгтэй нь илт болов. Агуйн гол нууцын босгоноос буцаж таарах нь ээ. Эртний хүмүүс аль чухал үнэт зүйлсийнхээ агуулахыг пиг битүү түгжсэн байх учиртайд хэн эргэлзэх юм бэ? Веда, Миико хоёр титмийн гэрэл хүрэлцэнэ гэлцэн дэнлүүгээ бөхөөгөөд хооллож, амрахаар суужээ.

	Миико алтлаг тэмдэг нь бардам гялалзах хаалганаас хараа салгалгүй санаа алдаж:

	— Тэнд юу байгаа бол оо? Оруулах ч үгүй, хэлэх ч үгүй гэж биднийг даажигнах мэт байна шүү!... гэв.

	— Харин та хоёр дахь танхимын шүүгээг гэрэлтүүлж юу үзэв ээ? хэмээн Веда санаандгүй садаанд дэмий гонсойсноо займруулж асуув.

	— Модоор хийсэн эртний үеийн цаас биш, металл хуудсан дээр хэвлэсэн машины шугам зураг, ном байна. Бас кино хальсны ороолт, ямар нэг бүртгэл, оддын болон газрын зураглал байх бололтой.

	— Эхний танхимд элдэв машины дээж, хоёр дахид нь техникийн баримт бичиг, гурав дахид нь мөнгө зоос орчиж байсан эртний үнэт зүйл байх нь ээ гэмээр аж. Энэ загвар ч дүйж л байна даа.

	— Үнэт зүйл гэж бидний ухаардаг хүн төрөлхтний оюун ухааны хөгжлийн дээд ололт бологч шинжлэх ухаан, урлаг, уран зохиолын дээж хаана байх вэ? хэмээн Миико дуу алдав.

	— Хаалганы цаана бий байх гэж найдъя. Гэвч тэнд зэр зэвсэг байвал би гайхахгүй гэж Веда тайван хариуллаа.

	— Тэр чинь юу юм бэ?

	— Хүнийг үй олноор нь түргэн хядах зэвсэг хэрэгсэл.

	Жижигхэн Миико гутарч бодолхийлснээ, намуун дуугаар:

	— Нээрэн ч энэ нууцлахын зорилтыг бодож үзвэл зүй ёсоор л тийм болж таарна. Тэр үеийн барууны иргэншил нь устгагдаж болох техник, эд уурсын гол үнэт зүйлээ энд далдалжээ. Гэвч бүх гарагийн, ядаж тухайн орны олон нийтийн саналгүйгээр юугаа гол зүйлд тооцож байгаа вэ? Ихэнхдээ шийдэх мэдлэггүй захирагч бүлэг л тэрхэн үедээ ямар нэг юмны ашиг тус, үнэ цэнг дур мэдэн тогтоодог байжээ. Тийм ч учраас хүн төрөлхтөнд үнэхээр ашиг тустай, нэн үнэт зүйл биш, харин аль нэг бүлэг хүний эрхэмлэсэн зүйл л энд байна. Амь махбодын нэг адил иргэншил ч мөн түүхэн ёсоор цогцолдог жамтайг тэд ойлгохгүй, юу юуны өмнө машин, магадгүй зэр зэвсгээ арчлан хадгалахыг зорьжээ гэв.

	— Тийм ээ, ажилчны туршлага, мэдлэг, техник материалын нөөц, маш цэвэр химийн бодис, орон барилгыг өргөтгөх, эзэмших замаар Эвдэрч сүйдсэн өндөр иргэншлийг туйлын бөх хайлш ховор металл их бүтээмжтэй, гоц нарийн ажиллагаатай суурь машингүйгээр сэргээн босгоно гэж санашгүй хэрэг. Хэрэв тэр бүгд нь уствал, олон тэрбум хүний хэрэгцээг хангаж чадах ярвигтай кибернетикийг бүтээх ур чадвар, туршлага, материалыг хаанаас авах билээ дээ?

	— Заримдаа тэд эллиний машингүй иргэншил рүү эгж орохыг мөрөөддөг байсан нь бас л бүтэшгүй байсан юм.

	— Тэгэлгүй дээ. Эллиний соёлын оронд харин ч аймшигтай өлсгөлөн гамшиг болох байсан даг. Түүх ухардаггүйг бодгальч үзэлт мөрөөдөгсөд ойлгож мэдэхийг хүсэхгүй байжээ!

	Веда гол яриандаа эргэн орж, 

	— Би энд зэвсэг бий гэж шууд батлахгүй. Гэвч тэгж хардах тал байна. Тэр үеийн өвөрмөц шинжийн ёсоор хэрэв нууцлал байгуулагчид нь иргэншил, соёл хоёрыг хольж, хүний хүмүүжил ба сэтгэл хөдлөлийг хөгжүүлэх арцашгүй үүргээ ойлгохгүй ташуурч алдсан бол урлаг, уран зохиол юм уу, тэрхэн цагтаа хэрэгцээнээс хол байсан шинжлэх ухаан тэдэнд амин чухаг зүйл биш байсан байж таарна. Түүгээр ч үл барам шинжлэх ухааны нэгдмэл чанартайг бодолгүй түүнийг ашигтай ашиггүй хэмээн хувааж байв. Хүний амьдралд шинжлэх ухаан, урлаг нь дандаа ашиг тустай дагавар биш ч байлаа гэсэн ер нь нэг аятайхан зүйл мэт үзэж байжээ. Энд хамгийн чухал гэснээ л нуусан хэрэг. Орчин үеийн хүмүүс бидэнд бол бол хэдий гэнэн балай мэт санагдавч надад зэвсэг байх шиг бодогдоод байна гээд Веда дуугүй болж хаалга руу ширтсэнээ, гэнэт:

	— Энэ ер нь жирийн механизм байж болох юм. Хоёулаа микрофоноор чагнаж үзээд онгойлгоё. Азаа үзээд алдах уу? хэмээн хаалга руу очив.

	Миико ухасхийн хаалгыг халхалж;

	— Болохгүй, Веда дэмий амь сориод яах юм бэ? гэлээ.

	— Агуй дөнгөн данган тогтож байх шиг санагдаад байна. Бид гараад, дахин оролтгүй болно... Сонсож байна уу?

	Хаалганы наад тасалгаанд эсвэл доороос, эсвэл дээрээс учир үл мэдэгдэх алсын анир хааяа нэг дуулдаж байв.

	Чингэвч Миико хаалгыг нуруугаар шийдмэг халхалж гараа алдлан зогсоод:

	— Энд зэвсэг байвал яана, Веда? Зэвсгийг юунд хамгаалаагүй орхив гэж дээ, гэв.

	Түгжээний механизмыг тольдох рентген дэлгэц, механизмын дотоод эд ангийн холбоосыг онож эвдэх хэт үелзэл цацрагийн авсаархан аппаратыг хоёр хоногийн дараа агуйд авчирчээ. Гэвч багажийг ажилд хэрэглэх завдал болсонгүй.

	Гэнэт агуйн хөндийгөөс хүй хүй хүнгэнэх чимээ дуулдлаа. Газар хүчтэй хөдөлж, доод гурав дахь агуйд байсан шинжээчид зөн совингоор үүд рүү харайлгацгаав.

	Хүнгэнэх чимээ хүчтэй болсоор бөглүүхэн түр тархийх дуу болон хувирлаа. Ан цавтай газрын бүх цулс нь өвч уулын хормой руу гулсан сууж буй бололтой.

	— Цөм сүйдлээ! Бид амжсангүй. Дээш гарч амиа аварцгаая! гэж Веда халаглан хашхирахад, хүмүүс робот тэргэнцрээр тийш гүйлдэв.

	Шинжээчид роботын утаснаас зууран, цооногоор өөд мацлаа. Тэдний өсгий даран дагаж хадан хана нүжигнэн донсолж, чичирсээр сүүлдээ гүйцээд ирлээ. Аймшигтай тас түсхийв... Хоёр дахь агуйн дотуур хана нурж, гурав дахь танхимын цооног орцыг дарж таглав. Агаарын долгионоор хүмүүс тоосон товрог, жижиг хайрганы хамт нэг дэх танхимын өндөр гулдан таазанд бараг тултал шидэгджээ. Археологичдын ухаанд үхэл сүүдгэнэн, шалан дээр тэрийн унацгаалаа.

	Агуйд пургиж дүүрсэн бөөн тоос алгуурхан буув. Тоосон манан дундуур харвал агуйн бана, шовго чулуулаг хэвээрээ байлаа. Газар доор урьдын адил чимээ аниргүй болжээ.

	Веда сэхээрч бослоо. Хоёр ажилтан нь түүнийг түшиж авсан боловч хүлцэлгүй тавиулж:

	— Миико хаана байна? гэлээ.

	Туслагч нь нэг бана налаад хүзүү, чих, гэзэгнийхээ шороо тоосыг хичээнгүйлэн арчиж байв.

	— Бараг бүгд сүйдлээ, хэмээн Миико удирдагчийнхаа харцанд хариулж, — Халдашгүй хаалга дөрвөн зуун метр зузаан хадан доор түгжээстэй хэвээр үлдлээ. Гурав дахь агуй бүрэн нурсан, харин хоёр дахь... хоёр дахь нь ухаж болохоор байж мэднэ. Тэнд, мөн энд ч бидэнд маш хэрэгтэй зүйл бий гэжээ.

	Веда эвэрсэн уруулаа долоож:

	— Тэр ч тийм... Гэлээ ч бид алгуурлаж болгоомжилсон буруутай. Нурахыг бид урьдчилан мэдэх ёстой байсан юм.

	— Нотолгоогүй совин байна. Гэвч гашуудах юмгүй! Хаалганы цаанах сэжигтэй үнэт зүйлийн төлөө бид цул уулыг бөхлөх байсан гэж үү? Тэнд үнэхээр ашиггүй зэвсэг байсан бол бүр ч дэмий.

	— Хүний үнэлж баршгүй уран бүтээлийн туурвил байсан бол... яана? Тийм ч биш шүү, бид шалмаг ажиллаж болох байсан юм!

	Миико мөрөө хавчисхийгээд, балмагдсан Ведаг сэргээх өдрийн нар, баясгах тунгалаг ус, сэтгэл тайвшруулах цахилгаан шүршүүрт умбуулахаар түшин явж, нөхдийн араас гарлаа.

	Мвен Мас умард суурьшлын бүсийн Энэтхэгийн секторт байх түүхийн Ордны дээд давхарт өөрт нь гаргаж өгсөн өрөөн дотор ердийн заншлаараа урагш, хойш холхино. Эрдэмтэн Америкийн секторын Түүхийн Ордонд ажилласны дараа энд ирээд хоёр хонож байв.

	Туйлжигч цэвэр шилэн ханатай жигүүр тагт өрөө нь алсад хөхрөх гүдгэр өндөрлөг рүү харжээ. Мвен Мас солбицох туйлжлын самбарыг байн байн залгаж асаахад, өрөөнд нь бүдэг зэгэл гэгээ татаж, түүний урьдчилан ялгаж авсан зураг, хуучин киноны хэсэг, уран баримал ба барилгын цахим дүрс тал бөмбөрцөг стерео дэлгэцнээ аажуухан дараалан гарч байв. Африк эрдэмтэн тэдгээрийг харж байгаад л ирээдүйн номд орох санаагаа робот-туслахад хэлж бичүүлнэ. Робот-туслагч хэлснийг хуудсанд дармалдан, дугаарлаж, түүнийгээ сэдэв сэдвээр нь юм уу, ерөнхий дүгнэлтээр нь ялгаж, нямбай хурааж байв.

	Алжаах цагтаа, Мвен Мас самбарыг бөхөөж, цонх руу очоод алсыг ширтэн сая харснаа удтал тунгаан бодно.

	Хүн төрөлхтний саяхны соёлын олон зүйл нэгэнт учирч замхарсан явдалд эрдэмтэн хирдхийн гайхаж билээ. Дахин Нэгдсэн Ертөнцийн эринд их боловсролтойн шинж хэмээн нэгэн үе тооцогдож байсан ярианы ба бичгийн овжирхол болсон гойдын нарийн хэллэг бүр арилжээ. Мөн Түгээмэл Хөдөлмөрийн эринд үгийн хөгжим мэт нэн дэлгэрсэн зохиож бичихийг нэгмөсөн больж, хурц цэцэн хэмээгдэх уран адармаатай үг хаялцах явдал арилжээ. Дайсагналт Ертөнцийн эринд хүмүүс санаа бодлоо нуун далдлахыг ихэд чухалчилдаг байсан явдал нэлээд урьд хэрэггүй болсон байв. Яриа хөөрөө маш хялбар, товч тод болжээ. Их Цагаригийн эрин бол хүний гурав дахь дохионы системийн хөгжил буюу үг хэлэлтгүй ойлголцдог эрин болох байх.

	Мвен Мас сэтгэмжийнхээ шинэ шинэ томьёоллыг үл нойрсогч туслахдаа үе үе хэлж:

	— Их Цагаригийн тэргүүн зуунд анх Люда Фир урлагийн Флюктуатив сэтгэц зүйн56 эх суурийг тавьсан түүхтэй. Заримдаг рид шидэт зөн билэг мэтээр олон зуун жил санаж байсан салбарыг чухам Люда Фир л нээн тайлж, эмэгтэй, эрэгтэй хүний сэтгэл хөдлөлийн угтал хүртцийн ялгааг шинжлэх ухааны үүднээс нугалж чадсан юм. Гэвч орчин цагийн ухагдахуунд оруулж нотлох явдал уг хэргийн бага хувь нь байжээ. Люда Фир цааш нь ахиулж, мэдрэлийн угтал хүртцийн гол шижмийг тухайлан тоймлосны үрээр эр, охин хүйсэд тэдгээрийн тохироог олох боломжтой болгож өгсөн билээ хэмээн бичүүлэв.

	Гэнэт дохио жингэнэн ногоон гэрэл гялсхийж эрдэмтнийг телевизфон руу дуудлаа. Ажлын цагаар дуудахыг бодоход нэг чухал юм болж дээ. Автомат туслагч унтарч, Мвен Мас алсын харилцааны өрөө рүү доош гүйв.

	Веда Конг дэлгэцээс Мвен Масын амрыг эрлээ. Хүүхний жижигхэн хонхортой хацар нь шалбарч, нүдэн доогуур нь тод сүүдэртжээ. Мвен Мас баярлаж, палигар гараа сарвайхад, Ведагийн санаашрангуй царай нь мушилзав.

	— Надад туслаач, Мвен. Дар Ветер Дэлхий дээр байхгүй. Эрг Ноор хол байна. Таны ажилтайг би мэдэх боловч тэр хоёроос өөр хэдийд ч надад шууд туслах хүн ердөө та л байна. Надад золгүй явдал тохиолдлоо...

	— Юу гэнэ ээ? Дар Ветер?...

	— За, үгүй дээ! Агуйн малтах хэсэг нурж дарагдлаа гээд Ден-Оф-Куль агуйд болсон явдлыг Веда товч яриад, — Одоо миний нөхдөөс Мэргэч Төвийг ашиглах эрхтэй хүн ганц та л байна гэв.

	— Дөрвийн алинтай нь вэ?

	— Анхдагч Магадлалын Төвд.

	— Ойлголоо. Хамгийн бага хөдөлмөр, материал зарцуулж ган хаалганд хүрэх боломжийг тооцох хэрэгтэй юу? Тоо баримтыг бэлдсэн үү?

	— Миний гарт байна гээд зохих тоог хэлэв.

	Мвен Мас хэдэн мөр тоо бичиж аваад:

	— За, миний тоо баримтыг машин хүлээж авмагц ажил тэднийх болно. Азнаарай, одоо би Мэргэч Төвийн жижүүрийн инженертэй ярилцъя. Анхдагч Магадлалын Төв өмнөд бүсийн Австралийн секторт байдаг юм гэв.

	— Дээд Магадлалын Төв нь хаана байдаг юм бэ?

	— Одоо миний байгаа умард суурьшлын бүсийн Энэтхэгийн секторт... Шилжүүлж залгалаа, хүлээж байгаарай.

	Дэлгэц бөхөхийн хамт Веда Мэргэч Төвийг төсөөлөн бодохыг оролдов. Залуу хүүхэн математикийн боловсрогдсон олон салбарын дийлэнх бараг бүх зорилгыг шийдвэрлэх чадалтай, шинжилгээний хамгийн дээд зэргийн мундаг электрон машин тийм нэртэйг мэдэх боловч зөндөө мухир тахир шан, гүвгэртэй хүний жинхэнэ амьд аварга тархи л санаанд нь ургалаа. Гараг дээр төрөлжүүлсэн дөрвөн тийм машин байдаг аж.

	Веда удаан хүлээсэнгүй. Дэлгэц гэрэлтэж, Мвен Мас зургаа хоногийн дараа намайг дахин дуудаарай гэлээ.

	— Мвен, та маш их тус боллоо!

	— Би тооны талаар зарим нэг мэдлэг эзэмшсэний үрээр биз? Та өнө эртний олон хэл, соёлыг мэддэг учраас бас таны ажил ч гэсэн маш их дээ. Веда, та Дайсагналт Ертөнцийн эрин рүү дэндүү лав оржээ!

	Ийн хошигноод африк эр эрхгүй дагалдахаар үнэн голоос тачигнан хөхрөхөд нь Веда ч хөхөрч, баяртай гэж дохиод алга болов.

	Товлосон хугацаандаа Мвен Мас телевизфоноор залуу хүүхэнтэй дахин уулзлаа.

	— Ярих хэрэггүй, тааламжгүй хариу авсныг хараад мэдлээ.

	— Тийм ээ. Батжил нь аюулгүйн хязгаараас доогуур гэнэ...

	— Бидний боломжийн хэр хэмжээ гэвэл хоёр дахь агуйн шүүгээнүүдийг хонгилоор гаргаж авах төдий л болох нь ээ дээ гэж Веда урамгүй хэлэв.

	— Ингэтлээ айхавтар гонсойх хэрэг байна уу даа?

	— Уучлаарай намайг, Мвен. Та ч гэсэн нууцын үүдэнд зогсож байсан билээ. Танд бол тэр нууц агуу бөгөөд хотол олонд хамаатай байсан, харин минийх бол жаахан юм л даа. Гэвч сэтгэл хөдлөлийн хувьд миний бүтэлгүйдэл таныхтай тэнцэнэ шүү.

	— Бид хоёулаа золгүйгээрээ адилхан юм. Цаашид та бид нэг бус удаа ган болд хаалга мөргөнө гэдэгт итгэж болно.

	— Аль нэг нь онгойх болно!

	— Тэгнэ!

	— Тэгвэл та бүрмөсөн ухраагүй юм шив дээ?

	— Яалаа гэж. Шинэ баримт, нэлээд зөв эргэлтийн заалтыг цуглуулна. Сансрын хүч цаглашгүй. Бид тийшээ жирийн шилээврээр далайсан явдал гэнэн санаархал байлаа... Түүнтэй адил та тэр аюултай хаалгыг улаан гараар яаж онгойлгох юм билээ.

	— Бүх насаараа хүлээхэд хүрвэл яана?

	— Мэдлэгийн тийм алхмуудад миний хувийн амьдрал юу шалих вэ!

	— Таны тэвчээргүй цогтой хүслэн хаана байна, Мвен?

	— Тэр ч арилаагүй, харин шаналгад хязгаарлагдсан юм...

	— Рен Боз?

	— Рен Бозд бол гайгүй. Тэр эрдэмтэн өөрийн хийсвэрлэлийг нарийвчлан тодосгох эрэл хайгуулаа үргэлжлүүлж байна.

	— Ойлголоо. Байзнаарай, Мвен, нэг чухал юм болсон шиг байна.

	Дэлгэц бөхөж Ведагийн дүр арилаад, дахин асахад Веда, өөр, томоогүй идэрхэн хүүхэн гэмээр болоод гарч ирэв.

	— Дар Ветер Дэлхий рүү бууж явна. Дагуул тавин долоог хугацаанаас нь урьд гүйцээжээ.

	— Тийм хурдан уу? Бүгдийг үү?

	— Үгүй ээ, зөвхөн гадна угсралт, эрчим хүчний машиныг суурилуулжээ. Дотуур ажил хялбар шүү дээ. Дар Ветерийг амраах, Их Цагариг даяны мэдээний шинэ төрлийн тухай Юний Антын илтгэлийг задлан шинжилгээ хийлгэхээр дууджээ.

	— Дар Ветертэй уулзвал сайхан даа.

	— Та заавал уулзана... Би ярьж гүйцээгүй байна. Бүх гарагийн хүч чармайлтаар одонд аялагч шинэ «Лебедь» хөлөгт зориулж, анамезоны нөөц бэлтгэгджээ. Та очно биз?

	— Очно. Төрөлх гараг нь «Лебедь» хөлгийн багт хамгийн гоо сайхан, хамгийн нандин бүхнээ үзүүлнэ. Бадрах Галын Хундаганы баяр дээр Чарагийн бүжсэн бүжгийг багийн гишүүд үзэхийг хүссэн юм. Чара өөрөө Эль Хомрын сансрын төв буудалд очно. Тэнд учирцгаая!

	— Тэгье, Мвен Мас, хонгор минь!

	 


АРВАН ТАВДУГААР БҮЛЭГ : АДАГ ЧУУЛГАНЫ МАНАНЦАР

	Хойд Африкийн Их Сирт булангаас урагш, Эль Хомрын нүд алдам ээрэм тал цэлийнэ. Халуун бүсийн хуурай салхины хүрээ хумирч, уур амьсгал өөрчлөгдөхөөс өмнө энд сэрвийх өвсгүй, зөвхөн улаавтар гөлчгөр сайрга, гурвалжин хайрга л битүү бүрхсэн учраас «улаан» хаммада гэж нэрлэгдсэн бөгөөд өдөрт нь нүд сохлом хурц нар цонож, намар, өвлийн шөнө нь жихүүн салхи сүнгэнэсэн цөл байжээ. Эдүгээ хаммадаагаас зөвхөн салхи нь үлдэж, Өмнөд Африкийн тал нутгаас авчирч нутагшуулсан хөхөвтөр мөнгөлөг өндөр өвсийг халиуруулж байна. Исгэрэх салхи, халиурах ногооноос хээрийн байгаль сэтгэлд дотно мөртөө гансралтай, тодорхойгүй нэгэн сэрцийг сэдрээж сэргээх нь амьдралд гашуудах, баясах хийгээд хагацах, ижилдэх элдэв нөхцөл байдалд урьд өмнө ганц биш удаа тохиолдсон мэт.

	Одонд аялагч хөлөг хөөрөх юм уу, газардах удаа бүрд хөндлөөшөө километр орчим дүгрэг газар шатаж хордон үлддэг билээ. Түүнийг улаан төмөр тороор хашаад, хөдөлгүүрийн шатахууны хорт үлдэгдлийг задарч арилах хугацаанаас нь хоёр дахин илүү буюу арван жилийн турш хавьтахгүй байлгана. Хөлөг буусан буюу ниссэний дараа сансрын боомтыг өөр газар нүүлгэнэ. Энэ нь боомтын тоног төхөөрөмж, орон барилгыг бат суурьшилгүй түр зуурын шинжтэй болгож, түүнийг үйлчлэгч ажилтан нарыг эрт үед Сахарын цөлд тэмээ хэмээх бөхтэй, махир хүзүүтэй, эвэрлэг тавхайтай амьтнаар хэдэн мянган жил нүүдэллэж явсан нүүдэлчидтэй адилавтар болгож байв.

	Гараг нислэгийн «Барион» хөлөг барьж буй дагуул ба Дэлхийн хооронд арван гурав дахь нислэгээ хийж, дээр цагт хөрсөнд нь радио идэвхжил хуримталсны уршгаар уур амьсгал нь өөрчлөгдөж, цөл болсон Аризоны талд Дар Ветерийг авчирчээ. Дайсагналт Ертөнцийн эринд цөмийн энергийг нээсэн эхэн үеэр энд шинэ төрлийн техникийн туршилт ба сорьцыг олонтоо хийдэг байжээ. Эдүгээ болтол энд радио идэвхт тунадасны халдвар үлдээд, хүнийг хордуулах хүчгүй боловч мод, бутны өсөлтийг сааруулах чадалтай байна.

	Дар Ветер Дэлхийнхээ үзэсгэлэнт өнгө жавхаа болсон нинжин цагаан үүлэн бошинзтой цэнхэр тэнгэрийн сайханд төдийгүй бас армаг тармаг ширүүн өвстэй, тоос бургих энэ хөрсний сайханд баясаж бахархжээ.

	Алтан нарны туяан доор, сэрүүн хуурай салхи өөд сөрөн Дэлхий дээрээ баттай алхлах гайхамшигтай яа! Нэгэн үед дээд өвгөд маань «гашуун зовлон, нус нулимсны хорвоо» хэмээн бодлогогүй нэрлэж байсан манай гарагийн хамаг үзэсгэлэнг гагцхүү хязгааргүй сансарт байж үзсэн хойноо л сая ойлгож чадна!

	Экспедицийг үдэж гаргах өдөр Гром Орм, Дар Ветер хоёр Эль Хомрад ирлээ.

	Дар Ветер агаараас харвал ган болдорхуу үнсэн саарал цэлгэр тал дээр асар том хоёр толио үзэгдэв. Ич талынх нь бараг дугуй, солгой талынх нь урт, сөөргөө шөвгөрсөн эллипс аж. Эдгээр толио бол одон аяллын гучин наймдугаар экспедицийн хөлгүүд саяхан ниссэний ор мөр юм.

	Дүгрэг нь бол сансрын гүнээс ирсэн мушгиат зээрэнхий хөлгийг зөв зохистой бүслэн хааж зүйл зүйлээр судлах зориулалттай олон нүсэр аппарат ачсан «Тинтажель» хөлөг аймшигт Т од руу зүглэн хөөрсний буурь юм. Эллипсис нь бол Хас Худаг одны ордын Омикрон 2 гэдэг гурвал одны цагаан одой одон дээрх материйн өөрчлөлтийг тайлж тайлбарлах зорилготой том баг эрдэмтэн авч, нэлээд сэлүүн одсон «Аэлла» хөлөг хөөрсний буурь билээ.

	Хөдөлгүүрийн эрчим хүчний тийрэлтэд бүтэн хагас метр гүн шатсан чулуурхаг хөрсний үнсийг салхинд хийсэхээс сэргийлж зууралдамгай найрлагын шингэн бодис асгажээ. Хуучин нислэгийн байрнаас зөвхөн хашлагыг зөөж шилжүүлэх л үлджээ. Түүнийг «Лебедь» хөлгийн ниссэний дараа хийх болно.

	Агаар бүрхэвчийг нэвтрэх үед шатаж арилах хуягтай, ширмэн цагаан саарал «Лебедь» хөлөг биеэр зогсож байна. Хөлөг цаашид өөрийн бүрээсээр бүх төрлийн цацрагийг эгүүлэн ойлгосоор, гялалзан дүүлж одно. Гэвч нисэлтийг ажиглан хянах робот од судлаачаас өөр хэн ч хөлгийн тийм жавхлантай гялалзахыг үл үзнэ. Тэдгээр автомат нь хүмүүст зөвхөн гялайх цэгийн гэрэл зургийг л өгнө. Хөлөг Дэлхийд буцаж ирнэ гэхэд гадарга нь ислээр бүрхэгдэж, үйрмэг солирын тэсрэлээс эсгэгдэж, нөрөөтсөн байх билээ. Гэвч одоо «Лебедь» хөлгийг тойрон бус хүмүүсийн хэн нь ч экспедицийн эгж ирэхийг хүлээж, зуун далан хоёр жил наслахгүй учир түүнийг дахин үзэхгүй. Энэ бол нисэх замын бие даасан зуун жаран найман жил, гарагуудыг шинжлэх дөрвөн жил бөгөөд аялагчдын хувьд бол бүгд ная орчим жил юм.

	Дар Ветер өөрийн эрхэлдэг ажил төрлийн байдлаар ч тэр, «Лебедь» хөлөг ногоон одны гараг дээр очиж буухыг хүртэл ч тэр амьдрахгүй л дээ. Дар Ветер урьд тээнэгэлзэж байсан үе шигээ одоо ч гэсэн Рен Боз, Мвен Мас хоёрын зоримог үзэл санааг магтан гайхсаар л байв. Тэдний туршилт нь бүтээгүй ч гэсэн, сансрын суурийг хөндсөн уг асуудал мөддөө шийдвэрлэгдэхгүй ч гэсэн, тэр байтугай алдаатай зөгнөл байлаа ч гэсэн улаашран санаархан энэ хоёр эрдэмтэн бол хүн төрөлхтний бүтээлч сэтгэмжийн аваргууд мөн. Учир нь эдний онол ба туршилтыг няцаах гэж оролдоно гэхэд хүмүүс мэдлэгийн мундаг өрнөлтөд хүрэх болно.

	Дар Ветер бодолхийлэн явсаар аюулгүйн бүсийн дохиог мөргөх шахаж, тэндээс эргэхдээ теле нэвтрүүлгийн өөрөө явах цамхгийн дэргэд байх шалмаг хүний танил дүр барааг олж үзэв. Рен Боз эвлэдэггүй үсээ сэгсийлгэн, хурц нүдээ анийлгаж, Дар Ветер тийш жирийлгэн ирлээ. Үл мэдэгдэх шахам сорви нь бодис зүйчийн царайг ихэд хүчлэн бодолхийлсний үрчлээ шиг болгон хувьсгажээ.

	— Таны энх тунх болсонд нэн баяртай байна. Рен!

	— Надад та маш хэрэгтэй байна! гээд Рен Боз төрөлхийн сэвхтэй бяцхан гараа Дар Ветер лүү сарвайв.

	— Та нислэгээс хавьгүй өмнө энд ирээд юу хийж байгаа билээ?

	— Би «Аэлла» хөлгийг үдэлцсэн юм. Надад тийм хүнд одны таталцлын талаар мэдээ баримт онц хэрэгтэй байна. Таны ирэхийг мэдээд хоцорсон юм...

	Дар Ветер учрыг нь сонсохоор дуугүй хүлээв.

	— Юний Антын гуйснаар та гадаад станцуудын одон орон судлах оргилд буцаж очих болоо юу?

	Дар Ветер толгой дохилоо.

	— Ант тайлагдаагүй хэд хэдэн мэдээг Цагариг даянаас бичиж авсан байна...

	— Мэдээний ердийн цагаас гадуур сар бүр мэдээ авдаг юм. Станцуудыг холбоонд оруулахад дэлхийн хоёр цаг зарцуулагдана. Шалгалт хийхэд жилд дэлхийн нэг хоног, найман жилд галактикийн секундийн бумын бүтэн нэг хувь өнгөрнө. Сансрын холбоо барихад гарах тэр хийдэгдлийг ингэж л нөхдөг юм. Найман жил мөчлөгийн сүүлийн хагас жилд дамжиггүй маш алсын үл ойлгогдох мэдээнүүд бидэнд ирэх болсон юм гэж Дар Ветер тайлбарлав.

	— Би түүнийг гоц гойд сонирхож байна.

	— Мэдсэн болгоноо танд даруй мэдээлж байя. Та өөрөө хамт ажиллавал бүр ч сайн хэрэг.

	Рен Боз баярлан тайвширч:

	— Веда Конг энд мөн ирнэ биз дээ? гэж асуулаа.

	— Ирнэ. Би түүнийг хүлээж байна. Веда эрт үеийн техник хадгалсан, түгжмэл ган болд хаалгатай агуйг шинжиж байгаад арай л амь алдаагүйг та мэдээ биз?

	— Юу ч сонсоогүй шүү.

	— Өө мартсанаас, Мвен Масын дуртай шиг нээрэн та түүх онц сонирхох биш дээ. Хаалганы цаана юу байж болох тухай гараг даяар хэлэлцэж байна. Олон сая сайн дурынхан малтлагад оролцох саналаа илэрхийлж байна. Веда уг асуудлыг Стохастик ба Ирээдүйг Ончлох Академид шилжүүлэхээр шийджээ.

	— Эвда Наль энд ирэхгүй юм уу?

	— Ирэх боломжгүй байгаа.

	— Олон хүн гонсойно доо. Эвдад Веда маш хайртай, Чара түүнд аандаа л итгэдэг юм. Та Чараг мартаагүй биз?

	— Өнөө ирвэс шиг хурдан шалмаг уу?... хэмээн Дар Ветер айсан дүрээр хошигнон гараа наманчилж өргөснөө, — Хүүхэн хүний гоо сайхныг үнэлэгч гэнэ! Ер нь би сэтгэц, махбод болон удамшлын хуулийн талаар юу ч ухаардаггүй агсан улирсан үеийн хүмүүсийн алдааг дандаа давтах юм. Миний ойлгоц, миний сэрц бусдад байдаг эсэхийг олж харахыг ямагт хүсдэг гэв.

	Рен Боз түүний хувийн гэмшлийг хайхралгүй:

	— Гарагийн бүх хүний адил Эвда «Лебедь» хөлгийн нисэн одохыг харах л болно гээд одонд аялагч хөлгийг хагас хүрээлэн байрлуулсан гурван хөлт өндөр суурьтай, цагаан ба доод улаан, хэт ягаан туяа хураах олон багажийг заав. Нэвтрүүлэгт дуу хоолойн өнгө хахир цуурайтахыг обертоны диафрагм57 арилгадагтай нэг адил, өнгөт дүрслэлийн спектрийн янз янз бүлэг туяа нь дэлгэцийг жинхэнэ дулаан, амьд төлөвтэй болгоно.

	Дар Ветер пиг дүүрэн хүн суусан автомат цахилгаан тэрэгнүүд тойвтой данхагнан мөлхөж айсуй умар зүг рүү харлаа. Түрүүлэн дөхөж яваа машинаас Веда Конг үсрэн бууж, хөлд орооцолдох ногоон дундуур гүйж ирэв. Хүүхэн гүйх эрчээр Дар Ветерийн ханхар цээжийг тэврэн наалдсан хүчинд нь салаалан сүлжиж унжуулсан гэзэг нь годосхийн Ветерийн ууцыг ороолгов.

	Дар Ветер биеэсээ Ведаг өчүүхэн төдий хөндийрүүлж, гэзгээ гайхам сонин самнуулж шинэ төрх орсон цаглашгүй эрхэм дотно царайг нь ажин ширтэв.

	— Би хүүхдийн кинонд Харанхуй зууны умардын орны хатан хаан болж жүжиглээд, хувцсаа дөнгөж сольж амжлаа. Гэзгээ засаж самнах зав гарсангүй гэж залуу хүүхэн ялимгүй уухилан тайлбарлав.

	Сонсуут Дар Ветер хүүхнийг урт бариу хоргой бошинз, цэнхэр эрдэнийн чулуу шигтгэсэн алтан титэм өмсөж, тахимаа өнгөртөл сүлжсэн урт цайвар гэзэгтэй, эрэлхэг саарал нүдтэй хатан болгон дүрсэлж бодоод баясгалантай мишилзэж:

	— Титэм өмссөн үү? гэлээ.

	— Өмслөө, ийм шуухан гэж Веда хуруугаар хий агаарт хошингор навч маягийн том араатан өргөн цагариг дүрсэлжээ.

	— Би үзэх болов уу?

	— Өнөөдөр үзээрэй. Чамд киногоо үзүүлэхийг би тэднээс гуйя.

	Дар Ветер үл мэдэгдэх «тэдний» тухай асуух гэтэл Веда хэрсүү бодис зүйчийн амрыг эрэв. Бодис зүйч чин элэгсгээр гэнэнээр мишилзлээ.

	— Ахернарын баатрууд хаана байна аа? гээд Рен Боз одонд аялагч хөлгийн эргэн тойрны хоосон талбайг харлаа.

	— Тэнд бий! гэж Веда сансрын боомтын гол танхим болох дам нь гаднаа цоолбор мөнгөдүү хуартаж гөвийх ногоовтор цэгээн шилэн ялтсаар барьсан цачир дүрстэй өөд заажээ.

	— Тэнд очицгооё.

	— Тэд Дэлхийн үдлэгийн баяр ёслолыг үзэж байна. Бид садаа болно. Харин «Лебедь» рүү очицгооё гэж Веда шийдмэг хэлэв.

	Эрэгтэйчүүд үг дуугүй дагалаа.

	Дар Ветертэй зэрэгцэн явах зуур Веда аяархнаар:

	— Би ийм эртний заслын гэзэгтэй эвгүй харагдаж байна уу? Би өөрчилж... гэтэл цаадах нь:

	— Яамай хө. Тахимаа өнгөрсөн урт сүлжсэн гэзэг орчин үеийн хувцаснаас дур булаам ялгарч байна! Ингээд л байг! гэжээ.

	— Захирагдъя, Ветер минь! хэмээн Веда түүний зүрхийг булгилуулах увдист үг шивгэнэлээ.

	Хөлгийн зүг олон зуун хүн яаралгүй явлаа. Олон хүн Дар Ветер, Рен Боз хоёроос илүү Ведад дохиж, мэндчилэн мишилзэж байв.

	— Та олны дунд тодорч нэрд гарсан хүн юм, Веда. Энэ бол түүхчний ажлынх уу, эсвэл таны домогт гоо үзэсгэлэнгийнх үү? гэж Рен Боз анзааран асуулаа.

	— Аль нь ч биш ээ. Олон нийтийн үйл хэрэг болон өөрийн ажил төрлийн эрхээр хүмүүстэй байнга, өргөн харилцаатай байдгийнх. Ветер, та хоёр нэг бол лабораторийн мухарт шигдэж, нэг бол шөнө шаргуу ажиллахын тулд олноос оорцог байдаг. Та хоёр хүн төрөлхтний ашиг тусын төлөө надаас үлэмжийн их, нэн далайцтай юмыг, тэгэхдээ сэтгэл зүрхэнд төдий л ойр дотно биш, өрөөсгөл талтай юмыг хийдэг улс. Чара Нанди, Эвда Наль хоёр олны дунд надаас хавьгүй илүү алдар цуутай хүүхнүүд ээ...

	— Аанай л манай техникийн иргэншлийг зэмлэж байна уу? гэж Дар Ветер хөхиүн хэлэв.

	— Манайхыг биш, урьд үеийн үйлийн үрт алдааны үлдэгдлийг хэлж байна. Урлаг, хүний сэтгэл хөдлөлийн хөгжил бол нийгэмд шинжлэх ухаанаас дутуугүй чухлыг бүр олон мянган жилийн өмнөх манай өвгөд мэдэж байсан билээ.

	— Хүмүүсийн өөр хоорондын харилцааны утгаар тэр биз? гэж бодис зүйч сонирхон лавлалаа.

	— Чухам л тийм!

	— Энэ Дэлхий дээр баяр баясгалангаа хадгалах л хамгийн хэцүү гэж балар үеийн нэг ухаантан хэлсэн байдаг хэмээн Дар Ветер үг хавчуулаад, — Тэр хараач, Ведагийн нэг үнэнч холбоотон айсуй! гэв.

	Нийтийн анхаарлыг татсан лужир том Мвен Мас шууд тэднийг чиглэж сэвэлзтэл том том алхлан ирж явлаа.

	— Чарагийн бүжиг гүйцжээ. «Лебедь» хөлгийн баг удахгүй гарч ирэх нь байна гэж Веда тааж хэллээ.

	— Би л одонд аялах байсан бол энэ рүү явганаар аль болох удаан явж ирнэ гэж Дар Ветер гэнэт өгүүлжээ.

	— Чи догдолж эхлэв үү дээ? гээд Веда түүнийг сугадав.

	— Тэгэлгүй яах вэ дээ. Эднүүс үүрд явж, би энэ хөлгийг дахиж үзэхгүй гэж бодохоос шаналах юм. Миний сэтгэл гарцаагүй арилах тийм тавиланг нэг л сөрж эсэргүүцээд байна. Миний ойр дотнын хүмүүс одох болсноос ингэж байж магадгүй дээ.

	Дар Ветерийн үгийг холоос соргог сонссон Мвен Мас тулж ирэнгээ:

	— Тийм учиртай биш байх аа. Өршөөлгүй цаг хугацааг эсэргүүцэх хүний мохошгүй сөрөг эсэргүүцэл биз хэмээн үг шургуулав.

	— Намар цагийн гансрал уу? гэж Рен Боз найздаа нүдээр инээмсэглэн шоолох өнгөөр асуув.

	— Үнэндээ маш эрэмгий, баяр баясгалантай, нарийн мэдрэмтгий хүмүүс л сэрүүвтэр өргөргийн ганьхрам намарт дуртайг та анзаараа биз дээ? гэж Мвен Мас сөргөн өгүүлж, бодис зүйчийн мөрийг нөхөрсгөөр илэв.

	— Хуудуугүй зөв ажиглал байна! гэж Веда шагшин гайхлаа.

	— Нэн өнийн ажиглалт шүү... хэмээн Мвен Мас өчив.

	— Дар Ветер, та талбай дээр байна уу? Дар Ветер, та талбай дээр байна уу? Таныг төв барилгын телевизфон дээр Юний Ант дуудаж байна. Юний Ант дуудаж байна. Төв барилгын ТВФ дээр шүү... гэж дээрээс, зүүнтэйгээс хүнгэнэн дуудлаа.

	Рен Боз давхийн эгцэрч:

	— Би тантай очиж болох уу, Дар Ветер ээ? гэв.

	— Миний оронд та оч л доо. Та энэ нислэгийг алгасаж болно шүү дээ. Юний Ант бичлэгээр биш, хуучны ёсоор шууд ажиглалт харуулах дуртай. Энэ талаар Мвен Мастай хоёул таардаг юм гэжээ.

	Сансрын боомт хүчтэй телевизфон ба тал бөмбөрцөг дэлгэцтэй байв. Рен Боз нам гүм дугариг өрөөнд орлоо. Жижүүрийн оператор асаах товчлуур шордхийлгээд, ич талын дэлгэц рүү заахыг харвал хөөрч догдолсон Юний Ант гарч ирэв. Юний Физикчийг анхааралтай харснаа, Дар Ветерийн ирээгүй шалтгааныг ойлгож, толгой дохин Рен Бозыг мэндэллээ.

	— Түрүүчийн чиглэлээр 62/77 диапазон дээр програмт биш хайгуул хүлээн авалт явагдана. Чиглэлт цацрагийн шувтан янданг өндийлгөж, одон орон судлах оргил руу чиглүүлэгтүн. Би туяа-векторыг Газар Дундын тэнгис дээгүүр шууд Эль Хомра руу шилжүүлье. Түргэлээрэй гээд Юний Ант хажуу тийш харав.

	Хүлээн авалтын туршлагатай эрдэмтэн хоёрхон минутад шаардлагыг нь биелүүллээ. Тал бөмбөрцөг дэлгэцийн гүнд тусах үлэмжийн мундаг галактикийн дүрсийг хармагцаа дивангараас хүмүүсийн мэдэх болсон Адаг Чуулганы мананцар буюу М-31 мөнийг хоёр эрдэмтэн андалгүй таньжээ.

	Түүний гадуур угалзан наад эргэц дунд, лут том Галактикийн мэшил маягтай зээрэнхийн бараг голлох алсад, өчүүхэн цог гялтайж байв. Тэнд нэг хялгас төдийхөн харагдах боловч уртаашаа магад зуугаад парсек сунайсан үлэмжин салбар болох одны систем салаалжээ. Мөнөөх цог ч томорч, «хялгас» ч бүдүүсэхийн хамтад Галактик өөрөө хараанд багтахгүй болон сарнив. Дэлгэцийн хөндлөн дагууд улаан, шаргал одод цувран зэллэжээ. Тэдгээрийн хамгийн адагт өнөө жижигхэн цог дүгрэглэн гэрэлтэж байлаа. Спектрийн К ангийн улбар шаргал од цуваа оддын захад сондгойрчээ. Түүний эргэн тойронд эргэлдэх гарагууд нь цэг төдийхөн дөнгөж үзэгдэнэ. Нэг гарагийг нь дугариг гэрэл бүтэн халхалжээ. Тэгтэл бүгд л улаанаар махиралдаж, оч харвалдан аванхайлж эргэлдэхэд Рен Боз нүдээ анивчив...

	— Тэсрэлт болж байна. Өнгөрсөн сарын ажиглалтаас санах машинд бичсэнийг танд харууллаа. Одоо шууд харах дүрслэл шилжүүлье гэж хажуугийн дэлгэцээс Юний Ант хэллээ.

	Дэлгэцнээ оч бужигнан, бүдэг улаан судал эргэлдсээр л байв.

	— Хачин үзэгдэл юм. Та энэ тэсрэлтийг юу гэж тайлбарлах вэ? гэж бодис зүйч дуу алдав.


— Дараа больё. Нэвтрүүлэг залгаж явна. Харин та юуг хачин гэж байна вэ?

	— Дэлбэрлийн улаан спектрийг. Адаг Чуулганы мананцрын спектрт хөх ягаан шилжвэр байна. Өөрөөр хэлбэл, мананцар наашилж байгаа хэрэг.

	— Энэ тэсрэлт Адаг Чуулганы мананцарт ямар ч хамаагүй. Ердөө л орон нутгийн үзэгдэл шүү.

	— Манай Нарны аймгийн бүсийг бодвол тэднийхэн төвөөсөө нэн алс, хамгийн захын бүсэнд өөрийн нэвтрүүлэх станцыг санамсаргүй аваачжээ гэж та бодож байна уу?

	Юний Ант үл итгэсэн харцаар Рен Боз руу хяламхийгээд, 

	— Адаг Чуулганы мананцар дөрвөн бум таван түмэн парсекаас бидэнд үзэгдэж байгааг та умартаж, хэзээ ч атугай маргахад бэлэн байна аа даа гэв.

	Рен Боз ичингүйрэн:

	— Өө нээрэн ч! Нэг сая таван буман гэрлийн жилийн алсаас гэвэл бүр ч зүйтэй. Энэ мэдээг нэг түм таван мянган зууны тэртээд илгээжээ гэв.

	— За, одоо бид Дэлхий дээр мөстлөгийн галав эхлэх ба хүн үүсэхээс ихээхэн өмнө илгээгдсэн нэг юмыг үзье! гэж Юний Ант нэлээд зөөлөрч хэлэв.

	Улаан судлын мөшгөө удааширч дэлгэц харласнаа, дахин мэлсхийн гэрэлтлээ. Бүдэг гэгээн дунд муухан сүүмийж бүрийх тэгш газар үзэгдлээ. Тал дээр мөөг хэлбэрийн жигтэйхэн байгууламжууд энд тэнд харагдана. Ойролцоох наад зах руу нь асар том, үзтэл металл гаралтай цэнхэр өнгийн дүгрэг юм хүйтнээр гилтгэнэж байв. Дүгрэгийн тэн голоор хос том цүндгэр зээрэнхий дээр дээрээ давхарлан дүүжийжээ. Үгүй ээ, дүүжийсэн биш, харин ягуухан дээш хөвхийж өндөрсжээ. Тэгш газар алга болж, цээж биеэ бодвол доогуураа нэлээд цүндгэр, хоёр талдаа бүдүүн гүрвэгэр мушгиатай нэг зээрэнхий дэлгэцнээ үлдлээ.

	Энэ дүрс төмөр одны гараг дээр гучин долоодугаар экспедицийн олсон мөнөөх мушгиат зээрэнхийн гэрэл зураг ба шугам зураглалтай бүрэн адил байсанд эрдэмтэд:

	— Энэ чинь өнөөх... өнөөх байна! хэмээн ам өрсөлдөн дуу алдацгаалаа.

	Улаан зурвасууд дахин хуйлраад, дэлгэц унтрав. Рен Боз хоромхонд хараа алдахаас айж ширтсээр байв. Энэ бол өөр галактикийн амьдрал ба сэтгэмжтэй учирч хавьтсан анхны хүмүүсийн харц байлаа! Гэвч дэлгэц дахиж ассангүй. Хажуугийн телевизфоны самбараас Юний Ант:

	— Мэдээ тасарлаа. Дэлхийн эрчим хүчнээс хороож, хүлээгээд хэрэггүй. Гараг даяар гайхан мэдрэх болно. Програмт бус хүлээн авалтыг хоёр дахин уртасгах тухай Эдийн Засгийн Зөвлөлд хүсвэл зохих боловч энэ нь «Лебедь» хөлгийг нисгэх зардлын дараа бүтэн жил өнгөрсөн хойно л боломжтой болох юм даа. Төмөр одон дээр буй одонд аялагч хөлөг Адаг Чуулганы мананцраас ирснийг одоо бид мэдлээ. Хэрэв Эрг Ноорын олдвор байгаагүй бол бид энэ үзсэнээ яавч ойлгохгүй байх сан шүү гэж өгүүлэв.

	— Эл зээрэнхий тэндээс ирсэн байх нь ээ? Хэдий хэр удаан нисээ бол? гэж Рен Боз өөртөө ярих мэт асуув.

	— Амьдралгүй хөлөг Т одны гараг дээр нуугдах хүртлээ хоёр галактикийн хоорондох огторгуйг хоёр сая орчим жил туулжээ гэж Юний Ант барайж хариулаад, — Хүн жолоодлогын оньсон түлхүүрт нь гар хүрэхгүй мянга мянган жил нисэвч одонд аялагч хөлөг өөрөө буучихдагаар зохиогдсон бололтой гэв.

	— Тэд урт насалдаг байж болох юм даа?

	— Тэгэвч сая жилээр наслахгүй, илчний динамикийн хуульд нийцэхгүй шүү дээ. Мушгиат зээрэнхий мундаг хэмжээтэй хэдий ч бүхэл гарагийн хүмүүсийг... сэтгэгч амьтдыг аваад явж үл чадна. Одоо хэр тэдний, манай хоёр галактик бие биедээ айлчилж ч, мэдээ солилцож ч чадахгүй шүү хэмээн Юний Ант хүйтнээр хариулав.

	— Чадна даа хө, гэж Рен Боз баттай хэлээд, Юний Ант лугаа салах ёс гүйцэтгэн, сансрын боомтын талбай руу буцаж одлоо.

	Үдэж гаргагсдын хоёр урт эгнээнээс ялимгүй зайдуу Дар Ветер Ведатай, Чара Мвен Мастай хамт зогсож байлаа. Бүх хүн төв байшин тийш анхаарлаа хандуулав. Төдхөн дэргэдүүр нь «Лебедь» хөлгийн баг хорин хоёр хүнтэй уужим тэвш-тэрэг чимээгүй давхин өнгөрөхөд, хүмүүс гараар даллан мэндчилж, энэ онцгой тохиолдолд баяр хүргэж, ерөөл дэвшүүлэх дуу гарч байв.

	Тэрэг одонд аялагч хөлөг рүү явж очлоо. Явуулын өндөр өргөгчийн дэргэд ихэвчлэн сансрын боомтын инженер-ажилтнаас бүрдсэн нисгэх комиссын гишүүд болох цагаан бадайтай, ядарч царай нь цонхийсон хорин хүн хүлээж байв. Тэд сүүлийн хоногт эд юмсыг бүртгэх машины тусламжаар экспедицийн бүх бэлтгэл төхөөргийг шалгахын хамт хөлөг согоггүй эсэхийг шалгах аппаратаар ахин дахин сорьж үзжээ.

	Одон Аяллын эхэн үед тогтсон журам ёсоор комиссын дарга нь Ахернар од руу явах экспедицийн хөлгийн даргаар томилогдсон Эрг Ноорт илтгэв. Комиссын бусад гишүүд өөрсдийн хөрөг, нэр бүхий хүрэл пайз дээр таних томьёогоо бичиж Эрг Ноорт гардуулаад, салах ёс үйлдэж хажуу тийш зайллаа. Тэгэнгүүт үдэж гаргагсад хөлөг рүү ханаран ирлээ. Үдэгчид ойр дотнынх нь хүмүүсийг өргөгчийн багахан сул тавцан руу оруулаад, аялагчдын өмнүүр эгнэн зогсжээ. Кино авагчид төрөлх гарагт нь үлдэх эцсийн дурсгал болгож аялагчдын хөдлөх бүрийг буулган авч байв.

	Эрг Ноор холоос Ведаг хармагц, хүрэл пайзаа сансрын нисгэгчийн өргөн бүсэндээ хавчуулаад залуу хүүхэн тийш шалмаг явж очлоо.

	— Та ирдэг юутай сайн юм бэ, Веда!..

	— Би ирэхгүй байж чадах байсан гэж үү?

	— Миний хувьд Та бол Дэлхий ба миний өнгөрсөн залуу насны бэлэг тэмдэг юм шүү.

	— Низагийн идэр нас тантай эгнэгт хамт байна.

	— Харамсах юм алга гэж би худлаа хэлэхгүй. Юу юуны түрүүнд Низаг, өөрийн нөхдийг, өөрийгөө өрөвдөж байна... Даанч сүрхий хүнд хагацал юм. Энэ удаа ирээд би Дэлхийдээ огт шинэ янзаар, үнэн голоос чин бат хайртай боллоо...

	— Тийм мөртөө та явж байгаа юм биз дээ, Эрг?

	— Өөр арга алга. Ухарлаа гэхэд би сансрыг төдийгүй, мөн Дэлхийг ч алдах болно.

	— Энэрэл хайр хэчнээн их бол сайн үйлс төчнөөн бэрхтэй байх уу?

	— Та намайг ямагт сайн ойлгох юм, Веда. За, ашгүй Низа ч ирлээ.

	Хөвүүн төрхтэй, буржгар хонгор гэзэгтэй, турж шуумайсан бүсгүй ирж зовхио буулган зогсов.

	— Энэ чинь хэцүү юм байна. Та бүгд... сайн сайхан, айван тайван, гоо үзэсгэлэнтэй байна... Өөрийн амьд цогцсыг Эх Дэлхийгээсээ салгаж хагацах гэдэг... хэмээн нислэгийн мэргэжилтний хоолой чичирлээ.

	Веда совингоор бүсгүйг биедээ татаж, эмэгтэй хүний тайтгаруулах нууцлаг нандин үг шивнэв.

	— Таглаа хаагдах хүртэл есөн минут үлдлээ, — гэж Эрг Ведагаас хараа салгалгүй сулхан хэллээ.

	— Ямар ч удах юм!.. гэж Низа цайлган сэтгэлээр уйлагнан дуугарав.

	Эрг болон Веда, Дар Ветер, Мвен Мас ч, бусад үдэгсэд яриад байх зүйлгүйгээ гайхаж гуниглан мэдэрч байлаа. Одоо байхгүй, олон жилийн дараа мэндлэх тавилантын төлөө бүтээх гавьяат үйлсийн өмнөх сэтгэгдлийг юугаар ч илэрхийлэх аргагүй юм. Аялагчид, үдэгсдийн аль нь ч цөмийг мэдэж байна... Илүү үг ямар нэмэр болох юм бэ?

	Хүний хоёр дахь дохионы систем нь төгөлдөр бус агаад гурав дахидаа байр сууриа найрсаг тавьж өгдөг билээ. Хүмүүсийн дуугүйхэн анхааралтай учран талимаарах харц нь үгээр үл илэрхийлэгдэх сэтгэлийн хүчит дэнсэлгээг тусган гэрэлтэж, эсхүл Эль Хомрын ядмагхан байгалийг шуналтай шимтэн нүдэлж байв.

	— Цаг боллоо! гэсэн Эрг Ноорын хатан дуу нь хөвчилсөн мэдрэлийг ороолгох мэт сонстов.

	Веда ний нуугүй эхэр татан Низад наалдав. Эрчүүд салах харц солилцон гар барилцах зуурт хоёр хүүхэн хэдэн секунд нүдээ тас анин, хацар хацраа нааж зогсов. Өргөгч машин сансрын найман нисэгчийг одонд аялагч хөлгийн харлан үзэгдэх зууван орцод нэгэнт хүргэжээ. Эрг Ноор, Низагийн гараас барьж, нэг юм шивнэхэд нь бүсгүй улайснаа гараа суга татаад хөлөг рүү гүйчхэв.

	Эрг Ноор, Низа хоёр өөдөө цуг гарлаа.

	«Лебедь» хөлгийн хурц гэрэлтэх бөөрөнд харлан харагдах орцын үүдэн дэх хошуу дээр өндөр эр, гоолиг бүсгүй хоёр Дэлхийнхээ эцсийн өлзийт ерөөлийг хүлээн авч, секунд хэр саатах үед хүмүүс нам гүм ширтэцгээж байв.

	Веда Конг гараа базалж үе нь нужигнахыг Дар Ветер сонсжээ.

	Эрг Ноор, Низа хоёр далд оров. Их бие шигээ саарал өнгийн зууван хаалга хаагдаж, агшинд аварга хөлгийн бөлцгөр бөөр дээрх орцын ормыг хянамгай хурц хараа ч ялгах аргагүй болов.

	Алцгар тулгуур дээрээ босоо зогсох одонд аялагч хөлөг нь хүнэрхүү ч юм шиг харагдана. Түүний шовх шовгор оройвч, хоёр нүд мэт дохионы гэрэлтэй бөндгөр хошуу хэсэг нь тийм сэтгэгдэл төрүүлсэн байж болох юм. Эсвэл хөлгийн гол чингэлгийн хэсэгт буй эртний дайчин баатрын хуягийн мөрөвч янзтай хагалбарын дэлийнх юм болов уу? Одонд аялагч хөлөг энэ цугларсан олны дээгүүр ихэмсэг бардам харах үлэмжийн хүчтэн алцайж зогсох мэт өөрийн бат тулгуур дээр сүртэй дүнхийж байв.

	Эхний бэлтгэлийн дохио сүрдэм бахирлаа. Өөрөө явагч уужим тэвшин-тэрэг хөлгийн дэргэд илбэ мэт гэнэт ирж, өдий төдий үдэгсдийг тээж одов. Гурван хөлт телевизфон болон гэрэлтүүлэг хөлгөөс дуран ба гэрлээ салгалгүй хоёр тийш мөлхөлдөн холдлоо. «Лебедь» хөлгийн саарал өвч бие бүдгэрэн хэмжээ нь жижгэрэх шиг болов. Гарааны дохио болох ёрын улаан гэрэл хөлгийн «толгой» дээр аслаа. Хүчит хөдөлгүүрүүдийн чичирхийлэлт нь хатуу газрыг доргиулан, одонд аялагч хөлөг өөрийн суурин дээр эргэж, хөөрөн нисэх зүг рүүгээ харлаа. Үдэгсэд улам улам холдон, салхины дээд талын харанхуй дунд гэрэлтэх аюулгүйн шугамын цаана гарлаа. Энд хүмүүс яаран бууцгааж, тэвшин тэрэг үлдэгсдийг авчрахаар харван одов.

	— Тэднээс биднийг юм уу, ядаж манай тэнгэрийг дахиад үзэхгүй юу? гэж Чара өөр лүү нь намсаж хазайх Мвен Масаас асуулаа.

	— Харахгүй. Харин стерео дуран авайгаар... гэтэл үг нь таслагдав.

	Одонд аялагч хөлгийн хитэг доор ногоон гэрэл аслаа. Төв барилгын цамхаг дээрх радио дохио нь асар том хөлөг хөөрөх болсныг зүг бүхэнд анхааруулан тоймгүй эргэлдэж эхлэв.

	— Одонд аялагч хөлөг аян замдаа нисэх дохио авлаа! хэмээн автомат робот гэнэт хүчтэй дуугарахад Чара давхийн цочиж, Мвен Масыг налав. — Тойргийн дотор үлдэгсэд гараа дээш өргөөрэй! Гараа дээш өргөөрэй тэгэхгүй бол үхнэ! Гараа дээш өргөөрэй, тэгэхгүй бол!.. гэж робот талбайг гэрэлтүүлэн, аюулгүйн хүрээнээс дотогш алмайрч хоцрогсод буй эсэхийг хайж ахин дахин хашхирлаа.

	Талбай дээр нэг ч хүнгүй тул гэрэл бөхлөө. Чингэтэл робот улам ч хилэгнэх мэт Чарад санагдахаар:

	— Хонх хангинасны дараа буруу харж, нүдээ аниарай. Хоёр дахь хонх дуугарах хүртэл бүү хараарай. Буруу хараад нүдээ аниарай! гэж дахин айхтар сүрдүүлэн бархирав.

	— Аймаар юм! хэмээн Веда шивгэнэв.

	 

	Дар Ветер бүснээсээ нүдний хар шилтэй эвхмэл хагас баг тайвнаар авч, нэгийг нь Ведад өмсгөөд, нөгөөг нь өөртөө арайхийж углан горхийг чангалж амжтал том хонх омголон чанга хангиналаа.

	Хонхны дуу тасарч нам жим болсонд, алив бүхэнд дүлий дүмбэд голио л донгодох сонстов.

	Тэгтэл одонд аялагч хөлөг гэнэт айхавтар улин орилоод, гэрлээ унтраалаа. Сэтгэл шимшрэм энэ дуу нь харанхуй уудам цайдмыг нэг, хоёр, гурав, дөрвөн удаа нэвтэлж, хөлөг өөрөө хагацах ёс гүйцэтгэн гунигтай хашхирч байх шиг нэлээд их сэтгэлийн хөдөлгөөнтэй хүмүүст санагджээ.

	Орилох нь эхэлсэн шигээ мөн гэнэт тасрав. Сэтгэлд багтамгүй хурц дөл хөлгийн эргэн тойронд өрвөлзөн бослоо. Хоромхонд л энэ сансрын галаас өөр ертөнц дээр байгаа бүх юм цөм алга болов. Энэхүү галын цамхаг нь галт багана болж, улмаар уртсан сунайж, дараа нь гялбам хурц зураас болон хувирав. Хүмүүс хоёр дахь удаад хонх дуугармагц эргэж харваас эзгүй талд хайлсан хөрсний асар том талбай улайж байхыг үзжээ. «Лебедь» хөлөг холдон одож, тэртээ өндөрт том од мэт гялайж байв.

	Хүмүүс цахилгаан тэрэг рүү аажуу гэлдрэх зуур заримдаа тэнгэр өөд, заримдаа эрт үеийн явуул хүмүүст аюул гамшиг байсан Эль Хомрын хаммада дахиж үүссэн юм шиг гайхмаар гэнэтхэн амьдралгүй болсон нисэлтийн буурь луу эргэн харцгаана.

	Өмнөд тэнгэрт танил одод гялалзан түгжээ. Дээшлэн хөөрч үзэгдэх тод цэнхэр Ахернар одны зүг рүү бүгд л хараа хандуулцгаалаа. «Лебедь» цагт есөн дүнчүүр километрийн хурдтай наян дөрвөн жил ниссэний сүүлд тэр одны тэнд очсон байх болно. Бидний хувьд бол наян дөрвөн жил, «Лебедь» хөлгийн хувьд бол дөчин долоон жил юм. Аялагчид маань тэнд, цирконы одны ногоон туяаны ивээл доор цог жавхаатай, баяр цэнгэлтэй шинэ ертөнц байгуулж болох юм шүү.

	Дар Ветер, Веда Конг хоёр Чара Нанди, Мвен Мас хоёрыг гүйцэн очиж, африк эрдэмтэн бүсгүйд хариулахыг сонсвол, 

	— Үгүй ээ, энэ бол уй гашуу биш, харин ч агуу их агаад гунигтай бахархал юм. Би өнөөдөр ингэж л мэдэрч байна. Бахархал гэвэл өөрийн гарагаас үлэмж алсад нисэж, сансартай нэгсэх өөрсдийн төлөө бахархал юм. Гуниг гэх учир бол хайрт Дэлхий минь багадаж байна... Нэн эрт үед Төв Америкийн улаан арьстан маяа нар бардам бөгөөд ганьхралтай бичээс үлдээжээ. Түүнийг би Эрг Ноорт дурсгаж барьсан. Эрг түүгээр «Лебедь» хөлгийн номын сан-лабораторийг чимэх болно хэмээн ярьж явав.

	Африк эр эргэж хараад, найзууд нь тэдний яриаг сонсож байсныг мэдэж, дуулдахаар залган:

	— «Чи хожим энд төрнө! Тэгээд чиний ухаан сэхээрвэл, бид хэн юм бэ? Бид хэн юм бэ гэж чи үүрийн гэгээнээс асуу, ой хөвчөөс асуу, далайн долгионоос асуу, салхи шуурганаас асуу, хайр сэтгэлээс асуу. Нажидтай дэлхийгээс, хайрт дэлхийгээс асуу. Бид хэн юм бэ? гэхэд бид газар дэлхий юм шүү!» гэсэн бичээс байдаг юм. Би ч бас тэр чигээрээ газар дэлхий дээ! гэж Мвен Мас хэллээ.

	Рен Боз уухилсаар угтан гүйж ирэв. Бодис зүйчийг хүрээлэн зогсох нөхөд нь оддын цаглашгүй аварга хоёр арлын оюун сэтгэхүй анх удаа хавьтсан гайхамшигт тохиолдлыг дуулж мэдлээ.

	Рен Боз халаглаж:

	— Би нислэгээс урьтан ирж, Эрг Ноорт сонсгохыг тун ч их хичээсэн юм сан. Мушгиат зээрэнхий бол туйлын алсын, үнэнхүү харь ертөнцийн одонд аялагч хөлөг мөн. Тэр хачин хөлөг сансрын огторгуйд нэн удтал ниссэн гэж Эрг Ноор бүр хар гараг дээр байхдаа ойлгосон юм гэж өгүүлэв.

	— Эрг Ноор өөрийнхөө олсон мушгиат зээрэнхийг сансрын цаглашгүйн гүн алс дахь Адаг Чуулганы мананцраас ирснийг хэзээ ч мэдэхгүй гэж үү дээ? Даанч харамсалтай юм боллоо! хэмээн Веда хэллээ.

	— Эрг мэднэ. Бид дагуул гучин зургаагаар дамжуулан тусгай нэвтрүүлэг хийх эрчим хүчний зөвшөөрлийг Зөвлөлөөс гуйя! «Лебедь» хөлөг дэлхийн дуудлагыг хүлээн авч чадах арван есөн цагийн хугацаа байна! гэж Дар Ветер баттай өгүүлэв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	За № 128 

	Үнэ 8 төг 30 мөн.

	 

	Улсын Хэвлэлийн Газар, Улаанбаатар— 11, 

	Элдэв— Очирын гудамж, 7

	 

	Д. Сүхбаатарын нэрэмжит Улсын Хэвлэлийн Комбинатад хэвлэв. 

	Улаанбаатар— 46, Шмералийн гудамж, 2

	
Заметки

		[←1]
	 Парсек — оддын хоорондох зайн нэгж хэмжээ — 3,26 гэрлийн жил буюу 3,8 х 1012 км.




	[←2]
	 Анамезон — задармал мезоны холбоост атомын цөмтэй, бараг гэрлийн хурдад хүртэл хурдасгах чадалтай бодис (зөгнөл)




	[←3]
	 Спорамин — үл нойрсуулах бодис (зөгнөл)




	[←4]
	 Бие даасан жил — одонд аялагч хөлгийн хурдац хамаарахгүй, дэлхийн цаг хугацааны жил




	[←5]
	 Долгионы бөмбөг — одонд аялагч хөлгөөс шидэхэд гарагийн агаар мандлаас хүчтэй чагнаалдах робот (зөгнөл)




	[←6]
	 6. Хараат цаг — одонд аялагч хөлгийн цаг буюу хөлгийн хурдаас шалтгаалах цаг (зөгнөл)
Харьцангуй онолоор бол хөдөлгөөн (гэрэл шиг) хэт их хурдсах үед харьцангуй тогтвортой байх юмны цагтай харьцуулбал уг хурдалж байгаа юмны цаг богиносно.




	[←7]
	 Спектрийн ангилал — тусгай ангиллын оддыг О, В, А, F, G, К, М гэсэн үсгийн дарааллаар тэмдэглэдэг. Тэдгээрт гаднаа буман градус халуун хурw цэнхэр одноос эхлээд гурван мянган градус халуун улаан од багтана. Анги бүрийн оддыг дотор нь уруудах журмаар арав арван дэв зэрэг болгож А7 гэх мэт тэмдэглэдэг. Жич: спектртээ нүүрстөрөгч, циан, титан, цирконы ихтэй онцгой ангиллын N, Р, R, S хэмээх од байдаг.




	[←8]
	 Гараг нислэгийн шатахуун — гараг хооронд нисдэг хөлөг ба одонд аялагч хөлгийн буух, хөөрөх хөдөлгүүрт ашиглах шатахуун (зөгнөл)




	[←9]
	 Био тун — амьд махбодод хортой цацраг тусалтын тун




	[←10]
	 Кор — организмд туссан цацрагийн нийлбэр нэгж тун (зөгнөл)




	[←11]
	 Ионт триггерийн мотор — ионжмол бодисын эрчимтэй урвалаар хүй хүй түлхэх тийрэлтийн урсгалт хөдөлгүүр (зөгнөл)




	[←12]
	 Таталцлын орон — бодисын ихээхэн улсын эргэн тойрны таталтын орон




	[←13]
	 Доод гэрлийн хурд — гэрлийн хурдад дөхүү хурд буюу секундэд гурван бум шахам км хурдлах




	[←14]
	 Квантын хязгаар — гэрлийн хурдад дөхүү хурдны туйл. Тийм хурдны үед жин, эзлэхүүн бүхий ямарваа биет юмс оршиж чадахгүй, цулс нь хязгааргүйтэй тэнцүү, цаг хугацаа нь бинттэй тэнцүү болно.




	[←15]
	 Гадаад угалзан шуурганы бүс — оддын хоёр системийн таталцлын орон харгалдах үед үүсэх угалзан шуурганы бүс




	[←16]
	 К эгэл бөөм — цагираган мезон үүлэн түүрхийн атомын цөмийн эгэл хэсэг (зөгнөл)




	[←17]
	 Долгионы буюу фотоны туяа — долгионы болон фотоны хам шинж чанартай гэрлийн туяа. Ирээдүй техникт туяаны энэ хоёр шинж салах юм уу хамсах ч болзошгүй (зөгнөл)




	[←18]
	 Электроны инвертор — дүрсийг электрон дүрс болгон хувиргах замаар мянга дахин өсгөж сайжруулах багаж




	[←19]
	 Гүйлтийн хурд — тэнгэрийн Эрхсийн татах хүчийг гэтлэн тасарч сансрын огторгуйд орох хурд




	[←20]
	 Изогравын тахир — таталтын орны хилийн хүрээ шугам (зөгнөл)




	[←21]
	 Атомлаг хатуу хүчилтөрөгч — молекулын байдалд (О2) биш, харин тусдаа атомын дүрээр оршиж буй хүчилтөрөгч. Тийм байдалд байгаа бодис нэлээн эрчимтэй химийн урвалд ордог бөгөөд байгаль дээр молекулын байхаас илүү чигжрүүлж агчруулах боломж олгодог.




	[←22]
	 Тааламжтай радиант — одонд аялагч хөлөг гарагийн агаар бүрхэвчийн гадуур тогтвортой эргэх тойрог замын хамгийн зохистой хигээс. Гарагийн их, бага ба цулсаас шалтгаална (зөгнөл).




	[←23]
	 К температур — Кельвиний үнэмлэхүй хуваариар 0° = — 273°.




	[←24]
	 Физикийн станц — гарагийн гадаргуу дээрх физикийн нөхцөлийг тодорхойлох робот (зөгнөл)




	[←25]
	 Гемисфер буюу полусфер дэлгэц — дүрс төвгөр (стереоскоп) гарах тал бөмбөрцөг хүнхгэр дэлгэц (зөгнөл)




	[←26]
	 Силиколл — органик нэгдэл болох сэмэрхий кремнийгээр үйлдсэн тунгалаг эд (зөгнөл)




	[←27]
	 Силикобор — борын карбид ба кремнийн хайлшийн маш хатуу тунгалаг эд (зөгнөл)




	[←28]
	 Андезит ханан хад — галт уулын лаавын шинжтэй чулуулгаас тогтсон хясаа хад




	[←29]
	 Хлорелл — зохиомол аргаар боловсруулан уурагт хүнс тэжээл гаргаж авдаг үлэмжхэн уурагтай далайн хиг (зөгнөл)




	[←30]
	 Саргасс — тэнгисийн урсгалын эргүүлэгт хурж багширсан хигийн (замгийн) муж




	[←31]
	 Хромкатоптрын будаг — давхраас өнгө тус бүрийн дотоод туяа нь нэн хүчтэй ойдог будаг (зөгнөл)




	[←32]
	 Пиктограмм — эрэмбэ дараатай цуврал зураглал бичиг




	[←33]
	 Шүлгийг Д. Пүрэвдорж орчуулав.




	[←34]
	 Репагулярын бодлого — биполярын математикт нэг байцаас өөр байцад шилжих (репагулюм) хормын чиглэлийг шийдвэрлэх бодлого (зөгнөл)




	[←35]
	 Нуклеон — атомын цөмийн мезон цагаригийн голт зүрх болох «өчүүхэн цөм».




	[←36]
	 Биполярын математик — юмыг хоёр талаас нь задлан шинжиж, шийдвэрлэдэг диалектик логик дээр үндэслэсэн математик (зөгнөл уран сэтгэмж).




	[←37]
	 Сингулярын цэг — тооны хувьслаас чанарын хувьсалд шилжих эгзэгтэй цэг




	[←38]
	 Кохлеарын бодлого — биполярын математикийн нэг салбар. Ороонголон давших хөдөлгөөнийг задлан шинжилнэ. (зөгнөл)




	[←39]
	 Парасимпатын систем — симпат системийн ерөндөг тал болох үйл ажиллагааг чөдөрлөн саатуулах автономит мэдрэлийн систем




	[←40]
	 Коллапс — бүрэн ухаан алдсан байдал




	[←41]
	 Парциалын даралт — хийн нягтралын байдлыг харгалзаж хэрэглэх хийн даралт




	[←42]
	 Тиратрон — хүний организмын жам явц болон зүрхний лугшилтыг дэмжиж идэвхжүүлэх цахим хэрэгсэл («дэнлүү»)




	[←43]
	 Нейросекреторын идэвхжүүлэгч — бие махбодын мэдрэлийн ялгадсыг авч боловсруулсан бөгөөд тодорхой нэгэн мэдрэлд шууд үйлчлэн нөлөөлөх эм (зөгнөл)




	[←44]
	 Термобаро-оксистат — температур, даралт, хүчилтөрөгчийн төгс хангамжийг маш нарийн тохируулах багаж (зөгнөл)




	[←45]
	 Протуберанц — одны (жишээ нь манай Нарны) гадарга дээрээс асар өндөрт цацагддаг хайлмал хий шинжтэй хаялга




	[←46]
	 Квант — эрчим хүчний өчүүхэн бага хувь




	[←47]
	 Геологийн бөмбөг — одонд аялагч хөлгөөс гараг дээр хаяж, түүний гадаргаас агаарын химийн дээд давхраанд хөөрч гарсан бодисыг шинжих зорилгоор хаях нэн хүчтэй бөмбөг (зөгнөл уран сэтгэмж).




	[←48]
	 Минус орон — оддын хоорондох огторгуй дахь ерөндөг цэнэгт орон




	[←49]
	 Хроморефлексийн хуулбар — хавтгай зурагт жинхэнэ заяаны өнгө, гэрэл оруулж үлэмж төвийлгөх дотоод өнгө туяаны ойлттой будгаар хуулбарлаж хэвлэсэн зураг (зөгнөл уран сэтгэмж)




	[←50]
	 Аплит — шөрмөслөг цагаан чулуу




	[←51]
	 Лейкодендрон — Өмнөд Африкт ургадаг мөнгөлөг гялалзах шилмүүстэй мөнгөн өнгөтэй мод




	[←52]
	 Удамшлын кибернетик — удамшлыг залуурдах ухаан. Удамшлын хэмлэл гэж амьд бодисын, дараа нь организмын молекулын холбооны байгуулалт болон тууштай өсөлтийг хэлжээ (зөгнөл уран сэтгэмж).




	[←53]
	 Виддрингтон — Өмнөд Африкт ургадаг шилмүүст мод




	[←54]
	 Рений — ховор металл




	[←55]
	 Телевизфон (ТВФ) дүрс төвгөр харагдах харилцуур (зөгнөл)




	[←56]
	 Флюктуатив сэтгэц зүй — хүмүүсийн сэтгэхүйд гарах нийтлэг түүхэн өөрчлөлтийг судлах ухаан (зөгнөл)




	[←57]
	 Обертонын диафрагм — хүний төрөлх дууг гажиггүй дамжуулах хэрэгсэл. Түүнийг ашиглахад хүний жинхэнэ дуу ба дамжуулагчийн чимээ анирын ялгавар арилна (зөгнөл)

